
ӨМНӨХ ҮГ

	 

	Оросын нэрт зохиолч Анатолий Рыбаковын зохиол бүр өөрийн гэсэн өнгө аяс, өвөрмөц шинж чанарыг агуулсан байдаг. Түүний “Арбатын хүүхдүүд” роман нь Оросын (1934-1943) хэлмэгдсэн сэхээтэн залуучуудын эмгэнэлт хувь заяаг олон түмэнд ил гарган харуулж, хэдэн арван жил нууцлагдмал байсан чулуун хэрмэн ханыг нурааж чадсанаараа онцлог юм. 

	Анатолий Рыбаковын хувьд “Арбатын хүүхдүүд” роман нь түүний хувь заяаны түүх юм. Тэрээр сурвалжлагчдад өгсөн нэгэн ярилцлагадаа: “ Зохиолын гол дүр болох Саша Панкратовын тухайд хэлэх хэдэн тайлбар байна. “Арбатын хүүхдүүд” нь амьдралын намтарчилсан түүх юм. Би юу хэлэх гээд байна вэ, гэхээр зохиолын гол баатрын амьдралд тохиолдож байгаа үйл явдлууд нь миний амьдралд тохиолдсон зүйлтэй таарч байгаа юм” гэжээ. Ийнхүү зохиолч, гол баатрынхаа дүрээр өөрт тохиолдсон бодит үйл явдал, сэтгэлийн хөдлөл, шаналал, азгүйдэл, эмгэнэлээ илэрхийлэн гаргасан байдаг.

	Арбат1 нь зохиолын хэд хэдэн зангилаа болж байгаа ч гол утга санааг төлөөлөхгүй нь мэдээж. Харин зохиолын гол зангилаа нь түүх юм. Романы гол зорилгыг зохиолч: “Энэ романд тухайн цаг үеийн баримтат үйл явдлыг хүүрнэн өгүүлэх нь хамгаас чухал байлаа: нэг талаас Москва хотын шинэчлэгдэн өөрчлөгдөх амьдралын хэв маяг, дүр төрх, нөгөө талаас аймшиггүйгээр эдлэх эрх ямба, төрийн эрхийг гартаа авах хязгааргүй шунал, улс төрийн гажуудлыг харуулахыг хүсэж байлаа” хэмээн тодорхойлсон байдаг. 

	Хэдийгээр романы гол баатрууд энгийн хүмүүс байдаг ч, Арбат нь тэдний оршин суугаа орчин юм. Хүмүүс энэ ертөнц дээр оршин тогтнож байгаа цагт тэдний амьдрал хоорондоо салшгүй холбоотой байдаг... 

	 

	 

	 

	 

	 

	 

	 

	
НЭГДҮГЭЭР ХЭСЭГ

	 

	1

	 

	Хуучин Никольский, Денежный гэдэг байсан хоёр гудмыг одоо Плотников хөндлөн гудам, Весниний гудамж гэх болж Арбатын хамгийн том байшин энэ хоёрын дунд байх бөлгөө. Найман давхар гурван өндөр байшин бөөр бөөрөөрөө нийлэн зэрэгцэх агаад эхний байшингийн нүүрэн талыг цагаан шаазангаар бүржээ. Тэнд “Торон тууз”, “Ээрүүг анагаах”, “Арьс өнгө, шээсний сүвний өвчнүүд” гэсэн хаяг өлгөөтэй харагдана. Гөлмөн төмрөөр захалсан намхан аркууд гурван байшингийн хоорондох харанхуй ангал шиг хоёр довжоо талбайг холбоно. 

	Саша Панкратов гэрээсээ гарч солгой гар тийшээ, Смоленскийн талбай руу эргэв. “Арбатский Арс” кино театрын дэргэдүүр охид хэдийн хос хосоороо холхиж байлаа. Эд нар бол Арбатын охид, бас Дорогомиловоос ч, Плющихаас ч байгаа. Пальтоныхоо захыг хааш яашхан босгож, уруулаа будаж, сормуусаа нумлан сэртийлгээд хүзүүндээ эрээн алчуур орхиж, харц нь хүсэж хүлээсэн янзтай буй нь намрын Арбатын хээнцэрлэл авай. Кино дуусахад үзэгчид хашаан дундуур явсаар нарийхан хаалгаар гудамж руу сандран гарахуйяа тэнд энэ орчмынхоо “эзэн хаад” болсон хэсэг багачуул хэзээний түлхэлдэн байлаа. 

	Арбатын өдөр өндөрлөж байгаа нь энэ. Хөсөг явах хэсгийг нь асфальталсан боловч трамвайны замын дундуур чулуу арзайлдсан өргөн замаар зөвлөлтийн “ГАЗ”, “АМО” хэмээх анхны машинууд хуучин сүйх тэрэгнүүдийг ардаа орхин давхилдана. Трамвай паркаасаа нэг, эсвэл хоёр вагон чирч хөдлөх болсон нь их хотын унааны хэрэгцээг хангах гэсэн найдлагагүй оролдлого ажээ. Харин газар доогуур метроны эхний ээлжийг хэдийн барьж эхэлснийг гэрчлэн Смоленскийн талбай дээр модон цамхаг сэрвийжээ.

	Хөдөөгийн бүдүүн ширхэгтэй ноосоор нэхсэн цамцтай, нэлээд шанаархуу, бор нүдтэй, тал нутгийн бүсгүй Катя “Каучук” заводын клубийн дэргэд Охидын талбай дээр Сашаг хүлээж байв. Түүнээс дарс ханхлах ажээ. 

	— Бид нар улаан дарс уусан юм. Чамд чинь баяр хамаагүй юм уу? 

	— Ямар баяр? 

	— Яагаа вэ… Покровын баяр. 

	— Аа… 

	— “Аа” гэнэ шүү. 

	— Хаашаа явах вэ? 

	— Хаачдаг юм бэ… Манай найзынх руу. 

	— Юу авах вэ? 

	— Тэнд зууш бий. Архи ав. 

	Согтуу хөлчүү хүний яриа, ая хөг барагтайхан дуу, гармонь хөгжим, эгшигт хайрцгийн аялгуу сонстох ажилчдын хуучин хуарангийн дэргэдүүр Саввины их гудмаар уруудаж, дараа нь үйлдвэрийн модон хашааны хоорондуур нарийхан гудаагаар доошилсоор сайх хоёр голын эргийн өргөн зам дээр гарч ирлээ. Зүүн талд Свердлов, Ливерсийн фабрикуудын өргөн цонхнууд, баруун талд нь Москва гол, урд талд нь Новодевичийн хийдийн хэрэм, Тойргийн төмөр замын гүүрний төмөр хашлаганууд цаашлаад намаг, нуга, Кочки, Лужники гээд л… үргэлжилнэ. 

	— Чи намайг хааш нь аваачих нь вэ? гэж Саша асуув. 

	— Хааш нь, хааш нь…явж л бай, гуйлгачин хүнд хол газар гэж байхгүй.

	Саша бүсгүйг мөрөөр нь тэвэрсэнд цаадах нь гарыг нь зайлуулах гэж оролдов. 

	— Тэвчизнэ л дээ.

	Саша бүсгүйг мөрөөр нь улам чанга тэврэв. 

	— Битгий дүрсгүйт.

	Шавардлагагүй дөрвөн давхар байшин онцгойдуухан байх ажээ. Тэр хоёр энэ байшингийн тоо томшгүй олон хаалгатай, бүдэгхэн гэрэлтэй урт хонгилоор явж явж сүүлчийн хаалганы дэргэд ирмэгц Катя,  

	— Марусягийнд найз нь байгаа… Чи элдэв юм битгий асуугаарай гэв.

	Буйдан дээр нэгэн эр цаашаа харан хэвтэж байв. Цонхны дэргэд сууж байсан арав, арван нэг орчим насны хүү, охин хоёр үүд рүү харснаа Катятай мэндлэв. Өрөөний буланд гарын угаагуурын зэргэлдээ байгаа авсаархан ширээний дэргэд нүдэнд дулаахан дөлгөөн царайтай, насаар Катягаас олон эгч давжаа нэгэн хүүхэн юм хийж харагдана. Энэ нь Маруся аж. 

	Тэрээр гараа арчин хормогчоо тайлах зуур,  

	— Бид ч бүр хүлээж цөхөрлөө шүү, нэг газар наргицгаагаад ирэхгүй нь л гэж бодлоо… Василий Петрович, босоорой, зочид ирсэн шүү гэв. 

	Бүрзгэр царайтай туранхай эр өндийж шингэхэн үсээ илснээ нойроо сэргээн нүүрээ шувтрав. Цамцных нь зах үнгэгдэн үрчийж, зангианых нь уяа нэлээд суларчээ. Маруся,  

	— Бялуу маань хатчихлаа хэмээн ширээн дээр байгаа хөх тарианы гурилаар хийсэн бялууг бүтээсэн алчуурыг авч, 

	— Энэ нь шар буурцагтай, энэ нь төмстэй, тэр нь байцаатай гэж зааснаа, 

	— Тома, таваг аваад аль гэв. 

	Охин тавгууд авчирч ширээн дээр тавилаа. Катя хантаазаа тайлан шүүгээнээс хутга сэрээ авч тэр даруй ширээ засалцаж эхлэх нь юу хаа байдгийг андахгүй, эднийд нэг бус ирсэн нь илт. Тэрээр,  

	—  Өрөөгөө янзал! хэмээн Марусяд тушаангуй хэлэхэд цаадах нь сандал дээр тохсон хувцас хунарыг авах зуур биеэ өмөөрөх мэт,  

	—  Үдийн хоолоо идчихээд унтаад өгчээ, бас энэ хүүхдүүд бөөн цаас хяргачхаж. Витя, цаасаа түү гэж өгүүлэв. 

	Хөвүүн шалан дээгүүр мөлхөн цаасныхаа хяргадсыг түүлээ. 

	Василий Петрович угаагуурт нүүр гараа угаагаад зангиагаа чангалав. 

	Маруся хоёр хүүхдэд бялуу болгоноос нэг нэг хэрчээд цонхон дээр тавьж,  

	— Идэцгээ! гэв. 

	Василий Петрович архи аягаллаа. 

	— За баярын төлөө! 

	— Ширээн доор уулзацгаая! гээд Катя Сашагаас бусдыг тойруулан харав. Тэрээр Сашаг анх удаа танилындаа дагуулан ирсэн нь энэ, тэгээд ч анх удаа цагаан архи ууж байгаа нь энэ. Саша тэр хоёр урьд нь зөвхөн улаан дарс л ууж үзсэн ажээ. 

	Маруся Саша руу дохиж,  

	— Яасан сайхан хар нүдтэй залуу уургалаа вэ! гэж хөгжилтэй өгүүлэхэд Катя,  

	— Хар нүдтэй бас буржгар үстэй гээч хэмээн жуумалзав. 

	— Үс ч өсөх насанд буржийдаг, өтлөх насанд хугардаг эд дээ гээд Василий Петрович дахин шилтэй юмаа барьж авлаа. Сашад түүний царай бүрзгэр санагдахаа больсны гадна дуу шуутай байх гээд байгаа нь танилцаж ханьсах гэсний шинж. Маруся ч гэсэн учир мэдэх хүний найрсаг харцаар бүгдийг мялаан сууна. 

	Марусягийн ивээл, буйдхан энэ байшин, хажуугийн айлаас сонстох дууны ая, гармонь хөгжмийн эгшиг цөм л Сашагийн сэтгэлд аятайхан санагдана. 

	— Та яагаад юм идэхгүй байна? гэж Маруся асуулаа. 

	— Баярлалаа, идэж байна, сайхан бялуу байна. 

	— Хийх юм нь байдаг сан бол энэ байтугайг жигнэхгүй яах вэ. Хөрөнгө гэхэд л ер олдохгүй юм. Ашгүй, Василий Петрович авчирч өгөөд энэ.

	Василий Петрович гурил исгэх хөрөнгөний тухайд нэг чухал юм хэлэв. 

	Хүүхдүүд бялуу нэмж гуйлаа. 

	Маруся тэдэнд дахин нэг нэг хэрчиж өгөөд,  

	— Зөвхөн та нарт хийсэн гэж бодоо юу?! Одоо болсон шүү, гар нүүрээ угаацгаа! гэв.

	Тэгээд тэдний хөнжил дэвсгэрийг эмхэлж аваад хөршийнх рүүгээ гарлаа.

	Хүүхдүүд унтахаар явцгаав. Дараа нь Василий Петрович ч явахаар зэхэв. Маруся түүнийг гаргаж өгөхөөр явахдаа,  

	— Цэвэр цагаан даавуу шүүгээнээс аваарай гэж Катяд хэлэв. 

	Марусяг гармагц Саша,  

	— Энэ хүн Марусяд ямар хэрэгтэй юм бэ? гэж асуув. 

	— Хар хүн нь хүүхдийн тэтгэврээс зугтаад олдохгүй байхад одоо яах вэ, аж төрөх хэрэгтэй биз дээ. 

	— Хүүхдүүдийн нүүрэн дээр үү? 

	— Өлөн байцгаасан нь дээр гэж үү? 

	— Хөгшин эр байна шүү дээ. 

	— Маруся ч залуу биш шүү дээ. 

	— Тэгвэл яагаад нийлдэггүй юм бэ?

	Катя хөмсөг зангидан,  

	— Тэгвэл чи яагаад надтай суухгүй байгаа юм бэ? гэж асуув. 

	— Чи хүнтэй суумаар байна уу? 

	— Суумаар байна…За, тэр ч яах вэ! Аль вэ, унтацгаая.

	Катягийн ингэж хэлсэн нь тун хачин байв. Урьд нь бол тэр хоёр анх удаа уулзаж байгаа юм шиг л оролдож байж эзэмдүүлдэг байсан атал өнөөдөр өөрөө ороо засаж, өөрөө хувцсаа тайлах аж. Гагцхүү,  

	— Гэрэл унтраа гэснээс өөр юм хэлсэнгүй.

	Дараа нь халимгийг нь хуруугаараа оролдов… 

	— Чи чадалтай эр юм, охид чамд дурладаг байлгүй, гэхдээ чи болгоомжгүй хүн гээд Катя дээрээс нь өнгийж Сашагийн нүд рүү цохлон харснаа, – Нэг хар нүдтэй хөөрхөн амьтныг чамд гаргаж өгнө, чи айхгүй байна уу? гэж асуулаа. 

	Ийм юм эрт орой хэзээ боловч тохиолдох нь зайлшгүй байсан билээ. Гэвч яах вэ дээ, үрээ хөндүүлчихнэ биз, хэн хэнд нь хүүхэд хэрэггүй юм чинь. 

	— Чи жирэмслээ юү?

	Бүсгүй амьдралынхаа зовлон зүдүүрээс өмгөөл ивээл хайх мэт Сашагийн мөр лүү нь толгойгоо шигтгэн наав. 

	Саша энэ бүсгүйн тухай юу мэдэх билээ? Хаана суудаг вэ? Эгчийндээ юү? Нийтийн байранд уу? Хөлсний оромжид уу? Үр хөндөх ий! Гэрийнхэндээ юу гэж хэлэх вэ? Ажлынхаа газар ямар акт үзүүлэх вэ? Гэтэл үр хөндөх хугацаа нь хэтэрчихсэн байвал яана? Хүүхэдтэй хүн хаачих ч билээ дээ? 

	— Хэрвээ жирэмсэн бол төрүүл, хоёулаа гэрлэе. 

	Бүсгүй толгойгоо өндийлгөлгүй,  

	— Хэн гэж нэр өгөх вэ? гэж асуулаа. 

	— Шийднэ дээ, цаг их байна.

	Хүүхэн дахин инээд алдаад түүнээс хөндийрсхийв. 

	— Чи гэрлэхгүй шүү дээ, би ч гэсэн чамтай суухгүй. Чи хэдтэй билээ? Хорин хоёр уу? Би хүртэл чамаас эгч байна. Чи боловсролтой хүн, гэтэл би? Дөнгөж зургаадугаар анги төгссөн…Хүнтэй сууна, гэхдээ чамтай биш. 

	— Хэнтэй? Сонин байна. 

	— Сонин гэнэ ээ…Нэг залуу, манай тосгоных. 

	— Тэр чинь хаа байгаа юм бэ? 

	— Хаа, хаа… Уралд байгаа, ирээд намайг аваад явна. 

	— Юу хийдэг юм бэ? 

	— Юу юу…Механикч. 

	— Чи түүнийг аль хэзээний мэдэх юм уу? 

	— Нэг тосгоных гэж хэллээ шүү дээ. 

	— Яагаад тэр чинь өдий хүртэл чамтай суугаагүй юм бэ? 

	— Солио нь дарагдаагүй байсан юм, тэгээд л суугаагүй байхгүй юу. 

	— Одоо тэгээд дарагдаа юу? 

	— Одоо хэдийн гуч хүрчихсэн. Тэр ямаршуухан хонгоруудтай байсан гэж санана… 

	— Чи түүнд сэтгэлтэй юу? 

	— За тийм, сэтгэлтэй… 

	— Тэгээд яах гэж надтай уулздаг юм? 

	— Яах гэж, яах гэж гэнэ шүү…Надад ч гэсэн амьдрах хүсэл байна. Сэргийлэхийнхэн шиг л байцаагаад байж гэнэ, янзын эд шүү! 

	— Тэр чинь тэгээд хэзээ ирэх юм бэ? 

	— Маргааш. 

	— Тэгэхлээр чи бид хоёр дахиад уулзахгүй юм уу? 

	— Хуримдаа чамайг урих уу?... Тэр булиа эр, ганцхан дэлсэхэд л чи байхгүй болно. 

	— Гайгүй байлгүй. 

	— Ээх, ээх… 

	— Чи чинь жирэмсэн шүү дээ.

	— Хэн тэгж байна?

	— Чи өөрөө хэлсэн шүү дээ. 

	— Би юу ч хэлээгүй. Чи өөрөө зохиож байна.

	Хаалга зөөлхөн тогшив. Катя Марусяд хаалга тайлж өгөөд буцаж хэвтлээ. 

	— Гаргаад өгчихлөө. Та нар цай ууцгаах уу? гээд Маруся гэрлээ асаав.

	Саша өмд рүүгээ гар явуулав. 

	— Та яачхав? Битгий санаа зов гэж Маруся өгүүлсэнд Катя жуумалзан,  

	— Ичимхий эр шүү, надтай зугаацахаасаа ичээд гэрлэх санаатай байгаа юм гэхэд Маруся,  

	— Гэрлэх амархан, бас салах ч амархан хэмээв. 

	Саша үлдсэн архийг нэг аяганд хийгээд бялуунаас хазлаа. Ерөнхийдөө бүх юм ийнхүү золтой төгсөж байгаад мань хүн Катяд талархах ёстой. Тэр механикч гэдэг нь үнэхээр байгаа л байх, гэхдээ хэргийн учир тэр хүнд биш. Харин Катя өөрийг нь дахиад л даапаалж байхад мань эр шалдаа буугаад өгчихдөг л тэнэг толгой юм даа. Саша бослоо. 

	— Чи хаачих нь вэ? гэж Катя асуув. 

	— Харья.

	Маруся сандран,  

	— Та яаж байна, юу гэсэн үг вэ? Унтаад өглөө явцгаана биз, би айлдаа хоночихно, та нар хэнд ч саад болсон юм алга гэж үглэв. 

	— Явах хэрэгтэй байна. 

	Катя муухай харлаа. 

	— Замаа олох уу даа?

	— Төөрөхгүй ээ.

	Катя Сашаг өөр лүүгээ чангаагаад,  

	— Үлд л дээ гэв. 

	— Явна аа. Аз жаргалтай яваарай.

	Бас ч гэж сайн бүсгүй шүү! Тоогүй л хэрэг болох нь. Ингээд Катя л утасдахгүй бол энэ хоёр дахиад хэзээ ч уулзахгүй гэсэн үг. “Эгч аашилна” гээд хаягаа өгдөггүй байсан болохоор хаягийг нь мэдэхгүй, тэр ч байтугай “Үйлдвэрийн үүдэнд зүүгдчихнэ” гээд ямар үйлдвэрт ажилладгаа ч хэлээгүй.

	Бүсгүй үүнээс өмнө автомат телефоноос хааяа утасдаад тэр хоёр кино үзэх буюу цэнгэлдэх хүрээлэн рүү явдаг, дараа нь Цэнгэл цэцэрлэгийн гүн рүү ордог байсан билээ. Сарны гэрэлд зотон даавуун сандал цайрна. Катя харцаа буруулна. “Яах чинь энэ вэ… Болиоч, болиоч гэнэ…” Тэгснээ налаад наалдаад ирнэ. Уруул нь омголтоод хув хуурай. Холцруутсан гараараа үсийг нь оролдоно. 

	— Би чамайг анх хараад цыган гэж санасан шүү. Манай тосгоны ойролцоо цыганууд буудаллаж байсан юм, яг чам шиг хар. Харин чиний арьс гөлчгөр юм. 

	Зун Сашагийн ээжийг зусланд эгчийндээ байх үеэр Катя тэдний гэрт ирдэг сэн. Орцны үүдэн дээр суугаа авгай нараас ичсэндээ нүд нь ууртай гялалзан “Эмс цоо ширтэж байна. Энэ насандаа дахиад яасан ч ирэхгүй”.

	Тэрээр утасдахдаа голдуу чимээгүй байж байгаад утсаа тасалчхаад дахиад залгана… 

	— Катя чи юү? 

	— Тийм, би л байна… 

	— Сая яагаад дуугарахгүй байсан бэ? 

	— Би ерөөсөө утасдаагүй юм чинь… 

	— Уулзах уу? 

	— Бид чинь хаа уулзах болж байна?... 

	— Цэнгэлдэх хүрээлэнд үү? 

	— Бодож олов оо бас… Охидын талбай руу хүрээд ир. 

	— Зургаад уу, долоод уу? 

	— Бас, зургаад гээд би гүйх гэнэ…

	Саша энэ бүхнийг одоо дурсан санаж түүний утасдахыг хүлээв. Нөгөө явдлын маргааш бүсгүй гэнэтхэн утасдаж магадгүй хэмээн Саша сургуулиасаа бушуухан харих сан гэж бодсон ажээ. Гэвч Октябрийн баярт зориулсан ханын сонин хийхээр үлдээд, дараа нь намын үүрийн товчооны хуралд дуудагдав.

	Үүдний орчмоор сул суудал байсангүй. Саша шахуу суусан хүмүүсийг шүргэн эгнээ сандлуудын дундуур чихэлдэхдээ намын үүрийн товчооны нарийн бичгийн дарга Баулины эгдүүг хүргэснээ харцаар нь мэджээ. Хээгүй болж ирээд гөжүүд дугариг царайтай, халиун үстэй, оготор хүзүүгээ ороосон захных нь хоёр цагаан товчийг товчилсон хөх сатин цамцны цаанаас түхэлзэн буй ханхар цээжтэй Баулин Сашаг буланд очиж суутал дагуулан харснаа дахин Криворучко руу хандан,  

	— Та л оюутны байр барих ажлыг тасалж шүү дээ. Бодит шалтгаан хэнд ч сонин биш! Нөөц хөрөнгийг гавшгай барилга байгууламж руу шилжүүлсэн гэнэ үү? Та Магниткаг хариуцаагүй, сургуулийг хариуцаж байгаа шүү! Яагаад хугацаа бодитой биш гэдгийг хэлээгүй юм бэ? Яагаад биелүүлээгүй вэ? Та намд хорин жил болж байгаа биз дээ?... Өмнөх гавьяа зүтгэлийн чинь тухайд бол хөлд чинь мөргөнө, харин гаргасан алдааны хувьд бол хатуу ярих болно доо гэв. 

	Баулины ярьж байгаа аясыг хараад Саша гайхлаа. Орлогч захирал Криворучкогоос оюутнууд хулчганадаг билээ. Түүний цэрэгт байсан алдартай намтар түүхийн тухай сургуулиар бишгүй ярилцана. Тэрээр одоо хүртэл цэрэг өмд цамц, савхин гуталтай явдаг. Доод хоёр зовхи нь шолхойсон, урамгүй унжуу хамартай энэ бөгтөр хүн хэзээ ч хэнтэй ч юм ярьдаггүй, тэр ч байтугай мэндлэхэд хүртэл толгой мэхэсхийн хариулна. 

	Криворучко сандлын аравч тулан зогсох агаад хуруу нь чичирч байгааг Саша үзэв. Байнга ширүүн дориун байдаг хүн ийнхүү шалдаа буусан байх нь өрөвдөлтэй харагдах ажээ. Барилгын материал үнэхээр өгөхгүй байсан шүү дээ. Гэтэл одоо энэ тухай хэн ч бодохыг хүсэхгүй байна. Гагцхүү Сашагийн факультетын декан уужуу дотортой латви эр Янсон л сургуулийн захирал Глинская руу хандан,  

	— Хугацааг нь нэмж өгвөл яасан юм бэ? гэж эвлэрэнгүй өгүүлэв. 

	— Ямар хугацаа?! хэмээн Баулин эгдүүтэй, хээгүй байдлаар асуулаа. 

	Глинская дуугарсангүй. Тэрээр ийм үл бүтэх орлогч тулгаж өглөө гэсэн шиг гомдсон царайтай сууна. Өндөр чацтай, тахилзаж гулжганасан аспирант Лозгачёв босож гараа жүжиглэх мэт занган,  

	— Үнэхээр, хүрзээ хүртэл Магнитка руу явуулчихсан гэж үү? Оюутнууд хөлдүү газрыг хуруугаараа ухацгаагаа юу? Энд группийн комсомолын зохион байгуулагч сууж байна, тэд нар хүрзгүй яаж ажилласныг яриад өг л дөө гэв. 

	Баулин Саша руу сониучирхан харлаа. Саша босов. 

	— Бид хүрзгүй ажиллаагүй. Нэг удаа агуулах хаалттай байсан. Дараа нь нярав эргэж ирээд бидэнд хүрз тавьж өгсөн. 

	— Та нар удаан хүлээсэн үү? гэж Криворучко толгойгоо гудайсан чигээрээ асуув. 

	— Арваад минут.

	Лозгачёв Сашагаар гэрчлүүлэх гэсэн нь бүтэлгүй болсонд өөрөө будилсан бус Саша будилсан юм шиг хачирхан толгой сэгсрэв. 

	— Тэгээд ая зүйгээ олсон хэрэг үү? гэж Баулин хямсайхад,  

	— Олсон гэж Саша өчив. 

	— Тэгвэл та нар хэчнээн цаг ажиллаж, хэчнээн цаг сул зогссон бэ? 

	— Материал байгаагүй шүү дээ. 

	— Чи хаанаас мэдэж байгаа юм бэ? 

	— Бүгдээрээ л мэдэж байгаа шүү дээ. 

	— Панкратов, чи дэмий өмгөөлж байна, зохисгүй явдал! хэмээн Баулин ширүүлэв.

	Товчооны гишүүд Криворучко руу харахгүйг хичээн түүнийг намаас хөөхөөр санал өгцгөөлөө. Ганцхан Янсон түдгэлзэв. 

	Криворучко бөгтөр дээрээ бөгтийсөөр өрөөнөөс гарав. 

	— Доцент Азизян өргөдөл ирүүлжээ гээд Баулин “Панкратов, чи одоо юу хэлэх сэн бол!” гэж асуух мэт Саша руу харлаа. 

	Азизян Сашагийн группт социалист тоо бүртгэлийн үндэс заадаг юм. Гэтэл тоо бүртгэл битгий хэл үндэс суурийг нь ч ярихгүй, харин тэр үндсийг нь гуйвуулж байгаа хүмүүсийн тухай ярина. Саша нягтлан бодох гэж чухам юу болох тухай бидэнд наад захын ойлголт өгвөл зүгээр сэн гэж шууд хэлжээ. Овжин зальтай, муу аргатай буржгар Азизян тэгэхэд инээгээд өнгөрсөн аж. Гэтэл мань хүн одоо Сашаг тоо бүртгэлийн тухай шинжлэх ухааны марксист үндэслэлийг эсэргүүцсэн гэж буруутгажээ. 

	— Ийм явдал болсон уу? гээд Баулин Саша руу хүйтэн цэнхэр нүдээр ширтэв. 

	— Би онол хэрэггүй гэж хэлээгүй. Нягтлан бодох ухаанаар бид мэдлэг олж аваагүй гэдгийг л хэлсэн. 

	— Шинжлэх ухааны намч чанар чамд хамаагүй юу? 

	— Хамаатай. Тодорхой мэдлэг ч бас хамаатай. 

	— Намч чанар, тодорхой чанар хоёрт ялгаа байна уу?

	Лозгачёв дахиад бослоо. 

	— За нөхөд өө… Шинжлэх ухааныг улс төргүй гэж ил номлож байхад… түүнээс гадна Панкратов Криворучкогийн тухай онцгой бодлоо намын үүрийн товчоонд тулгахыг оролдсон, оюутан олон түмний төлөөлөгч болох гэсэн. Ер нь ингэж ярихад, Панкратов, та энд хэнийг төлөөлж байна вэ?

	Янсон баргар царайлан, цүндгэр цүнхээ бүдүүн хуруугаараа тогшин сууна. 

	Глинская Баулин руу эргэж харав. 

	— Комсомолын байгууллагад шилжүүлэх юм уу…

	Захирлын дуунд өчүүхэн оюутны яльгүй асуудал хэмээн даргархан залхуурсан аяс мэдэгдэв. Глинскаягийн саналд Баулин сэтгэл дульхан байх ёстой гэж Лозгачёв санаад түүн рүү хяламхийж,  

	— Намын байгууллагын товчоо зайлсхийх ёсгүй… гэв.

	Энэ болчимгүй үг бүхнийг шийдэх нь тэр. 

	— Зайлсхийсэн хүн ерөөсөө алга, гэхдээ тогтсон журам байна. Комсомол хэлэлцэг. Комсомолын улс төрийн өсөлт ямар байгааг харъя гэж Баулин хөмсөг зангидав. 

	Өлгүүрт хүрэн савхин дээл өлгөөтэй байв… Марк ах иржээ! 

	— Зугаалсхийгээд л байна уу?...

	Саша Марк ахынхаа сахлаа мөлчийтөл хуссан хацар дээр үнсэв. Түүнээс гаансны сайхан тамхи, даруухан үнэртэй ус ханхалж байх нь ээжийнх нь хэлдэг нөгөө “аминдаа арчаатай ганц бие эрийн тохилог намба” даруй мөн. Марк гучин тавтай гэхэд илүү оворжуу харагддаг, халзарч яваа бүдүүн хөгжүүн эр. Харин гагцхүү шар туяатай шилний цаанах цоргим хурц нүд л аж үйлдвэрийн өмнөө барьдаг дарга нарын нэг энэ хүний чин зоригийг илтгэнэ. Тэрээр Дорнод нутагт бариулж байгаа аварга том барилга байгууламж шигээ бараг домогт хүн. Энэ барилга нь дайсны нисэх хүчний савар хүрэхгүй. Зөвлөлт Холбоот Улсын төмөрлөгийн шинэ бааз, пролетарийн гүрний стратегийн ар тал юм. 

	— Чамтай уулзаж чадахгүй нь гэж саналаа, тэндээ хонох юм байх л гэж… 

	— Саша дандаа гэртээ хонодог юм гэж ээж нь өгүүлэв. 

	Ширээн дээр улаан дарс, бүдүүн хиам, шпрот загас, “түрэг талханцар” гээд Маркийн ирэх болгондоо авчирдаг амтат идээнүүд байв. Ээжийнх нь “шидэт” зуухандаа жигнэдэг уламжлалт бялуу ч байхыг үзвэл Марк ирнэ гэдгээ урьдчилан хэлж амжсан бололтой. 

	— Хэр удах вэ? гэж Саша асуув. 

	— Өнөө ирсэн, маргааш явна. 

	— Сталин дуудсан гэнэ гэж ээж нь хэлэв.

	Энэ авгайн ганц бахархал нь дүү, хүү хоёр нь юм. Мушгирсан буурал үстэй, одоо хэр хөөрхөн цагаан царайтай, нуруу намхан, таргандуу энэ авгай нөхөртөө хаягдсан учир өөр хэнээрээ ч бахархах билээ дээ. 

	Марк буйдан дээр байсан боодолтой юм руу гараараа зааж,  

	— Задал даа гэв.

	Софья Александровна уяаг нь тайлах гэж оролдлоо. 

	— Аль вэ нааш нь!

	Саша боосон олсыг хутгаар огтолчхов. Марк эгчдээ пальтоны даавуу, ноолууран алчуур, Сашад хар хөх боостон даавуун костюм авчирчээ. Яльгүй үрчийсэн пиджак дурайтал таарлаа. 

	— Яг хэв хэмжээ авсан юм шиг л байна. Их баярлалаа, Марк минь. Энэ чинь бүр нөмрөх юмгүй болчихсон юм гэж ээж нь олзуурхан магтав. 

	Саша сэтгэл хангалуун тольдоно. Марк дандаа яг хэрэгтэй юм бэлэглэдэг хүн. Түүнийг жаахан байхад нь гуталчинд дагуулж очиж сайхан урт түрийтэй хомон гутал хийлгэж өгсөн юм. Тийм гутал айл саахалтын ч, анги сургуулийнхны хэнд ч байгаагүй, тэр үед мань хүн гутлаараа их л бахархаж явсан сан. Одоо хүртэл үнэр нь санаанаас эс гарна. Бас гуталчны пингээс ханхалж байсан савхи, тосны хурц үнэр санаанд тодхон буй.

	Энэ орой Марктай хэд хэдэн удаа утсаар ярив. Тэрээр материалын нөөц, хэмжээ, тээврийн цуваа гэхчхээгүйн асуудлаар бүдүүн захирангуй дуугаар тушаал буулгаж, Азбатад айлд хонож байгаагаа мэдэгдэн, өглөөний наймд машин ирүүлэхийг даалгалаа. Өрөө рүү буцаж орж ирээд лонх руу жишүүдэн харав. 

	— Өө хөө! 

	— Зохиж л байвал ууж л бай, нөхөр минь, зовлон юугаа даруулж бай, нөхөр минь хэмээн Саша Маркийн дуртай дууг аялав. Бүр жаахан байхдаа өөрөөс нь анх удаа энэ дууг сонссон ажээ. 

	— Чимээгээ аяд, чимээгээ аяд, элдэв бодлыг энэхэн шөнөдөө умартъя хэмээн Марк дууг өргөн аваад – Тэгдэг бил үү? гэхэд Саша,  

	— Яг тийм! гээд дахин дууллаа.

	 

	Маргааш яг энэ үед

	Чека2 хүрээд ирж магадгүй

	Магадгүй яг тэр цагт 

	Колчакийг сөнөөж болзошгүй…

	 

	Саша хоолой, сонсгол хоёрыг ээжээсээ удамлан авчээ. Ээжийг нь радиогоор дуулуулах гэж урьж байсан удаатай, харин аав нь явуулаагүй билээ. 

	 

	Маргааш яг энэ үед

	Нөхөд маань ирж магадгүй

	Мадаггүй яг тэр цагт

	Биднийг хөнөөж болзошгүй.

	 

	— Сайхан дуу шүү гэж Марк хэллээ. 

	— Даан ч та хоёр хараагүйчүүдийн найрал шиг муу дуулж байна гэж Софья Александровна өгүүлэв. 

	— Хоёр сохрын хослол хэмээн Марк инээд алдлаа. 

	Маркийг буйдан дээр унтуулахаар зэхэв. Саша зуслангийн зотон даавуун бүрээстэй орон дээр хэвтлээ. 

	Марк пиджак, мөрөвч, цамцаа тайлаад зах ханцуйгаараа цэнхэр туузаар эмжсэн дотуур цамцтайгаа угаалгын өрөө рүү оров. 

	Саша түүнийг хүлээх зуур толгойгоо салаавчлан хэвтлээ…

	Хурлын дараа шатаар бууж явахдаа Янсон түүний мөр рүү нөхөрсгөөр алгадсан. Энэ цорын ганц урам сэргээх хүнлэг дохио түүний сэтгэлийн хоосролыг улам тодосгосон. Бусад зарим нь рүүгээ, зарим нь гуанз руу яарч байгаа дүр үзүүлцгээсэн. Трамвайны зогсоол руу балиар гудамжаар явж байхад нь хар өнгийн хөнгөн тэрэг хажуугаар нь давхиж өнгөрөхөд урд талын суудалд суусан Глинская арагшаа эргэн ар дахь хүмүүстэйгээ юм ярьж явсан. 

	Тэдний ярьж байсан байдал, өөрийнх нь тухай ч бодохгүй, дэргэдүүр нь анзаарах ч үгүй давхин өнгөрч байгаа энэ тэрийг бодохоос шударга бусаар шоовдорлуулснаа мэдрэх, бас толгойд хов хоосон оргих сэрэл дахин эзэмдсэн. 

	Саша захирал Глинскаяг урьд нь сургуулийн эцэг эхийн хорооны хурал дээр харсан, дунд сургуульд байхын мэдэх билээ. Түүний хүү гэж уулын спортоос өөр юм сонирхдоггүй, яриа хөөрөөгүй унжуу царайтай Янтай Саша нэг ангид сурдаг байсан юм. Энэ хүүхэн Коминтерны нэг ажилтны авгай бөгөөд польш аялга нь түүний тас тус яриаг хиймэл аястай хүйтэн. Гэлээ ч гэсэн Глинская товчооны хурал дээр арай дуугүй өнгөрөмгүй санагдсан. Оюутны байрыг Криворучкогоос дутуугүй хариуцах ёстой. Гэтэл тэрээр дуугараагүй.

	Марк гар нүүрээ угааж сэргэчхээд буцаж ирмэгц аяныхаа цүнхнээс үнэртэй ус гаргаж түрхээд буйдан дээр хэвтэн, эвтэйхэн хэвтэх гэж хэд хөрвөөснөө шилээ авч, тавих газар хайн нүдээ анивчив.

	Тэр хоёр хэсэг зуур чимээгүй хэвтсэнээ Саша,  

	— Сталин яах гэж дуудаав? гэж асуув. 

	— Намайг Сталин дуудсан биш, түүний зааврыг уламжлах гэж дуудсан юм. 

	— Түүнийг чац багатай гэж ярьцгаах юм. 

	— Чи бид хоёр л гэсэн үг. 

	— Харин индэр дээр байхдаа өндөр юм шиг санагддаг шүү. 

	— Тийм шүү. 

	— Тавин насных нь ойгоор баяр хүргэсний хариуд “нам намайг өөрийнхөө дүр төрхөөр бүтээсэн” гэх маягийн юм хэлсэн байсан нь миний сэтгэлд нийцээгүй гэж Саша өгүүлэв. 

	— Баярын ерөөл өөрт нь биечлэн хамаагүй, намд хамаарна гэсэн утга. 

	— Сталин хэрцгий, ёс бус авирладаг гэж Ленин бичиж байсан гэдэг үнэн үү? 

	— Чи яаж мэдээв? 

	— Тэр ямар хамаа байна… Мэдэж л байна. Бичиж байсан, тийм биз дээ?! 

	— Энэ бол зөвхөн хувийн шинж чанар, энэ гол зүйл биш. Гол нь улс төрийн шугам гэж Марк хэлэв. 

	— Энэ хоёрыг чинь салгаж болдог юм уу? хэмээн Саша зөрөх зуур Баулин, Лозгачёв хоёр санаанд нь оров. 

	— Чи эргэлзэж байна уу! 

	— Яг бодсон юм алга. Би ч бас Сталины төлөө л байгаа шүү дээ. Гэхдээ магтаалын үг арай цөөн байвал зүгээр сэн гэж бодох юм, одоо ч чих баалмаар байна шүү. 

	— Ойлгомжгүй л бол буруу гэж хараахан болохгүй. Намдаа итгэ, намын мэргэн ухаанд итгэ. Чангахан цаг ирж байна гэж Марк хариулав. 

	Саша тамшаалснаа,  

	— Өнөөдөр биеэрээ амслаа гээд товчооны хурлын тухай ярилаа. 

	— Нягтлан бодох ий! Энэ нөгөө яах зарчмын асуудал мөн үү… 

	— За боль доо! Зарчмын асуудлыг бүх насаараа хүлээж болно… 

	— Хичээл дээр зөрөх чинь зохисгүй зүйл 

	— Намайг зохисгүй зүйл хийсэн гээгүй, улс төрөөс хөндий байна гэж буруутгаж байгаа юм. Тэгээд үүнийгээ хүлээ гэж шаардсан, ойлгож байна уу? 

	— Алдаа хийсэн бол хүлээж болно шүү дээ. 

	— Миний хүлээхийг тэд хэзээ ч үзэхгүй дээ. Ямар юмныхаа бурууг хүлээх юм бэ? Гүжирдлэг! 

	— Танай захирал чинь Глинская хэвээрээ юу? 

	— Хэвээрээ. 

	— Товчооны хурал дээр байсан уу? 

	— Байсан. 

	Марк Александрович машинаа түрүүлж явуулчхаад өөрөө явган явав. 

	Намрын тунгалаг өглөө бие сэргэм сэрүү татна. Албан хаагчид ажил руугаа яарцгааж, талхны дэлгүүрийн гадаа хүүхнүүд шуугилдан, тамхины мухлагийн дэргэд эрчүүд чимээгүйхэн эгнэн зогсжээ. 

	Марк Александрович эгч нарынхаа дотроос Соняг хэзээний онцгойлж үздэг, тэгээд ч одоо нөхөртөө хаягдаж бүр ч хөөрхий байгаа учир улам элгэмсэн өрөвдөн хайрлах ажээ. Бас Сашад ч хайртай. Яалаа гэж хүүхдийг гоочлоод байгаа юм бол? Үнэнийг л шударгаар хэлсэн байна шүү дээ, гэтэл сэтгэлийг нь тарчлааж, хийгээгүй гэм хүлээ гэж тулгасан байна. Би ч гэж бас гэмээ хүлээ л гэлээ…

	Марк Александрович Арбатын талбайг хөндлөн гарч саяын хөл хөдөлгөөнтэй Арбаттай жишихэд санаанд оромгүй эл хуль, нам гүм санагдах Воздвиженка дагуу алхав. Гагцхүү Цэргийн худалдааны дэлгүүр онгойхыг хүлээсэн бөөн улс, түүнээс арай цөөн хэсэг хүн Калинины хүлээн авах газрын тэрүүхэнд шахцалдан байхаас өөр хэн ч алга. Марк Александрович хүлээж байсан машиндаа сууж, Моховая, Охотный ряд гудамж хоёроор өгсөн Театрын, Лубянын талбайгаар дайран Ногины талбай руу явав. Тэнд хуучин Хэргийн хороо байсан урт хонгилтой, тоо томшгүй олон өрөөтэй таван давхар нүсэр том саарал байшинд Хүнд аж үйлдвэрийн ардын комиссарын газар байрлана. 

	Эх орны өнцөг булан бүрээс энэ байшинд мянга мянган хүн ирнэ. Энд бүх юмыг шийддэг, төлөвлөдөг, баталдаг ажээ. Марк Александрович Ардын комиссарын газраар эргэх тойрох ажлаа газрын дарга нараас эхэлсэнгүй, урьдын адил хэлтэс, тасгуудаас эхэллээ. Дэлхийд гаргуутай том барилга байгууламжийн дарга, Оржоникизегийн дотнын хүн Рязанов ийнхүү юуны өмнө жирийн ажилтнууд руу ирж байгаа нь тэдэнд үнэхээр аятайхан байлаа. Ингэхлээр тэднийг тоож байгаа хэрэг. Тэгээд ч тэд нар түүний ажил явдлыг уриалагхан хөөцөлдөж, төлөвлөгөөт таван жилийн сүр, бахархал хоёр болж байгаа заводын эрх ашгийн үүднээс, өөрөөр хэлбэл Марк Александровичийн хүссэнчлэн хамаг ажлыг нь шийдэж болгож өгнө. 

	Тэрээр хэлтсүүдээр оронгоо хоёр давхарт гарч хэд хэдэн хонгилоор сүлжин явснаа дахин шатаар өгсөж, өөр нэг шатаар уруудаад энэ байшингийн хөл чимээ багатай, ардын комиссар, түүний орлогчдын албан тасалгаа байдаг жигүүрт ороод ирэв. Хивс өвч дэвссэн хүлээлгийн өрөөнд байгаа харилцуур утаснууд тавьсан олон ширээний цаана нарийн бичгийн дарга хүүхнүүд сууцгаана. Тэд нар Рязановыг таних тул тэрээр урьдчилан хэлүүлэлгүй Будягины өрөө рүү орлоо. 

	Намын Төв Хорооны гишүүн, хамт цөллөгт байж Сталинтай танил болсон Будягиныг хэдэн сарын өмнө хилийн чанадаас эргүүлэн дуудаж ирүүлсэн юм. Европын томоохон гүрэнд сууж байсан элчин сайдыг ардын комиссарын орлогчоор ийнхүү томилжээ. Түүнийг дипломат ажлаас татаж авсан нь санаандгүй хэрэг биш, түүний талаар сэтгэл дундуур байсан гэдэг. Будягиний хар сахалтай хатангир царай, өтгөн хөмсөгтэй бор нүднээс ямар нэгэн зүйлийг олж мэдэх арга байхгүй. Цэргийн комиссарын шинелийг элчин сайдын өмсгөлөөр, мужийн Онцгой комиссын даргын савхин хүрмийг трестийн захирлын костюмаар сольсон энэ ажилчин сэхээтнүүд Марк Александровичийн хувьд Хувьсгалын сүрт үзэл санаа, Диктатурын бүхнийг бут ниргэх хүчний бодит биеллийг илтгэдэг билээ. 

	Дөрөвдүгээр зуухны тухай ярьж байгаа ажээ. Энэ зуухыг төлөвлөгөөний ёсоор найман сарын дараа асаах бус таван сарын дараа буюу Намын Арван долоодугаар их хурлын өмнө асаах ёстой болжээ. Аж ахуйн ашиг сонирхол улс төрийн зайлшгүй шаардлагаас болж хохирч байгааг Марк Александрович, Будягин хоёрын хэн хэн нь ойлгож байгаа билээ. Гэвч Сталины таалал тийм байжээ. 

	Бүх юмаа ярилцсаны дараа Марк Александрович,  

	— Танай охинтой нэг сургуульд сурдаг миний зээ Саша Панкратовыг та таних уу? гэж асуув. 

	— Танина гээд Будягины царай дахиад төв болов. 

	— Шал дэмий явдал…

	Марк Александрович Будягинд хэргийн учрыг ярьж өгөв. 

	— Саша шударга залуу гэж Будягин өгүүлэв. 

	— Нягтлан бодох ухааныг улс төргүй болгосон гээд байгаа, та бодоод үзээч! Тэдний захирал нь Глинская, би түүнийг танихгүй, та танина. Танд яршигтай биш бол нэг ярихгүй юу. Залуу хайран байна, тонилгочихно шүү. Би Чернякт хэлж болох сон, гэхдээ районы намын хороо хүргэмээргүй байна. 

	— Черняк нарийн бичгийн даргаа хэдийн больсон 

	— Яагаад? 

	— Тэгээд… 

	— Бид чинь юунд хүрэх болж байна?

	Будягин дал мөрөө хавчив. 

	— Их хурал нэгдүгээр сард…гээд ямар нэг завсаргүй – Сашка тун сайн хүү, манайхаар ирдэг юм. Хачин юм даа, надад юу ч яриагүй шүү. 

	— Тэр чинь хүнээс тусламж гуйдаг хүн биш дээ. 

	— Глинская ямар нэгэн юм хийж чадах болов уу? хэмээн Будягин эргэлзэв. 

	— Мэдэхгүй юм. Би ямар ч байсан түүнийг хэмлүүлэхгүй. Залуусыг эрэмдэглүүлж болохгүй, тэд амьдралаа дөнгөж эхэлж байна. 

	— Одоо ч ийм явдал ганц чиний зээд тохиолдож байгаа ч биш шүү гэж Будягин хэлэв. 

	Марк Александрович доошоо үсчин рүү бууж үсээ засуулаад, сахлаа яагаад ч юм хусуулав. Тэгтэл үсчин үнэртэй ус шүршчихлээ. Хурц үнэр нь сэтгэлд таараагүй тул сахлаа хусуулсандаа харамсав. Ийнхүү хөндлөнгийн нялуун үнэртэн ханхлуулсаар коллегийн гишүүдийн гуанз руу орлоо. 

	Буфетийн худалдагч хүүхэн түүн рүү эргэж харав. 

	— Нөхөр Рязанов гуай, таныг нөхөр Сёмушкинтай уулзаарай гэсэн шүү.

	Тэрээр дээшээ гарав. Оржоникизегийн нарийн бичгийн дарга Анатолий Сёмушкин Марк Александрович яг хэрэг болсон үед ойр байгаагүйд дурамжхан буйгаа илэрхийлэн хайнгахан мэндлэв. Сёмушкин хэнийг ч байсан “чи” гэдэг, Сергогоос3 өөр хэнийг ч тоодоггүй учир түүнээс Сергогоос дутуугүй айцгаадаг билээ. Иргэний дайны үед түүний туслах байж байгаад хорин нэгэн оноос буюу Өвөр Кавказад байхад нь ч, Төв шалган байцаах комисс ба Ажилчин тариачны байцаан зааварлах газар байхад нь ч, одоо энэ Хүнд аж үйлдвэрийн ардын комиссарын газар ч туж нарийн бичгийн дарга нь яваа. 

	Сёмушкин дуурайхын аргагүй албархаг болж ирээд хямсгар дурамжхан царай гарган утасны номер эргүүлэв… 

	— Нөхөр Рязанов утсан дээр ирээд байна…

	Тэгээд харилцуурыг Марк Александровичид өгөв. 

	…Түүнийг дөрвөн цагт Кремльд хүлээж байх болжээ…

	Чухам үүний учир дуудсан гэдгийг Марк Александрович гадарлаж байжээ. Гэвч буцах билетийг нь хэдийн өгсөн учир уулзахаа больсон хэрэг гэж дотроо шийджээ. Гэтэл одоо дөчин минутын дараа мань хүн Сталины дэргэд байж байх нь.

	Сёмушкин өөр нэг аппаратаар Бобринскийн химийн комбинаттай холбоо барьтал цаадуул нь Григорий Константинович талбай руу яваад өгсөн гэж хариулав. Гэвч Сёмушкин Рязановыг Оржоникизегийн зааврыг авалгүй Сталинтай уулзсанаас хоцорч очсон нь дээр гэж үзэж байгаа бололтой түүнийг дэргэдээ барьж ийш тийш нь утасдсаар байлаа. Харин Марк Александрович тэгж санахгүй байв. Сёмушкин дээд түвшинд зөвхөн эргэлдэж байгаа бол мань эр энэ түвшинд хөдөлгөж байгаа хүн. Тийм учраас Сёмушкиний нарийн бичгийн даргархсан санаархал түүнд садаа болох ёсгүй. 

	Тэрээр уужуу тайван байлаа. Гагцхүү үсчний газрын хөндлөнгийн үнэр л саад болж байв. Ийм ариухан байдалтай Кремльд, Сталин руу очно гэдэг мулгуу хэрэг. Мань хүн үсчинд дахин очиж толгой түрүүгээ мулз угаав. Үсчин сандал дээр байгаа хүнээ орхичхоод Марк Александровичийн өмнө алчуур барин зогсоно. Хагасхан цагийн өмнө өөртэй нь халзарч яваа эрэгтэйчүүдийн тухай тоглоом болгон ярьж байсан нөгөө хээгүй Марк Александрович нэгэнт өөрчлөгджээ. Эзэрхэг царай нь ялангуяа нүдний шилгүй байгаа үедээ бүр ч өршөөл энэрэлгүй харагдана. 

	Марк Александрович явсаар Троицкийн хаалга руу очиж үүдний жижигхэн цонхоор намын батлахаа үзүүлэв. Цонх хаагдсанаа дахин нээгдэж, шилний цаана цэргийн хүний бараа зурсхийж цонхоор шагайваас Марк Александрович сая түүнийг тогтож харлаа. 

	— Танд зэвсэг бий юү? 

	— Байхгүй 

	— Цүнхэнд чинь юу байна?

	Марк Александрович цүнхээ өргөөд нээж харуулав. 

	Жижүүр түүний намын батлахын завсар пропуск хавчуулан буцааж өгөв. 

	Тусгай орцны үүдэнд винтов буутай хоёр байлдагч зогсжээ. Харуул намын батлахынх нь зургийг анхааралтай харснаа нүүр рүү нь албаны гярхай харцаар нэгэнтээ сонжин ширвэв. Марк Александрович хувцсаа авсаархан өлгүүрийн тэнд өлгөчхөөд гурван давхарт гарлаа. Тасалгааны үүдэнд энгийн хувцастай нэг хүн бичиг баримтыг нь дахин шалгав.

	Ажлын цэлгэр өрөөнд Поскрёбышев ширээний ард сууж байв. Марк Александрович түүнийг анх удаа харж байгаа нь энэ бөгөөд яасан ширүүн нүдэнд хүйтэн царайтай юм бэ гэж бодов. Рязанов нэрээ хэллээ. 

	Поскрёбышев түүнийг дараачийн хүлээх өрөө рүү дагуулан орсноо өөрөө цаашаа орж хаалгаа сайн татаж хаалаа. Дараа нь буцаж ирээд,  

	— Нөхөр Сталин таныг хүлээж байна гэв. 

	Сталины ажлын өрөө том, цэлгэр урт ажээ. Зүүн гар талын ханан дээр ЗСБНХУ-ын нэг их том газрын зураг өлгөөтэй байна. Баруун гар талд цонхнуудын хоорондох зайд номтой шүүгээнүүд тавьжээ. Наад талын буланд тавиур дээр том глобус, алсын буланд ардаа олбогт сандалтай бичгийн ширээ байна. Тасалгааны голд ногоон цэмбэн бүтээлэгтэй урт ширээ, сандлууд байна. 

	Сталин өрөөн дундуураа нааш цааш холхиж байснаа хаалга нээгдмэгц зогтусав. Тэрээр бараг бор өнгийн хамгаалалтын материалаар хийсэн френч цамцтай, мөн тийм өмднийхөө шуумгийг савхин гуталдаа дарж өмсжээ. Дунд зэргийн нуруутай хүнээс чацаар нам юм шиг санагдах боловч чийрэг бадируун, яльгүй монголжуу нүдтэй, цоохордуу нүүртэй аж. Нарийхан магнай дээр хөвсийх өтгөн үс нь бууралтах аяс оржээ. Сталин Марк Александровичийн өөдөөс хэд хөнгөхөн алхаад гараа өгөв. Энэ нь энгийн түвшин байдлыг илтгэвч Сталин ийнхүү гар барьж байгаагийнхаа ач холбогдлыг ухамсарлаж буй нь тодорхой. Дараа нь ширээний араас хоёр сандал татаж гаргав. Тэр хоёр суулаа. Марк Александрович Сталины нүдийг тун ойрхноос харж таарсанд цахилсан цийлгэр бор нүд нь хөгжилтэй ч юм шиг санагдав.

	Марк Александрович барилгын ажлын ерөнхий байдлыг тайлбарлан илтгэж эхлэв. Сталин тэр даруй яриаг нь тасалж,  

	— Нөхөр Рязанов, цаг битгий гарзад. Барилга хаа барьж байгаа, яах гэж барьж байгааг Төв Хороо, түүний нарийн бичгийн дарга мэднэ гэв. 

	Тэрээр илт гүрж аялгатай ярих ажээ. Барилга байгууламжийн явцын талаар сайн мэдэж байгааг нь Марк Александрович бүрэн ухаарлаа. 

	— Комсомолчид зугтаж байна уу? 

	— Тийм 

	— Тэгвэл зугтаалгах гэж дайчилсан байх нь ээ! Олон хүн зугтаасан уу? 

	— Наян хоёр хүн

	Сталин харц нэвт шувт сонжин харах аж… 

	— Танилцуулгаа үзүүл дээ.

	Марк Александрович цүнхнээсээ ажиллах хүчний хөдөлгөөний хүснэгтийг гаргаж зохих хүснэгтийг үзүүлэв. 

	— Нөхөр Рязанов та яагаад өөрийгөө гүжирдээд байна?! Хэрэв аль нэг заводоос наян хоёрхон хүн зугтсан бол тэр заводын дарга баатар шиг бардам байх байлгүй. 

	Тэрээр инээмсэглэв. Хоёр нүдийг нь тойрсон үрчлээс илт тодроод явчихлаа. 

	Марк Александрович тоног төхөөрөмж нийлүүлж байгаа заводын талаар гомдол мэдүүлэв. Сталин тэр заводын дарга хэн болохыг асуув. Нэрийг нь дуулаад,  

	— Ухаантай хүн биш, хамаг ажил нураачихна гэв. 

	Түүний нүд гэнэтхэн барынх шиг шаргалтан гөлийж, нөгөө хүнийг занах мэт гялсхийв. Марк Александрович тэр даргыг хүнд нөхцөлд орчихсоноос биш сайн ажилтан гэж санадаг ажээ. 

	Рязанов хамгийнхаа ярвигтай асуудалд орлоо. Тэр нь мартен зуухны хоёрдугаар цехийг барих асуудал. 

	— Нэг жилийн дотор барьчих уу? 

	— Үгүй ээ, нөхөр Сталин. 

	— Яагаад? 

	— Би техникийн балмад явдалтан биш.

	Тэгж хэлэнгүүтээ хэлсэн юмнаасаа айчхав. Сталин түүнийг анхааралтай ширтэн харлаа. Нүд нь дахиад л шарлан гөлийж, нэг хөмсөг нь хөндлөн болчхов. Тэрээр үгээ сунжруулан зөөж,  

	— Тэгвэл Төв Хороо техникийн балмад явдалтан байх нь ээ? гэж асуулаа. 

	— Би буруу хэлчихлээ, та уучлаарай. Би ингэж хэлэх гэсэн юм. 

	Мартен зуухны цехийн хоёрдугаар ээлжийг яагаад ирэх онд дуусгаж болохгүйг Марк Александрович тодорхой үнэмшилтэй илтгэв. Сталин сайн тэнийдэггүй юм уу гэлтэй гаанс атгасан солгой гараа цээжиндээ наан анхааралтай сонслоо. 

	— Та шударга ярилаа. Юу ч байсан амлаж байдаг коммунистууд бидэнд хэрэггүй. Үнэнийг хэлдэг коммунистууд бидэнд хэрэгтэй. 

	Сталин үүнийг инээд мишээлгүй тун дорвитой хэлсэн нь нийт улс даяарт зориулагдсан болой. Марк Александрович үргэлжлүүлэн илтгэх гэтэл Сталин тохойд нь хүрч,  

	— Би таныг сонслоо, одоо та намайг сонс гэв. 

	Тэрээр төмөрлөгийн үйлдвэрийн тухай, Дорнодын тухай, хоёрдугаар таван жилийн тухай, улс орныг батлан хамгаалах тухай ярилаа. Намуувтар дуугаар аажуухан, зөөлхөн бөгөөд бичээчид дуудан өгч байгаа мэт тодхон ярина. Нийтээр мэдэх юмыг ярьж байгаа боловч одоо түүнийг сонсоход шинэ, гойд жинтэй мэт санагдана. Харин Марк Александровичийг элдвээр татгалзахаас болгоомжилсон мэт дөрөвдүгээр зуухны талаар юу ч дурссангүй. Хэрэв Марк Александрович зөрвөл Сталин хүлээж авахгүй, тэгвэл зөрсөн хүнд л муу юм болох билээ. 

	— Та хэзээ буцах вэ? гэж Сталин босох зуур асуув. 

	— Өнөөдөр гээд Марк Александрович мөн босов. 

	— Хэрэв бололцоотой бол хоёр хоногоор хойшлуулахгүй юу. Таныг Улс төрийн Товчоон дээр сонсоход нөхдөд сонин болно гэж би санаж байна.

	 

	Сталинтай ярьж байхад Марк Александровичийн сэтгэл түгшин нэг л хачин оргиод байсан нь зүгээр болж агуу их юманд шүргэсний бишрэлийн сэрэл үлдэв. Түүний бариулж байгаа жишиггүй нүсэр барилга байгууламжийн ажлыг явуулахад төмөр мэт зориг хэрэгтэй. Дээд талд нь Сталины төмөр мэт зориг байгаагүй бол мань хүн ч өөрийнхөө зоригийг тэгж гаргаж чадахгүй сэн. Сталины дур зориг тун чиг хатуу билээ. Яая гэх вэ дээ! Түүхэн эргэлтүүдийг зөөлөн сэтгэлээр хийдэггүй юм чинь. 

	Ардын комиссарын газрынхан Марк Александровичийн Сталинтай ярьсан зүйлийг мэдсэн тул холбогдох хүмүүс хэдийн Улс төрийн Товчооны шийдвэрийн төсөл хийгээд эхэлжээ. Ерөнхий газрын ажилтнууд, бичээч, буфетийн үйлчлэгч гээд орой, шөнө хэрэг болох хүмүүс цөм ажил дээрээ үлдэв. Шийдвэрийн төсөлд санал өгсөн байвал зохих коллегийн гишүүд утсаар дуудмагц Ардын комиссарын газар ирэх ёстой, тэгээд баримт бичгүүдийг өглөө гэхэд Төв Хороонд бие хүн авч очно. 

	Сталины юу ярьсныг Марк Александровичаас нэг ч хүн асуусангүй. Дам яриа ямар нэг юмыг гажуудуулж магад. Сталин хэрэгтэй гэж үзсэн зүйлээ өөрөө ард түмэндээ ярьдаг шүү дээ. Марк Александрович хугацаа, барилга байгууламжийн нэрийг л хэлсэн, чухамдаа энэ бол Сталины таалал билээ.

	Хоёрдугаар цехийг барьж дуусгах хугацааг нэг жилээр хойшлуулсан явдал гол юм байлаа. Металл бүх юмны үндэс учраас ийнхүү хойшлуулсан нь хоёрдугаар таван жилийн төлөвлөгөө зохиоход шинээр, бодитойгоор хандах бололцоог бий болгож байгаа хэрэг.

	Будягин шийдвэрийн төсөл боловсруулахад мөн оролцож байснаа явчхаад өглөө найман цагт ирж үг дуугүй зөвшөөрсөн санал өгөв. 

	Будягин Марк Александровичтай үерхдэгийн хувьд ярианы тухай асуувал асуух л байсан. Будягин асуусангүй. Түүнд Сталины эсрэг санаа бий гэдгийг Марк Александрович таамаглаж байлаа. Гэхдээ энэ нь улс төрийн зөрөлдөөн биш гэдэгт өчүүхэн төдий ч эргэлзээгүй. Их л бодож хувийн ямар нэгэн юм байгаа. Найзлахаа больсон нөхдийн харьцаа тиймэрхүү байдаг шүү дээ. Хилийн чанадаас эргүүлэн дуудаж, дээгүүр ч гэсэн хоёрдугаар зэргийн албан тушаалд томиллоо гэж гомдсон байж болох юм. Энэ албан тушаал нь бүр жижиг тушаалд шилжих нэг шат ч байж мэднэ. 

	Оржоникизе ирэв ээ. Марк Александрович илэн далангүй өөриймсөг байдаг хүн чухам тэр билээ. Оржоникизе их ууртай, хуйхалж мэдэх хүн гэхдээ тэр нь дорхноо арилдаг, өрөвчхөн сэтгэлтэй гэдгийг бүгд мэднэ. Өмнө зүгийн нэгэн жижигхэн заводын дарга байхад нь өнөөгийн энэ албан тушаалд дэвшүүлж, улсын гол металлургич болгосон болохоор Марк Александровичийн хүү дээгүүр яваа нь Оржоникизегийн ач билээ. Серго хэрэгтэй хүнийг олж чаддаг, түүнийг хамгаалдаг, ажиллах боломж олгодог хүн. 

	Тэрээр нүсэр том бичгийн ширээний ард сууж байв. Сэлхэрсэн нүүртэй, махлаг бүргэд хамартай, буурал суусан халимагтай, өтгөн хэр нь урт богино юм шиг сахалтай ядарсан царайтай эр. Кителлийнх нь дээд талын товч задгай, цаанаас нь цухуйх ягаан цамцны намхан зах махлаг хүзүүнд нь эвтэйхэн наалдана. Тасалгааных нь цонх нарийхан хөндлөн гудмын хуучны бяцхан сүм рүү харжээ. Ийм сүм олонтой Яуза, Солянка, Москва голоор хашигдсан Москвагийн хуучин энэ гудамжинд энэ бяцхан сүмийг газрын хөрснөөс арчилгүй үлдээсэн байхыг бодоход аль нэг байдлаараа дурсгалтай байсан юм байлгүй. 

	— Эр хүн!

	Энэ магтаал Улс төрийн Товчооны шийдвэрийн төсөлд ч хамаатай, Сталины өмнө Марк Александрович мэгдэж сандралгүй таашаалд нийцсэнд ч хамаатай байв. Бас өөрт нь ч хамаатай байжээ. Юу гэвэл, сайн хүн шилж авч чадсан, ер нь төвөгтэй, хариуцлагатай нөхцөлд бүрэн найдаж болох хүмүүсийг сонгон авч чаддаг хүн. 

	— Яригтун!

	Марк Александрович болсон яриаг ярьж өгөв. Оржоникизе Сталины үг болгоны чин санааг ухааран ойлгохыг оролдох мэт чих тавин сонсов.

	Сталинтай уулзсан нь холдох тутам Марк Александровичид энэ явдал улам сүртэй болж байх шиг санагдана. Ийм уулзалт энэ яваа насанд нэг л тохиолдоно. Суу билгээрээ эрин цагаа гийгүүлсэн агуу их хүнийг ухааран ойлгосондоо л баярлахын гол учир байлаа. 

	— Би техникийн балмад явдалтан биш… Яг тэгж хэлсэн үү? Хэмээн Оржоникизе инээд алдаж асуув. 

	— Яг тэгж хэлсэн 

	— Тэгвэл Төв Хороо техникийн балмад явдалтан байх нь ээ? гэж Оржоникизе дахин инээд алдаж давтан асуув. 

	— Яг тэгж асуусан

	Оржоникизе бүлтгэрдүү том бор нүдээрээ түүнийг тун нухацтай ширтэн харав. 

	— Төв Хороо руу аравт очно шүү. Илтгэл таван минут, илүү хугацаа өгөхгүй, үүнийг бодолцоорой. Зөвлөлт засгийн төлөө ухуулаад байхын хэрэг байхгүй, чамд юу хэрэгтэйгээ л тодорхой яриарай. Асуусан юманд нь л хариулаарай, хөндлөнгийн үгийг тоохын хэрэггүй. Биеэ битгий бариарай, намайг цуг байгаа л гэж бод!

	 

	Илтгэл тавих хүмүүсийн өрөөнд ширээн дээр ус нь буцалж байгаа халуун тогоо, хэрчсэн нимбэг, хачиртай талх, лонхтой рашаан зэрэг тавиастай. Буфетийн худалдагч, үйлчлэгч хүн гэж алга. Ханын дагуу болон цонхны дэргэд материал бичиж бэлтгэхэд зориулсан бичгийн авсаархан ширээнүүд байна. 

	Мужийн намын хорооны нарийн бичгийн дарга нар, ардын комиссар тэдгээрийн орлогчид, ерөнхий газрын дарга нар, цэргийн хэдэн дарга, Кавказаас ирсэн хэсэг хүмүүс хэзээ дуудахыг хүлээж байна. 

	Нарийн бичгийн дарга настай авгай “Нөхөр тэр… хуралд орно уу” гэж зарлана.

	Хэрэв хэсэг хүнийг бөөнд нь дуудаж байгаа бол тэрээр “Тийм мужийн нөхөд” гэх буюу “Тийм ардын комиссарын газрын нөхөд” гэж хэлнэ.

	Марк Александровичийг овгоор нь дуудлаа. 

	Тэрээр нарийн бичгийн дарга нарын ажиллаж байсан өрөөг дамжин хурлын тасалгаанд ормогц эгнүүлэн тавьсан олбогт сандлууд дээр сууж байгаа хүмүүсийг үзэв. Тэргүүлэгчдийн ширээний ард Молотов зогсоно. Түүний баруун гар талд индэр, зүүнтээхнүүр архан талд нь туслах нь, түүнээс зүүн тийш хурдан бичигч бүсгүйчүүл сууцгаажээ. 

	— Нөхөр илтгэгч, наашаа ирнэ үү!

	Молотов индэр рүү заав. Дотор талд нь “Илтгэгчид таван минут” гэсэн гэрэлтэй самбар байх аж. Индрийн эсрэг талд хаалганы дээр Кремлийн цагтай төстэй алтан зүүтэй хар цаг өлгөөтэй байна.

	Сталин гуравдугаар эгнээнд сууж байв. Түүнээс зүүн тийш эгнээгээ дуустал сандал эзэнгүй байгаа нь тэрээр чөлөөтэй гарч болно гэсэн үг. Сталины тасалгаа дундуур холхих зуршилтайг Марк Александрович дуулсан билээ. Харин энэ удаа Сталин цаад өдрийнх шигээ боссон ч үгүй, нааш цааш холхисон ч үгүй. 

	Марк Александрович шийдвэрийн төслийг товчхон тайлбарлав. Тэрээр улс төрийн ярианд дассан хүмүүст үнэмшилтэй техникийн хэлээр товч тодорхой ярилаа. Дөрөвдүгээр зуухыг хугацаанаас нь өмнө оруулах гэж байгааг цохон тэмдэглээд мартен зуухны цехийн хоёрдугаар ээлж хойшлогдож байгааг цухас дурдах төдийгөөр өнгөрөв. Сүүлчийнх нь нэгдэхээс чухал зүйл. Гэвч өнөөдөр энд чухам Марк Александровичийн цохон дурдсаныг онцлох нь чухал. 

	— Асуулт байна уу? гэж Молотов асуув.

	Шийдвэрийн төслийн мод нийлүүлэх тухай хэсэгт Ойн аж үйлдвэрийн ардын комиссарын газрын зөвшөөрөл алга гэж нэг хүн хэлэв. 

	Марк Александрович хариулж амжсангүй. Гэнэтхэн нам гүм болоод явчихсан чинь мань хүнд Сталины дуу сонсогддог байна. 

	— Нөхөр Рязанов комбинат руугаа очиж металлаа гаргаг. Нөхөр Рязановыг цаас төдийхнөөр саатуулах нь буруу хэрэг болох юм…

	Тэрээр өөрийнхөө үгийг сонсгох гэж бусдыг албадан хүчлүүлж тэс өөр тийшээ харчхаад маш аяархан ярих ажээ. 

	— …Бид нөхөр Рязановгүйгээр холбогдох зөвшөөрлийг авч чадна гэж би бодож байна. Бодож боловсруулсан шийдвэр байна, элдэв муу юм нэхээгүй байна, тийм учраас намын даалгаврыг биелүүлэхэд нь нөхөр Рязановт бид тусалж чадна. 

	Сталин яг эхэлсэн шигээ гэнэтхэн чимээгүй болов. 

	Өөр хэн ч асуулт тавьсангүй. 

	Хувьсгалын өмнө ямбатных байсан Арбатын нэг байшинд айлуудыг шахаад оруулчихсан тул одоо хамгийн олон айлтай байшин болжээ. Гэхдээ зарим айл хуучин хэвээр олон өрөөтэй үлдэж чадсан нь хотын бэртэгчнүүдээс нийгмийн шинэ байгууллыг давсан бяцхан ялалт юм. Ийнхүү ялагчдын дотор нь оёдолчин Шарок байсан хэрэг. 

	Шарок маяг гоё хувцас оёх газрын гар хөлийн үзүүрийн бандиас эсгүүрчин, мастер, тэгээд эцэст нь эндхийн эзний ганц охины нөхөр хүртэлх эрх тушаалын замыг туулсан ажээ. Энэ зам оёдлын газрыг өвлөж авснаар дуусах байсан боловч хувьсгал саад болж түүнийг нь улсынх болгожээ. Шарок оёдлын үйлдвэрт ажиллаж хажуугаар нь гэрээрээ юм оёж ашиг хонжоо олдог болов. Гэвч тэрээр санхүүгийн хянан байцаагч нартай хэзээ ч тааралдахгүй хэмээн ихэд болгоомжлох тул маш найдвартай хүнээр дамжуулж ярихаас нааш мань хүнээр юм оёулах арга байхгүй. 

	Түүнээс гадна энэ оёдолчин дунд зэргийн бялдтай, цэх нуруутай, эмэгтэйчүүдийн хувцас хэрэглэлийн эзний ёсорхог намба төрхтэй, сайхан толиотой өтөлж яваа эр билээ. Долоо хоногийн зургаан орой хүзүүн дээрээ хулдаасан метр тохчхоод ширээний ард материал дээр эсгүүрийнхээ ормыг бүдэгхэн зурж, эсгэж, оёж, оёдлоо индүүдэж зогсоно. Мөнгө олж байгаа нь тэр. Морины уралдаанд мөрийцөх ясны хорхойтой, ням гаригийг морин тойруулгад өнгөрүүлнэ. 

	Орон сууцны захиргаа, айл хөршийнхөн болон элдэв санамсаргүй хэрэг явдлаас хэзээ ямагт айж байдаггүй сэн бол хөгшин Шарок аж амьдрал, хувь тавилантайгаа эвлэрэх байсан биз. Их хүү Владимир нь алт мөнгөний дэлгүүр тонож байж шоронд найман жилээр заагдсан нь санамсаргүй явдлуудын нэг билээ. Эхийгээ дуурайсан болохоор сармагчинтай адилхан тэр болчимгүй толгойтод мань хүн урьд нь ч итгэдэггүй байсан. Гэвч Владимир “Прага” рестораны дэргэдэх тогоочийн сургуулийг төгсөөд гэртээ цалин авчрах болсныг нь их юм гэж боддог байжээ. Одоогийн тогооч хуучин цагийнханд хаана ч хүрэхгүй нь мэдээж, одоогийн рестораны байж байгаа царайг! Гэхдээ бие бялдар дорой, ном хичээлд авьяасгүй Владимирт мэргэжлийг нь азтай сонгосон хэрэг. Морин уралдааны мөрий хөөсөөр байгаад өвгөн Владимирын мөрийтэй хөзөрддөгийг нь төдийлөн тоодоггүй байжээ. Харин тонуул дээрэм хийнэ гэж юу гэсэн үг вэ? Энэ бол зөвлөлтийнх битгий хэл ямар ч хуулиар гяндан шүү дээ. 

	Шарокийн бага хүү Юрий бол Москвагийн хүний адаг шаар үүрлэсэн Смоленский зах, Проточный хөндлөн гудмууд гээд Арбатын хороололд өсөж торнисон нямбай даруу, зальжин хянуур хөвүүн юм. Ахынхаа хулгай хуудмаар аж төрж байгааг гадарладаг ч гэсэн гэрийнхэндээ юу ч ярьдаггүй, байгаа нийгмийнхээ хууль ёсноос урьдаар гудамжны хууль ёсыг дагах илүү дуртай нэгэн аж. Тэрээр хувьсгал өөрт нь чухам ямар хохирол учруулсныг мэдэхгүй хэр нь ямар ч байсан хохирол учруулсан гэдэг үзэл хар багаас нь толгойд нь шингэжээ. Өөр нийгэмд яаж аж төрөх байснаа эс төсөөлөвч ямар ч байсан дээр амьдрах байсан гэдэгт үл эргэлзэнэ. Шинэ амьдралын эздийг тэдний гэрийнхэн ад үзэн ёгтолж нөхөд хэмээдгийг тэрээр сургуулийнхаа комсомолын гишүүдийг нэрлэх үг болгожээ. Тэр шазруун идэвхтнүүд орчлон дэлхий өөрсдийнх нь өмч мэт авирлана. Тэгэхэд сургуулийн комсомолын үүрийн нарийн бичгийн дарга байсан Саша Панкратов индэр дээр гараад хурц тодорхой ярьж эхлэхэд Юра өмгөөл, ивээлгүй мэт хөөрхий болдог билээ. 

	Тэрээр улс төрийг үзэн яддаг, инженерийн мэргэжлийг яльгүй ч гэсэн эрх зоргоороо байх нөхцөл олгох цорын ганцхан боломжийн зүйлд тооцно. Энэ төлөвлөгөө нь бас л ах нь баривчлагдсантай холбогдсон нэгэн тохиолдлоос болж өөрчлөгджээ. Хөгшин Шарок өмгөөлөгч хайж, захиалга өгдөг хүмүүстэйгээ зөвлөлдсөөр эцсийн бүлэгт таван зуун рублиэр хийхийг зөвшөөрсөн нэг өмгөөлөгч олжээ. Энэ бол маш их мөнгө. Шарок тийм мөнгийг гэрчгүй өгөхөөсөө болгоомжлон Юрийг дагуулж очжээ. Өмгөөлөгч багц мөнгийг тоолж ч үзэлгүй, ширээнийхээ нүдийг татаад тийш нь тоомжиргүй хаячихжээ. Тэр хоёрын айлчлал үүгээр дууссан боловч Юрий алталсан жаазтай уран зургууд, шүүгээний шилний цаана байгаа алтан үсэгтэй номуудыг олж харж амжжээ. Тэрээр ийм юм хараахан үзээгүй билээ. 

	Хөгшин Шарок гадаа гарсан хойноо,  

	— Хүмүүс ч аж төрж чадах юм даа… хэмээн атаархан санаа алджээ.

	Гэтэл сайх өмгөөлөгч шүүхийн хурал дээр Юрад улам илүү сэтгэгдэл төрүүлжээ. Эрүүндээ бага шиг цэвэрхэн сахалтай үрчгэр нүүртэй энэ давжаа эр пролетарийн догшин шүүхийг санасан зүгтээ мушгиж байлаа. Ямар ч атугай залуу Шарокт л тэгж байх шиг санагджээ. Тэр өмгөөлөгч хуулийн зүйл ангиудыг цувруулан урсгаж, элдэв ов мэх, арга чарга сүвэгчлэн, гэрчийн шинэ этгээдүүдийг шаардан олуулж, хэргийн байдалд дахин шинжилгээ хийлгэж, шүүгч, прокурор хоёрыг ёж үгээр утаж хэдэрлэнэ. Албархаг шүүгч, гэтэлшгүй прокурор хоёрын мэдэлд хууль ёс байгаа хэр нь өөрсдөө түүнээс айгаад байгааг залуу Шарок олж мэдсэн нь амьдралынх нь төлөвлөгөөг тодорхойлсон нээлт болжээ. Өмгөөлөгчийн албанд хүрэх зам дээд сургуулиар дамжина, дээд сургуульд хүрэх зам комсомол, үйлдвэрээр дамжина. 

	Тийнхүү Юрий Шарок есдүгээр ангид комсомолын гишүүн болов. Арбатын сэхээтний хүүхдүүд голлосон сургуульд ажилчны хүүхэд өндөр үнэлэгддэг болохоор мань хүн ажилчны хүү хэмээн биеэ даасан шинжтэй байдаг нь охидод нэг л учир битүүлэг санагддаг байжээ. Ялангуяа ухаалаг, юм боддог, идэвхтэй охид түүнд сүйд болно. Охид түүнийг хүмүүжүүлж, хувь хүнийг бүрэлдүүлж байгаа юм шиг өөрсдөд нь санагдана. Энэ төлөв сайхан залуу тэр гэнэн цагаан сэтгэлтэй охидын нүдийг гойд татдаг байжээ. 

	Шарок дараа нь үйлдвэрт ажиллаж байхдаа урьд өмнө үгүйлэгдэж байсан өөртөө итгэх итгэлийг олж авчээ. Ажилчин! Дандаа цэвэрхэн байдаг ажлын хөх хувцас өсгөлөн биед нь сайхан зохино. Ажилчны хээгүй зан нэрийдлээр дэндүү сэхээтэн занг өширхөх, зарчимч байдал нэрийдлээр муйхарлах зэрэг зантай боллоо. Сургуульд үг дуугүй, даруухан байсан хүн чинь нийтийн өмнө юм ярьж сурах нь хожмын өмгөөлөгчид хэрэг болно хэмээн зүйтэй ухаарч одоо болохоор хурал дээр үг хэлэх нь элбэг.

	Шарок дээд сургуульд байхдаа ямар нэг гайхуулах юм байсангүй, гэхдээ олон нийтийн ажилд оролдлого зүтгэлтэй хүн гэдгээ харуулжээ. Өөрөө ч аль нэг юмаар бусдаас ялгарахыг бодсонгүй. Хорлон сүйтгэгч, ажил санаатай саатуулагч, нугалаа гаргагчийн тухай мэдээ сэлт сониноор дүүрэн байх. “Хэргийг нь уудлан илрүүлье! Хайр найргүй залхаая! Хөөн дотортнууд! Устгая! Гүйцэж даръя! Үндсээр нь үгүй хийе! Үндэс хорыг нь тасалъя! Газрын хөрснөөс арчъя!” Шарок энэ үгс, энэ товчхон авч хаагуур нь ч гарахын аргагүй үг хэллэгээс буун сум мэт айна. Тэрээр бүх юмны учрыг сайн ойлгож, бүх юмыг сийрэгхэн цэгнэн үзнэ. Дээд сургууль төгссөнийх нь дараа муж руу, районд, ардын шүүхэд буюу прокурорын газар явуулна. Өмгөөлөгч болох санаатай тухайгаа мэдээж үг ч цухуйлгахгүй. Хэрэв цухуйлгавал хариуд нь “Шарок, чи зайлсхийж байна шүү!” гэсэн үг л сонсоно. Тэгж шаргуу тэмүүлж яваа зорилгоос үнэхээр ухрахад хүрнэ гэж үү дээ? 

	 

	Эцэг нь Юрад костюм хийж өгөв. Өмд нь урт өргөн шулхнагтай, пиджак нь бэлхүүсээрээ нарийн, мөр нь товхгор, энгэр нь зөөлөвчтэй богиновтор хийцтэй, хамгийн сүүлчийн “чарльстон” хэмээх маяг. Цэнхэр нүдэн Юра энэ костюмаа өмсчихлөөр тун дориун харагдана. Даавууг нь Тверийн гудамжны торгсиноос4 худалдаж авсан ажээ. 

	— Арбатын торгсинд айл хөршийнхөн чихэлдэж өлөн нүдлээд байцгааж байгаа. Тэд нар чинь Шарокийнх алтаа дарсан улс гэж хэлнэ, зажлахгүй залгиж, дүлэхгүй гаргах улс шүү дээ гэж эцэг нь өгүүлжээ. 

	Өвгөн алтан бугуйвч, алтан чагтан товчнууддаа хэчнээн харуусаж байсан боловч Москвад олигтойхон газар ажилд орохын тулд аятайхан хувцасласан байх хэрэгтэйг ойлгож байжээ. Харин ч савхин хүрэм, давуулж товчилдог захтай цамцны үе өнгөрөөд байгаа нь яамай. Хэдийгээр хар амиа бодож гэр орон, үр хүүхдээ хайхардаггүй ч гэсэн Шарок бага хүүгээ өөрийнхөө залуу байхтай зүйрлэн түүнд эцэг хүнийхтэй төстэй сэтгэлээр ханддаг байжээ. Юрийг Москвад суулгахын тухайд бол өвгөн үнэхээр сонирхож байжээ. Учир юу гэвэл орон сууцны захиргаа тэртэй тэргүй хоёр дахь өрөөг нь илүү үзээд байгаа юм чинь. Юрийг гараад явчихвал тэр өрөөг дор нь хураачихна. 

	— Танил тал хэрэгтэй, танил талтай болж үзээрэй гэж тэрээр Юраг сургамжилна. 

	Гэвч Юрий үйлдвэрээс ч, дээд сургуулиас ч найзтай болж чадаагүй. Нөхдөө гэртээ дагуулж ирэх хориотой. Хамаатан саднууд нь ядуу зүдүү, дараа болохоос өөр юмгүй тул гэртээ ч урьдаггүй, өөрснөө ч очдоггүй аж. Чөлөөт цагаа эцэг нь морин тойруулгад, эх нь сүмд барна. Хүүхдүүддээ улаан өндөгний баяраар нарийн талхны булан, шар тосны баяраар хуймаг хийж өгснөөр баярыг цэглэх нь тэр. Хөгшин Шарок бурхныг үл шүтэх агаад хоосорсныхоо бурууг бурхан хэмээн өширхөнө. Зөвлөлт засагт түүнээс ч илүү өширхөн Майн нэгэн, Октябрийн баяраар ердийн өдөр шиг ажиллана. 

	Сургуулийнхаа нөхөдтэй тогтоосон холбоо л хамгийн тогтвортой нь болж таарчээ. Юрагийн байшинд тэдний ангийн гурван хүүхэд байдаг билээ. Саша Панкратов - сургуулийн комсомолын үүрийн нарийн бичгийн дарга, Максим Костин - цахилгаан шатны авгайн хүү, нөхөд нь түүнийг Макс гэнэ. Нина Ивановна гэдэг уяхан сэтгэлтэй комсомолын гишүүн, Шарокийн хүмүүжилд нөлөөлсөн хүний нэг. Бас нэрт дипломатын охин Лена Будягина тэр хэд нийлээд сургуулийн идэвхтний эв нэгдэлтэй бүлэг байжээ. Зөвлөлтүүдийн тавдугаар байшинд Ленагийнд цугларна. Будягин гадаадад сууж байсан учир байрыг нь хүүхдүүд эзэгнэдэг аж. Юра тэднийхээр очихдоо иймэрхүү хэлхээ холбоо хэрэг болно гэдгийг бүдэг бадагхан ухамсарлана. Тэр бүдэг бадаг ухамсар нь өнөөдөр бодитой найдлага болж хувирчээ. Хилийн чанадаас дуудагдаж, Хүнд аж үйлдвэрийн ардын комиссарын орлогчоор томилогдсон Будягин түүнд тус болж чадна. 

	Юра Воздвиженкаас Грановскийн гудамж руу эргэв. Энд саарал боржингоор өнгөлсөн Зөвлөлтүүдийн тавдугаар байшинд тэд нар аж төрнө. Суман зэвтэй төмөр хайсаар хүрээлсэн бяцхан цэцэрлэгт тэдний хүүхдүүд тоглоно. Хаалгач өвгөн Будягиных руу утасдаж байх зуур Юра орцонд гудиггүй царайлан зогсов. Тэгээд гурван давхарт гарч товчлуурыг дарлаа. 

	Лена хаалга онгойлгож өгөөд урьдын адил ичингүйрсхийн инээмсэглэв. Тэрээр чац өндөр учраас өтгөн үстэй толгойгоо арга буюу гудайсхийнэ. Гонзгойдуу хөрслөг сайхан цагаан царайд нь улаан ягаан өнгийн парвигардуу уруултай ам нь арай томдсон гэлтэй. Ленаг хажуугаас нь харахад дорнын дагинын дүрстэй гэж нэг удаа Нина хэлж байсан билээ. Үнэндээ дорнын дагина гэж юу байдгийг Юра мэдэхгүй ч гэсэн Лена Будягина сургуульдаа хамгийн хөөрхөн охин гэдгийг сайн мэднэ. 

	Юрий хуучин танилын хээгүй байдлаар бүсгүйг өөр рүүгээ татав. Цаадах нь дургүйцсэнгүй. 

	— Хүүхдүүд ирсэн үү? 

	— Үгүй л байна 

	— Иван Григорьевич бий юу?

	Лена түүнийг шинэхэн зүлгэсэн шалны үнэр ханхалсан хонгилоор эцгийнхээ өрөө рүү дагуулж ирээд,  

	— Аав аа, Юра тантай уулзах гэж ирлээ гэв. 

	Тэгээд Шарокийг өмнөө оруулаад аз жаргалтай үнэнч инээмсэглэлээр мишээв. 

	Гаднах ханынх нь товгор чулуу цонхны тэн хагасыг халхалснаас болж нарийхан өрөөнд гэгээ муутай ажээ. Орос болон гадаадын ном, сонин, сэтгүүл, танилцуулгууд ширээ, номын тавиур, сандал, шал энэ тэрээр хөглөрөн хэвтэнэ. Усан онгоцны замыг тасархай шугамаар тэмдэглэн эрээлсэн дэлхийн бөмбөрцгийн хоёр талын газрын зураг жижигхэн орны дээр өлгөөтэй байна. Юра Будягины хааж хажуу тийш нь тавьсан албан сэтгүүлийн гурван оронтой дугаарын хар тоог анзаарав. Тэр бол зөвхөн Төв Хороо, Төв шалган байцаах комиссын гишүүдэд тараадаг нууц баримт бичиг юм. Гадаадын “Паркер” үзэг, “Тройка” янжуур, каучук ултай шаахай, нэрд гарсан Энтин гэгч оёдолчин дээд зиндааны дипломатуудад оёж өгдөг пиджак энэ тэр байхыг Юра мөн ажиглав. 

	Будягин өөрт нь хүсэлт тавьдагт дасчихсан болохоор,  

	— За юу гээв? гэж ердийн тайван байдлаар өгүүлэв. Хар сахалтай хатангир царайтайн дээр хөмсөг нь өтгөн болоод ч тэр үү, нүд нь Ленагийнхаас ч хөнхөр юм шиг харагдана. 

	— Иван Григорьевич, би зөвлөлтийн хуулийн дээд сургууль төгсөж байна. Гэтэл ах маань ял эдэлж байгаа…

	Хонх дуугарч, хаалга нээх чимээ сонстов. 

	— Шүүх, прокурорт намайг авахгүй, тэгэхлээр аж ахуйн хууль эрхийн ажил цаана нь байна. Үйлдвэрт л очмоор байх юм. Дээд сургуульд орохынхоо өмнө би Фрунзийн нэрэмжит үйлдвэрт ажиллаж байсан. Хүнээ ч танина, үйлдвэрлэлийг ч мэднэ. 

	Будягин Юраг тоомжиргүй харцаар зэрвэсхэн харав. Бусдыг удирдах эрхтэй гэдэгтээ итгэсэн нь илт. Юра болон Юра шиг хүмүүс түүний хувьд юу сан билээ? Тэд нар бол олон түмнийг удирдаж, олон түмний хувь заяаг шийдэж дассан улс. 

	— Чи Эгерт дээр очоорой. Би түүнд хэлэмз 

	— Баярлалаа, Иван Григорьевич 

	— Ах чинь ямар хэргээр орсон юм? 

	— Эрүүгийнх. Хүүхэд л дээ, үл бүтэх юмнуудтай нийлчихсэн юм. 

	— Бид хуучин хууль зүйчдийг тарааж хөөсөн, гэтэл шинэ маань мэдлэг багатай байна. Бидэнд боловсролтой улс хэрэгтэй гэж Будягин хэлэв. 

	— Би ойлгож байна. Иван Григорьевич хэмээн Шарок дуртайяа ам нийлж – гэхдээ надаас хамаарахгүй шүү дээ. Шүүх, прокурорын байгууллагууд, гэтэл нөгөө ах маань…гэв. 

	— Эгертэд оч, түүн дээр очоорой, би утасдчихна. Тэгэхлээр хуулийн зөвлөх болох гэж байгаа юм шив дээ?

	Яг хуулийн зөвлөх гэж хэлсэн нь зүрх маажчих шиг болох нь тэр.

	Гэлээ ч зорьсондоо хүрлээ. Гагцхүү үр дүн нь чухал шүү дээ. Юмыг чинь ингэж хийдэг байна! Зарим хүнд хэцүү, зарим хүнд бүх юм амархан. Хуучин мөнгөтэй хүнд юм амархан байсан, одоо эрх дархтай хүнд амар болжээ. 

	Дээд сургууль, исгэлэн байцаа ханхалсан гуанз, дургүй хүрэм субботник, залхам хурал, байнгын сургаал номлол, буруу юм хэлчих айдас энэ бүхнээс ингээд салах нь тэр. Тэрээр үйлдвэрчний хорооноос өмдний ширүүн даавууны бичиг авах гэж царай алдаж байгаа оюутнуудаас ялгарахгүйн тулд сургууль дээрээ нэг ч удаа шинэ костюмтайгаа ирсэнгүй. 

	Тэд нар хуралдаж, баахан юм ярих нь мэдээж. Юра удирдлагуудын үг сонсдоггүй хүйтэн байдал, тэдний хортой царайг төсөөлнө. Шарок, зайлж зугтаж байх шив… Харин мань хүн тэдний өмнө тайван инээмсэглээд зогсож байх болно. Чухамдаа юу болсон юм бэ? Юунаас болж шуугихдаа хүрэв? Хүн өөрийг нь өсгөж бойжуулсан хамт олондоо л буцаж очих гэж байна. Хуучин тэнд долоон зуун ажилчин байсан, одоо таван мянга. Таван жилийн ууган үйлдвэр! Тэнд ажиллана гэдэг бол залуу мэргэжилтэнд нэр төрийн хэрэг. Тийшээ томилуулах гэж мань эр өөрөө хөөцөлдсөн үү? Яагаад өөрөө байх билээ? Ерөөсөө л үйлдвэрээсээ салаагүй явсан юм чинь. Тэгээд дээд сургуулиа төгсөөд буцаж ирэх хүсэл байна уу гэж асуухаар нь “хүсэл байна” гэж хариулсан хэрэг. Юу гэж хариулах ёстой байсан юм бэ? Тэрээр хувь заяаг нь, зөвлөлтийн энгийн нэг хүний заяаг ийнхүү анхаарч байгаад бахархаж байна. 

	Тэдэнд ингээд ивхийтэл нь хэлээд өгнө. Тэгэхэд тэд нар сүүлээ моосгонуулахгүй хаачих вэ. Тэр ч байтугай мөр алгадаж “За Шарок минь, ажиллаад өг, тэгэлгүй яах вэ!” гэх вий. 

	Тэрээр тэнд сургуулийн тэд нараас, энд Зөвлөлүүдийн тавдугаар байшингийнхаас илүү хүчтэй, давуу юмтайгаа мэдрэв. Энэ эрх дархт сэхээтнүүд гагцхүү түүнд өршөөл ивээл үзүүлдэг билээ. Хэрвээ Саша Панкратов Будягинаас тийм юм гуйсан бол Будягин түүнд намын илгээсэн газар л очиж ажиллах ёстой! гээд хавьтуулахгүй байсан даа. Хүндэлдэггүй хүндээ юухны ч өөдөс хаяж өгч болно. Одоо энэ зоогийн цэлгэр өрөөнд сууж байгаа хүүхдүүд, өөрийнх нь сургуулийн найз нар мань хүнийг хэзээ ч хүндэтгэж байгаагүй. Мөн одоо ч гэсэн Иван Григорьевичээс тусламж хайж байна гэж ад үзэж байгаа. Юу л хүссэнээ бодож байг. Мань хүн Будягинаас зөвлөгөө авах гэж орсон ч юм билүү. Ахмад нөхрийнх нь хувьд. Чухам тийм л дээ, ахмад чинь яах гэж орсныг асуухгүй л дээ. 

	— Мэнд үү! гэж Шарок мэндлэв. 

	— Мэнд ээ! гэж Максим Костин нийтийн өмнөөс хариу мэндчилэв. 

	Цэрэг цамцаа толийтол индүүдэж савхин гутлаа гялалзтал тосолж халиун үсээ нямбайлан самнасан ханхар цээжтэй, улаан хацартай Максим бүтэн өдрийн чөлөөтэй залуухан сонсогчийн ёсоор малилзаж байна. 

	Нина Ивановна түүнтэй зэрэгцэж суугаад дутуу сугалсан шаахайгаа өсгийгөөрөө нидэрч харагдана. “Тэнэг толгой, нэг номероор томыг авчихдаг ч болоосой” гэж Шарок бодов. Нинка хэзээнээсээ олигтой хувцаслаж сураагүй, найр наадамд ч оч, нар салхинд ч яв, нэг цамцнаас салдаггүй билээ. Бас үсээ эвлүүлж чадахгүй, гэзгээ арагш нь самнахын оронд адуун духаа үсээрээ дарж хаах хэрэгтэй шүү дээ. 

	Шарок Вадим Марасевичийн мөр лүү нөхөрсгөөр алгадав. Москвагийн нэртэй нэг эмчийн эрх хүү, хоосон чалчихаас өөр хал балгүй энэ бандитай Юра хэвийн харьцана. Жижигхэн гүйлгэнэсэн нүдтэй, шилүүснийх лүгээ адил богинохон сахлаг хөмсөгтэй, парвигар уруултай, тарган шалхгар Вадим олбогт сандал дээр ялхайтал хэвтчихээд Уэллсийн тухай ярина.

	Жаалхан Владлен Будягин урт хүрэн оймстой хөлөө бохирч суугаад дэвтрээ ширээгээр нэг тараачихсан хичээлээ хийж байна. Лена дүүгийнхээ мурийлган бичиж буй үзэгтэй гарыг хайнгахан дагуулан харж Юра руу инээмсэглэн толгой дохиж, суу гэв. 

	Ингээд тэдний бүлгийнхэн гүйцэх нь тэр. Ганцхан Саша Панкратов л алга. 

	— Уэллс дайн, тахал, АНУ-ын задрал болно, тэгээд засгийн эрхийг эрдэмтэд, нисэгч нар гартаа авна гэж зөгнөж байна хэмээн Вадим өгүүлэв. 

	— Хүн төрөлхтний түүх бол зөгнөлт роман биш, засгийн эрхийг аль нэг анги авдаг юм гэж Нина зөрөв. 

	— Тэр ч маргаангүй хэмээн Вадим дуулгавартай зөвшөөрснөө – Гэхдээ түүний ургуулан бодож байгаа нь сонин байна. Эрдэмтэд, нисэгч нар чинь ирээдүй эрх дархын хөшүүрэг, эд бол орон зайг эрхэндээ оруулсан техникийн үзэлтнүүд гэхэд Максим,  

	— Найз нар минь, Герман зэвсэглэх нь ээ, бүгд зэвсэглэж байна гэв. 

	— Гитлер удаан тогтохгүй, найман сая хүн социал демократуудын төлөө санал өгсөн, коммунистуудын төлөө - таван сая өгсөн гэж Нина зөрөхөд Юра ярианд оролцож,  

	— Тэгвэл Тельманыг нуучхаж чадаагүй шүү дээ гэж хэлсэн нь ганц хүнийг хамгаалж чадаагүй таван сая бол юу ч биш гэсэн утгатай байжээ. 

	Гэвч түүний хэлсэн үгнээс нууц санаа хайх бодол хэний ч толгойд орж ирсэнгүй. Өөрснөө ямар ч эргэлзээгүй итгэдэг болохоор нөхрийнхөө итгэлд эргэлзэх юм даан ч байсангүй. Тэд нар хоорондоо маргаж хэрэлдэж болох боловч амьдралынх нь учир утгыг тодорхойлдог юмны тухайд цөм гуйвалтгүй итгэлтэй билээ. Ангийнх нь үзэл суртал марксизм, тэмцлийнх нь эцсийн зорилго дэлхийн хувьсгал, Зөвлөлт улс болон олон улсын пролетарийн ган бат цайз. 

	— Нууц ажиллагаа явуулах арга барилаас төсөөрцгөөчхөж л дээ гэж Максим хэлэхэд Вадим Марасевич тосон авч,  

	— Димитров тэр улсыг бут шиг сэгсчиж байна, ёстой нүдний хужир, энэ зуунд давтагдахгүй шүүхийн хурал! гэв. 

	Тэрээр Димитровыг шүүх хурлын тухай, дайн гарах боломжийн тухай, өөрөөр хэлбэл дайны өөрт нь ойлгомжтой, бусдад ойлгомжгүй шинж сэжгийн тухай яриа үүсгэв. Гэвч энд Вадимыг сайн мэдэх учир түүнд дураараа цуурах бололцоо өгсөнгүй. Дахиад алан хядалцах хэрэг үү? Арван сая хүний амь насыг бүрэлгэсэн дэлхийн дайныг хүн төрөлхтөн мартаагүй байгаа. Зөвлөлт Холбоот Улс руу довтлох уу? Дэлхийн ажилчин анги тэргүүлнэ гэж үү дээ? Түүнээс гадна Орос гэдэг чинь хуучинтайгаа огт адилгүй. Магнитка, Кузнецк ширэм гаргаж байна. Сталинград, Челябинск, Харьковт тракторынх, Горький, Москвад автомашиных, мөн “Фрезер”, “Калибр”, “Шарикоподшипник” гээд үйлдвэр завод ажиллаад эхэллээ, зөвлөлтийн анхны том цувах машинууд баригдлаа. 

	Тэдний сэтгэл зүрх бахархлаар бялхана. Өөрсдийнх нь эх орон, нөгөө дэлхийн пролетариатын өмнө барих гол хүч, нөмрөн айсуй дэлхийн хувьсгалын өмөг түшиг чинь энэ дээ. Ямар ч юман дээр өөрсдийгөө гаргуунд нь орхиж, тасалбараар аж төрж байгаа нь үнэн, гэхдээ шинэ ертөнцийг барьж байгуулж байна. Гэдэс өлөн хүмүүст торгсины гайхуулам бараа сэлттэй цонхны үзэсгэлэн харшгүй муухай зүйл. Гэхдээ дэлгүүр өгсөн тэр алтаар ирээдүйн элбэг баян амьдралын баталгаа болох үйлдвэр заводыг байгуулна. 

	Тэд дандаа ингэж ярьдаг билээ. Эндхийн бүх юм ч яг хэзээний янзаараа. Хуу зүлгэсэн шал, намхан унжуулсан бүрхүүлтэй чийдэнгийн дор урт ширээ, ширээн дээр бүржмэл чихэр – энэ бүхэн бол амьдралаа зохицуулсан түшмэл айлын тав тух билээ. Ашхен Степановна цай аягалахдаа “Максим, чамд нимбэгтэй хийх үү?” гэж асуух бөгөөд тэгэх болгонд “Максим” гэдэг энэ орос нэрийг армян хүүхэн зориуд хачин хэлж байх шиг Шарокт бодогдоно. 

	Тэглээ ч гэсэн? Юм бүхэнд хүрэх зам нээлттэй байгаа энэ залуус чухам юунд хүрэв? Нина багш. Лена техникийн номын сангийн англи хэлний орчуулагч. Максим явган цэргийн дунд сургууль төгсөж байгаа, армийн хударгад орно. Тэд цөм гэнэн цайлган сэтгэлтэй, гэтэл чухамдаа тэдний арчаагүй дутагдал тэр билээ. Юрий Шарокийн толгойд ийм л юм бодогджээ. Гэхдээ ингэж асуув. 

	— Хүүхдүүд ээ, Саша хаачаа вэ? 

	— Ирэхгүй гэж Максим хариулав. 

	Бусдын мэдэх ёсгүй юмыг мэдэж байдаг комсомолын идэвхтнүүдийн хямсгар занд Шарок дургүй, тэгээд ч саяын товчхон хариулт ч тиймэрхүү аястай санагдав. 

	— Ямар нэг юм болоо юу? 

	— Сашад эвгүй явдал тохиолдож энэ талаар аав Глинскаяд утасдсан гэж Лена хэлэв. 

	Сөхөрч цөхөрдөггүй Саша! Ёстой хачин хэрэг! Юра Шарокийн сэтгэл цэлсхийгээд явчхав. Шарокийг комсомолд элсүүлж байхад Саша товчхон “итгэхгүй байна” гэж хэлээд санал хураахад түдгэлзэж байсан билээ. Үйлдвэрт ороход Шарокийг зорогчийн дагалднаар өгсөн, гэтэл Саша вагоны ачаа яаралтай буулгах ажилд саналаараа очоод тэндээ бүтэн жил зоогдчихсон, тэр нь уг ухаандаа улс оронд ачигч нар хэрэгтэй байна гэдгийг харуулж байгаа хэрэг. Түүхийн институтэд орох гэж байснаа больчхоод техникийн институтэд орчихсон. Улс оронд инженерүүд хэрэгтэйг ойлгож байгаа нь тэр. Яг л Будягины өрөөсөн дугуй, цаадах нь түүнд сүйд болдог нь дэмий хэрэг биш. Гэхдээ чухам юу болоо юм бол? Шал дэмий юм байсан бол Будягин оролцохгүй л байх ёстой доо. 

	— Манай сургуулийн нэг залуу хурал дээр “Эмэгтэй хүн гэж юу вэ? Сандлын хадаас…” гээд хэлээд тавьчихсан гэж Юра өгүүлэв. 

	— Мендель Маранцаас олоод уншчихаж дээ гэж Вадим Марасевич өчив. 

	— Гэтэл тэр нь Мартын наймны баярын хурал байсан юм. Түүнийг сургууль, комсомол, үйлдвэрчний эвлэлээс хөөчихсөн… 

	— Байраа олоогүй үг хэлжээ гэж Нина Ивановаг хэлэхэд Максим,  

	— Бүгдийг нь хөөгөөд байвал хэн үлдэх юм бэ? гэж хөмсөг зангидлаа. 

	— Сургуулиас хасна гэдэг ердийн дүрэм шиг болчих юм бол ерөөсөө хасах биш нэмэх болно доо гэж Вадим цэцэрхэв. 

	Лена Будягина хилийн чанадад, улс төрийн цагаачдын гэр бүлд төрсөн билээ. Хувьсгалын дараа дипломат эцгийнхээ хамт гадаадад аж төрж байгаад төрөлх хэлдээ маруухан хүн Орост эргэж иржээ. Тэрээр бусад нөхдөөсөө ялгарах дургүй, онцгой байдлыг нь илтгэх аливаа юмнаас санаа их зовно. Өөрт нь жинхэнэ ард түмнийх, жинхэнэ оросынх гэж санагдсан юм болгоныг тун эмзэг тусгаж авна. 

	Бусдын царай хардаггүй, биеэ голдоггүй, учир нь үл олдох жирийн нэгэн ажилчин хөвүүн Юрка Шарок Ленагийн анхаарлыг дорхноо татжээ. Тэрээр түүнийг хүмүүжүүлэхэд нь Нина Ивановад тусалдаг байсан боловч энэ ажлыг гагцхүү нийгмийн сонирхлын үүднээс хийгээгүй гэдгийгээ ойлгоно. Бас Юра ч үүнийг ойлгоно. Гэвч хайр сэтгэлийн явдлыг жинхэнэ комсомолчдод байшгүй зүйл хэмээн сургуулийн хэмжээгээр ад үздэг билээ. Тэд хувьсгалын хүүхдүүд болохоор хувийн юмаар хөөцөлдөнө гэдэг бол нийгмийн хэргээс урвасан явдал болно гэж чин санаанаасаа итгэх бүлгээ. 

	Лена руу хааяа утасдах, кинонд буюу ресторанд урих, бүгдээрээ цугласан үед тэднийхээр орж гарахын жишээтэй харьцаа тэр хоёрын хооронд тогтож дунд сургуулиа төгссөний дараа ч Юра түүнд ойртох аль нэг эрс алхам хийлгүйгээр яг сайхан хуучин заншсан хэмжээндээ байдаг байлаа. Үүдний өрөөнд Ленаг тэвэрч авснаар Юра тэр хэмжээнээсээ хальж гарчээ. Санамсаргүй бүдүүлэгдүү хэр нь Лена шиг хүнийг эзэмдэн авдаг эрс шийдэмгий байдлаар тэр заагийг давсан хэрэг. 

	Бүсгүй хэдэн өдөр түүний утасдахыг хүлээж цөхөөд хуучин бие биедээ утасддагийн адил зүгээр л юм шиг өөрөө утасдав. Бүсгүй үгээ жигд тайван, өргөлт дуудлагыг нь бодож, төгсгөлийг тов тодорхой дуудахыг эрмэлзэн яаралгүй ярив. Утсаар ярьж байгаа ч гэсэн түүний бишүүрхсэн инээвхийлэл мэдэгдээд байлаа. Гэтэл Юра утасдахыг нь хүлээж байсан ажээ. 

	— Би өөрөө чам руу утасдах гэж байсан юм. Надад Бүтээл клубт зургааны өдрийн хоёр билет байна. Нийтийн бүжигтэй. Хоёулаа явах уу? 

	— Явалгүй яах вэ.

	Арван нэгдүгээр сарын зургаанд Юра Ленаг авах гэж тэднийхээр оров. Цаадах нь цэнхэр ногоон туяатай, ар хормой нь чирэгдсэн үдэшлэгийн урт хувцастай өөдөөс нь тослоо. Танихгүй сүрчгийн үнэр ханхлан, гялгар хар үсэнд нь сувдан хэлхээ гялалзана. Лена үнэхээр өөр “ертөнцийн” бүсгүй, нүд алдам сайхан хүүхэн. Гагцхүү бишүүрхэнгүй мишээл нь хэвээр. Энэ мишээл нь би өөрийн чинь сэтгэлд нийцэж байна уу, үгүй юу, чухам өөрийнх нь төлөө л ингэж хувцасласныг ойлгож байна уу, үгүй юу гэж Юрагаас асуух мэт. 

	Лена зоогийн өрөөний хаалгыг нээж,  

	— Владик, арван цагт унтаарай гэв.

	Владлен цонхны тавиур дээр нэг юм хийх зуур,  

	— Унтана аа гэв. 

	Юра бүсгүйд пальтог нь авч өгөхдөө,  

	— Танайхан хаачаа вэ? гэж асуув. 

	— Аав Краматорскт, ээж Рязаньд яваа. 

	— Баярт оролцох нь уу? 

	— Аав баяр болохоор дандаа үйлдвэр рүү явдаг юм, ээж бол лекц уншдаг.

	Лена урт хормойгоо пальто дотуураа шуух зуураа,  

	— Энэ нь л төвөгтэй эд байгаа юм гэж инээмсэглэн өгүүлэв. 

	Тэр хоёрын аз таарчээ. Хашаан дотроос нэг машин гарах гэж байв. Жолооч нь Ленагийн таньдаг хүн таарч тэднийг Мясницкая хүртэл дөхүүлж өгөв. Дээгүүр дарга нарын тэрэг барьдаг, нас ахимаг, зан ихэмсэг тэр жолооч Ленад ая тал засах хэр нь Юраг харсан шинжгүй байжээ. Гэвч Юра энэ тухай бодсонгүй, Лена ганцаараа байгаа болохоор клубийн дараа тэднийхээр орж болох тухай л бодож явав. Зөөлөн суудал дээр зэрэгцэн суугаа бүсгүй ийм ойрхон байгаа нь сэтгэл хөдөлгөхийн хамт чухам өнөөдөр бүх юм болох вий гэхээс айх, санаа зовох хосолно. 

	Тэрээр хүүхнүүдтэй бишгүй уулзаж явсан боловч тэр нь шал өөр явдал байжээ. Хөрш айлын үйлчлэгч хүүхэн, тэдний хорооны нэг завхай охин, эцэгтэйгээ очдог байсан тосгоны бүсгүйчүүл энэ тэр бий. Тэд нар өөрсдийгөө бүрэн хариуцдаг болохоор ямар ч түвэг байгаагүй, гэтэл энэ удаад бол өөрөө бүх юмыг хариуцах ёстой болно, Будягинтай тогловол аюултай. Юрагаас өөр хүн бол гэрлэчихгүй юу, гэтэл мань эр дэндүү өндөрт хөөрчих гээд байх шиг санагдан нэг л айгаад болж өгдөггүй. Түүнээс гадна Лена яг өөрт нь хэрэгтэй тийм эхнэр байж чадах уу? Үзэл бодол тэс өөр, эвлэрч нөхөрлөшгүй тэдний гэр бүлийг өөрийнхөө гэрийнхэнтэй жишиж төсөөлж эс чадна. Азнах хэрэгтэй. Тэрээр өмгөөлөгч болж, биеэ даасан байдалд хүрэх найдвар тасраагүй хэвээр. Ленатай суучихвал өөрийгөө тэдний тэргэнд хүлээд хаячихсан хэрэг болно. 

	Тэд нар Бүтээл клубийн дэргэд ирж зогсов. Юра машины хаалгыг яаж нээхээ мэдэхгүй хоёр янзын бариулыг ээлжлэн эргүүлж үзсэн боловч онгойсонгүй. Тэгмэгц Лена дээгүүр нь даван бөхийж хэрэгтэй бариулыг дараад ялдамхан инээмсэглэж,  

	— Энэ машины бариул их эвгүй шүү гэв. 

	Шарокийн будилсныг аргалах гэсэн оролдлого нь түүнийг ийм машинд хэзээ ч сууж үзээгүйг зориуд цохсон хэрэг болж мань эрийн дургүйг хүргэв. Гэвч тэрээр биеэ дахин барьж, жолооч руу ёозгүй хяламхийгээд Ленагийн араас Бүтээл клуб рүү орлоо. Тэрээр өөрийнхөө хүссэнийг хийж, өөртөө сайхан санагдсанаар л амьдрах хүн. Одоо бол Лена түүнд сайхан санагдаж байна. Дэргэд нь суугаа хүмүүс тэр хоёр руу хараа уралдуулж байгааг ажиглав. Тэрээр хүүхнүүдийн харцанд дассан ч гэсэн өнөөдрийнх бол хуучнаас шал өөр харц, энэ дотор байгаа нүд торох ганц хүүхний ивээлд өртсөн эр хүнийг сониучирхсан онцгой харц гэдгийг ойлгоно. 

	Русланова дуугаа дуулж, Зощенкогийн өгүүллэгүүдээс Хенкин уншлаа. Дараа нь бүжиг эхлэв. Лена дуулгавартай бүжиглэнэ. Бүжгийн тавцангаас салдаггүй охид шиг хөнгөхөн биш ч гэсэн болхидуухан байгаагаа өөрөө дооглон, Юра руу итгэмтгий зангаар налсхийн бүжиглэнэ. 

	Лена үсээ янзлахаар гарахад мань хүн баганын дэргэд үлдээд энд цугларсан хүмүүсийг ажиглав. Аж үйлдвэрийн удирдах хүмүүс, эрдэм шинжилгээний ажилтнууд, Ардын комиссарын газар ажиллаж, дарга нарын хажууд бөндгөнөн өндөр цалин, шан хүртэж хаалттай газруудаас бараажиж, ашиг хонжоотой албан томилолтоор явдаг, Москвагийн техникийн том сэхээтнүүд байх аж. Дээд сургууль төгссөний дараа удирдах байгууллагуудад шургаж амжсан азтанууд яаж түргэн ахиж дэвшдэг, харин үйлдвэрлэл рүү очсон нь ямаршуухан тэргэнд хөллүүлдгийг Юра сайн мэднэ. 

	Мань хүн үйлдвэр дээр юунд хүрэх билээ? Ажил тасалсан, ажлаас халсан тухай өчүүхэн хэрэг, брезент бээлийний чанарын талаарх зарга заалхайг таслах гэж ардын шүүхүүдийн хооронд харайлгах болно. Ардын комиссарын газар, ерөнхий газар, трестийн хуулийн хэлтэс бол шал өөр хэрэг. Томоохон томоохон хэрэг шүүнэ. Холбоотын болон Бүгд Найрамдах Улсуудын дээд шүүх мэтийн дээгүүр албан газруудтай харьцана. Энэ бүхэн ирээдүйн өмгөөлөгчийнх нь албанд ч хэрэг болох юм билүү. Гэхдээ энэ бүхэн хожмын явдал. Одоо хамгийн гол нь нийтийн хуваариас л салах хэрэгтэй, тэгсэн цагт юм болгон хямдхан бүтнэ. 

	Цагийн зүү арван нэгийг зааж байлаа. Юра Ленагийн байрны жижүүр орцных нь үүдийг түгжчихээс өмнө буцаж очих санаатай байв. Тэгээд,  

	— Чи ядраагүй байна уу? гэж асуув. 

	— Жаахан байзная хэмээн Лена инээмсэглэн гуйв. 

	Тэднийг клубээс гарахад шөнийн нэг цаг хэдийн болжээ. Бүгчим танхимаас гарсан хүмүүсийг сайхан сэгхийтэл сэргээсэн сийрэгхэн бороо шивэрнэ, гудамжны дэнлүүний шилийг даган борооны ус савирна. Гадаа нэг ч хүн алга. Гагцхүү Лубянын талбай дахь Улс төрийн ерөнхий газрын цонхнууд гэрэлтэй харагдана. 

	Тэр хоёр явсаар Ленагийн байшин руу дөхөж ирэв. 

	— Орж жаахан суух уу? 

	Энэ үгийг Лена ямар ч төвөггүй хэлсэнд Юра ихэд гайхав. 

	Тэрээр бүсгүйн араас чимээгүй дагалаа. Нөгөө л өвгөн жижүүр хаалга онгойлгож өгөв. Гаднын хүн ийм орой болсон хойно яагаад Будягиных руу явж байгааг ер асуусангүй. Тэгж сургасны хэрэг. Юунд ч гайхах ёсгүй.

	Лена үүдний өрөөнийхөө гэрлийг асааж, зоогийн өрөөний хаалгыг жаахан онгойлгов. 

	— Унтаж байна… Аавын өрөөнд суузнаж бай, би хувцсаа солиодохъё. 

	Тэрээр аавынхаа ажлын өрөөний дээд гэрлийг асааж Юра руу дахин нэг инээмсэглэчхээд гарав.

	Шарок давхарлаж тавьсан хэдэн номыг үзэв. Энд тэнд нь нарийхан цаас хавчуулсан Лениний нэг боть, төмөрлөгийн тухай ном, Алексей Толстойн “Нэгдүгээр Пётр” энэ тэр байх ажээ. Албаны бичиг цаас, нууц товхимол, гагцхүү эд нарыг уншихыг зөвшөөрдөг хориотой ном, эд нарт заавал байдаг зэвсэг энэ тэр ер алга. Тэр зэвсэг нь арын халаасанд авч явахад эвтэйхэн браунинг гар буу гэдэгт Юра эргэлздэггүй юм санж. Хориотой, халдашгүй аль нэг юмыг олж үзэх, тэдний засгийн нууцад шүргэх хүсэл сэтгэлийг нь эзэмдээд явчхав. 

	Лена хэзээ ч ороод ирж магадгүй, бушуулах хэрэгтэй. Тэрээр ширээний дунд нүдийг өөр рүүгээ татвал түгжээтэй байв. Хажуу талынх нь нүднүүдийг татаж үзсэнд мөн онгойсонгүй. Ленаг ижил дасал болсон цагаан цамц, хөх банзалтайгаа орж ирэхэд мань хүн олбогт сандалд дөнгөж сууж амжсан ажээ. 

	— Би кофе чаначих уу? 

	Бүсгүй дэргэдүүр нь хөдөлж, биеийг нь шүргэн, инээмсэглэх агаад кофе аягалах гэж ширээ рүү тонгойход нь мань эр түүний хөхийг олж харав. Тэрээр Ленатай шөнө ингэж хоёулхнаа хэзээ ч байгаагүй, ийм кофе, ийм ликёр дарс хэзээ ч ууж үзээгүй билээ. 

	— Дахиад уух уу? 

	— Үгүй ээ, болоо. 

	Тэрээр буйдан руу шилжиж суув. 

	— Жаахан сууцгаая…

	Бүсгүй аягаа барьсан чигээрээ хажууд нь ирж суув. Мань хүн бүсгүйн гараас аягыг нь авч ширээн дээр тавив. Цаадах нь гайхширан инээмсэглээд өөдөөс нь харлаа. Тэгэхүйд Юра бүсгүйн айдас хурсан нүд рүү гудамжны харчуулын увайгүй янзаар эгцлэн харж, биеийг нь бие рүүгээ татлаа. 

	Саша арван нэгдүгээр сарын долоонд сургуулийнхаа жагсаалыг Тверийн гудамж, Гүржийн их гудамж хоёрын уулзвар дээр хүлээв.

	Жагсаал зугуухан хөвөрнө. Эгнээнүүдийн дээгүүр туг далбаа намирч, уриа лоозон, хөрөг зураг багширна…Сталин… Сталин… Сталин… Хижээл эрчүүд гуулин хөгжмөө бодлогоширсон янзтай үлээж, жагсаалын дундаас ая хөг нийлээгүй дуу дуулах сонсогдон, хүмүүс хар зам дээр бүжиглэж товшин байна. Радиогоор яригчдын дуу хоолой, Мавзолейгаас баяр хүргэж хэлсэн үг, талбай дээгүүр өнгөрч байгаа жагсагчдын баярын уухай энэ тэр нийлсэн Улаан талбайн дуу шуугианыг чанга яригч түрэх мэт тархаана. 

	Тэдний сургуулийн жагсаал хоёр цагийн үед тэнд хүрч ирээд зогсчхов. Эгнээнүүд нь холилдчихлоо. Саша бөөн улсуудын дундуур чихэлдсээр ангийнхан дээрээ очив. Гэтэл цаадуул нь болгоомжилж хачирхсан янзтай ширтэцгээж байгааг тэр дорхноо анзаарлаа. Зовлон тохиолдсон хүнийг тэгж хардаг даа. Энэ ч нөгөө товчооны хурлынх биш ээ. Өөр л юм байж таарах нь. 

	Гэвч Сашад хэн ч юу ч хэлсэнгүй, мань хүн ч юу ч асуусангүй. Гагцхүү түүний найз Руночкин нэг юм хэлэх гээд байх шиг байвч барьж яваа лоозонгоосоо хөндийрч чаддаггүй. 

	— Жагсаарай! Жагсаарай! гэж жагсаалын ахлагч нар хашхирлаа.

	Эгнээнүүд тооцоотой байсан тул Саша жагсаалын адагт очиж өөр оюутнуудтай нийлэв. Тэндээс факультетынх нь далбаа, Руночкин, өөр нэг залуу хоёр барьсан хоёр иштэй лоозон илхэн харагдана. Лоозон салхинд татагдан гэдэсхийснээ даавуу нь жиширч нэгэнтээ мурийгаад буцаж тэгшрэв. Жагсаал хөдөллөө. 

	Тэгснээ Триумфийн талбай хүрэлгүй дахиад зогсов. Саша ангийнхан руугаа дөхтөл өөдөөс нь Руночкин ирэв. 

	— Ханын сониныг хураагаад авчихсан. 

	Руночкин атигар татанхайн гадна нүд нь бас сөлөр хардаг учир юм ярихдаа нүүр буруулж газар шагайна. 

	Ханын сониныг авчихжээ! Яагаад тэр вэ? Ийм явдал хэзээ ч болж байгаагүй. 

	— Хэн аваа вэ? 

	— Баулин. Шоглол шүлгээс болж авсан. Гавшгайчдыг гутаасан гээд.

	Редактор нь Руночкин юм санж. Гэхдээ шоглол шүлэг бичихийг Саша санал болгосон төдийгүй ангийн ахлагч Ковалёвын тухай “Махруу ажил хөдөлмөр маяг боллоо, мань хүн гэтэл тэс өөр байлаа, уртын аянд яваа мэт тэмдэглэл юугаа гээчихнэ, уншаагүй байсан хэр нь бүхнийг бас мэднэ” гэж өөрөө зохиосон. Бусад гурван шоглолыг Роза Полужан бичжээ. Борька Нестеровт: “Гахайн махан нухаш, ганц орц цагаан будаа бол Борисын шарилд босгох боломжийн дээд хөшөө”, Петька Пузановыг - нойрны ноён, Приходькод жолоодох дасгалыг зувчуулж, зовлонтой удаан унадаг гэж бичсэн аж. Гойдын юм алга, тэр байтугай инээдэмтэй ч юм алга, гэхдээ гэм хоргүй зүйл. Гэнэт “Гавшгайчдыг гутаасан” хэрэг гэнэ! 

	— Яаж гутаагаа вэ? 

	Руночкин толгойгоо гилжийлгээд,  

	— Шоглол шүлгээр. Яагаад зөвхөн гавшгайчдын гэрэл зургийг тавьсан, тэгээд шоглолыг хамтатгасан юм гэж би хэллээ. Гэтэл яагаад тэргүүн байхгүй байна? гэдэг байгаа даа. 

	Тэргүүн бичихгүй байхыг Саша бас санал болгосон. 

	Бусад сонинд гарах юмыг давтахын хэрэг юу билээ?! Байшингийн хонгилд хий хадаатай байхгүй, үнэхээр баярт зориулсан, хүн уншихаар хөгжилтэй дугаар гаргах хэрэгтэй. Цаадуул нь тэгэхэд санал нийлжээ. Гагцхүү хашир Роза Полужан л Саша руу жоготой харж,  

	— Тэргүүн бичээд гарын үсгээ тавьсан нь дээр гэжээ. 

	— Азизянаас айгаа юу?

	Мань хүн Розад тэгж хариулсан билээ. Гэтэл ийм хэрэг явдал манддаг байна. Азизянтай холбогдсон явдал нэг тийш болоогүй сунжирсаар байхад бас нэг хэрэг үүслээ. За яах вэ, хамгаалж үзэлцэнэ дээ!

	Страстная талбайд жагсаал бас л зогслоо. Эндээс цааш сааталгүй явчих учраас ахлагч нар жагсаалд хөндлөнгийн хүн байгаа эсэхийг нягтлан шалгаж, Улаан талбай хүртэл үлдсэн хэсгийг зогсож барилгүй түргэн явж өнгөрөхийн тулд жагсаалаа нягтруулж бэлтгэв. 

	Баулин, Лозгачёв хоёр нөгөө хэсэг рүү ирэв. Лозгачёвын ханцуйд сургуулийн жагсаалын даргын улаан даавуу уяатай аж. 

	— Панкратов, жагсаалд ирэх хэрэггүй гэж үзэж байна уу? хэмээн Баулин Саша руу ширүүн харлаа. 

	Энэ бол Баулины буруу. Хотод байдаг оюутнууд хэзээнээсээ нааш жагсаалыг амдан нийлдэг билээ. Түүнээс гадна хэдэн мянган оюутнаас хэн нь сургууль дээр очсон, хэн нь хожим нийлснийг Баулин мэдэх боломжгүй. Гэтэл Сашаг мэдчихсэн, лавлачихсан хүрч ирээд энэ явдлыг нь нийтийн өмнө цохож байна. Энэ олон хүний нүүрэн дээр Саша түүнийг эсэргүүцэж чадахгүй гэж Баулин бардам байгаа нь үнэхээр доромжилсон шударга биш хэрэг. 

	Яагаад эсэргүүцэж чадахгүй байх билээ? 

	— Би жагсаалд байж байна, та намайг харж байх шиг санагдах юм. Энэ бол хий үзэгдэл биш хэмээн Саша Арбатын сэхээтний багачуул зодолдохынхоо өмнө хиймэл боловсон зангаар өдөлцдөг маягаар хариулав. 

	Баулин,  

	— Хэрээ мэдэж оодроорой гэхээс өөр юу ч хэлсэнгүй. 

	Тэгээд Сашагийн хариу өчихийг хүлээлгүй цаашаа яваад өгөв. 

	Жагсаал Түүхийн музейн хоёр талаар хоёр урсгал болон Улаан талбай руу хөврөн орж, хурдаа нэмсээр талбайд хүрмэгц эгнэсэн улаан цэргүүдийн хоорондуур хагаран бараг гүйх шахам алхална.

	Сашагийн жагсаал Мавзолейн талаар гарч таарав. Индэр дээр ганган өмсгөлтэй цэргийн атташегаас авхуулаад олон хүн байвч тэдний зүг харах хүн байхгүй, бүх хүний харц гагцхүү Мавзолей руу тэмүүлэн, Сталин энд байна уу, үгүй юу, Сталиныг л олж харах юм сан гэх цорын ганцхан бодолд автжээ. 

	Тэгтэл ч түүнийг олж харжээ. Хар сахалтай нүүр нь тоо томшгүй олон зураг, баримлаас биелээд ирсэн гэлтэй. Тэрээр саравчтай малгайгаа урагш дарж өмсөөд хөдөлгөөнгүй зогсох ажээ. 

	Уухайн дууны хүч нэмэгдсээр, Сталин! Сталин! Саша бусдын адил түүнээс хараа эс салган мөн л Сталин! Сталин! гэж хашхирч явлаа. Хүмүүс индрийн урдуур өнгөрсөн хойноо ч эргэж харсаар явахад улаан цэргүүд тэднийг бүү саат! хэмээн яаруулна. Алхаад! Алхаад! 

	Василий Бланженный дуганы тэнд жагсаал эвдрэн холилдож, замбараагүй бөөн улсын урсгал Москва голын тийш уруудаж, гүүр өөд өгсөж, голын эргийн засмалыг бялхан дүүрнэ. Бүрээ, бөмбөр, туг далбаа, плакат, уриа лоозонгоо ачааны машинд ачицгаана. Ядарч өлссөн хүмүүс цөм гэр орондоо очихын түүс болж, Чулуун гүүр, Пречистенскийн хаалга руу, трамвайд суухаар яарна.

	Энэ минутад талбай дээр уухай дээд цэгтээ хүрч аянгын нүргээн мэт голын эргээр нүргэлэн цуурайтсан нь Сталин жагсагчдыг мэндчилэн гараа өргөсөн хэрэг болой. 

	Баярын дараа намын байгууллагын товчооны өргөтгөсөн хурлыг яаралтай хийхээр зарлажээ. Хурлын бага танхимд цугларцгаалаа. Лозгачёв индэр дээр зогсоод цаасаа янзалж байна. Тэрээр,  

	— Манай факультетад намын эсрэг хоёр хэрэг өдүүллээ. Нэгдэх нь тоо бүртгэлийн шинжлэх ухааны марксизмын эсрэг Панкратовын дайралт, хоёр дахь нь мөн тэрхүү Панкратовын гаргасан ханын сонин, Комсомолын гишүүн Руночкин, Полужан, Ковалёв, Позднякова нар Панкратовын хамсаатан болжээ. Ангийн коммунистууд, комсомолчид тэдэнд няцаалт өгөөгүй байна. Энэ бол улс төрийн сонор сэрэмж мохсоныг гэрчилж байна гэв. 

	Ханын сонины баярын дугаарт Октябрийн арван зургаан жилийн ойн тухай тэргүүн өгүүлэл байхгүй, нөхөр Сталины нэрийг нэг ч удаа дурдаагүй, гавшгайчдын зургийн дор хорон муухайгаар гүтгэсэн шүлгэрхүү тайлбар хийсэн. Жишээлбэл тэр тайлбаруудаас Панкратовын өөрийн нь бичсэн нэг нь ингэж байна: “Махруу ажил хөдөлмөр маяг боллоо, мань хүн гэтэл тэс өөр байлаа, уртын аянд яваа мэт тэмдэглэл юугаа гээчихнэ, уншаагүй байсан хэр нь бүхнийг бас мэднэ”. “Хөдөлмөр маяг боллоо” гэдэг чинь юу гэсэн үг вэ?... гээд Лозгачёв танхимыг ширүүн харцаар эргэлдүүлэн харснаа – Одоо манайд хөдөлмөр “маяг” гэж үү? Манайд хүмүүсийн хөдөлмөрөөр социализмын суурийг байгуулж байна. Манайд хөдөлмөр бол нэр төрийн хэрэг. Гэтэл Панкротовын хувьд энэ бол зөвхөн ээлжит “маяг” төдий зүйл гэнэ. Манай хүмүүсийг гүтгэн гүжирдэх гэсэн хорон санаатан л гагцхүү ингэж бичиж чадна. Гэтэл өнгөрсөн товчооны хурал дээр зарим хүн Панкратовыг цагаатгах гэж оролдон, Азизяны лекцийг дайрч доромжилсон, Криворучког өмгөөлсөн энэ тэрийг санамсаргүй зүйл гэж мэтгэж байсан. 

	— “Зарим хүн” гэдэг чинь хэн бэ? гэж Баулин хэний тухай ярьж байгааг бусдын адил мэдэж байсан хэр нь зориуд асуув. 

	— Би факультетын декан Янсоныг хэлж байна. Тэр ч хариуцлагаас мултрах ёсгүй гэж санаж байна. 

	— Мултрахгүй гэж Баулин амлав. 

	— Нөхөр Янсон факультет дотроо амарлингуй, тоомжиргүй уур амьсгал бий болгож, тэгснээрээ Панкратовт улс төрийн хорлон сүйтгэх ажил явуулах боломж олгожээ хэмээн Лозгачёв лавшруулав. 

	Хоосон сүржигнэгч, бялдуучаараа сургуулийн хэмжээнд зард гарсан дөрөвдүгээр курсийн оюутан Карев гэгч царайлаг залуу,  

	— Гутамшиг! гэж хашхирав. 

	— Сургуулийн намын байгууллагын товчоо Панкратовын явууллагыг дор нь тас цохиж, ханын сониныг хурааж авсан. Энэ бол намын байгууллага бүхэлдээ эрүүл байгааг гэрчилж байна. Бидний хайр найргүй хатуу шийдвэр үүнийг дахин нотлох болно гэж Лозгачёв үгээ дуусгав. 

	Тэрээр цааснуудаа эмхэлж аваад индрээс буулаа. 

	— Редактор энд байна уу? гэж Баулин асуув. 

	Хүмүүс Руночкин руу харж суудал дээрээ хөдөлцгөөлөө. Сөлөр нүдтэй атигар Руночкин индэр лүү гарав. 

	— Руночкин, та яагаад ийм байдалд хүрснээ ярь даа гэж Баулин нөгөө л хорлонтой хээгүй байдлаараа өгүүлэв. 

	— Сургуулийн хэвлэмэл сонины тэргүүнийг давтан хуулах хэрэггүй юм гэж бид бодсон юм. 

	— Хэвлэмэл сонин энд ямар хамаа байна? Та нарыг ханын сонин гаргаж байхад хэвлэмэл сонин гарч амжаагүй байсан хэмээн Баулин хөмсөг зангидав. 

	— Гэхдээ дараа нь гарсан шүү дээ. 

	— Тэгээд та нар тэнд ямар тэргүүн байхыг мэдэж байсан хэрэг үү? 

	— Мэдэлгүй яах вэ 

	Хүмүүс инээлдэв. 

	— Та битгий томоогүй хүн болох гээд бай, тэргүүн хэн бичүүлээгүй вэ? Панкратов уу? гэж Баулин уурлав. 

	— Санахгүй байна. 

	— Санахгүй байна гэнэ ээ… таны гайхаш төрөөгүй юу?

	Руночкин дал мөрөө хавчихаас хэтэрсэнгүй. 

	— Тэгвэл шоглол шүлэг бичих тухай Панкратовын санал хачин санагдаагүй юу? 

	— Бид хуучин ч бас бичдэг байсан юм. 

	— Та алдаагаа ойлгож байна уу? 

	— Нөхөр Лозгачёвын ярьж байгаагаар авч үзвэл ойлгож байна. 

	— Та өөрөө юу гэж үзэж байна?

	Руночкин дуугарсангүй. 

	— Юу ч мэдэхгүй хүний дүр гаргаж байна! гэж Карев дахиад хашхирав.

	Баулин цаасаа харлаа. 

	— Позднякова байна уу? 

	Тэрүүхэндээ хөөрхөн Позднякова инээмсэглэсээр индэр лүү очив. 

	— Би юу хэлэх вэ? Саша Панкратов тэргүүн бичихгүй гэж шийдсэн, тэр комсомолын дарга юм чинь бид түүний үгийг дагах ёстой шүү дээ. 

	— Хэрвээ тэр таныг таван давхраас харай гэж тушаасан бол яах вэ? 

	— Би харайж чаддаггүй, би уг нь ингэж бодсон…

	Баулин түүний үгийг тастан,  

	— Та юу ч бодоогүй байна. Эсвэл эрдэм номын гавшгайчдыг ингэж доромжлох нь танд сайхан байсан хэрэг үү? гэв. 

	— Үгүй. 

	— Яагаад эсэргүүцсэнгүй вэ? 

	— Тэд нар миний үгэнд орохгүй байх байсан. 

	— Тэгвэл намын хороонд хэлэхгүй яасан юм бэ? 

	— Би… би.. гээд Позднякова нусныхаа алчуурыг нүд рүүгээ аваачлаа. 

	— За мэдлээ, суу! гээд Баулин дахин цаас руугаа харж – Полужан! гэв. 

	— Эд нараар яриулж яах юм бэ, Панкратов л хариулбал таарна! гэж танхим дундаас нэг хүн хашхирав. 

	— Панкратовын ээлж аяндаа ирнэ. Полужан, яриарай! 

	— Энэ бүх болсон явдлыг би том алдаа гэж үзэж байна хэмээн Роза эхэллээ. 

	— Олон янзын алдаа байдаг шүү! 

	— Би үүнийг улс төрийн алдаа гэж үзэж байна. 

	— Хэл амнаасаа чангаалгаад байхгүй шууд л тэгээд хэлэх хэрэгтэй шүү дээ. 

	— Би үүнийг улс төрийн бүдүүлэг алдаа гэж үзэж байна. Би тэргүүн өгүүлэл бичихийг санал болгож байсныг анхааралдаа авахыг зориуд хүсэлт болгоё. 

	— Санал гаргаж байсан гээд таныг зөвтгөж болно гэж үзэж байна уу? Та хаяагаа манаж биеэ зайлуулж байна, гэтэл ийм муухай юм ханан дээр өлгөөтэй байна гэхэд таны сэтгэл зовсонгүй юу? Та өөрөө шоглол шүлэг бичсэн үү? 

	— Тэгсэн 

	— Хэнд? 

	— Нестеров, Лузанов, Приходько гуравт. 

	— Нэг нь хоолны лүү, нөгөө нь нойрны тулам, гурав дахь нь луйварчин. Та ийм юмыг гавшгай үйлсийг алдаршуулж байна гэж үзэж байгаа юм биз дээ? 

	— Энэ бол миний алдаа хэмээн Роза шивгэнэв. 

	— Суу!... Ковалёв!

	Царай нь цайчихсан Ковалёв индэр рүү гарав. 

	— Би дараах зүйлийг шударгаар хүлээх ёстой. Энэ хурал руу явж байхад энэ явдлын улс төрийн мөн чанар надад бүрэн тодорхойгүй байжээ. Хэдийгээр орон цагаа олоогүй мунхаг тоглоом гэдэг нь ойлгомжтой ч ямар ч атугай тоглоом л юм шиг санагдсан. Гэтэл бид бүгдээрээ Панкратовын гар хөл болчихсоныг би одоо ойлголоо. Уг нь би тэргүүнтэй байлгана гэж зүтгэсэн нь үнэн. Гэвч шоглол шүлгийн тухайд би дуугүй өнгөрсөн юм. Миний тухай ч бас шоглол шүлэг бичигдсэн болохоор хэрвээ би эсэргүүцэх юм бол эд нар намайг өөрийгөө шүүмжлэлээс хаацайлж байна гэж бодно гэж санасан. 

	— Нэрэлхээ юү? хэмээн Баулин жишлэв. 

	— Тийм. 

	— Ковалёв шууд товчоонд ирж, юу болсныг бүгдийг шударгаар ярьсан гэж Лозгачёв өгүүлэв. 

	— Ханын сониныг хадахаас өмнө ирсэн бол дээр байх сан гэж Баулин зөрөв. 

	Байр зүйн багш Сиверский бослоо. Энэ хүнийг намын гишүүн гэж Сашагийн санаанд ёстой орсонгүй. Морин цэргийн хөх галифе өмдтэй, кавказ хийцийн урт цагаан цамцтай, цэргийн албан хаагчийн донжтой энэ дуу ховортой хүн Сашад хааны армийн хуучин офицер шиг санагдана. 

	— Ковалёв! Та өөртөө бичигдсэн шоглол шүлгийг эсэргүүцэхээс нэрэлхсэн үү? 

	— Тийм.

	— Бусдад зориулсан шоглол шүлгийг яагаад эсэргүүцээгүй юм бэ? 

	— Хий сүржин асуулт байна! гэж Каревийн дуу хадлаа. 

	— Хэргийг будилуулж байна! гэж өөр нэг хүн хашхирав. 

	Баулин танхимд байгаа хүмүүсийг нийтэд нь гараараа дохиж заагаад, 

	— Нөхөр Сиверский, хурлынхан таны асуултыг хэрхэн үнэлж байгааг сонсоо биз дээ? гэв. 

	— Би Ковалёв гэдэг энэ залууд амьдралаа ингэж эхлэх хэрэггүй сэн гэж л хэлэх гэсэн юм гэж Сиверский тайван өгүүлээд суучхав. 

	— Та хэлэлцэх үед ярьж болно шүү гэж Баулин хариулаад – Одоо гол зохион байгуулагчийг сонсоцгооё. Панкратов яриарай гэв.

	Саша арын эгнээнд бусад факультетын оюутнуудын дунд суугаад асуулт хариултыг чагнан, юу хэлэхээ эргэцүүлэн бодож байжээ. Түүнээс алдаагаа хүлээх, яаж гэмших, юугаар өөрийгөө зөвтгөхийг нь хүмүүс сонсох гэж байгаа. Тэрээр ийм хэрэг мандсанд харамсаж байгаа бил үү? Харамсаж байгаа. Азизянтай ам мурийхгүй байж чадах байсан, ханын сониныг хуучин гаргадгаараа гаргаж бас чадах байсан. Хэрвээ тэгсэн сэн бол өөрийнх нь болоод нөхдийнх нь амьдралд тэнгэрээс унах мэт санамсаргүй, тун тоогүй орж ирсэн энэ хэрэг явдал огт байхгүй сэн дээ. Тэглээ ч гэсэн нөхдөө хамгаалж, хэлэх юмаа хэлж, тэсэж өнгөрүүлэх хэрэгтэй. Энд зөвхөн Баулин, Лозгачёв, Карев энэ тэр байгаа биш, энд Янсон, Сиверский болон өөрийнх нь нөхөд байгаа, тэд ойлгож дэмжинэ. 

	Танхимд нам гүм болов. Тамхи татах гэж гарсан хүмүүс эргэж ирлээ. Илүү сайн харахын тулд олон хүн суудлаасаа босов. 

	— Надад хүнд ял оногдуулж байна. Нөхөр Лозгачёв улс төрийн хорлон сүйтгэл, намын эсрэг хэрэг, хорон санаатан гэхчлэн үг хэллэг хэрэглэлээ… хэмээн Саша эхлэхэд,  

	— Яг зүйтэй хэрэглэсэн! гэж Карев бололтой нэг хүн хүмүүсийн дундаас хашхирав. Гэвч Саша иймэрхүү өгүүлдгийг тоохгүй гэж дотроо шийджээ. 

	Баулин харандаагаар ширээ товшлов. 

	— Доцент Азизян лекц уншихдаа онолын хэсгээ практик ажилтай хослуулж чадаагүй учраас энэ хичээлийн чухал чухал зүйлтэй бидний танилцах бололцоог боогдуулсан хэмээн Саша үргэлжлүүлэв.

	Азизян ухасхийн боссон боловч Баулин гар дохиж суулгав. 

	— Ханын сонины тухайд гэвэл юуны өмнө би комсомолын зохион байгуулагчийн хувьд энэ дугаарын хариуцлагыг бүрэн хүлээх ёстой. 

	— Яасан ариухан амьтан бэ! Жүжиглээч! гэж хүмүүсийн дундаас хашхирах сонстов. 

	— Тэргүүн хэрэггүй гэж би л хэлсэн, шоглол шүлэгтэй гаргая гэж би санал гаргаж, өөрөө хүртэл нэрийг нь бичсэн юм чинь. Үүнийг манайхан чиглэл өгч байна гэж үзсэн байж болно. 

	— Чиглэл ий? Та хэнээс чиглэл авсан болж байна? гэж Баулин Сашаг эгц ширтэж асуув.

	Саша эхлээд асуултыг ойлгосонгүй. Тэгээд цаад утгыг нь сая ойлгомогц,  

	— Намайг доромжлох асуултаас бусад ямар ч юм асуусан таны эрх. Би одоохондоо хөөгдөөгүй байна гэж хариулав. 

	— Хөөхдөө л хөөнө, бүү санаа зов! гэж нэг хүн хашхирав. Энэ ч гарцаагүй Карев л даа. 

	— Цаашилбал манай хэвлэмэл сонин, факультетын албан товхимолд гарах юмыг давтмааргүй санагдсан учраас тэргүүн бичээгүй юм. Тэнд илүү нарийн мэргэжлийн сэтгүүлчид байгаа шүү дээ… 

	— Шоглол шүлгээс үзэх юм бол чи чинь бүр яруу найрагч юм шив гэж Баулин дооглонгуй өгүүлэв. 

	— Цаас цоохорлогч! гэж хашхиралдах сонстов. 

	— Тэргүүн бичих хэрэгтэй байж. Би алдаа гаргасан байна. Шоглол шүлгийн тухайд гэвэл буруутгахаар утгатай зүйл байхгүй л дээ. Гагцхүү тэдгээрийг гавшгайчдын зураг дор бичсэнд л хамаг буруу байна. Энэ л шал өөр утгатай болгочхож. 

	— Яах гэж бичсэн юм бэ? 

	— Залуучуудыг баяраар хөгжөөх гэж бодсон. 

	— Хөгжилтэй болжээ, яриа алга гэж Баулин өлгөж авав.

	Бүгд инээлдэв. 

	— Харин намайг улс төрийн хорлон сүйтгэх явуулга хийсэн гэж яллах гэж байгааг би эрс няцааж байна гэж Саша хэлэв. 

	— Панкратов, та хэн нэг хүнээс туслалцаа гуйсан явдал бий юу? гэж Баулин асуув. 

	— Байхгүй.

	Баулин Глинская руу харснаа Саша руу эргэж,  

	— Ардын комиссарын орлогч Будягинаас яасан бэ? гэж асуулаа. 

	— Яагаа ч үгүй 

	— Тэгвэл яагаад тэр чинь сургуулийн захиргаанд хүсэлт тавьсан юм бэ?

	Саша Маркийн нэрийг хэлмээргүй байсан боловч өөр замгүй болов. 

	— Би энэ тухай манай нагац ах Рязановт ярьж байсан, бодвол тэр Будягинд хэлсэн бололтой. 

	— Бололтой… хэмээн Баулин доогтой давтаж өгүүлэхэд – Рязанов чинь Дорнодод байгаа шүү дээ гэв. 

	— Москвад ирээд явсан юм. 

	— Рязанов Москвад санамсаргүй ирж, та түүнд санамсаргүй ярьж, тэр нь Будягинд санамсаргүй хэлж, Будягин Глинскаяд санамсаргүй утасдаж… Панкратов аа, дэндүү олон санамсаргүй болж байгаа бус уу? Би тойруугаар арга зам хайсан юм гээд шуудхан хэлчихвэл илүү шударга болох сон доо? 

	— Үнэн хэрэгтээ ямар байсныг л би ярилаа. 

	— Аргацааж байна! Шударга бус байна! Чин сэтгэлээсээ ярихгүй байна!

	Бас нэг хэдэн орилооч Каревтай хоолой нийлүүлж байгаа нь энэ. 

	— Танд өөр хэлэх юм алга уу? 

	— Би бүх юмаа хэлсэн. 

	— Суу. 

	Саша индрээс буув. 

	— Үг хэлэх хүн байна уу? гэж Баулин асуув. 

	— Янсоноор яриулъя! Янсон! Янсон яривал таарна!

	Янсон уцаар царайлсаар индэр лүү гарав. 

	— Нөхөд өө, хэлэлцэж байгаа асуудал бол маш чухал юм. 

	— Чамтай чамгүй мэдэж байна гэж хашхиралдах сонстов. 

	— Гэхдээ бодит үр дагаврыг нь хувь хүний юу бодож байснаас салгаж авч үзвэл зохино. 

	— Энэ чинь яг нэг зүйл 

	— Бүү номчирх! 

	— Үгүй, энэ нэг зүйл биш! Би хэлэх гэсэн санаагаа дуусгаж болох сон болов уу… 

	— Болохгүй! Одоо боль!

	Сиверский дахиад босож ирлээ. 

	— Нөхөр Баулин, үймүүлээд байгаа улсыг болиулж өгөөч. Ийм байдалд ажиллах арга алга.

	Баулин энэ хүсэлтийг сонсоогүй дүр гаргав. 

	— Панкратов улс төрөөс хөндий байр суурьтай, тэгэхлээр бэртэгчин байдалтай байжээ хэмээн Янсон улайран үргэлжлүүлэв. 

	— Зөөлдүүлж байна! Зөөлдүүллээ! гэж Карев хашхирав. 

	— Алив нөхөд өө, хүлээзнээч, намайг сонс л доо… гэж Янсон нүүрээ үрчийлгэв. 

	— Сонсох юм алга! 

	— Энэ явдлыг намын эсрэг явуулга, улс төрийн хорлон сүйтгэх ажил гэж нэрлэхийн тулд Панкратов санаатай хийсэн гэдгийг тогтоох ёстой, гагцхүү зориудын санаа байж байж… 

	— Битгий бултаад бай! 

	— Өөрийнхөө тухай, ямар үүрэгтэй байснаа ярь! 

	— За тэгэхлээр, Панкратов намын үйл хэрэгт хор хүргэхийг хүссэн үү? Зориуд ухамсартайгаар тэгэх гэсэн санаа байгаагүй гэж би бодож байна. 

	— Эвлэрэгч! Бүрхэгдүүлж байна! 

	— Нөхөр Янсон, болсон явдалд ямар үүрэгтэй байснаа ярихыг танаас хүсээд байна шүү дээ гэж Баулин хэлэв. 

	— Би ямар ч үүрэг гүйцэтгээгүй. Би сонин гаргаагүй, гаргах зөвшөөрөл өгөөгүй. Доцент Азизян надад биш, танд хүсэлт тавьсан. 

	— Тэгвэл та яагаад ханын сониныг аваагүй вэ? гэж Баулин асуув. 

	— Та эхлээд үзсэн юм байлгүй. 

	— Та яагаад хараагүй байдаг билээ? Танд илүү ойр биш бил үү?

	Янсон дал мөрөө хавчив. 

	— Хэрэв та ийм юмыг бодолцож байгаа бол… 

	— Болоо! Болъё! 

	Янсон хэсэг зуур зогссоноо дал мөрөө дахин хавчаад суудал руугаа явлаа.

	Баулин индэр рүү гаралгүй, тэргүүлэгчдийн ширээний араас ярив. Пиджакаа тайлж сандлын аравчнаас өлгөөд давуулж товчилдог захтай цамцтайгаа үлдлээ. Тэрээр инээмсэглэх битгий хэл мишилзэх ч үгүй ширүүн дориун үгээр буулгаж гарлаа. 

	— Панкратов зэмгүй өнгөрнө гэж тооцжээ. Дээгүүр хүмүүсийн ивээлээр болно гэж боджээ. Намын байгууллага тэдгээрийн мундаг нэрээс хулчийна гэж итгэж байжээ. Гэвч намын байгууллагын хувьд намын үйл хэрэг, намын шугамыг цэвэр нандин байлгах явдал ямар ч мундаг нэр, ямар ч нэр төртэй хүнээс дээгүүр билээ…

	Тэр алга ташихад зориулан түр чимээгүй боллоо. Хоёр гуравхан газар шад падхийх төдий дуулдахад Баулин өөртөө алга ташуулах боломж олгохгүй байгаа дүр үзүүлэн үгээ үргэлжлүүлэв. 

	— Комсомолын гишүүн Руночкин, Позднякова, Полужан, Ковалёв нарыг харахад ичмээр байна. Нөгөө хэдхэн хоногийн дараа инженер, зөвлөлтийн мэргэжилтнүүд болох гэж байгаа улс чинь энэ. Нөхөр Янсон улс төрийн хувьд ямар арчаагүй, ямар мохоо хүмүүсийг хүмүүжүүлсэн байна вэ. Эд нар ангийн дайсны гарт яагаад тийм амархан тоглоом болдгийн учир энэ. Бидний Янсоныг буруушааж байгаа юм бол чухам энэ. Нөхөр Янсон, та Панкратов мэтийхэд аятай хөрс шороог бүрдүүлж өгчээ... Энд хүртэл та түүнийг хаацайлах гэж оролдож байна. Энэ чинь ч санаа зовоож байна шүү. 

	Би чамд хайртай, чи надад хайртай, ингэхлээр тэдэнд өөр юу ч хэрэггүй хэмээн Юра харилцаагаа нууц байлгахыг Ленагаас шаардана. Чухам энэ учраас мань эр түүний эцэг эх, танил тал болон гэр орноос нь зайлсхийж байгаа гэж ярина. Юрагийн аминч занг хөндөх вий гэж айгаад Лена бууж өгчээ.

	Эцэг нь Юраг гэртээ охид дагуулж ирэхийг эс зөвшөөрнө. Гэтэл ардын комиссарын охин гэдэг чинь тоглоом биш шүү! Юрад ийм бүсгүй урьд нь байгаагүй. Эцэг эх нь Юра дээр нэг бүсгүй ирээд байх боллоо, за яах вэ, залуусын явдал, зан зангаа авбал сууцгаана л биз, эс тэгвэл сарницгаана л биз хэмээн Ленад нэг их сүйд болцгоогоогүй ажээ. Энэ нь ч чухамдаа эрин зуунтайгаа хөл нийлүүлсэн хэрэг. Харин гэрлэхдээ хүрдэг юм бол бүсгүй хадам эх эцгийгээ хүндлэх л ёстой болно. Хурим найраасаа өмнө өвөр түрийнд нь орчихдог бүсгүйчүүлтэй хүн барагтай л бол гэрлэх биш дээ, тэгэхлээр хэдийгээр ардын комиссарын охин ч гэсэн Юрад талархах л ёстой. 

	Тийнхүү сүйд болохгүй байгааг нь Лена тэдний нэр төрөө хамгаалж буйн илрэл гэж санажээ. Юрагийн эцэг эх хоёр бүсгүйд бас л ер бишийн хүмүүс шиг санагдана. Эцэг нь томоотой сайхан мастер, эх нь сүсэг бишрэлтэй авгай, аж амьдрал нь хууччуулын янзтай, ер нь л жинхэнэ ардын хээ шаагүй амьдрал, шал өөр ертөнц. 

	Тэд нар заримдаа Владимирын Цагаан далайн сувгаас бичсэн захидлын тухай ярилцана. “Эрхэм хүндэт аав”, “эрхэм хүндэт ээж”, “эрхэм хүндэт төрсөн дүү Юрий” гэхчлэн үгтэй, баларсан хувь заяагаа харамсан уйлсан шоронгийн гунигт шүлэгтэй, “цэнгүүн шувуухай шиг жиргэх” хүсэл мөрөөдөлтэй ял эдэлж буй эрүүгийн хэрэгтний захидал. Юра Ленагаас ичсэндээ дэмий л үрчийн байхад Лена эцгийнх нь дүнсгэр анхаарал, эхийнх нь гунигт санаашрал, намтар түүхийг нь ярвигтай болгосон энэ явдлыг Юрагийн тэвчиж байгаа тэсвэр энэ тэрд уяран суудаг ажээ. 

	Тэдний борог хоолноос эхлэн эцэг нь гарынхаа шохойг яаж арилгаж, хувцсандаа наалдсан утсыг яаж гүвж байгаа, хүнд ажлынхаа шан болгон, халуун бүл дотроо хоолоо идэхээр ажилчин хүний намбаар ширээ рүү яаж сууж байгаа хүртэл бүх юм бүсгүйн сэтгэлд сайхан санагдана. Бас гэрийн эзэн тэжээгч учраас эзэгтэй хамгийн түрүүнд хоолоо түүнд таваглаж, дараа нь эр хүн, ажлын хүн хэмээн Юрад хийж, түүний дараа зочиндоо буюу Ленад өөрт нь хийж өгөөд эзэгтэй хүн байнга гал тогоотой ноцолдон гэдэс алдана гэж байхгүй гэсэн шиг юухан үлдсэнийг нь өөртөө хийж авдаг заншил ч сайхан санагдана. Дор бүрдээ мөр мөрөө хөөгөөд хэдэн долоо хоногоор ч хамаагүй хоорондоо уулздаггүй өөрийнх нь гэр бүлтэй огт адилгүй бат гагнагдсан нөхөрсөг гэр бүл. 

	Бүсгүй Скоморовскийг сонсох гэж “Метропольд”, Цфасманыг сонсох гэж “Гранд-отельд” Юратай хааяа очно. Лена ажил хийж цалин авдаг болохоор мөнгө зарах юман дээр адилхан гаргана, тэгэхгүй бол нөхөрсөг бус хэрэг гэж зүтгэж байгаад тийм эрхээ хамгаалж чаджээ. Юра их л нигүүлсэнгүй зан гаргаж байгаа мэт зөвшөөрсөн аж. Ийм сайхан хүүхэн өөрт нь зориулж мөнгөө гарлагадаж байгаа, рестораны зөөгч нар тэр хоёрт цөгцгөнөж байгаа энэ тэрд түүний бах ханана. Зэргэлдээх ширээнүүдийн ард ганган хүүхнүүд, сайхан хувцастай харчуул сууж хөнгөн хөгжим эгшиглэн, “Метропольд” гэрэл унтрахад өнгө өнгийн гэрэлтүүлэг танхимын голд тойрон бүжиглэдэг усан оргилуурыг гийгүүлнэ. Юра Лена руу инээмсэглэн харж гарыг нь чанга чанга атган бүх хүн тэр хоёрыг анзааран буйд сэтгэл өег сууна. 

	Лена шөнө орой болсон хойно тэднийхээс явах бөгөөд цаадах нь зөвшөөрч гэмээ нь бүр явахгүй ч байх сан билээ. Гадаа хаалгыг шөнө түгждэг учир мань бүсгүй хонхдох хэрэг гарна. Нойрмог хашаачин гарч ирэх тоолондоо түүнийг сэжигтэй харах тул бүсгүй нэг рубль атгуулчхаад бушуухан гүйчихнэ. Бүсгүйн хөлийн чимээ шөнийн Арбатын явган замаар тодхон тожгононо. Гэрийнхэн нь түүнийг бас оройтлоо гэх бөгөөд бүх юмны учрыг таамаглаж байвч юу ч асуухгүй. Эцэг нь Юрад дургүй, түүний тухай доогтой юм уу, эсвэл бүр үзэн ядсан янзтай юм ярина. Гэвч эцсийн бүлэгт энэ бол түүний хувийн хэрэг. Бүсгүй гэр орондоо дассан хүн, гэхдээ хэрэг болбол гэрээсээ яваад өгөхийг юман чинээ бодохгүй. 

	Арван хоёрдугаар сарын эхээр Юраг Шүүхийн ардын комиссарын газар дуудав. Боловсон хүчний хэлтсийн эзэнгүй олон ширээтэй том өрөөнд дунд хэрийн насны хавчиг цээжтэй, хонгордуу үстэй нэг хүүхэн түүнтэй уулзав. Тэрээр нэрээ Малькова гээд Юра руу харж, ширээний эсрэг талд байгаа сандал руу заав. 

	— Нөхөр Шарок, та сургуулиа төгсөх гэж байна, тэгэхлээр удахгүй ажилд хуваарилагдана. Тантай ойр дөт танилцах гэсэн юм. Өөрийнхөө тухай ярь даа. 

	Шүүх прокурорын байгууллагад орохгүйн тулд Юра уул нь Мальковад барагтайхан байдалтайгаар харагдвал зохих байсан юм. Гэтэл ямар ч хир буртаггүй, сэвгүй болж харагдах, нэр хорлож болзошгүй аливаа юмыг нуух талаар базаасан олон жилийн дасгал сургууль, биеэ хамгаалах зөн хар аяндаа хөтлөөд явчихжээ. Тийнхүү өөрийнхөө тухай байнга ярьдаг юмаа ярив. Оёдлын үйлдвэрийн ажилчны хүү, токарьчин хийж явсан, комсомолын гишүүн, арга хэмжээ авагдаж яваагүй. Бас төвөгтэй юм бий, ах маань хулгайн хэргээр ял эдэлж байгаа. Энэ төвөгтэй юмаа дурссан нь яриаг нь улам илэн далангүй болгож байх шиг өөрт нь санагджээ. 

	Малькова тамхиа татан анхааралтай чагнаж байснаа тамхиныхаа ишийг үнсний саванд нухаж унтраагаад,  

	— Та чинь комсомолын гишүүн байж ахыгаа яагаад алдчихсан юм бэ? гэв. 

	— Түүнийг шоронд ороход би арван зургаатай байсан. 

	— Хувьсгал хийхэд арван зургаан настнууд хороо хамаандалж байсан.

	Малькова үүнийг өөрөө арван зургаан насандаа хороо хамаандалж явсан мэт хэлэв. Хамаандалж явсан ч юм билүү! Савхин цамцтай, тамхи зуучихсан, хариугүй хорчийж хатангирлаад, цэрэг л гэлтэй… тэгсэн ч ямар хамаа байна! Бүх хүн хамаандалж явах ёстой юм уу? Хороо яаж хүрхэв дээ! Гэтэл үйлдвэр рүү оруулах уу, эсвэл газрын мухар руу цөлөх үү гэдэг энэ шаргачнаас хамаарах гээд байдаг. Энэ жилийн бүх төгсөлтийг Баруун, Зүүн Сибирь рүү хуваарилна гэсэн яриа сургууль дээгүүр гараад байгааг хэлэх үү.

	Юра инээмсэглэв. 

	— Манай ах надаас олон ах юм чинь би яаж түүнд нөлөөлөх вэ дээ?

	Малькова ширээн дээрх цааснуудаа гүйлгэж харснаа хэрэгтэйгээ авч,  

	— Химийн аж үйлдвэрийн ерөнхий газар таныг аж ахуйн эрх зүйн ажилд авахаар хүсэлт ирүүлсэн байна. Энэ ямар учиртай юм бэ? 

	— Би дээд сургуульд орохоосоо өмнө химийн үйлдвэрт ажиллаж байсан, тэдэнд хуульч хэрэгтэй. Би үйлдвэртэй холбоогоо таслаагүй, тэгээд л тэд хүсэлт гаргасан биз. 

	Малькова хөмсөг зангидав. 

	— Цөмөөрөө л Москвад үлдэх санаатай. Тэгвэл орон нутагт хэн ажиллах юм бэ? Шүүх, прокурорын байгууллагад хэн ажиллах вэ?

	Юра үг болгоноо цэгнэн зөөж,  

	— Шүүх прокурорын байгууллагад ажиллахын тулд итгэл хэрэгтэй, ямар ч өө сэвгүй нэртэй байх ёстой. Ах нь ялтан бол тийм итгэл яаж байх вэ дээ гэв. 

	— Шүүх, прокурорын байгууллагад ажиллахын тулд юуны түрүүнд жинхэнэ зөвлөлтийн хүн байх хэрэгтэй хэмээн Малькова сургамжлан өгүүлээд – Танай ахад тохиолдсон явдал чамайг тийм хүн байхад саад болж байна гэж үү? гэв. 

	— Намайг яагаад ахыгаа алдчихсан юм бэ? гэж та өөрөө асуусан шүү дээ. Түүнээс гадна боловсролтой хуульчид аж үйлдвэрт ч хэрэгтэй гэж би бодож байна. 

	Малькова босох зуур,  

	— Таны хэргийг би ерөнхий газрын даргад танилцуулна, дараа нь хуваарийн комисс бүх асуудлыг шийднэ гэв. 

	Юра ч бас босов. 

	— Намайг хааш нь явуулна, би тэнд очиж ажиллахад бэлэн байна. 

	— Тэгэхгүй яах вэ дээ, та оюутны цалин авч байсан, түүнийгээ эргүүлж төлөх хэрэгтэй шүү дээ гэж Малькова жишлэв. 

	— Би бол гарцаагүй Москвад үлдмээр байна. Энд миний эцэг эх гэж өвчтэй хөгшид байна, гэтэл би чухамдаа ганц хүү нь гэж Шарок дүрэлзэн өгүүлснээ ширээн дээр хэвтэж байгаа цаас руу зааж, – гэвч энэ бол үйлдвэрээс гарсан санаачилга. Тэдэнд химийн үйлдвэрлэл мэддэг хуульч хэрэгтэй гэсэн үг. 

	— Москвад үлдэх гэсэн хүн цөмөөрөө л ноцтой учир шалтаг олж байгаа, бас бүгдийнх нь нэр дээр ийм мундаг хүсэлт бий гээд Малькова хэсэг зуур чимээгүй болсноо дараа нь гэнэтхэн – Харин танай сургуулийн намын байгууллага таныг өөр ажилд санал болгож байгаа. Эндээ гэж ярихад бас Москвад шүү гэж нэмж өгүүлэв. 

	— Надад энэ тухай мэдэх юм юу ч байхгүй… Чухам хаа юм бол? 

	— Сул орон тоо бий… Жишээ нь прокурорын газар. Гэвч та үйлдвэрт очихыг сонирхож байгаа шүү дээ? гэж хүүхэн тойруулсхийн хариулав. 

	— Тийм, би үйлдвэрийг илүүд үзэж байгаа. Би тэнд ажил хийж, тэнд өсөж бойжсон, тэндээс намайг сургуульд явуулсан. Би үйлдвэртээ маш их өртэй. 

	Юра үүнийг шаггүй дориун хэлсэн нь Мальковаг жаахан номхруулав. 

	— Бид таны санал, Химийн аж үйлдвэрийн ерөнхий газрын хүсэлтийн аль алиныг харгалзан үзнэ. За тэгээд комисс шийдвэрээ гаргана даа. 

	Ийм авгайгаас хувь заяа нь хамаарах гэнэ! Өөрөө аягүй бол тун саяхан Орехово-Зуевогоос ч юм уу аль нэг тосгоноос орж ирээ байлгүй. Гэтэл төрөлх Москвадаа байгаа мань хүнийг газрын мухар руу тонилгох гээд байгаа шүү! “Москвагаар нэг хөдөөгийнхөн дүүрчихлээ, хотынхон хаачих вэ? гэж асуумаар болж байна” гэж эцгийнх нь хэлдэг ч үнэн юм даа. Нэмэрт нь зүгээр ч үгүй, таныг Москвад, прокурорын газар ажиллуулахыг санал болгосон гэж егөөдөөд байгаа юм, худлаа хэлж байгаа байх… Үгүй ч юм болов уу… Мань хүн Москвад орон сууцтай, энэ байдлыг тэд харгалздаг шүү дээ. 

	Үнэхээр тийм санал тавьсан ч байлаа гэсэн энэ бол түүнийг энд авна гэсэн үг хараахан биш, ах чинь яагаад эрүүгийн хэрэгтэн байгаа юм бэ? гэж асууна. Жинхэнэ пролетари, ажилчны гэр бүлд эрүүгийн хэрэгтэн байх ёсгүй! Тэгэхлээр эднийх тийм айл биш, өтөнд идэгдсэн айл болж таарах нь. Өөрийн гэх өөр шалгарсан гэр бүл байхгүй гэж үү дээ?

	Хүүхдийн бодлоор ургуулан бүтээсэн чөлөөт өмгөөлөгчийн сайхан дүр яваандаа бүдгэрч эхлэв. Шүүхийн амьдрал өмгөөлөгчийн сайн болон саар талыг харуулаад өгчээ. Тэрээр алдартай өмгөөлөгч нарын гайхалтай сайхан хамгаалж байгааг үзсэн төдийгүй цаадуул нь яаж үймэрч, хэрүүл уруул болж, яаж мөнгөний хойноос хөөцөлдөж, яаж шүүхийн нарийн бичгийн дарга хүүхнүүдийг зулгуйдаж, хуулийн зөвлөгөө өгөх газар тавхан цаасны хөлсөөр мулгуу авгай нарт зөвлөгөө өгөх гэж яаж зовж байдгийг үзсэн. Үйлчлүүлэгчийг явсан хойно хоолны өрөө, унтлагын өрөө болчихдог тэдний баян тансаг өрөөний үнэ цэнийг ч мэдэх болсон. Тэглээ ч гэсэн чухам ийм амьдрал л түүнийг даллан дуудаад байлаа. 

	Гэтэл бас хачин юм! Холбогдох байгууллагууд мань хүнийг бас л үл тоож ажилд авахгүй байх гэж бодохоос эгдүү нь хөдөлж, өөрсийнхөндөө өндөр албан тушаал бэлдчихсэн байгаа, гэтэл мань эр гэж нэг дуулгавартай амьтан хамаг хар бор ажлыг нь нухах болно. Их л сайндаа хишиг төдийхнөөр хуураад үйлдвэр рүү явуулчихна. Нөгөө Будягины өширхөн хуулийн зөвлөх хэмээсэн газар руу явуулчихна. 

	Ардын комиссарын газар дуудагдсан тухайгаа Шарок хэнд ч хэлсэнгүй. Гэвч түүний санааширсан байдлыг Лена анзаарчээ. 

	Тэр хоёр “Негрийг” үзэх билет арайхийж олоод театрт сууж байлаа. 

	Бүсгүй түүн рүү хайрын харцаар мишээж,  

	— Чи яагаа вэ? гэж асуув. 

	Цаадах нь инээмсэглэснээ хажуугийнхаа улсууд руу хяламхийгээд “Эдэнд битгий саад бол” гэв.

	Гэртээ гарыг нь дэрлэж байхад сэтгэл нь юунд зовоод байгааг бүсгүй дахин асуув. Тэрээр онцын юм болоогүй, үйлдвэрийн газар руу хуваарилагдах нь жаахан төвөгтэй болж байна гэж хариуллаа. 

	— Чамайг хүсвэл би аавтай ярилцъя гэж Лена өгүүлэв. 

	— Иван Григорьевич чадах бүхнээ хийсэн.

	Эцэг нь хийснээсээ илүү юм хийж чадахгүй гэдгийг бүсгүй ойлгож байсан тул өөрийнхөөрөө зүтгэсэнгүй. 

	— Өчигдөр Саша манайд ирсэн, түүнийг өрөвдөх юм гэж Лена хэлэв. 

	— Юу гээч болоо вэ? 

	— Чи мэдэхгүй гэж үү? Түүнийг комсомолоос, бас сургуулиас нь хөөчихсөн.

	Хархүү тохойлдон өндийв. 

	— Анх удаа сонсож байна. 

	— Чи түүнтэй тааралдаагүй юу? 

	— Ойрд хараагүй.

	Юра худлаа хэлжээ. Тэрээр Сашатай саяхан тааралдсан, харин цаадах нь түүнд юу ч яриагүй ажээ. Тэгээд Юра энэ тухай Ленад ярья гэсэнгүй. 

	— Нөгөө нэг явдлаас болж тэр үү? Нөгөө тоо бүртгэлийн багшаас! 

	— Тийм. Дараа нь бас ханын сониноос болж тэр. 

	— Мань эр ханын сонинд юу биччихээ вэ? 

	— Нэг шүлгэрхүү юм бичсэн юм уу даа. 

	— Тэр шүлэг зохиодог гэж үү? 

	— Бичсэн юм уу, эсвэл хүний бичсэнийг тавьчихсан юм уу, мань эр яараад олигтой юм ярилгүй яваад өгсөн. Үнэхээр өрөвдөм шүү. 

	Саша Панкратов хөөгдчихжээ! Хэчнээн үнэнч хүн билээ, гэтэл түүнийг сэгсэрчхэж! Нөгөө нугаршгүй, хатуу чанд идэвхтэн чинь одоо ингээд балардаг байжээ. Будягин хүртэл нэмэр болсонгүй. Нагац ах нь, нөгөө Рязанов, алдартай хүн! Аймаар юм байна. Сашкаг л ингэчхэж байгаа юм чинь…

	Шарокт ямар нэгэн юм тохиолдох юм бол хэн түүнд туслах сан билээ? Оёдолчин эцэг нь үү? Ялтан ах нь уу? Мань эр бол Сашка шиг юм болгонд хошуу, хуруу дүрдэг хүн биш, гэлээ ч гэсэн… Прокурорын газар ажиллахаас татгалзсан нь дэмий юм боллоо, тэнд бол мань хүнийг хэн ч хөндөхгүй, харин өөрөө дуртай хүнээ хөндөнө, мань эрийн гараас мултрах хүн гэж даан ч байхгүй дээ…

	Юра маргааш нь байшингийнхаа үүдэнд Сашатай яг мөргөлдчихөв. 

	— Мэнд үү! 

	— Сайн уу! 

	— Чамайг сургууль дээрээ эвгүй юм болсон гэж дуулсан, яачихаа вэ? 

	— Хэнээс дуулаав? 

	— Ленатай тааралдсан юм. 

	— Бүгд учир нь олдсон гэж Саша тоомжиргүй хэлэв. 

	— Өө тийм үү? За яамай л даа. Чи сургуульдаа түргэн буцаж орж амжжээ гэж Шарок дооглонгуй өгүүлэв. 

	— Амжсан. Би явлаа!

	“Бүгд учир нь олдсон”. Саша ээжийгээ өчүүхэн ч болтугай ямар нэгэн сураг сонсчих вий гэж болгоомжлох учир Юрад хэлсэн шигээ бүх хүнд ингэж л хариулна. 

	Глинскаягийн тушаалыг товчооны хурлын маргааш хадсан байв. Түүгээр Сашаг “намын эсрэг хэргийн зохион байгуулагч” гэж сургуулиас хөөж, Руночкин Полужан, Позднякова гурвыг донгодож, Ковалёвт анхааруулсан байх ажээ. 

	Бөөн ажил дараалан дэгдэж бичиг баримт эрж хайн, элдэв лавлах, тодорхойлолт бэлдэцгээнэ. Янсоны оронд деканаар хэдийн томилогдож амжсан Лозгачёв Сашагийн дүнгийн дэвтрийг түргэн бараг уриалагхан янзалж өгөв. Түүний гөлчгөр царай би хувьдаа чиний эсрэг ямар нэгэн санаа байхгүй, ийм юм болсон хойно яая гэхэв, харин чамайг сургуульд сэргээн тогтоовол би үнэхээр баяртай байх болно гэж өгүүлэх мэт. 

	Саша ангийнхантайгаа цөмтэй нь салах ёс хийж, гагцхүү Ковалёвтай л гар барьсангүй. 

	— Хорт могойнуудыг мэдэхийг ч хүсэхгүй байна.

	Ковалёв үнэхээр хорт могой мөн, ер нь цөмөөрөө хорт могойнууд гэж Руночкин нотлон өгүүлжээ. Атигар хазгар Руночкин хэнээс ч айдаггүй билээ. 

	Хонх дуугарав. Байшингийн хонгил эзгүйрэв. Саша хэнд ч падгүй болов. Баримт бичгүүдээ авчихсан, тамга даруулчхаад яваад өгөх л үлдлээ. 

	Криворучко одоо хэр аж ахуй эрхэлсэн орлогч захирал хэвээр байв. Тэрээр тамга дарж өгөх зуур шивнээ дуугаар,  

	— Арван хоёрдугаар сарын зохих тодорхойлолтуудыг тасалбарын товчоонд явуулчихсан гэхэд Саша,  

	— Баярлалаа гэж хариулав. Тодорхойлолтыг уг нь хожуу явуулдаг юм чинь, зүгээр л Криворучко түүнд хүнсний тасалбаруудыг тавьж өгөх гэсэндээ ингэсэн хэрэг, өгөхгүй гэвэл чадах л шүү дээ. 

	Одоо ингэхлээр арван хоёрдугаар сарын эцэс хүртэл ээж нь ямар ч хар авахгүй. Тэр болтол сургуульд нь буцаагаад оруулчихна. 

	 

	Нэг байгууллагаас нөгөө рүү сажлах, арга барагдан хаалга сахих, байдлыг тайлбарлах гэж зовлонгоо эдлэх, үл итгэсэн царайтай тулгарах, учрыг олно гэж худлаа амлах зэргийг бүгдийг үзлээ. Учрыг нь олъё гэх хүн ердөө алга, хөөсөн шийдвэрийг өөрчилнө гэдэг бол өөртөө хариуцлагыг нь авна гэсэн үг, гэтэл тэгдэг хүн хэн байх вэ дээ!

	Районы намын хороон дээр түүний хэрэг Зайцева гэгч нэгэн залуухан царайлаг хүүхэнд таарчээ. Энэ хүүхэн нуруугаар намхан ч гэсэн сагсан бөмбөг сайн тоглодгийг нь Саша мэднэ. Тэрээр Сашаг нэгд нэгэнгүй сонссоны эцэст, яагаад ч юм бэ, Криворучкотой холбоотой, мань хүний ойлгосноор хэдэн яльтай яльгүй юм асуугаад, ажиллаж байсан үйлдвэрээсээ тодорхойлолт олж авахыг зөвлөж, районы намын хороо, комсомолын хорооны товчооны хурлаар асуудлыг авч хэлэлцэх гэж байгааг урьдчилан мэдэгдэв. 

	Саша үйлдвэр рүү ойртохын үес өглөөний гудамжны шинэрсэн төрх, үүдээр цувран хүйтэн хөндий цех рүү хөвөрч буй хүмүүсийн урсгал, энэ тэр ямархан байдаг, яаж эртлэн босдог байсан зэргээ дурсан саналаа. Тэрээр техник нэг их сонирхдоггүй байсан ч гэсэн чухамхүү “пролетари” гэдэг үг, бас агуу их хувьсгалч ангийн эгнээнд байх явдал дур татан дуудсан учир үйлдвэрт ажиллахыг хүссэн билээ. Амьдралын үл мартагдах бадрангуй эхлэл. 

	Түүнийг очсон өдөр нь л вагон яаралтай ачаалах ажилд явуулжээ. Тэрээр татгалзвал болох л байсан, жишээ нь Юрка Шарок тийм ажлаас татгалзаад механик цехэд зорогчийн дагалднаар орсон. Гэвч Саша яв гэсэн газар руу нь яваад өгсөн, тэгээд л түүнийг цөм мартжээ. Хэн нэгэн хүн вагон ачиж байх ёстой учраас Саша өөрийнхөө тухай сануулж хөөцөлдсөнгүй. Тэгэхэд амьдрал эцэс төгсгөлгүй, хамаг юм цаг нь болоогүй, цагаа болохоор бүх юм хүрээд ирэх мэт санагддаг байжээ. Брезент хүрэм, брезент бээлий углачхаад цас бороо, халуун хүйтнийг алиныг ч эс ажран, барааны хашааны задгай талбай дээр вагон ачиж, буулгаж тийнхүү улс орондоо хэрэгтэй энэ нэгэн ажлыг хийж, саруулхан бөгөөд дулаахан цехэд аяа олсон цэвэрхэн Юркаг үзэн ядна. 

	Тэднийхэн бүх бригадаараа гуанзанд нөмрөн орж ирэхэд хүрэм, хөвөнтэй цамц нь будаг, шохой, гөлтгөнө, нүүрс болчихсон тэднээс хүмүүс дөлөн зайлна. Мань эрчүүд шуугилдан хараал тавина. Эдийн засгийн шинэ бодлоготой санал зөрсөн учир намаас гарч хожим архинд орсон, урьд нь дивизийн командлагч байсан Морозов гэдэг номхон хүнийг Саша санаж явна. Тэдний бригадын дарга байсан Аверкиев гэдэг хүн авгай нь салаад явчихсан учир архичин болсон, мөн тиймэрхүү амьдралынхаа замыг алдсан хэд хэдэн хүнийг санаж байна. Тэд нар мөнгөний хойноос хөөцөлддөггүй, хугас шил архины мөнгө олсон л бол болоод явчихдаг хүмүүс боловч хийснээрээ авдаг ажлаас зайлсхийж, ажлын хөнгөнийг шилэхдээ аравны дарга, тоо бүртгэгч энэ тэртэй байнга зөрж, цагаар цалинждаг ажлыг урьтал болгохын дээр тодорхой нэг юм хийчхээд яваад өгч болдог ажилд бүр ч дуртай. Тийм ажил таарвал гагцхүү эртхэн алга болохын тулд хамаг хүчээ гарган шуурхай ажиллацгаана. Саша тэднийг жинхэнэ ажилчин гэж үздэггүй боловч бүтэл муутай хувь заяатай тэдний сэтгэл хөдлөм нэгэн хүнлэг чанар гэлтэй нэг юм өөриймсөг санагдана. Ажлын даалгавар авахдаа залилах гэж байдгаараа оролддог хэр нь хоорондоо бие биеэ хуурах буюу ажлыг нөгөө рүүгээ түлхэнэ гэж заяа нь байхгүй. Саша хэдийгээр тэдний архидахад оролцдоггүй, зах зээлийн шог ярьдаггүй, элдэв заваан марзан домог ярьж уралддаггүй ч гэсэн цаадуул нь мань хүнтэй бүлэрхэн харьцана. 

	Энэ эрээвэр хураавар шаарлагдсан бригадыг голдуу л аар саархан ажилд гаргадаг боловч заримдаа бэлэн бүтээгдэхүүн болох торхтой будаг вагонд ачих гол ажилд гаргана. Хоосон вагон мөд ирэхгүй удсанаас болж торхтой будаг барааны хашаан дотор тэвхийтэл овоорох явдал гардаг авч гэнэтхэн бөөн бөөн вагон шилээ даран ирэхэд бүх бригадыг түүний дотор Сашагийн ажилладаг Аверкиевийн бригадыг будаг ачих ажилд гаргана. 

	Торхтой будгийн жин наян кило. Түүнийг налуу дамнуургаар өнхрүүлж вагонд оруулаад нэг эгнээ дүүргэж дээр нь дахин хоёр давхарлаж өрнө. Дамнуурга нэлээд огцом учраас хар эрчээр нь түүн дээгүүр хүчлэн өнхрүүлж, орсон хойно нь дотор нь эргүүлж, тогтоосон тоо хэмжээгээр нь багтаахын тулд бие биед нь сайтар тулгаж тавина. Найман цаг нуруу тэнийхгүй, нэг нь наян кило хүнд торх өнхрүүлж түүнийг огцом дамнуургаар авч гараад босгож тавилна гэдэг бол бэрх ажил. Түүнээс гадна араас чинь нөгөө нөхөр чинь гүйж яваа учраас яарах хэрэгтэй, тэр хүн бас л эрчээр нь дээш нь гаргаж байгаа юм чинь огцом дамнуурга дээр хүлээх арга байхгүй, хэрвээ чи өөрийнхөө торхтой хором төдий л саатлаа бол бүгдэд нь тушаа болж ажлын хэмийг алдуулна. Саша эхлээд торхыг яг байх газарт нь онож байрлуулж чадахгүй байв. Хоёр гараараа торхны дээд талаас барьж огцомхон өргөж хазайлгаад ирмэг дээр нь эргүүлж зохих газарт нь тавьдгийг түүнд зааж үзүүлжээ. Ингэж үзүүлснээс хойш Саша хэнд ч тээр болохоо больжээ. 

	Будаг ачих ажил дээр голдуу хоёр гол бригад ажиллана. Нэг нь мөнгө хөөж Ульяновск мужаас ирсэн татаарууд, нөгөө нь олигтойхон олохыг эрмэлзсэн мэргэжлийн орос ачигчид. Будаг ачихад хөлс нь тун сайн. 

	Аравны дарга Малов нэг удаа ажил хуваарилж байх үеэр,  

	— Аверкиев, нэгдүгээр бригадад нэг хүн өгчих, тэднийхний нэг нь өвдчихсөн байна гэв. 

	— Чи оч гэж Аверкиев татар Гайнуллинд хэлэв. 

	— Би явахгүй гэж Гайнуллин өчив. 

	— Лившиц!

	Лившиц гэдэг нарийхан духтай, Одессийн нүсэр том еврей, 

	Цаадуул чинь гахайн мах иддэггүй болохоор би тийшээ явж болохгүй гэж тоглоом болгож өнгөрөөв. 

	Чингэмэгц Малов. 

	— Та нарын ном хаялцахыг чагнаж байх цаг надад алга. Хүн гаргахгүй бол би өөрөө томилно гэж хэлэв. 

	Малов бол халагдсан салаан дарга басхүү өөрөө ачигч хийж байсан, эрээ цээрээ алдсан Аверкиевийн бригадыг хүртэл эрхэндээ оруулж дөнгөсөн бөх гэмээр шийдэмгий хүн. 

	— Томил гэж Аверкиев хариулав. 

	Маловын харц Саша дээр тогтов. 

	— Панкратов, нэгдүгээр бригад руу оч!

	Малов Сашад нэг л дургүй. Магадгүй, боловсролтой ачигчид түүний сэтгэлд таардаггүй байж болно. Саша есдүгээр анги төгссөн болохоор энд хамгийн их боловсролтойд тооцогдоно. Энэ удаа Малов түүнийг бас л дургүйцнэ гэж санаад асуух, жигших хослон харж зогсов. Гэтэл Саша,  

	— Тэгье, би явна аа гэв. 

	— Нүх сүв болгон руу шургаж байх юм гэж Аверкиев дургүйцэн өгүүлэв. 

	Татаарууд торхыг өнхрүүлэхийн оронд үүрч зөөнө. Эхлээд модон замаар дараа нь дамнуургаар бушуухан гүймэглэж вагонд ормогц торхоо яг зохих байранд нь тавина. Энэ нь түргэний хувьд түргэн ч шал өөр ёстой тэсэшгүй бэрх ажил. Наян кило жинтэй бөөрөнхий торх үүрч, намалзсан модон замаар огцомхон дамнуургаар шогшуулж, тэгээд хөлөө цохичихгүй, яг байрлавал зохих газар нь буулгахын хамт өглөө ээлж эхлэхэд араас нь гарсан хүнийхээ хойноос өдөржин дагаж гүйнэ гэдэг үнэхээр хүнд. Нөгөө торх чинь нуруунаас юу юугүй мултарч, өөрийг чинь хамтдаа татаад унагачих нь уу гэлтэй болоод ирнэ, гэвч хормын төдий ч зогсож болохгүй, арын чинь хүний хөлийн хэм, давхацсан амьсгаа энэ тэр мэдэгдэн, хөлснийх нь үнэр ханхлаад чи зогтуслаа л бол нөгөөдөх чинь нөмрөөд авна гэсэн үг. Ийм болохоор чи хамаг хүчээ шавхан зүтгэж, нөгөө л гүйсэн эрчээрээ дамнуургыг гэтлэн вагонд шогшуулж ормогц торхоо буулгачхаад хэнийг ч энэрч үзээгүй, тэгэх тусмаа чам шиг хөндлөнгийн хүнийг ёстой тоохгүй туршлагатай чийрэг ачигчдаас хоцрохгүйн тулд буцаад л бушуухан харайлгана. 

	Үдийн хоолны яндан дуугарах нь тэр! Саша хураалттай торхнуудын дэргэд лагхийтэл унав. Нүдний нь өмнө улаан улаан дугуй цагаригууд эргэлдэж толгой нь тэр аяараа шуугин янгинана. 

	Саша нэг зүүрмэглэж, нэг сэрнэ. Тэгээд сэрэх тоолондоо эндээс босож, нөгөө өглөөнөөс хойш дагаж яваа лухгар шар татаарын шил рүү шагайж, дахиад л торхоо үүрэн ганхсан дамнуургаар шогшуулж эхлэх мөчийн тухай л бодно. Дахиад дөрвөн цаг ингэж ажиллаж дөнгөхгүй, дамнуурга дээр тэрийгээд унаад өгнө гэдгээ мэдэж байлаа.

	Тэрээр конторт очиж, мэргэжил эзэмших гэж ийшээ ирснээс биш наян кило торх үүрэх гэж ирээгүй, тусгай шийдвэрээр үйлдвэрлэл рүү, үйлдвэрийн цех рүү явуулсан гэж заргалдвал болох билээ. Энэ бүхэн чөтгөр шулам руугаа тонилбол таарна! Яаралтай ажил гэхээр нь сайн дураараа явсан чинь хүнийг тэр чигээр нь ачигч болгоод хадчихаж байна… Мэдээж, ингэж заргалдвал заргалдах л даа. Гэвч яндан дуугармагц мань эр нөгөө шар татаарынхаа араас зогсож, ууцаа өгөөд торхтой будгаа вагон руу аваад явна гэдгээ яг мэдэж байлаа. 

	Ажилчид гуанзнаас буцацгааж байхыг үзвэл завсарлага удахгүй дуусна гэсэн үг. Саша зориг хүчээ хөвчлөн байж өндийн суугаад гар хөл, толгой түрүүгээ хөдөлгөв. Хамаг бие нь шархирч, бүх эрхтэн нь хүнийх юм шиг санагдана. 

	Түүнийг дуудах шиг болоход толгой өндийж харвал бригадын дарга Аверкиев, дивизийн хамаандлагч асан ачигч Морозов хоёр дэргэд нь зогсож байв. Тэр хоёр үдийн хоолон дээр балгасан бололтой. Аверкиевийн сэлхэрсэн царай час улайж, Морозовын цэнхэр нүд улам цэнхэртэн, гэрэл мөрөөсөл хослон байна. 

	— Зажилчих! гээд Аверкиев талхны хэлтэрхий, хэрчим хэрсэн өвөр рүү нь хаяв. 

	— Баярлалаа. 

	— Торхыг нурууныхаа энгээр бүх ууцныхаа дагуу тавьж бай ойлгов уу? гэж Аверкиев хэлээд, – Алив нэгийг хаяад орхи! гэв.

	Тэрээр бөхийн зогсоод хоёр гараа ардаа тосоход Морозов, Саша хоёр нуруун дээр нь нэг торх тавьж өгөв. Торх яг ууцыг нь дагаад тэгшхэн тогтжээ. 

	— Гэтэл чи ингэж байна! гээд Аверкиев биеэ сэгсэрсэнд торх дээшлэн сэрвээн дээр нь гарч, мань хүн хоёр гараараа урд талаас нь барьж авав. 

	— Сэрвээн дээрээ зөөх чинь буруу, ууцан дээрээ зөө. Үз дээ! 

	Саша бөхийн ууцаа өгөв. Аверкиев, Морозов хоёр түүнд нэг торх үүрүүллээ. 

	Юу гэж сэрвээгээ доошлуулаад байгаа юм бэ? гэж Аверкиев хашхирав.

	Саша сэрвээгээ өндийсөнд торх ууцыг нь даган жигдхэн наалдаж байраа оллоо. 

	— Яг ингээд зөө! Өөрөө дурласан хойно зөөж л бай!

	Одоо торх нь доошоо гулсаад байхгүй, хамаагүй тогтвортой болсон нь өөрт мэдэгдээд ирлээ. Гэвч хүнд нь дарсан хэвээрээ, хоёр хөл нь гуйвлана. Буулгачхаад буцаж шогших хооронд ууц нь буцаж тэнийхгүй болжээ. Үдээс хойших ээлжийг мань хүн яаж тэсэж өнгөрүүлснийг бүү мэд, яаж байрандаа ирсэн нь ч бүү мэд, орон дээрээ ойчоод өглөө болтол нам унтжээ.

	Гэтэл өглөө Малов,  

	— Нэгдүгээр бригадад дахиад хоёр өдөр ажиллачих, дараа нь чамайг шилжүүлье гэж хэлжээ.

	Саша будган дээр хоёр долоо хоног ажиллаж, торхыг нэгэнт зөөж сурчээ. Татаарууд нь мань хүнд дасаж, өөрөө ч тэдэнд дассан төдийгүй албан татвартай холбогдуулан тосгоны зөвлөлд гаргах өргөдлийг нь хүртэл бичиж өгөх болж гэнэ.

	Тэрээр хуучин бригаддаа эргэж ирсэнгүй. Түүнийг ачааны машины ачигчаар гарааш руу явуулав. 

	— Жолооч болох сургууль хий гэж Малов хэлжээ. Харин Сашаг баярлуулах гэсэндээ юу, эсвэл түүнээс салах гэсэндээ юу гэдэг л ойлгомжгүй байлаа. 

	Саша гараашинд ажиллах зуур жолооч болж амжаад машинаар явах болжээ. Гэвч энэ удаа үйлдвэр лүүгээ очиж явахдаа, яагаад ч тэр юм бэ, чухамхүү яаж ачигч хийж байснаа дурсан санав. Энэ нь түүний үйлдвэрт байсан хамгийн анхны, сэтгэлд хамгийн их хоногшин үлдсэн сарууд байжээ.

	Энд хэнтэй тааралдах бол? Хуучин цуг байсан залуусаас нэг ч хүн байхгүй биз дээ. Үгүй, байгаа ч юм билүү, ямар нэг их удаан хугацаа өнгөрсөн биш, дөнгөж дөрөвхөн жил юм чинь.

	Үүдний хуучин модон пинг буулгаж өөр газар туйпуугаар томыг барьжээ. Бас хашааны хаалгыг өөр газар зөөж, чулуун өрлөгтэй өргөн хаалга хийжээ. Үйлдвэрийн захиргааны шинэ барилгыг талбай руу харуулж барьсан харагдана. Өндөр хэрмэн хашааны цаанаас үйлдвэрийн шинэ шинэ барилга сүндэрлэнэ. Талбайг хатуу хучлагаар цардаж, тэнд дэлгүүр, мухлагууд бий болжээ. Үйлдвэр ажиллаж, өсөж барилгажсаар байна. Энэ бол улс орны зүрх судсыг тодорхойлж байгаа жинхэнэ юм мөн. Мань хүн ч гэсэн юуг ч эс харгалзан ийм л юмаар амьдрах ёстой!

	Намын байгууллагын нарийн бичгийн дарга нь Малов байх ажээ. Нэг их таатай бус сонин! Барааны хашаанд ажилчдыг захирч байсан үеийнх шиг хацар нь улаа бутрахаа больж турж эцэн, царай шаргалтан, үс халзарсан боловч нөгөө л бөхтэй төстэй хэвээрээ. Хуучин ажлын хуудсан дээр гарын үсэг зураад цонхны тавиур дээр сууж байдагтайгаа адилхан бичгийн том ширээний цаана буландасхийгээд жишүүхэн суужээ. Тэрээр Сашаг даруй танив. Тэгээд энэ дөрвөн жилийн хугацаа өнгөрөөгүй, Саша урьдын адил үйлдвэртээ ажилласаар байгаа мэт,  

	— Өө Панкратов… чи юу гээв? гэж асуув.

	Саша хэрэг явдлаа ярилаа. 

	— За яах вэ, би товчоон дээр байна. Тэгээд юм хэлнэ ээ… гэж Малов өгүүлэв.

	За тэр зайлсхийлээ, тодорхойлолт хийж өгөх дургүй байх нь… 

	— Зайцева намайг тодорхойлолт бичгээ авчраарай гэсэн юм. 

	— Цаас л хэрэгтэй байх нь л дээ гэж Малов үглэснээ – За яах вэ, би биччихнэ. Хаа ажиллаж, юу хийж байснаа нэг сануулаад орхиоч гэв. 

	Тэрээр Сашагийн нэрлэсэн ажлуудыг тэмдэглэж авснаа түүн рүү харж,  

	— Яаж ийж байгаад зоогдчихов? гэж дооглонгуй асуув. 

	— Яагаад “яаж ийж байгаад” байх билээ? 

	— Нэг л тэгэх царайтай байсан юм. За яах вэ. 

	Цаг хэрэгтэй явж байгаад ир, тодорхойлолтыг чинь зохиоё доо. 

	— Би үйлдвэр рүү орж нөгөөдүүлтэйгээ уулзмаар байна…

	Үйлдвэрийн төв хэсэг хэвээр үлдэж, шинэ барилгуудыг зайдуу барьж байгаа ажээ. Нэг, хоёр, гуравдугаар цех, механик цех, уурын зуух, за гарааш маань энэ байна… Засварын нүхэн дээр даргын хар “форд” байна. Даргын жолооч Сергей Васильевич дархны вандангийн дэргэд зогсож байгаа харагдана. Тэр ч Сашаг бас танилаа. 

	— Үйлдвэртээ эргэж ирээ юу? 

	— Хэрэг гараад ирлээ.

	Сергей Васильевич хар савхин костюм, тугалган малгай, галоштай нарийн эсгий гутал өмсөнө. Тэрээр бие бадируун, дураараа ихэмсэг дүртэй, бүр хувьсгалын өмнөөс жолоо барьсан, даргын ойр дотнын хүний нэг билээ.

	Ийм олон юм мартагдчихсан, тэгээд сая энд ирж үйлдвэрийнхээ дуу чимээг дахин сонсож, цех зам зөргийг нь дахин харахтайгаа зэрэг санаанд тэр болгон орж ирж байгаа нь хачин юм. Тэр үед бодох санах юмгүй амар байжээ. Ажлаа хий, цалингаа ав, комсомолын даалгаврыг биелүүл, ерөөсөө л энэ шүү дээ. Хэн нэгэн хүнд улс төрийн хэрэг тохож байсныг мань хүн ер санахгүй юм. Энд бол бүтээгдэхүүн гаргана, үйлдвэр барина. Гэтэл одоо энд ч бас юм өөр болчихсон юм болов уу? Малов ямар тодорхойлолт хийж өгөх бол оо?

	Малов дараах тодорхойлолтыг хийж өгөв. “Панкратов А. П. 1928-1930 онд тус үйлдвэрт эхлээд ачигчаар, дараа нь жолоочоор ажиллаж байсныг үүгээр тодорхойлов. Ажилд үнэнч ханддаг, өгсөн үүрэг даалгаврыг биелүүлдэг байсан. Тээврийн цехийн БХЛКЗЭ-ийн үүрийн нарийн бичгийн даргын хувьд олон нийтийн ажилд оролцож байв. Арга хэмжээ байхгүй”. 

	— Товчоон дээр байх юм чинь хэрэгтэй юм байвал нэмээд хэлчихнэ гэж Малов амлав. 

	Саша үйлдвэрээс буцаж ирэхдээ шуудангийн хайрцгийн нүхээр хөх дугтуй харагдахыг үзэв. Эцгийнх нь захидал, бичиг нь мөн байна. Түүний захидлууд хэзээ ч баяр авчирч байгаагүй. Эцэг нь технологийн лавлахууд явуулахыг хүсжээ. “Тэр лавлахууд шүүгээний доод тавиур дээр бий, доод тавиур хаана байгааг чи мэднэ биз дээ. Ийм юм хүсэж чамд түвэг удмааргүй санагдавч өөр гуйх хүн даанч алга. Тэрийг авах гэж Москва руу явах ч хаашаа юм бэ… Намайг очлоо гэж баярлах хүн байх биш”. 

	Эцэг нь дандаа ингэж ярьдаг болохоор дуу нь сонстох шиг болов. Ээж нь түүнээс “хоол идсэн үү?” гэж асуухад “Идэхгүй ч байсан болно” гэж хариулна. “Чи хуралд явлаа юу?” – “Би бүжигт явлаа” Чих нь жаахан хатуу учраас гүйцэд сонсоогүй юмаа өөрийнхөө тухай ярьж байна гэж бодоод хараал тавина. Өглөө нэг алим эсвэл орой нэг аяга тараг өгсөнгүй гэж зүхэлдэнэ. Ирж яваа хөлийнх нь чимээ байшингийн хонгилд гарангуут ээж нь айсандаа дуугарч чадахаа больчихно. Тэрээр ажлаас эргэж ирэхдээ л гэр орон, авгай хүүхдэдээ хэзээний сэтгэл дундуур, өөлөх, загнах, хэрүүл дэгдээхэд бэлхэн орж ирнэ. 

	Ээж нь гагцхүү хардах үедээ л түүнээс айхгүй. Тийм үед гэрт нь бөөн дуу шуугиан хадаж хаалга тас нясхийн, эх нь хорсон бүлтгэнэж уйлж бархирахад Сашагийн зүрх шимшрэн арга барагддаг билээ. 

	Эцэг нь даруй зургаан жил тэднээс тусдаа аж төрж байгаа аж. Гэтэл ээж нь түүнээс алсын зайд хүртэл урьдын адил айна. Одоо ч гэсэн түүний захидлын бараанаар нөгөө л айж түгшсэн байдал царайд нь тодроод ирлээ. 

	— Ааваас чинь ирж үү? 

	— Лавлах явуулаач гэсэн байна.

	Софья Александровна айсан чигээрээ захидлыг авч уншиж дуусан дуустлаа царайд нь хурсан айдас хэвээрээ байлаа.

	Өөрийнх нь тухай бүх юмыг мэдсэн цагт ээж нь яадаг бол гэж Саша юм юмнаас илүү айна. Тийм ч учраас ээждээ юу ч мэдэгдэхгүйн тулд юу ч болоогүй юм шиг дүр гаргана. Сургууль руугаа явж байгаа янзтай гэрээсээ гарна. Киевийн ачааны буудал дээр вагоны ачаа буулгаж арван хоёрдугаар сарынхаа оюутны цалинг нөхөж олсон. Цаг нөгчөөх газаргүй болсон цагтаа Нина Ивановнагийнх руу тавьж хүрнэ. 

	Тэр хүүхэн Сашад байрныхаа түлхүүрийг өгсөн тул өглөөд тэднийд очиж юм унших буюу хичээлээ хийнэ. Тэгж байтал Нинагийн дүү охин Варя сургуулиасаа буцаж ирнэ. Тэрээр хар пальтотой, жижигхэн шаахайтай, алчуураа замдаа тайлчихсан, шулуухан задгай хар үс нь пальтоныхоо захын дээгүүр намиран орж ирж, орон дээрээ хөлөө ачиж суугаад, памбагар уруулаа цорвойлгон нүүр рүүгээ унжсан үсийг дээш нь үлээчхээд арван таван настай хөөрхөн охидын банди нарыг ичээдэг харцаар Сашагийн нүд рүү эгцлэн харна. 

	Цоохортон хуурсан хулдаасан бүтээлэгтэй ширээ тасалгааг хоёр хэсэгт хуваана. Нинагийн хэсэгт ширээн дээгүүр замбараагүй орхисон ном, дэвтэр, орон доогуур нь элээж гүйцсэн гэрийн шаахай, Варягийн хэсэгт дэрээ бүтээсэн тодхон өнгийн алчуур, цонхны тавиур дээр тавьсан эгшигт хайрцаг, сунгасан булчинт гартаа чийдэн барьсан тамирчны хүрэл цутгамал энэ тэр бий. 

	— Чамайг яасан гэж сургуулиас чинь хөөчихсөн юм бэ? 

	— Буцааж авна. 

	— Би бол цаадуулыг чинь өөрсдийг нь цөмийг нь хөөчих байсан юм, манай сургуульд ч гэсэн хүний мууг үзэх гэж улыг нь шагайхаас өөр юм мэддэггүй адгийн амьтад бий. Өчигдөр манай ангийн хурал болсон юм, тэгсэн чинь Лякин “Иванова будаа идэх юмаа өвдгөн дээрээ бичдэг” гэж байхгүй юу! Би хөлөө сунгаад “Тэр будаа чинь хаа байна?” гэж асуулаа. 

	Варя ангидаа яаснаа үзүүлж хөлөө сунгаж харуулав. 

	— Тэгсэн чинь тооны багш Кузя улаан лооль шиг час улайгаад, Иванова болиоч! гэж байна. Уул нь надад ямар хамаа байх билээ? энэ чинь Лякины хийж байгаа хэрэг. Ноднин охидын цүнх булааж авч сахилгагүйтсэн этгээд байсан юм, гэтэл энэ жил сурагчдын зөвлөлд орчихсон. Өөрөө адилхан хуулна, тийм мөртөө бусдыг ховлоно. Тийм улсыг би үзэж чаддаггүй юм. 

	— Чи “будаагаа” яаж хийдэг вэ? 

	— Тун амархан хэмээн охин даавуун оймстой өвдгөө алгадаж – Хортой харандаагаар бичдэг юм гэв. 

	— “Будаа” идэхгүй байж чадахгүй юу? 

	— Чадна, гэхдээ тэгье гэдэггүй юм. 

	Тэрээр өвдгөө ил гаргаж, тэрүүхэндээ хэвлүүхэн оргиод Саша руу өдсөн янзтай харах ажээ. Сашад инээдэмтэй байвч Варя эгчдээ хэчнээн түвэг уддагийг мэдэх тул аль болохоор төв байхыг хичээв. 

	Хоёр охин эцэггүй өсөж бойжсон, хожим нь бас ээж нь нас барсан билээ. Саша нэг товчооны хурлыг санаж байгаа. Тэр хурлаар дүүгээ хүмүүжүүлэхэд нь Нинад яаж туслахыг хэлэлцэж, түүнд тэтгэвэр олгуулахаар шийдсэний гадна цалинтай пионерын удирдагч болсон билээ. Хожим сургуулиа төгсөөд тал тал тийшээ тарцгаасан, тэгээд Варя үе үе тэнгийнхэнтэй хашааны үүдэн дээр миегнэлдэж байхад нь нэг удаа тааралдаад түүний тухай санасан аж. 

	— Чи комсомолын гишүүн үү? 

	— Яах юм бэ? 

	— Үүдээр холхилдож байсан нь дээр үү? 

	— Надад аятайхан л байдаг юм. 

	— Гэртээ хонодоггүй байна 

	— Ха-ха! Нэг удаа зусланд, найз охиныдоо хоносон, галт тэрэгний буудал руу явахаасаа айгаад. Нинка өөрөө ч гэсэн шөнө бол явахгүй л байсан даа, тэр чинь надаас ч аймхай, зуу дахин аймхай. Тэр Макстайгаа л суувал таарна, бас юу ч хийж чадахгүй, Максад нь юу ч хэрэггүй л дээ, тэр хоёр гуанзаар л хооллоод байх улс. 

	— Ийм зөвлөгөө өгөх чинь чамд эртдэж байгаа бус уу? 

	— Тэгвэл тэр ч гэсэн миний явдалд оролцохоо боливол таарна. Хоосон шуугихаас өөр нэмэр байх биш. 

	— Чи юу болох хүсэлтэй вэ?

	Охин хариулахын оронд хүүхдийн цангинасан хоолойгоор ийн дуулав:

	 

	Ээрэм талын цэцэгхэн чиний минь

	Инээх дуун бишгүүрээс яруухан.

	 

	Хонгилд хонх жинхийв. 

	— Нина ирлээ, түлхүүрээ бас л мартчихаж хэмээн Варя суусан чигээрээ өгүүлэв. 

	— Нина гэж чи яаж мэдэж байгаа юм бэ? 

	— Манайхны хэн нь яаж хонходдогийг би андахгүй. 

	Нина орж ирээд Варя орон дээр өвдөг нь ил сууж байгааг үзмэгц эх захгүй, даруулгагүй байна гээд эхэлчих нь тэр. 

	— Толгойд нь банди нар, хумсны лак, уруулын будгаас өөр юу ч байхгүй. Зүгээр ч үгүй лууван шиг өнгөтэй будаг, их юм мэдэж дээ. Хэдэн цагаар толины өмнө зоогдчихоод хоолны хутгаар сормуусаа матах гээд ноцолдчихно. 

	— Хутгаар аа? гэж Саша гайхав. 

	— Эсвэл утаснаас зүүгдчихнэ. Гагцхүү хар хив, тансар хилэн, улаан саат, цэнхэр торгон… гэх мэтийн юм л сонсогдоод байх нь тэр. Би ганц цамцаа таван жил өдөр болгон угааж өмсөж байна, тэглээ ч гэсэн чухам ямар бөсөөр хийснийг нь одоо хүртэл мэдэхгүй. Гэтэл миний дүү даашинздаа таарсан товч олох гэж гурван өдөр дэлгүүр хэсэж байна. Галош өмсөх ёсгүй гэнэ, эсгий гутлыг ад үзнэ. Миний гоёлын шаахайг хулгай хийж, бүжигт очиж юу ч үгүй талхалчхаад угаалгын өрөө рүү авчраад хаячихсан байгаа юм. Өнөөдөр шаахай, маргааш мөнгө авна, тэгээд надад мөнгө байхгүй юм чинь хулгай хийхээр явна. 

	— Битгий айлга! Өөрийгөө ч битгий айлга, энийг ч битгий айлга гэж Саша өгүүлэв. 

	Гэтэл Варяд эмээсэн юм огт үгүй байжээ. Худлаа эвшээлгээд энэ бүхнийг сонсохоороо нэг сонссон, хэдэн зуу дахин сонссон гэх мэт харц нь тээршээж залхсан байдалтай болов. 

	— Энэний хэрцгийг гайхаж цөхөөд ойлгохгүй юм. Максимыг дооглоно. Тэр үүнд ямар хамаа байна? Өөдгүй, хүмүүжилгүй явдал. 

	— Макс уруу царайтай л даа гэж Саша эвийг бодож өгүүлэв. 

	Нинагийн харц барайгаад явчихлаа. 

	— Би Максыг үнэлдэг юм, ёстой гэмгүй сайн залуу. Гэтэл би юу бодох ёстой билээ? Би үүнийг бас хөл дээр нь босгох хэрэгтэй. 

	— Над руу чихэхийн хэрэггүй шүү дээ гэж Варя хэлэв. 

	— Ханын сонин гаргах даалгавар өгсөн чинь энэ нөхөр хажуугийнхаа ангид ороод сонины нь үг үсэг алдалгүй хуулчихсан, тэр ч байтугай залхуураад хүнийх нь нэрийг хүртэл өөрчлөөгүй гэж байгаа. Ийм хүн юу болох, ямар юм үүнийг хүлээж байна? 

	Варя шаахайгаа хөлөөрөө тэмтэрч олж өмсөөд бослоо. 

	 

	Ээрэм талын цэцэгхэн чиний минь

	Инээх дуун бишгүүрээс яруухан...

	 

	Саша районы намын хороо руу сэтгэл тайван очжээ. Бүх асуудлыг шийдэхээс айхгүй байгууллага бол чухам энэ. Хуралдааныг нэгдүгээр нарийн бичгийн дарга Столпер даргална.

	Саша дуудахыг хүлээн хонгилд нэлээд удаан суув. Хаалганы цаанаас хүмүүсийн дуу, зарим нэг яриа сонстовч нэг чанга ширүүн дуу бүгдийн яриаг тастаж, дундуур нь орж, ярихыг болиулж байх ажээ. Айсан хүмүүс тасалгаанаас ухас хийн гарч ирж, шүүгээ сав руу харайлган, хавтастай юм шүүрэх зэргээр сандарч, нөгөө утсаар чанга дуу араас нь сонстоно. Столпер энэ түшмэдийг ингэж илдэж байгаа нь Сашад аятайхан санагдана. Саша дайсны хаяг зүүсэн Баулин болоод бусад этгээдийг цөмийг нь ингэж элдэх болно.

	Хаалга дутуухан нээгдэв. 

	— Панкратов!

	Хүн олон цуглажээ. Нэг хэсэг нь хана даран, нөгөө хэсэг нь ногоон цэмбэн бүтээлэгтэй ширээ тойрон сууцгаажээ. Столпер гэж ядарсан хүйтэн харцтай туранхай хүн Саша руу ширүүн хараад Зайцева руу дохиж,  

	— Илтгээрэй! Товчхон шүү гэв.

	Зайцева хичээнгүй сурагчийн дуугаар хэргийн материалыг танилцуулав. Түүнийг шоглол шүлэг уншиж байхад нэг хүн инээд алдав. Шоглол шүлгүүд тун болхи нь мэдэгдэх ажээ. Дараа нь Зайцева энэ бүх баримт сэлтийг гол юмтай нь холбож үзвэл зохино гэж хэлэв. 

	Эндээс л Криворучко эсэргүүцлийн бүлгийн хүн байсан гэдгийг Саша анх удаагаа олж сонсов. Чухам ямар эсэргүүцлийн бүлгийнх гэдгийг Саша ойлгосонгүй. Зайцева эхлээд намын арван нэгдүгээр их хурал, “ажилчны эсэргүүцлийн бүлэг”, дараа нь Криворучкогийн гарын үсэг зурж Төв хороонд явуулсан хамтын захидал гэхчлэн зүйлийг дурдсан боловч юун захидал байсныг нь хэлсэнгүй. Тэгснээ Криворучко холбоогоо таслаагүйн учир тухайн үедээ намаас хөөгдөж байсан гэж мэдээлэв. Хэзээ, хэнтэй, ямар холбоотой байсныг бас хэлсэнгүй, харин түүнийг намд нь эргүүлэн тогтоож, донгодож шийтгэсэн гэдгийг нэмж хэлэв. Хожим энэ нөхөр төмөр замыг нийгэмд харш, ангийн дайсан этгээдүүдээр бохирдуулсны учир дахин донгодуулсан. Ямар зам, Криворучко тэнд юу хийдэг байсныг Зайцева бас дуугүй өнгөрөв. Тэгтэл намаас дахин хөөгдсөн байна, энэ удаа барилгын ажил тасалдуулсны учир. Намаас хөөгдсөн, донгодуулсан арга хэмжээний жагсаалт Криворучкогийн хувийн хэрэгт байсан атал Зайцева гагцхүү сурах бичигт л бичээтэй байдаг гэмт хэрэгт холбогдон ийм хүнийг илрүүлсэн сэтгэл ихэд догдолсон, чухамхүү энэ хүнийг өөрөө л илрүүлж улайлгасан дүртэй ярьж байлаа. 

	Саша Зайцеваг сонсох зуур Криворучкогийн хэрэг тийм ч яльгүй зүйл биш гэдгийг ойлгож суув. Криворучко урьдынхаа хэрэгт орооцолдчихжээ. Харин энэ бүхэн түүнд, өөртэй нь ямар холбоотойг Саша ухаарч чадсангүй. 

	Столпер Сашагийн хавтаст хэргийг авч гүйлгэж харав. Цөм чимээгүй сууна. Гагцхүү уурлаж түргэн түргэн эргүүлж буй хуудасны шажигнах чимээ сонстоно. 

	— Баулин, танай тэнд чинь юу гээч болж байдаг газар вэ?

	Баулин босоод, 

	— Криворучког бид намаас хөөсөн гэж сүржин хэлэв. 

	— Нийтийн байр барьсангүй хэмээн Столпер тосон авч, гэтэл энэ түүний ажил байна хэмээн хавтаст хэргийг алгадаж, – Хараагүй байна шүү дээ? Намын эсрэг хуудас гаргачихсан хойно нь сая ухаарсан байна гэв. 

	— Панкратов Криворучкотой холбоо сүлбээтэй талаар бидэнд баримт байхгүй. 

	— Энэ нөхөрт баримт байхгүй гэнэ! хэмээн Столпер ярвайж, – Панкратов шинжлэх ухаан дахь марксизмын эсрэг тэмцэж, ингэсээр байхад нь үүнийх нь дараа түүнд сонины баярын дугаар гаргахыг итгэн даалгаж, цаадах нь тэр дугаарыг нь намын эсрэг хуудас болгож байдаг байна. Панкратов Криворучког өмгөөлж байна, нөгөө декан нөхөр, хэн сэн билээ?.. гэхэд Зайцева хөргийг хэрхэн сайтар цээжилснээ харуулан,  

	— Янсон гэж бушуухан хэлж өгөв. 

	— Янсон бас Панкратовыг өмгөөлж байна. Энэ чинь нэг л зангилаа байна шүү дээ! Улс төрийн үнэлгээ нь хаана байна вэ? Яагаад чухамхүү Панкратов Криворучког өмгөөлсөн бэ? Тайлбарлаад өгөөч. 

	— Панкратов үүний учир хөөгдсөн гэж Баулин ширүүлэв. 

	— Үгүй ээ, үүнээс болоогүй! хэмээн Столпер хашхирч – Түүнийг илт тэмцэж эхэлсэн хойно нь хөөсөн. Харин тэр нөхөр Криворучког хамгаалж байсан нь та нарт хачин санагдсангүй юу? Товчооны гишүүд шийдвэр гаргахыг санал болгож байхад, нөхөр Баулин, та тэгье гэсэнгүй. Нөхөр Лозгачёв санал болгосон байна. Гэтэл Баулин та хойш нь тавиад Панкратовт намын эсрэг хуудас гаргах бололцоо олгосон байна. Таныг харсаар байтал чинь Криворучко оюутнуудыг ялзруулж байжээ. Эсвэл та Панкратов өөрөө л тийм сонин гаргаж, өөрөө л шинжлэх ухаан дахь марксизмын эсрэг тэмцэж байсан гэж бодож байна уу? Түүний ард хэн байна? Учрыг нь олохыг бодохгүй байна! Хэнээс айгаа вэ? гэв. 

	— Бид хэнээс ч айдаггүй гэж Баулин Столперыг өөрийг нь хамруулан хэрцгий хариулав. Столпер ч үүнийг дор нь ойлголоо. Тэрээр Баулин руу тогтон ширтэж харснаа,  

	— Энэ сургууль дээр байдал ямар байгааг учрыг нь олох хэрэг гарч байна гэж санаандгүй тайван өгүүлэв. 

	— Тэг л дээ гэж Баулин хэлэв. 

	— “Тэг л дээ” гэдэг чинь юу гэсэн үг вэ? хэмээн Столпер дахин дэлбэрч, – Бид та нараас энэ талаар зөвшөөрөл гуйгаагүй байна, нөхөр Баулин. Яагаад хэргийг нь хэлэлцэж байхад Янсон ирээгүй юм бэ? гэв. 

	— Өвчтэй байгаа. 

	— Өвчтэй… Тэгвэл сургуулийн захирал хаа байна?

	Баулин дал мөрөө хавчин,  

	— Ирсэнгүй гэв. 

	— Мөн ч таарсан албан газар байна даа хэмээн Столпер хямсганаж, – Та нарыг маллаад байгаа нь аргагүй юм. Бас энэ Малов гэж сайхан сэтгэлтэй нөхөр магтсан тодорхойлолт цацалж байдаг байна. Панкратовт яагаад тодорхойлолт хэрэгтэй болсныг Малов, чи мэдсэн үү? гэж асуув.

	Хослол костюмтай өндөр ханхар боловч бөгтөр, бөхөрхүү Малов суудлаасаа босов. Мань хүн бараг зэрэгцээ сууж байсныг Саша сая л анзаарав. 

	— Мэдсэн. 

	— Юунаас болж хөөгдсөнөө чамд ярьсан уу? 

	— Ярьсан. 

	— Яг энд сонссон шиг чинь ярьж өгсөн үү? 

	— Яг тэгсэн. 

	— Ингэчхээд байхад нь чи тодорхойлолт хийж өгөө юү? 

	— Ингэчхээд байхад нь л хийж өгсөн. 

	— Нөхөр Малов, үүнийг чинь яаж ойлговол зохих вэ? 

	— Би дөрвөн жилийн өмнө юу болсныг л бичсэн юм. 

	— Энэ нөхөр тэр үед намыг мэхэлж байсан уу? 

	— Энэ тэгэхэд намыг мэхэлж байгаагүй, мань хүн тэр үед будаг үүрч зөөж байсан юм. 

	— Юун будаг? 

	— Яагаа вэ энэ гээд Малов ширээ рүү зааж – Танай наад цэмбийг буддаг будаг хэмээв. 

	— “Танай” гэдэг чинь юу гэсэн үг вэ? гээд Столпер минчийгээд ирэв. 

	— Танай ширээн дээр байгааг хэлж байна. 

	— Тэгэхээр яана гэсэн үг вэ? 

	— Комсомолын гишүүн жирийн нэг хөвүүн ажил хийж, үйлдвэр барилцаж байсан. Би юу гэж бичих ёстой вэ? Байсан юм байснаараа л шүү дээ. 

	— Байсан юм нь одоо өөр болчхоод байна хэмээн Столпер өршөөж ивээх мэт өгүүлээд, – Хэрвээ Панкратов гагцхүү чамаас гуйсан бол нэг хэрэг, харин хүн Ардын комиссарын газраар гүйж, төрөл садны холбоогоо ашиглаж байгаа бол шал өөр хэрэг. Нөхөр Малов, таны бодолцоогүй юм чинь энэ байна гэв. 

	— Бодолцоогүй байж ч мэднэ, гэхдээ би үүнийг ажил дээр нь харсан хүн. Тийм болохоор энэ хүн намын дайсан гэдэгт итгэхэд бэрх байна гэж Малов зөрсөн чигээрээ зөрөв. 

	— Энэ байтугай хүмүүс намын дайснууд болж байсан түүхтэй. Панкратовын юу ярихыг сонсъё гэж Столпер хэллээ. 

	Саша босов. Хөөгдөнө гэдэг нь тодорхой байна. Энд яригдаж байгаа юмнууд ямар ч утга учиргүй байвч хэрэг явдал цаашлах тусам шинэ шинэ ял зэмлэл тохогдоод мань хүн энэ лайтай нүхнээс яагаад ч гарч чадахгүй нь. Тэрээр энэ хүмүүсийн ойлголтыг өөрчлөн үнэмшүүлж чадашгүй. Болхи шоглол шүлэг, Азизянтай холбогдсон явдал, Криворучко энэ тэр бол хөдөлшгүй баримтууд. Давагдашгүй хүч түрж байна. Гэлээ ч гэсэн өөрийгөө хамгаалах хэрэгтэй. 

	— Криворучкогийн тухайд гэвэл би хүрзний тухай асуудлыг товчоон дээр ярьсан гэж Саша хэлэв. 

	— Юун хүрз вэ? гэж Столпер үгийг нь тастлаа. 

	— Барилга дээр хүрз… агуулахын нярав байгаагүй. 

	— Та битгий мунхруулаад бай! Ямар учраас Криворучког хаацайлснаа шууд хэл гэж Столпер уурсан агсрав. 

	— Би түүнийг хаацайлаагүй. Үнэхээр барилгын материал байгаагүй гэдгийг л хэлсэн. 

	— Тэгвэл хүрз төдийгүй бас материал байгаагүй байх нь. Тэгээд л хэлбэл болоо биш үү гэж Столпер хямсайн хэлснээ – За яах вэ, ярь ярь хэмээн залхсан байртай өгүүлэх нь ингэж булзааруулаад байгаа нөхөрт асуулт тавиад ямар ч ашиггүй гэдгийг цохож байгаа нь тэр ажээ. 

	— Би Криворучког танихгүй, амьдралдаа түүнтэй нэг ч удаа үг сольж яваагүй. 

	Столпер толгой сэгсрэн, тагнай ташиж шогширсон боловч юм хэлсэнгүй. 

	— Тоо бүртгэлийн багшийн тухайд гэвэл тэр нөхөр хичээл заах гэж оронцоглож байсан юм. 

	— Марксизм- оронцог уу? гээд Столпер Саша руу эгцлэн ширтэв. 

	— Үгүй ээ, гэхдээ... 

	— За гүйцье, Панкратов, ингээд болоо! гээд Столпер босож, шувтан хатангир цээжтэй хүнд цэргийн хувцас өмсгөсөн мэт өөрт нь огт таараагүй цэрэг цамцаа доош нь дарж янзлаад, – Бид таныг сонслоо. Та намын өмнө буруугаа хүлээхийг хүсэхгүй байна, энд хүртэл биднийг мэхлэх гэж оролдлоо. Та явж болно! гэв.

	Шинэ жилийг Нина Ивановнагийнд угтав. Варя хаа сурсан юм бүү мэд хөөрхий, ямар ч атугай түүний байцаатай жигнэсэн галууны мах найрын ширээний гол чимэг болжээ. Шөнө хотын унаа явахгүй учраас өглөө болтол эндээ наргих ёстой. Тэгээд өглөө нь шууд ажил руугаа явна, нэгдүгээр сарын нэгэн ажлын өдөр.

	Цорын ганц олбогт сандал дээр Вадимын дүү Вика Марасевич хөлөө ачаад тамхи сорсон шиг сууж байна. Бүх хүн ажил явдалтай байхад “би юу хийх вэ?” гэхээс өөр юу ч мэддэггүй охидын нэг, бүдүүн лазан энэ охин цайвар хонгор үстэй ихэмсэг зантай эмэгчин болон хувирчээ. Ийм хүүхнүүдтэй хагас сайны орой “Метропольд”, ням гарагийн өдөр “Националь” ресторанд тааралдаж болно. Тэрээр яг шинэ жилийн өмнөхөн хонгортойгоо муудалцсаны учраас энд ирж, тэгээд ч байдлаа хүнд ойлгуулах гэж гуньсан царайлж суугаа нь энэ ажээ.

	Юра Шарок түүнийг хөгжөөх гэж оролдон ая тал засаж эхлэв. Энэ нь Ленатай ямар харьцаатайгаа нуух гэсэн ч юм шиг. Харин ингэж байгааг нь хөндлөнгөөс харахад тун хачирхалтай. Тэр хоёрын харьцаа Вадим Марасевичээс бусад хэнд ч гэсэн нууц зүйл байхаа аль хэдийн больсон билээ. Вадим өөрөө хүүхэн үзээгүй болохоор тийм харьцаанд орсон хүн тэс өөр болдог гэж бүрэн итгэх тул Лена, Шарок хоёрын тухай ямар ч сэжиг байсангүй. Тэрээр Ленагаас тийм өөрчлөлт олж үзээгүй байгаа ажээ.

	Вадим Москвагийн уран сайхны академик театрт “Амьгүй албатыг” найруулж тавьснаас эхлээд Димитровыг зөвтгөж Рузвельтийн “шинэ чиг бодлого”, Ментонд Луначарский нас барсан энэ тэр лүү үсчин есөн жорын юм бурна. Тэрээр хэн бүхэнд мэдээжийн юмыг хүртэл гагцхүү өөрөө л цаад нарийн учрыг нь мэдэж байгаа хүний дүртэй ярьж чадна.

	Юра Шарок ийшээ ирэхийнхээ өмнө эцэгтэйгээ балгасан тул яггүй хөгжүүн нүүрэмгий байв. Викаг эргүүлж байгаа нь эд нарын дургүйг хүргэж байна уу? Ёстой болох нь тэр! Тэгэх тусам нь эргүүлнэ дээ.

	Варя галуугаа Нинад найдаж орхиж чадалгүй тийнхүү галуугаар шалтаглан гэртээ байгаа ажээ. Үнэн хэрэгтээ бол сургуулийн хүүхдүүдийн дунд байснаас томчуудын дунд байх нь илүү сонин байжээ. Түүнээс гадна Максим румба бүжиглэдэг нэг найзтай ирнэ гэж хэлсэн юм байж. Серафим гэдэг хачин нэртэй энэ залуухан сонсогч одоо эгшигт хайрцгийн бариулыг хичээнгүйлэн эргүүлж сууна. 

	Серафимийн хажууд Макс гуниглан зогсоно. Тэрээр Нинад хамаг сэтгэлээ илчилсэн боловч цаадах нь тас эсэргүүцээд өчүүхэн төдий ч горьдлого үлдээсэнгүй. Түүнээс гадна Сашаг хайрлаж хүндэтгэн биширдэг учраас тэрний хэрэг явдлаас болж бас гутарчээ.

	Сашагийн сэтгэл санаа ямар байлаа гэсэн тэрээр хуучин яаж аж төрж байсан яг л тэгж аж төрөх ёстой учир ийшээ ирэхгүй байж чадсангүй. Шинэ жилийг мань хүн шинэ жил шиг л угтана. 

	Ийнхүү цөмөөр цагаан бүтээлэгтэй ширээний ард сууцгааж байна. Ширээний дээд талд Нина, баруун гар талд нь Максим, Саша, Варя, Серафим дөрөв, зүүн гар талд нь Вадим, Лена, Юра, Вика дөрөв тус тус суужээ. Бүх юм гялалзаж гялтганан, юм болгон байр байрандаа тавиастай, идэх юмны сайхан үнэр ханхлан хорхой хүргэж, сэтгэл гижигдэнэ. Гадаа жавартай шөнө байвч байшин дотор дулаахан сайхан, бүсгүйчүүд ганган торгомсог оймстой өндөр өсгийттэй байцгаана. Гараг эрхэс тавилант замаараа орчиж, сансар хорвоо мөнх хөдөлгөөнөө давтан, манай энэ хэд Христосын мэндэлсний нэг мянга есөн зуун гучин дөрвөн онтой золгож байна. Ширээн дээр архи, улаан, цагаан дарс бас гичийн шүүстэй май загас, валютын дэлгүүрээс авсан гахайн утмал мах байна. Нэг мянга есөн зуун гучин гурван онтой эд нар ингэж золгосон, гучин тав, гучин зургаа, гучин долоо гээд бусад олон онтой ингэж золгоно. Эд нар залуу учраас үхэх, өтлөхийн алиныг ч эс төсөөлнө, эд нар үхэх өтлөхийн төлөө төрөөгүй амьдрах, залуурхах, аз жаргал эдлэхийн төлөө төрсөн. 

	— Хуучин оноо үдэцгээе, энэ он бол бидний амьдралын нэгэн он байлаа гэж Вадим өгүүлээд – одессийнхны ярьдгаар бидний замд хэн ч сарнай цэцэг дэвсэж өгөөгүй. Гэвч сарнайд хучигдсан зам бол амьдралын зам биш. Жинхэнэ амьдралын зам өргөсөөр хучигдсан байх болой… гэв. 

	Цагийн харанга дүнгэнэхүйд бүгд сандлаа түжгэнүүлэн босож хундагаа өргөлөө. 

	— Шинэ жилийн мэнд, шинэ аз жаргалын баяр, ура! хэмээн Вадим дуу хадаав.

	Хундага харшин жингэнэлдэж, тавагтай зуушнууд гар дамжин ширээ тойрлоо. Макс галууг тун чадамгай эвдэв. 

	— Мастер! гэж Саша хэлэв. 

	— Галуу нь л байдаг юм бол… гээд Юра тавгаа тослоо. 

	— Максим, надад хөл өгөөрэй гэж өдий хүртэл чимээгүй байсан Вика дуу өгөв. 

	— Нөгөө хөлийг нь надад! – Вадим хоолонд сайн билээ. 

	— Марасевичийнхэн хамаг юм хамчих нь! 

	— Марасевичийнхнийг болиулаарай! 

	Вадим хутгаараа таваг тоншлов… 

	— Улаан Армийн найдвар Максын төлөө хундага өргөе! 

	— Макс! Максимушко! Хонгор минь, битгий мартаарай! 

	— Нөхөд өө, миний сэрээг дэлсчхэж!

	Вадим дахиад л хутгаараа таваг тоншлов. 

	— Манай цорын ганц зочин, бас Улаан Армийн найдвар Серафимийн төлөө ууцгаая.

	— За залуу минь, таны эрүүл мэндийн төлөө! 

	— Залуу нас бол гэм биш маш булай явдал.

	Серафим нүүр нь улайж босоод энэ шуугиантай улсаас эмээн дэмий л мэхийв. 

	Вадим манай хөөрхөн хүүхэн Ленагийн төлөө, бас түүнд мөчөөгөө өгөхгүй Викагийн төлөө хундага өргөе гэв. Вадим гэж хэл ам нь загатнасан юм шиг амьтан хүнийг ч яаруулахгүй санаатай. 

	— Сургуулийнхаа төлөө ууцгаая! гэж Максим санал гаргав. 

	— Уяхан сэтгэлт тугалмай, уухайс! гэж Юра өгүүлэхэд Макс түүн рүү хялайж хараад,  

	— Сургуулиасаа няцаад, бүх юмаа сэгсрээд хаячих уу? гэв. 

	— Би Максын хундагыг дэмжиж байна хэмээн Вадим ярианд оролцож – Төрсөн гэр, төрөлх сургуулиа мартаж болохгүй шүү гэв. 

	— Сургуулийн төлөө, хөдөлмөрийн нэгдмэл сургуулийн төлөө! гэж Юра егөөдөв.

	Муусайн нуснууд! Шүлхийнүүд! Та нар тэгж л бай! Сургуулийнхаа төлөө ууя гэж байгаа бол уугаад л өгье л дөө. Юуны төлөө уух нь надад ямар хамаа байх вэ дээ гэж Юра бодов. 

	— Юра, биднийг нэг их гялайлгалаа гэж бүү бод гэж Юрагийн бодлыг мэдсэн Нина хэлэв. Тэрээр Викаг эргүүлээд байгаа Юрад дургүй нь хүрнэ. Нина тэр хүүхнийг хэзээнээс үзэж чаддаггүйг хэлэх үү, түүнийг урьсан залсан хүн ч байхгүй, бас хажууд нь Шарок Ленаг гомдоогоод байгаад зэвүү нь хүрнэ.

	Вадим аюултай донсолгооноос тойрчихлоо. 

	— Ирээдүйн прокурор Юрий Шарокийн төлөө! 

	— Шоронд хийчихвэл туслаарай гэж Макс гэмгүй өгүүлэв. 

	— За одоо гэснээ Вадим амаа арчаад – гэрийн эзэгтэйн төлөө, манайхны зүрх, сэтгэл, тархи болсон Нинагийн төлөө! гэж хундага өргөв! 

	— Ниночка! Нина! 

	— Тэгж яривал ч хоёр эзэгтэйн хоёулынх нь төлөө гээд Саша Варя руу эргэж харав.

	Эдний дотор насаар хамгийн бага нарийхан цэмцгэр Варя ямар нэгэн юм буруу хэлчихээс болгоомжлон чимээгүй сууна. Серафим түүнтэй яриа үүсгэх гэж хулчгархан оролдсоор. Ийнхүү ичингүйрэн байгаа нь Сашад сонин санагдсан тул тэрээр Серафимийг ярианд татаж оролцуулах санаатай өөрөө Варятай яриа өджээ. Варя ч уриалагхан хариулж эргэж харахад нь энхрий царай, бүлцгэрдүү давхраатай нүдийг нь Саша тун ойрхноос харлаа. 

	Ширээ сандлаа зайчлаад цөмөөрөө бүжиглэж эхлэв. Эгшигт хайрцаг “Энэ л хархан нүд намайг олзоллоо, эргээд би мартаж чадахгүй байнам” хэмээн аялна. Юра Викатай, Вадим Ленатай, Варя Серафимтай бүжиглэв. Дараа нь Макс, Нина хоёр тэдэнтэй нийллээ. 

	Пянз солих үед Саша,  

	— Ах дүү нар минь намайг бас бүжиглүүлээч дээ гэв. 

	Тэрээр Варяг аваад уяхан бие, хөнгөхөн гишгээ, баярласан сэтгэлийг нь мэдрэн мэдрэн бүжиглэв. Тэгэхүйд Нинагийн дургүйг хүргэдэг Варягийн нөгөө оо энгэсэг, сүрчиг ус, хашаа хороо, хүүхэд бандийн явдлууд бол амьдралын амтыг амсаж, энэ л нялх ариун сайхан ертөнцтэй дөнгөж золгож байгаа бяцхан хүүхний өчүүхэн зүйл байсныг мань эр ойлголоо. Одоо чухамхүү ийм ертөнцөөс өөрийг нь хүчээр салгаж байгаа билээ. 

	Хэрүүл санамсаргүй үүсэв. Юра, Вика хоёр хонгил руу гарснаас Нинагийн уур дэлбэрчхэв. 

	— Шуугьж болохгүй гэж би гуйсан шүү дээ. Би чинь хөршүүдтэй хүн. Гэтэл заавал зөрнө гэнэ! Энд ямар зай мундсан биш, заавал хонгилд холхилдохын хэрэг юу байна гэж Нина уурлаж улалзав. 

	— Боль, боль, юу ч болоогүй л байна шүү дээ хэмээн Лена инээмсэглэв. Юра тэртэй тэргүй түүнийг доромжлоод байсныг Нина улам илчилсэн учир Ленад эвгүй байсан хэрэг. 

	— Биеэ барь гэж Макс цайлган сэтгэлээр зөвлөв. 

	— Ичих нүүрэндээ илэг наачихжээ. Эд нар яваад өгнө, гэтэл би чинь энэ улстай хамт амьдарна гэж Нина улалзсан чигээрээ зөрөв. 

	— Болиоч гэж Саша хэлэв. Тэрээр Юра, Вика хоёрын аль алинд бас дургүй нь хүрч байвч хэрүүл шуугиангүй байлгахыг боджээ. 

	Вадим тоглоом болгож өнгөрөөх санаатай,  

	— Миний дүү бие засах газрыг барагтай бол олдоггүй юм гэж хэлж үзэв.

	Хэрсүү зантай Нина ингэж дүрсхийн уурладгийг бүгдээрээ мэднэ. Энэ уур нь яг эхэлсэн шигээ дорхноо гарчихна. Шинэ жилийн шөнө бүгдээрээ дор бүрдээ ядарч, унтахын түүс болоод ялимгүй юмнаас уцаарлаад эхэлдэг нэгэн мөч байдаг бөгөөд тэр нь болчихжээ.

	Юра Ленатай зэрэгцэн сууж гараа мөрөн дээгүүр нь тавиад,  

	— Гэртээ зөнөсөн эмийн голын хий дахиад хөдөлчхөж гэж зэвүүрхэн хэлэв. 

	Энэ бол санаандгүй хэлсэн үг биш. Тэр хоёрын харьцаа бол гагцхүү тэр хоёрт хамаарах зүйл гэдгийг зориуд харуулах гэсэн мэт Ленагийн мөрөн дээр гараа тавьж байгаад бодолтой тайван хэлсэн үг. 

	— Шарок, хэлээ тат! гээд Саша түүн рүү хөмсөг зангидан харав. Одоо түүнтэй тооцоо хийх шалтаг олдох нь энэ. Юрагийн эх л нэг их сонин юм ярьдаг хүн болох гэж Сашагийн ээжид түүний сургуулиас хөөгдсөн тухай хэлсэн хэрэг. Энэ нь Юрагийн муу санаж явдгийнх гэдгийг Саша ойлгосон ажээ. 

	— Цөмөөрөө ууцгаая… хэмээн Вадим тал засах мэт эхэлтэл Саша түрүүчийнхийгээ үргэлжлүүлж,  

	— Чамайг ийм хүн гэдгийг би аль хэзээний мэднэ. 

	Нөгөө нээлтээрээ бас бусад хүнийг баярлуулах гэж байна уу? гэв. 

	Юра цайгаад явчхав. 

	— Чи юу мэдээ вэ? Юу вэ хэл л дээ! 

	— Хэлдэг газар нь ч биш, цаг нь ч биш, бас тэгээд хэн болгонд сонин биш. 

	— Яагаад газар, цагийг чи тогтоож байгаа юм бэ? Яахаараа чи тулгах ёстой юм бэ? Чи өөрийгөө өргөмжилж байна. Тэгээд юунд хүрснээ харахгүй юу. 

	— Дуугаа тат! гэж Макс хэлэв. 

	— Цохидоггүй газар цохилоо! гэж Вадим бувтнав. 

	— Энэ бол зөвхөн миний хэрэг, чамд, танайханд ямар ч падгүй хэмээн Саша тайван өгүүлээд – Чамайг юу бодож явдгийг сонсох уу? Чи бол хар амиа бодож, гон бие гозон толгойгоо хоохойлсон өчүүхэн амьтан, үүгээр манай тал яриагаа дуусгалаа гэв. 

	— Тэгвэл чи нүцгэн ноён, цэрэггүй генерал. Үүгээр мана тал бас яриагаа дуусгалаа гэж Юра хариулснаа суудлаасаа босон – Лена, явъя! гэлээ. 

	— Лена! хэмээн Саша бүсгүйг дуудав. 

	— Юу гээв? гээд Лена эргэн харж нөхөрсөг инээмсэглэн саяын зөрчлийг зөөллөхийг оролдов. 

	— Чи энэ өөдгүй амьтнаас дээр юм олсонгүй гэж үү?

	Лена час улайгаад өрөөнөөс гүйж гарав. Юра үүдэнд зогсосхийн Саша руу нэг харснаа хүүхний араас гарлаа. 

	— Чи Юраг дэмий тэгж хэллээ гэж Макс муу бодолгүй өгүүлэв. 

	— Хүний шааранд дургүй гэж Саша барайж хэллээ. 

	Гэтэл улам гунигтай болов. Биеэ барьж чадалгүй шинэ жилийн наргианыг баллачихлаа. 

	Ээж нь уйлаад байдаг сан бол дээр байх сан. Гэтэл таг чиг дуугаа хураачхаад яасан ийснийг нь ч асуудаггүй. Саша сүйрсэн байна, энэ л гол зүйл. 

	Ээжийнх нь гөлөрсөн харц Сашагийн зүрхийг маажилж байх шиг болно. Үдэш орой ном уншивч үг үсгийг нь үзэж харж байгаа юм байхгүй, зүгээр л хуудсыг нь эргүүлэхээс цаашгүй. Өдөр шөнөгүй ганцхан юм бодно. Сашагийн дэргэд эр хүн алга, өөрөө гэр бүлээ бүрэн бүтэн байлгаж чадсангүй, энэ золгүй амьдрал нь л хүүхдийн сэтгэлийг хар багаас нь сэвтээсэн гэж гаслан бодлогоширно.

	Павел Николаевич ажлын зав гармагц сар хагас хэртэйн дараа ирнэ гэж мэдэгджээ. Софья Александровна нөхрөө мэдэлгүй яах вэ дээ, цаадах нь энэ сар хагасын хугацаанд Сашагийн явдал түүний оролцоогүйгээр учир нь олдчихно гэж тооцоолсон хэрэг. “Марк үнэхээр юу ч хийж чадахгүй гэж үү дээ?” гэж асуусан байсан. Тэднийхнийг дандаа өөлж зэмлэж байдаг нь тэр зэрэг! Тэрээр Маркад захиа бичээд их хуралд мөд очно, тэгэхдээ бүгдийг зохицуулахаар найдаж байна гэсэн хариу авсан. Саша урьдын адил өмгөөл ивээлгүй байгаа болохоор тэр хоёроос захидал аваад ээж нь тайвширч чадсангүй. 

	Софья Александровна гэрээсээ зөндөө удаан гараад явчихдаг боллоо. Намхан пагдгар буурал ээж нь хашаан дотуур яаж орь ганцаараа явж байгааг Саша харуулдан зогсоно. Тэрээр үдийн хоолоо өөрөө халааж иднэ, заримдаа халаах ч юм байхгүй байх нь бий. Ээж нь хаашаа алга болоод байдаг хэрэг вэ? Эгч дүү нар руу нь утасдахад тэднийхнээр огт үзэгдээгүй гэнэ. Албан газруудаар өөрийнх нь тухай хөөцөлдөн нөлөө бүхий танилуудаа хайж явдаг юм болов уу? Гэвч тийм танил гэж байхгүй, түүний бүх танилыг мань хүн толгой дараалан мэднэ. 

	— Та хаачив аа, хаагуур алга болчихдог юм бэ? 

	Ээж нь эсвэл дуугарахгүй, эсвэл хаашаа ч очоогүй, Арбатаар л явж байгаад ирлээ, хашаан дотор жаахан суулаа гэсхийгээд өнгөрнө.

	Саша ч гэсэн хүүхэд ахуй цагаас танил болсон Арбатын хөндлөн гулд гудмаар, олон баганатай товгор хээтэй, хурц ногоон дээвэртэй, цэвэрхэн шавардсан цагаан нүүртэй хуучин өргөө орднуудын хажуугаар хэсүүчлэн явна. Кривоарбатын гудамд дунд сургуулийн талбайн байран дээр одоо уран барилгач Мельников нэг байшин барьчихжээ. Хачин дугариг барилга, Сургуулийн газар давхрын эрээн даавуун хөшигтэй цонхнууд хуучин янзаараа гэрэлтэж байх нь энд үйлчилгээний ажилчид мөн урьдын адил аж төрж байгаа ажээ. 

	Саша бүлгийн ахлагч болж Рублевод пионерын зусланд очсоноо санав. “Амралтын зуслан Рублево руу бид явж байна, аль хэдийн бүх юм бэлэн болсон байна, эд хогшил хэзээний тэнд байгаа, эзэн бид нар л алга байгаа…” Тэр үед мань эр хатуу гараар сахилга журмыг сахиулж пионеруудыг айлгадаг байсан боловч ганцхан сургуулийн мужааны хүү Костя Шабрин гэдэг дүрсгүй, үг дуулдаггүй нэг жаалын аяыг олж чадаагүй. Бас нэг хэрэг тарьсных нь дараа Саша түүнийг гэрт нь буцаахаар шийджээ. 

	Тэгэхэд тогооч авгай,  

	— Саша, цаадхыгаа битгий буцаа, эцэг нь алчихна гэж хэлсэн.

	Алчихна гэдэг чинь юу гэсэн үг вэ? Хэнд ч хүн алах эрх байхгүй. Костяг үлдээхийг хүүхдүүд гуйж, Саша ч өөрөө түүнийг өрөвдөж байсан боловч шийдвэрээ өөрчилбөл өөрийнхөө нэр хүндийг унгасан болчих гээд байжээ.

	Тэд ч зуслангаас ирж, хичээл ч эхэлжээ. Костягийн эцэг Сашад юу ч хэлээгүй, харин нэг удаа сургуулийн хонгилд тааралдахдаа зогтусан удаан гэгч нь түүнийг ширтэн харжээ. Саша энэ харцыг үүрд тогтоож авсан. Тэр үед Саша ямар хэрцгий тэнэг загнаа вэ? Хамт олны сонирхлын үүднээс сахилгыг чанд сахиулах шаардлагатай хэмээн тэрээр бяцхан Костяг золионд гаргачихсан билээ. Ийм шийтгэл Костяд өөрт нь ч сургамж болно гэж тэр үед бодсон. Харин Костя эцгийнхээ өмнө ямаршуухан байх тухай бодсон бил үү?

	Тэрээр Плотников хөндлөн гудмаас эхлээд Могильцев руу, дараа нь Мертвый руу эргэнэ. Энд Данийн элчин сайдын яамны эсрэг талд буй нэг харшид тухайн үедээ Хамовникийн районы комсомолын хороо байсан бөгөөд тэнд найман жилийн өмнө түүнийг комсомолд элсүүлсэн билээ. Тэгэхэд мань эр савхин цамц өмсдөг хийтэй хээнцэр залуусыг үзэн яддаг, номоос өөр хайрлаж эрхэмлэх юм байдаггүй хөвүүн байжээ. Номоо ч гэсэн уншсаныхаа дараа номын санд бэлэглэчихнэ, тэр ч байтугай сургуулийн коммуна байгуулах гэж оролдсон удаатай, толгойд юу хамаагүй орж ирдэг байж дээ, тэр үед. 

	Энэ бүх явдал яагаад чухам түүнд тохиолдов? Тэрээр олонхын саналыг итгэн дагах ёстой бус уу? Гэвч Баулин, Лозгачёв, Столпер гурав олонх хараахан биш. Сталинд бичих үү? Сталин улс оронд мэдэмхий хүн хэрэггүй, мэргэжилтэн хэрэгтэй гэдгийг ойлгож байгаа, тэрээр бас хоосон чалчигчийг үзэж чаддаггүй, гэтэл Азизян бол хоосон чалчигч, Сталин албан тушаал хөөцөлдөгчид дургүй, гэтэл Лозгачёв бол албан тушаал хөөцөлдөгч, дүвчигнэгчийг үзэн яддаг, гэтэл Баулин бол дүвчигнэгч. Сталин алиа хошингийн нарийн ухаантай юм чинь гэм хоргүй шоглол шүлгийг зөвөөр үнэлж үзэх сэн. Гэвч хувийн хэргээр Сталинд хандана гэдэг бол даруу бус явдал.

	 

	Саша нэг удаа харьж явахдаа ээжийгээ харав. Ээж нь хэн нэгэн хүнийг нүдээрээ хайн хашааны хаалганы тэнд зогсож байжээ. 

	Хоёулаа орцны үүдэнд хамт ирснээ,  

	— Чи ор, би дахиад жаахан явмаар байна гэж ээж нь хэлэв. 

	— Даарчихна шүү дээ. 

	— Би дахиад жаахан явна аа гэж ээж нь давтан өгүүлэхэд царайд нь зөрүүд туулайн төрх илрэв. Ийм төрх хуучин бол эцэгтэй нь шинэ хэрүүл шуугиан дэгдээхийн дохио байдаг сан. 

	Саша дараа нь нэг удаа ээжийгээ Арбатад явж байхыг үзэв. Тэрээр байшингийнхаа үүдний түүгээр зугуухан өнгөрч, цаг засварын газрын дэргэд очиж шилний цаана тавилсан цагнуудыг харж байгаа дүртэй зогссоноо, буцаж гудамжны нөгөө тал руу ширтэн явсаар эмийн сан хүрээд дахиад эргэв. Эцгийг нь хөрш хүүхэн Милица Петровнатай уулзаад байна гэж бодохоороо түүнийг мөшгөж мөрддөг байх шиг. Гэтэл эцэг нь байхгүй, зохиомол нууц амраг хүүхэн ч байхгүй, хардам сэрдэм юм гэж байхаа больсон атал ээжийнх нь толгойд дахиад л нэг салж тонилохгүй санаа орж ирсэн бололтой, ганцхан чигт мэрийхээрээ мэрийчихсэн харж байна. 

	Тэгснээ айсуй яваа машинуудыг үзэхээс айхдаа ийш тийшээ харахгүй хуучин янзаараа толгойгоо духайлган тонгойсоор гудамж хөндлөн гарав. Жолооч нар гэнэт тооромсолгон, кабинаасаа цээжээ гарган хараал зүхэл тавивч ээж нь юун ийшээ тийшээ харах мантай, тонгойсон чигээрээ авралын явган зам руу зүтгүүлнэ. 

	— Хэнийг хайгаад байгаа юм бэ? гэж Саша ээжээсээ асуув.

	Тэрээр хүүгийнхээ үнэмшихгүй юмыг хэлэхээсээ айж мэгдэн сандарлаа. 

	— Надаас юу нуугаад байна вэ? 

	Ээж нь айсан нүдээ бүлтийлгэн харж,  

	— Чамайг мөрдөөд байна гэв.

	Хүү гайхширан,  

	— Хэн намайг мөрдөө вэ? гэж асуув. 

	— Нэг нь чихийг нь буулгасан малгайтай, нөгөө нь даавуун пальтотой жижигхэн, гурав дахь нь тоногтой эсгий гуталтай өндөр, муухай ааштай ийм гурван хүн бий, тэд нар ээлжээр мөрдөж байгаа. 

	— Зүйтэй! Цөмөөрөө хамт явах хэрэг юу билээ? гээд Саша инээд алдав. 

	— Би аль алиныг нь зүсээр нь мэднэ, бас дуугаар нь юм уу араас нь таньж чадна. Би талхны мухлагт зогсож байсан чинь нөгөө эсгий гуталт нь ирээд ард зогслоо, би эргэж хараагүй, гэлээ ч гэсэн яг тэр этгээд зогсож байгааг мэдэж байсан. Би талхаа аваад хажуу тийш болсон чинь тэр талх аваагүй хэр нь бас л хажуу тийш болоод нөгөөдхөдөө намайг үзүүлэх гэж миний ард зогсчихсон, тэд нарын арга нь тийм юм. Би тэд нарыг мэдчихсэнийг гадарлачхаад намайг ийш тийшээ харангуут Никольский руу орж алга болчхоод, дараа нь Денежныйгээс гараад ирдэг юм. Би тэгэхлээр нь шууд Денежный рүү очоод яг түүнтэй тааралдчихад мань хүн буцаад явчихна, тэр яг мөн гэдгийг би мэднэ. 

	— Тэд нар чинь хэнийг мөрддөг юм бэ, намайг уу, таныг уу? гэж Саша инээмсэглэн асуув. 

	— Тэд нар манай байшинг харуулдаад байгаа юм. Манайд хэн ирж, хэн гарч байгаа, чиний хэзээ гарч, хэнтэй цуг явж, хэнтэй ярилцаж байгааг мөрддөг юм. Би махны дэлгүүрт загасныхаа тасалбарыг тасалж байтал нөгөөдөх чинь ард зогсчхоод “Дөрөв дэх тасалбар хэрэгтэй” гэж байна. Эргээд хартал тэр бас цаашаа харчихсан, би даавуун пальтогоор нь таньсан л даа. 

	— Дөрөв дэх нь хэрэгтэй гэж яг хэллээ гэж үү дээ? хэмээн Саша бүр инээдэм болов.

	Ээж нь ярьж байгаа үгийнхээ аясаар толгой дохино. 

	— Смоленскийн тэндэх харуулын цагдаа бас тэдэнтэй нэгсэж байна. Би нэг удаа нөгөө өндрийн араас явж байтал тэр нэг хүн рүү дохиод цагдаа руу ирмэсэн, цаадах нь түүн дээр очиж үнэмлэх бичгээ шалгуул гэсэн. Өндөр өөрөө буцаж эргэтэл намайг үзчихээд их муухай харсан, тэгээд хоёр өдөр үзэгдээгүй, гэтэл дарга нараасаа хатуухан хишиг хүртсэн гэж нөгөө жижиг нь хэлсэн. 

	— Хэнд хэлсэн гэж? 

	— Надад. Тэр миний ард зогсож байхдаа ганцхан надад дуулдахаар хэлдэг юм. Тэгээд би эргэж харах юм бол тэр цаашаа харчихна. Би түүнийг эвгүй байдалд оруулахгүйн тулд эргэж харахаа больсон, тэр чинь мэдээж надтай ярилцах эрхгүй шүү дээ. Би дууг нь сайн мэднэ.

	 

	Саша ээж рүүгээ айх гайхах зэрэгцэн харав. Тэдний амьдралд нэгэн аймаар юм шургалан орж байх нь. Тэрээр энэ өрөөнд өсөж бойжсон, энд байгаа юм болгон түүний амьдралын нэгэн тасархай, энэ бүхэн байсан янзаараа байр байрандаа байх болно, гагцхүү эзэнгүй л байх болох нь ээ. Тэрээр ёроол руугаа чангаагаад байгаа усны эргүүлэгт орчихжээ. Мань эр энэ мөчид өөрийнх нь хувьд өөрийнх нь хамгийн эрхэм, номхон дөлгөөн хүн болох ээжийг нь л энэ усны эргүүлэг битгий татаад авчхаасай гэж бодно. 

	— Нэг удаа нөгөө жижиг миний ард зогсож байгааг мэдээд эргэж харалгүй “Та нар Сашаг аваад явчихгүй биз дээ” гэж асуулаа. Тэд дуугарсангүй, ямар ч хариу алга. Би тэсэлгүй эргээд харчихсан чинь мань хүн хуруугаа уруулдаа хүргэж дохиод, надаас ухран бөөн улсын дунд ороод алга болчих нь тэр. 

	— Энэ бүхэн цөм таны зохиосон үзэгдэл гэж Саша өгүүлээд – Намайг ч, таныг ч мөрдсөн хүн ердөө байхгүй, та бид хоёр хэнд ч хэрэггүй, ямар ч төрийн гэмт хэрэгтнүүд биш! Инээдтэй юм! Хэрвээ намайг аваад явах байсан бол тэгж шал дэмий мөрдөж цаг алдалгүй аль хэзээний аваад явчих шүү дээ. Түүнээс гадна намайг сургуульд маань буцааж авна гэдгийг мэдэж байгаарай. Гэхдээ одоо хүн амьтан их хурал гээд надтай мантай байгаа, их хурлын дараа учрыг нь олно. Үүнээс бусад элдэв юмыг толгойноосоо гаргаж хая. Амьдралаа бүү хордуул гэв. 

	 

	Ээж нь бөгтийн ганцхан зүгт харж, татав туссан мэт үг дуугүй толгой сэгсэрнэ. Саша юу ч ярьж, яаж ч үнэмшүүлэх гэж оролдсон, ээж нь бүх юм яг тийм байгаа, өөрөө гарцаагүй мэдэж байгаа гэж зүтгээд болдоггүй. Өчигдөр ч тийм байсан, өнөөдөр ч тийм байгаа, маргааш ч тийм л байх болно. Мань хүн маргааш гадагшаа гарлаа гэхэд нөгөө гурвын нэгийг заавал харна, хэрвээ нөгөө жижиг жижүүрлэж байвал тэр өөрт нь нэг юм хэлнэ, магадгүй Сашаг авч явах уу, үгүй юү гэдгийн талаар ч хариу өгч мэднэ.

	Нөгөө даавуун пальтотой жижигхэн хүн Софья Александровнагийн асуултад бас л хариулсангүй, харин өрөвдсөн янзтай харчхаад бушуухан хараа буруулжээ. Одоо ингээд хөөрхий эх муу юм хүлээж эхлэх нь тэр. Чимээ дохио болгоноос айж, хэрвээ чимээгүй бол аймшигт автана. Тэрээр шатаар яваа хүний хөлийн чимээ чагнан хэдэн цагаар ч хамаагүй үүдэндээ зогсох буюу цонхны тавиур дээр гараад хашаан дотуур хэн явж байгааг ажигладаг болжээ. Нэг удаа цагдаа харчхаад ухаан алдталаа айж, барьсан тавьснаа мэдэхгүй дэмий л өрөөн дотуураа бэгцгэнэн холхижээ. Цагдаа тэднийхээр орсонгүйг бодоход Сашагийн тухай асуух гэж хөршүүд рүү нь орсон хэрэг. Түүний талаар муу хэлэх хүн байхгүй, гэвч хүмүүс өөрөөсөө хор хөнөөлийг зайлуулж байна гээд өөр нэгэндээ хор хүргэх нь тун амархан.

	Сашагийн хэрэг явдлыг тэдний байшингийнхан толгой дараалан бүгд мэдэж байгаа, бодвол бүгдийг нь дуудаж уулзаж, бүгдийнхээр нь ор оо биз. Ээж нь хашаан дотор жижигхэн төмөр саравчтай богинохон сандал дээр суугаад дэргэдүүр нь хэн яаж өнгөрсөн, өөр рүү нь ямаршуухан байдалтай харсан, яаж мэндэлсэн энэ тэрийг цэгнэн бодно.

	Байрын захиргаанаас утасдаж Сашаг ирж уулз гэжээ. Ээж нь байрын захиргаанаас байнга айж байдаг хэр нь өөрөө уулзахаар явав. Гэтэл Сашагийн ажлын газраас гаргасан нэгэн хэвшмэл тодорхойлолтыг тодруулахыг шаарджээ. Шалтаг! Байрын захиргааны дарга Виктор Иванович Носовыг тэрээр хорин жил мэднэ, жижигхэн Витька хашаан дотуур гүйж явдаг сан, бас талийгаач ээжийг нь мэднэ, тэр ч гэсэн өөрийг нь мэднэ, Сашаг ч мэднэ. Гэтэл сая дөнгөж зэрвэсхэн харснаас гадна оюутан Саша яагаад ачигч хийж байгааг асуусангүй, тэгэхлээр бүх юмыг мэдэж байгаа хэрэг. Бас баяртай гэж хайнгахан хэлсэн. Гэтэл паспортын байцаагч хүүхэн завгүй байгаа дүр гаргаад ерөөсөө дуугараагүй.

	Нэг хүн утасдаж Сергей Сергеевичийг асуухад нь Софья Александровна энд тийм хүн ерөөсөө байхгүй гэж хариулжээ. Гэтэл таван минутын дараа шал өөр дуутай хүн дахиад л Сергей Сергеевичийг асуусан. Дараа нь бас дахин утасдсан боловч юу ч дуугараагүй, гэхдээ хүн амьсгалж байгаа нь мэдэгдээд байсан. Тэдний хөрш бүсгүй Галяг хэд хэдэн удаа яриулж өгөөч гэж дуудуулсан, хуучин түүнд ингэж ойр ойрхон утасддаггүй сэн. Галя нэг л битүү утгатай хоёрдмол санаатай юм хариулчхаад харилцуурыг өлгөж, газар шагайгаад бушуухан өрөө рүүгээ яваад орчихно.

	Нэг үе нөхөртэйгөө харддаг байсан Милица Петровнатай одоо дахин сайдаж найзалдаг болсон бөгөөд тэр хүүхэн тус болохоор амлажээ. Милицад залууд нь нэр нөлөө бүхий олон хүн дурлаж байсан боловч цөмийг нь залхааж одоо нэг ч хүнгүй болсон аж. Харин сандал дээр олонтоо ханиндаа суудаг Маргарита Артёмовна гэдэг ухаантай, намбалаг, буурьтай армян авгай Саша нэг хэсэгтээ Москвагаас явчих нь зүйтэй хэмээсэн төдийгүй өөрийнхөө төрөл садныхан руу, Нахичеваньд очихыг санал болгожээ. 

	Софья Александровна энэ санааг олзуурхан авчээ. Харин өөрөө энэ тухай Сашад хэлэхээсээ айгаад Михаил Юрьевич гэдэг хөршөө гуйв. Ийм зөвлөгөөг эрэгтэй хүн өгөх ёстой. 

	Михаил Юрьевич ном, сийлбэр хоёр цуглуулдаг ганц бие, сэхээтэн хүн. Альбом, хавтас энэ тэр хөглөрсөн хуучин цагийн тавилгатай өрөөнд нь ном судрын тоос, будаг, цавуу, бэхний үнэр үүрд шингэн нэвчжээ. Тэрээр олж авсан цуглуулгынхаа юмыг Сашад л голдуу үзүүлнэ, ер нь түүнтэй ярилцах дуртай. Өнөөдөр мань хүн Доре зураг чимэглэлийг нь хийсэн Дантегийн “Тамыг” Сашад үзүүлэв. Тамын дотуур хүмүүс хуйлралдан эр, эм хүн, хүүхэд, толгой, хөл, гар, хүмүүн төрөлхтнийг түймэрдэж буй хүсэл тачаалын мөнхийн гал энэ тэр байна.

	Михаил Юрьевич Дантегаас гадна “Академия” эрхэлж хэвлүүлсэн Маккиавелийн “Хааныг” олж авчээ. Саша үүнийг үзээд,  

	— Би энэ номыг мэднэ, засаг төрийн тухай эргэцүүлэл нь гэнэхэн, түүний мөн чанарыг шинжлэх ухааны үүднээс гаргаж огт чадаагүй гэж боддог гэхэд Михаил Юрьевич,  

	— Магадгүй, гэхдээ сайн явдал, муу хорын үндсийг аль ч эрин үед судлах нь ашигтай, их бага ямар ч юмны нэрээр сайн явдлын үндсийг улан дороо гишгэлэх ёсгүй. Саша, таны явдалд хөндлөнгөөс оролцож байгааг минь уучлаарай, таны паянгийн тухай ээж тань надад ярьсан юм, харин тэглээ гэж ээжийгээ битгий загнаарай. Эзэн хичээвэл заяа хичээнэ гэж мэднэ шүү дээ. Та ер нь эцэг рүүгээ юм уу, эсвэл нагац руугаа яваад өгвөл яасан юм бэ? гэж асуув. 

	— Яваад өгөх ий? Хэмээн Саша гайхаж – Шалтгааныг нь олж харахгүй байна. Тэр хэргийг надгүйгээр учрыг нь олж болохгүй. Ээж өөрийгөө зовоогоод байгаа юм. Ердийн л хэрэг шүү дээ. Харин ийм хэрэг элбэг байгаа нь тоогүй. Намайг баривчлах гээд байна уу?! Яасан ч баривчлахгүй. Гэхдээ тэгэх юм гэж санахад эцгийнд ч бай, нагацынд бай, хаана ч байсан адилхан баривчилна шүү дээ. Эсвэл би нууц байдалд орох хэрэг үү? гэв.

	Тэрээр инээд алдав. Нөгөө Саша Панкратов өөрсийнхнөөсөө нуугдах юм гэнэ. 

	— Софья Александровна хэтрүүлж айгаад байгаа нь ч үнэн л дээ гэж Михаил Юрьевич түүнтэй санал нийлээд – Гэхдээ улс төрийн хэрэг нэг ийм шинжтэй байдаг юм. Юу гэвэл, та давж заалдах бүрийдээ энэ хэрэгт улам олон хүн, улам олон байгууллагыг татан оролцуулж, нөгөө хэрэг чинь дорхноо хөөж сагаад ирдэг юм.

	Саша Михаил Юрьевич руу гайхширан харлаа. Энэ намын гишүүн биш, улс төрд огт хамаагүй хүн яг үнэн юм ярьж байх ажээ. 

	— Би намдаа итгэдэг, тийм учраас түүнээс зугтах бодолгүй байна гэж Саша хэллээ.

	Саша Хуучин талбай дээр өглөөгүүр ирэв. Китайгородын хэрэм байсан газар том том нүх харлаж, олон үеийн настай тоосго цасан дор энд тэнд овойно. Саша Төв шалган байцаах комиссын тохилог том саарал байшинд орж, үүдэнд байгаа өрөөний хуваарь дээрээс Сольцын тасалгааны дугаарыг олоод хоёрдугаар давхарт гарав.

	Урт хонгилын хана дагаад олон хүн ээлжээ хүлээн чимээгүй сууна. Сольцын тасалгаанаас хөх ноосон даавуу костюмтай, цагаан цамцтай зангиа зүүсэн нэг залуу гарлаа. Саша түүнийг тийшээ орж уулзсан хүн гэж санаснаас гадна хүлээж байгаа улсаас хэн нь ч хөдлөөгүй учир өөрөө тэр өрөөний хаалгыг татав.

	Цэлгэр том өрөөнд хоёр ширээ байх ажээ. Үүдний хавьд байгаа жижгэвтэр нь нарийн бичгийн даргынх бололтой, тасалгааны гүнд буй нүсэр томынх нь цаана Сольц сууж байна. Тэрээр лагс хүнд биетэй, сэгсгэр буурал үстэй, ахархан хүзүүтэй, монтгор хамартай, “туулайн” уруултай, нэрт шатарчин Эммануил Ласкертэй төстэй хүн аж. Түүний хажууд түшмэл царайтай нэгэн бөөрөнхий эр бичгүүдээ барьж өгөн гарын үсэг зуруулж байна. 

	Сольц завгүй байгааг Саша үзээд үүдний тэндэх сандал дээр суув. Сольц түүн рүү харсан боловч нүд нь жаахан харалган учир чухам хэн орж ирснийг ялгаж чадсангүй, гэхдээ зөвшөөрөлгүй хэн ч орж ирэх ёсгүйг мэдэж байгаа болохоор нэгэнт орж ирээд сууж байхыг үзэхүл нарийн бичгийн дарга оруулсан байх нь, тэгэх ёстой юм байлгүй гэж бодоо биз. Түшмэл гарын үсэг зуруулах цаасаа ч шургуулсаар л. Энэ цааснууд нь шийтгэгдсэн намын гишүүдэд шүүхээс оноосон ялын бичиг ажээ. Нөгөө түшмэл шийтгүүлсэн хүний овог нэр, намд байсан хугацаа, эрүүгийн хуулийн зүйл анги, ял эдлэх хугацаа энэ тэрийг товчхон танилцуулж байгаагаас Саша тэр цааснуудын учрыг ойлгожээ. Гэхдээ түшмэлийн хэлж буй хуулийн зүйл ангийн тухай мэдэх юм даан ч байхгүй. Сольц доод уруул нь унжчихаад зовж гутарсан царайтай, хөмсгөө зангидан гарын үсгээ үг дуугүй зурах агаад намаас хөөгдөж байгаа хүмүүсийн шийтгүүлсэн ялаас ч дор, шал өөр муухай юмны тухай бодож байгаа мэт санагдана. 

	Саша энд цагаа ололгүй санаандгүй орж ирснээ таамаглаж, энд байх эрх байхгүй гэж ойлговч босоод гараад явчхаж чадсангүй. Одоо явчих юм бол ийшээ дахиад хэзээ орж ирж чадахыг бүү мэд, ерөөсөө орж ирэхгүй ч юм уу. Энэ хонгилд сууж байгаа хүмүүс Сольцтой уулзах гэж хүлээж байгааг мань хүн тун сая л ухаарав. Тэд нар хэдэн сараар ч хүлээж байгаа байж магадгүй. 

	Сольц гэнэтхэн уур нь шатаж, буурал толгой нь салганан, гар хуруу нь чичгэнэн ширээгээ хий тэмтчив. 

	— Дөчин метр төмөр утасны төлөө найман жил өгнө гэнэ ээ! 

	— Хорин зургаадугаар зүйлийн “б”. 

	— Зүйл, зүйл… Дөчин метр утсанд найман жил! 

	Түшмэл цаас руугаа тонгойж гүйлгэн харав. Тэгээд царай нь дахин хэнэггүй болов. Хэргийн материалыг ёсчлон бичсэн байна. Тэгэхлээр Сольц хэчнээн бархирлаа ч гэсэн ялыг өөрчлөх эрх байхгүй.

	Ялыг өөрчлөх эрхгүй, шийтгүүлсэн хүнийг намаас хөөх ёстой, тийнхүү хөөсөн шийдвэрийг мань хүн өөрөө батлах ёстой, уур уцаараа энэ түшмэлд гаргаад ямар ч утгагүй гэдгийг Сольц өөрөө мэдэж байгаа билээ. 

	Түүний харц дахиад Саша дээр туслаа. Үүдэнд суугаа энэ танихгүй хүнд бас уур нь хүрнэ. Юун хүн юм бэ? Яагаад энд байж байна?...

	Яг энэ мөчид Сашагийн түрүүн буруу таньсан нөгөө хөх ноосон даавуу костюмтай нарийн бичгийн дарга залуу орж ирлээ. Тэрээр Сольцтой олон жил цуг ажилласан туршлагатай нарийн бичгийн дарга учир Сольц ямар нэгэн шийтгэлээс болж уур нь шатаж, бас хөндлөнгийн хүн энд байгаад бухимдаж байна гэдгийг дор нь ухаарчээ. Гэтэл тамхи авах гэж буфет руу очоод ирэхийн хооронд энэ хөвүүн энд орчихсон байдаг чинь нарийн бичгийн дарга хүний л алдаа. 

	Сольц Саша руу чичирсэн хуруугаараа зааж,  

	— Үүнд юу хэрэгтэй юм бэ? гэж асуув.

	Нарийн бичгийн даргын түргэн харцнаас “Юу хэрэгтэйгээ бушуу хэл, битгий мунгинаад бай!” гэсэн үг Саша олж хараад тэр даруй бослоо. 

	— Намайг дээд сургуулиас хөөсөн юм… 

	— Юуны чинь бас дээд сургуулиас вэ? Сургууль энд ямар хамаа байна! Та нар чинь юу гээд цөмөөрөө наашаа яваад байгаа юм бэ? гэж Сольц хашхичив. 

	— Тээврийн дээд сургуулиас… гэж Саша өгүүлэв. 

	— Энэ нөхөр тээврийн дээд сургуулийн оюутан, сургуулиасаа хөөгдсөн байна… гэж нарийн бичгийн дарга ажил хэрэгч байдалтай өгүүлээд – Түүн рүү ойртоод оч гэж аяархан хэлэв.

	Саша Сольцын ширээ рүү ойртоод,  

	— Намайг ханын сонин, нягтлан бодох хичээл дээр гарсан маргаан хоёроос болж сургуулиас хөөсөн юм гэв. 

	— Юун ханын сонин, юун нягтлан бодох хичээл вэ? Та надад юу хэлэх гээд байна вэ? 

	— Тэр хэргийг улс төрийн хорлон сүйтгэл гэж үзсэн юм. 

	Сольц ер нь энд юу болж байгаа, яагаад энэ хүн өрөөнд нь орж ирж, шүүхийн ялын тухай чагнаж байгаа, яагаад ямар нэгэн ханын сонин, нягтлан бодох гэх мэтийн юм яриад байгаа энэ тэрийг ерөөс ойлгоогүй бололтой Саша руу бүлтийтэл ширтэв.

	Нөгөө түшмэл хэрэг бүрдүүлэх, шийдвэрлэх талаар тогтоосон журмыг тоомсорлохгүй бол ийм л байгаа юм даа гэсэн шиг өөртөө эрэмшсэн албаны хэнхэг дүрээр нигүүлсэнгүй, анзаарам төдий жуумалзан хямсайв. Сольц чухамхүү тэр журмыг ойлгохгүй байгаагаас болж л шат дамжлага алгасан өөр дээр нь хүмүүс ирээд байгаа хэрэг шүү дээ. 

	Сольц түшмэлийн нигүүлсэнгүй хямсайсныг анзаарчихжээ. Тэрээр Саша руу хөмсөг зангидан шагайж харснаа гэнэтхэн тайвширч,  

	— Бүгдийг дууд гэж хэлэв.

	Саша зогссон чигээрээ байв. 

	— Та юу гээд зогсоод байгаа юм бэ? Эндээс яв! гэж Сольц дахин хашхирав. 

	Саша ухран холдлоо. Нарийн бичгийн дарга өөр рүүгээ ир гэж дохиод,  

	— Хэнийг дуудах вэ? гэж аяархан асууснаа “ББХ (б) Н-ын ТШБК-ын намын коллеги” гэсэн тамгатай хуудас өмнөө гаргав. 

	Яг ингэхтэйгээ зэрэг Сольц өөрийнх нь хэрэгт холбогдолтой бүх хүнийг дуудаж байгаа юм байна гэдгийг Саша сая ухаарч, сүүлийн хэдэн сард огт тэгээгүйгээ анх удаа зүрх нь булгилан, хоолой нь зангираад явчихлаа.

	Нарийн бичгийн дарга түүнийг хүлгэлзэн харж байв. 

	— Баулин, намын байгууллагын товчооны нарийн бичгийн дарга хэмээн Саша нэрлэж эхлэв. 

	Нарийн бичгийн дарга залуу нэрийг цаасан дээр бичих зуур,  

	— Албан тушаал нь хэрэггүй, тэр огт хэрэггүй хэмээн яаруулав. 

	— Глинская, Янсон, Руночкин… Манай хүүхдүүдийг болох уу? 

	— Бушуухан хэлж үзээч ээ! 

	— Полужан, Ковалёв, Позднякова гэж хэлэх зуур 

	Саша ард нь нөгөө түшмэл хүний нэр, хуулийн зүйл ангиа үглэж эхлэхийг сонсов. 

	— Гүйцэв үү? 

	— Гүйцсэн. 

	— Хэзээ цуглуулах вэ? 

	— Маргааш болох уу? 

	— Хэл хүргэж амжих уу? 

	— Амжина. 

	— За харайлга.

	Саша үүдэнд очоод эргэж харвал Сольц түүн рүү хэрсэн бух шиг харж байв. 

	“Намын коллеги таныг энэ оны нэгдүгээр сарын 17-ны гурван цагт нөхөр Сольц дээр ирэхийг урьж байна”. Тэгээд дуудагдсан улсын нэрс. Харин Сашагийн нэрийг л оруулсангүй, түүний нэрийг хэн ч асуугаагүй. Инээдэмтэй юм болжээ, гэхдээ энэ ямар хамаа байх билээ. Заргаа авлаа. Ингэнэ гэдэгт Саша эргэлзээгүй. Сольцод ямар ч албан байгууллага, ямар ч бичиг цаас, ямар ч шийдвэрийн шаардлага байхгүй. Бүгдийг дууд! гээд л гүйцээ. Мань хүн өрөөнд нь ороогүй бол, бас нарийн бичгийн дарга алдаагаа засахаас өөр аргагүй болоогүй бол юу ч бүтэхгүй байсан шүү дээ. Санах ч юм биш. Түүнээс гадна Сольцын уурыг шатаасан нөгөө түшмэлийн инээмсэглэл их хэрэг болсон. Одоо хэрэг ингээд бүтэх нь! Бүтлээ! 

	Гэлээ ч гэсэн сэтгэл нэг л сэвтэй… Ханын дагуу сандал дээр чимээгүй суусан энэ хүмүүс. Ойр дотнынхныхоо хувь заяа хэрхэн шийдэгдэхийг хүлээж байгаа тэвчээртэй, хэл амгүй энэ хүмүүс. Пролетарийн диктатур өөрийгөө хамгаалах ёстой гэдэг ч гарцаагүй зүйл! Тэглээ ч гэсэн тэр хонгилын агаар хүний зовлон нэвт шингэсэн байна. Нөгөө дөчин метр төмөр утаснаас болж найман жилээр яллагдсан тэр нэгэн үл таних хүн. Саша түүний явдалд ямар нэг гай тарьсан биш биз, хүний урдуур ороод өршөөл ивээлийг нь булаачихсан биш байгаа? 

	Гэвч тэрээр нас залууг ч хэлэх үү, амьдрахын хүслэнд автаж явааг ч хэлэх үү, албаны урамгүй хана даган суусан чимээгүй улсын тухай бус, өөрийнхөө тухай, өөрийнх нь зовлон дууссан тухай бодохыг хичээлээ.

	Саша нарийн бичгийн даргыг нь алгасан өрөөнд нь ороход Глинская утсаар ярьж байв. Захирал түүнийг хармагц таньж, эхлээд гайхасхийн, дараа нь айсхийн ширтсэнээ харилцуураа алгаараа таглаж,  

	— Юу гэж явна вэ? гэв.

	Саша дуудлагаа өмнө нь тавив.

	Цаадах нь түүнийг уншчихаад,  

	— Намайг яагаад дуудаж байгаа юм бэ? Баулин дээр оч гэж балмагдан гүвтнэв. 

	Тэрээр тун хөөрхийлөлтэй харагдах ажээ. 

	— Та гарын үсгээ зурна уу? 

	— Яагаад, яагаад? Намын хороо руу оч хэмээн Глинская гүвтнэнэ. 

	— Үүнийг танд хүргэхийг надад даалгасан юм. Гарын үсгээ зурчих!

	Глинская харилцуураа сая тавьж хуудсыг авав. Тэгснээ гэнэтхэн “чи” гэх болж,  

	— Чи Сольц дээр очсон юм уу? гэж асуув. 

	— Тийм

	Тэрээр хуудсыг харсаар. ТШБК-ын намын коллеги оролцож байна…

	Мэдээж Рязанов, Будягин хоёрын хийж байгаа ажил ингэх л ёстой байсан л даа. Очиж их хурлын өмнө ингэж байдаг. Тэрээр мань Сольц эсвэл Ярославский, аягүй бол Рузутак ч магадгүй, тэд нарын хэн нэг нь их хурал дээр үг хэлэхдээ Панкратовт тохиолдсон энэ явдлыг ирээдүйн залуу мэргэжилтэнтэй нүнжиггүй сэтгэлээр харьцаж байгаа жишээ болгон дурдахыг дотроо төсөөлөн бодлоо. Төгсөх ангиас хөөсөн, тушаалд нь өөрөө гарын үсэг зурсан. Тийм ээ, гарын үсэг зурсан, намын байгууллагын товчооны шийдвэрт захирагдаж тэгсэн. Гэхдээ тэрээр ахлах ангиас оюутан гаргахыг хориглосон бичиг ирсэн гэдгийг Баулинд сануулж байсан. Түүнийг хэрэгсээгүй юм чинь одоо өөрөө л хариуцна биз. Глинская Саша руу харж инээмсэглээд,  

	— Энэ ч долоодугаар сургуулийнхан мөн дөө. Шүлэг, шоглол энэ тэр гээд л … гэв. 

	Саша хуудсыг түүн рүү ойртуулав. 

	— Та гарын үсгээ зурна уу. 

	— Би очно. 

	— Гарын үсгээ зурчих л даа!

	Тэрээр хөмсөг зангидсанаа нэрийнхээ ард гарын үсэг зурлаа. 

	Баулин дуудлагыг уншаад хорсолтой инээмсэглэж,  

	— Оройгоор л авираад байна уу, нисэж ойчихгүй биз? гэв. 

	Тэгээд Сашад биечлэн доромжлуулсан хүний царай гарган байж хуудсан дээр гарын үсгээ зурав. 

	Янсон нүднийхээ зузаан шилний цаанаас Саша руу харж харцанд нь горьдлого нэгэнтээ тодрох шиг болсноо хэдэн давхарт очихыг асуув.

	Ангийнхан нь нөгөө хуудсыг гар дамжуулан үзэв. Руночкин баярлан,  

	— Толгойгоо маажицгаах вий гэснээ – Ковалёв, чи одоо гэмших үү? гэж асуув. 

	— Сашка, чи эр хүн гэж Позднякова өгүүлэв. 

	Болгоомжтой Роза Полужан,  

	— Ялалт уу? гэж аяархан асуув. 

	 

	Сольц харваас Сашаг мартчихжээ. Тэрээр өрөөнд нь найман хүн орж ирж буйг гайхан хараад ямар нэг зөвлөгөөн хийлгэхээр зарлуулсан юм байх гэж бодов. Гэвч хуанли дээрээ юу ч тэмдэглээгүй аж.

	Глинская тэр хоёр танил бөгөөд мэндлэхээр гараа өгөхөд нь Сольц түүнийг таньж дүй муутайхан босож цөгцгөнөв. Боссоныг нь харвал нуруугаар тун намхан хүн аж. 

	— Тээврийн дээд сургуулийн хэрэг гэж нарийн бичгийн дарга тайлбарлав.

	Ингэлээ гэж Сольцын санаанд юу ч орж ирсэнгүй, тэрээр тээврийн дээд сургуулийн хэрэг гэж огт мэдэхгүйн гадна харалганы харгайгаар Сашаг таньсангүй. Гэвч сурсан зангаараа гар дохин нөгөөдүүлийг суу гэж урив.

	Глинская Сольцын өмнө ханын сонин тэнийлгэв. Сонин буцаж хуйлраад байсан тул Глинская захаар нь бэх уулгагч, харандааны хүнд аяга хоёрыг тавилаа. Сольц түүний хөдөлгөөнийг дэмий л дагуулан харна. 

	— Нөгөө шоглол шүлгүүд энэ байна гэж Глинская хэлэв. 

	Сольц сонин руу тонгойж харалган нүдээрээ анивчин харав. 

	 

	Гахайн махан нухаш, ганц орц цагаан будаа бол 

	Борисын шарилд босгох боломжийн дээд хөшөө.

	 

	Тэрээр энэ шоглол шүлэг ямар учиртайг ойлгохгүй дээш хартал өөр рүү нь бүлтийн ширтэж буй Сашаг үзлээ. Тэгвээс өчигдөр өрөөнд нь сууж байсан залуу сая санаанд нь оров. Тэрээр шоглол шүлгийг дахин уншсанаа хөмсөг зангидлаа. 

	— Энд хувьсгалын эсэргүү юм юу байна? 

	— Наана чинь хэд хэдэн шоглол өгүүллэг бий гэж Глинская хариулав. 

	Сольц сонин руу дахин тонгойв. 

	 

	Махруу ажил хөдөлмөр маяг боллоо.

	Мань хүн гэтэл тэс өөр байлаа. 

	Уртын аянд яваа мэт тэмдэглэл юугаа гээчихнэ. 

	Уншаагүй байсан хэр нь бүхнийг бас мэднэ.

	 

	— Октябрийн хувьсгалын арван зургаан жилийн ойд зориулсан дугаар гэж Баулин хэлэв. 

	Сольц саяынхыг хэлсэн хүн хэн болохыг мэдэх гэж оролдон цугларсан хүмүүсийг харалган нүдээ онийн байж харлаа. Цайвар хонгор үстэй хөөрхөн Надя, Саша, атигар хазгар Руночкин, айхаараа айчихсан Роза, арга баран балмагдсан Ковалёв энэ тэр түүний өмнө сууж байв. 

	— Октябрийн хувьсгал шоглол шүлгийг халаагүй гэж Сольц ширүүн хэллээ. 

	— Гавшгайчдын зураг дор бичсэн байгаа юм гэж Баулин зөрлөө. 

	Өөртэй нь хэн маргаж буйг Сольц сая үзлээ. 

	— Хуучин цагт гагцхүү дээдэст зориулж л шоглол бичихийг хориглодог байсан. Тэглээ ч гэсэн зохиосоор ирсэн. 

	— Хөдөлмөр “маяг” боллоо гэдэг зөв гэж үү дээ? хэмээн Баулин өөрийнхөөрөө зүтгэв. 

	— Хөдөлмөр, хөдөлмөр! хэмээн Сольц татвасхийж – Хөрөнгөтний үндсэн хууль ч гэсэн хөдөлмөрийн тухай үгээр л эхэлдэг юм. Чухам ямар хөдөлмөр, юуны төлөө хөдөлмөр вэ? гэдэгт л юмны учир бий. Энэ шоглол шүлэгт хөдөлмөрийн эсрэг юм юу байна? гэв. 

	— Харахгүй юу… 

	— Залуухан залуухан амьдралыг яаж баллаж байгааг чинь харж байна хэмээн Сольц өмнөө суугаа залуусыг заагаад – Та эднийг яаж зовоож, яаж тарчлааж байгааг харж байна. Ильич “Та нар коммунизмын үед аж төрөх болно” гэж чухам эд нарын тухай хэлсэн юм. Гэтэл та эдэнд ямаршуухан коммунизм өгч байна даа! Та энэ хүнийг дээд сургуулиас зайлуулсан байна, энэ хүн хаачих вэ? Ачигч болох уу? гэхэд Янсон,  

	— Энэ ч ачигч л хийж байгаа л даа гэж өгүүлэв. 

	— Бид түүнийг сургаж байна, энэ чинь манай ирээдүйн зөвлөлтийн мэргэжилтэн шүү дээ. Гэтэл та түүнийг гудамжинд гаргаж байна. Яасан гэж тэгэв? Шоглол шүлэг бичлээ гэж тэр үү? Залуу насанд өөрийн гэх эрх бий. Түүнээс нэгдүгээр эрх нь хөгжилдөх эрх.

	Тэрээр Глинская руу аанай л дүй муутайхан эргэж,  

	— Эдний насан дээр бид нар ч гэсэн хөгжилдөж байсан. Одоо эд нар хөгжилдөж байна, сайхан хэрэг шүү дээ! Залуучууд хөгжилдөж байгаа бол тэд сайхан байна гэсэн үг, тэд бидэнтэй хамт байна гэсэн үг. Гэтэл та тэднийг тас цохиж байна. Нэг нэгэндээ л шоглол шүлэг бичиж л дээ… Тэгэхгүй гээд эд нар чинь хэндээ бичих юм бэ? Надад бичих үү? Намайг мэдэхгүй шүү дээ. Тэгэхлээр эд нар хэнээрээ тоглоом хийх болж байна? гэв. 

	— Хөөснийг районы намын хороо баталсан гэж Баулин анхаарууллаа. 

	— Баталсан! Баталсан гэнэ шүү! Та нарын ажил чинь яасан сайхан шуурхай юм бэ! гээд Сольц хүрлийгээд явчхав.

	Сургууль дээр ямар байснаа бодвол энд овоо өөртөө итгэлтэй байгаа Глинская,  

	— Яах вэ? гэж эвлэрэнгүй асуув. 

	— Буцааж ав! хэмээн Сольц шийдвэртэй ширүүн хариулав. 

	Залуус гадагшаа гарлаа.

	Руночкин нүдээ долийлгож,  

	— Тэмдэглэх хэрэгтэй гэв. 

	— Би дэмжиж байна гэж Надя баярлан өгүүлэв. 

	— Би өөр тийшээ явах ёстой гэж Роза татгалзав. 

	— Би ч гэсэн явъя даа гэж урамгүй царайлсан Ковалёв хэлэхэд Руночкин,  

	— Лозгачёвт мэнд хүргээрэй гэж захив.

	Надя тэр хоёрт хэдэн рубль байж таарчээ. 

	— Манайхыг дайрч хөрөнгөө жаахан нэмье гэж Саша санал тавив.

	Мань хүн гэртээ ороод ээжийгээ тэвэрч үнсэв. 

	— Ээж ээ, танилц! Намайг буцааж авахаар болсон… Ура!

	Софья Александровна уйлчихлаа. 

	— За боль доо! гэж Саша өгүүлэв.

	Ээж нь нулимсаа арчаад инээмсэглэв. Тэглээ ч гэсэн сэтгэл нь түгшүүр дүүрэн байжээ. 

	— Нина утасдсан. 

	— Бид нар тэднийхээр орно оо.

	Нина гэртээ байсангүй. Хонгилд Варя утсаар ярьж байв.

	Саша харилцуурын товчийг дарж утсыг нь таслаад,  

	— Алив явцгаая! гэв. 

	— Хаашаа? гээд Варя хөөрхөн Надя руу сониучирхан харав. 

	— Зуу татаж, зууш амсъя.

	Харуй бүрий түргэн нөмөрч гудамжны дэнлүү аслаа. Саша өвөл цагийн оройн хөл шуугиантай Арбатад дуртай. Бүх юм ёсоор болж, бүх юм байдаг байдгаараа боллоо. Нөгөө бүх юм эцэс болж мань хүн хуучин янзаараа Арбатаар алхалж явна.

	Афанасьевийн гудмын өнцөг дээр тэдэнтэй цааны арьсан оготор дээлтэй, бүсэлхийгээ хүрсэн урт чихтэй якут малгайтай Вадим тааралдав. 

	— Хойд туйлыг эзэмшигч! За, бидэнтэй явъя! 

	— Азаа тэмдэглэх нь үү? гэж Вадим дор нь таамаглаж асуулаа. 

	— Яг. 

	— “Канатик” руу очицгооё, ёстой гоё газар гэж Вадим Надя руу хараа гүйлгэх зуур санал болгов. 

	— Нина ийшээ ирэх ёстой.

	Тэд огцомхон эгц шатаар доошилж намхан адартай, бүдүүн бүдүүн дөрвөлжин баганатай “Арбатын нүхэнд” орж, мухрын булангаас нэг сул ширээ олж суув. Пивоны мухлаг ч гэхэд хэцүү, ресторан ч гэхэд хэцүү энэ газраас асгарсан пиво, гал тогооны үнэр холилдон эхүүн үнэр ханхална. Баганын хоорондох намхан нуман тотгонд хазгай дүүжилсэн болхи хийцтэй ханын гэрэл сүүтийн гэрэлтэнэ. Тайзан дээр гэртэйгээ их гарын морин хийл заларч, сандал дээр саксафон бүрээ тавиастай байх нь хөгжимчид хэдийнээ ирсний шинж.

	Саша хоолны цэсийг ширээн дээгүүр өгөөд,  

	— Юу захиалцгаах вэ? гэв. 

	— Яасан үнэтэй юм бэ хэмээн Надя санаа алдав. 

	— Сүрэл, цэвдэг хоёрыг үзэх үү гэж Руночкин санал гаргав. 

	— Ногооны зууш, цэлцгэнүүр хоёр идэх гэж энд ирээгүй шүү гэж Саша зөрлөө. 

	— Гагцхүү “Какао-шуа” дарстай кофе уух гэж л энд ордог юм шүү дээ гэж Вадим зоогийн газраас салдаггүй хүний янзтай өгүүлэв.

	Зэргэлдээх жижигхэн ширээнээ цэнхэр дөлтэй спиртийн тулган дээр кофены данх байх агаад хоёр гэдрэг банди бяцхан нүдэн аяганаас дарстай кофе тамшаалсан шиг сууна. 

	— Бид нар өлөн байгаа гэж Саша өгүүлээд – Варя, чи юу идэх вэ? гэв. 

	— Нарийн махан хуурга.

	Банди нартаа нэг шил архи, охиддоо нэг шил улаан дарс, хүний тоогоор нарийн махан хуурга захиалав. 

	— Өөр өөр хоол захиалах нь ашигтай гэж Вадим өгүүлжээ. 

	— Өө, Нина ч ирлээ гэж үүд рүү харж суусан Варя өөртөө хэлэх мэт аяархан өгүүлэв. 

	Нина тэдэн дээр ирж,  

	— Бүр мухарт шигдэцгээчихсэн байх юм… гэж уриалагхан хэлснээ – Сашенька, чамд баяр хүргэе хэмээн түүнийг үнсэж – Чиний зурвасыг уншингуут цөмийг нь ойлгосон. Би ч эргэлзэхгүй байсан л даа гээд Варя руу хяламхийж – Чи бас энд байгаа юм уу… гэв. 

	— Би ч бас энд байна. 

	— Макс мэдээгүй байгаа нь тоогүй гэж өгүүлэх зуур Нина Вадим, Руночкин хоёрын завсар орж суув.

	Хөгжим нижигнэлээ… “Сонин хөөрхөн нимбэгүүд минь, Сонягийн тагтан дээр ургаж байна…” Зөөгчид намхан давчуухан завсраар явдлаа түргэтгэн шогшицгоов. 

	— Сольц ч хүн юмаа гэж Руночкин хэлэв 

	— Даан ч дэндүү уцаар гэж Надя хэлэв. 

	Вадим нарийн махан хуурга зажлах зуур,  

	— Саша шаналахын зовлонг тууллаа. Гэтэл шаналахгүйгээр гэж хэлтэл… Саша түүний үгийг тастан,  

	— Шаналагсдыг би үзэн яддаг гэв. 

	— Прудоны хэлснийг дуурайлгаж байх шив хэмээн Вадим Надягийн өмнө даналзаж, --Би бол дарлагчийн дараагаар дарлагдагчийг бас юунаас ч илүү үзэн яддаг. Гэхдээ янз бүрийн байдал байх… Жишээлбэл энэ… гээд хажуугийн ширээ рүү хялсхийлээ. 

	Нөгөө хоёр бандийн дэргэд хөөрхөн гэлтэй архинд идэгдчихсэн царайтай хүүхэн хэдийн ирээд суучихжээ. 

	— Нийгмийн хор гэж Нина хэллээ. 

	— Гаж үзэгдэл ч байж болох юм гэж Вадим зөрөв. 

	— Гаж нь ч биш, нийгмийн хор нь ч биш, ердийн янхны явдал гэж Саша хэлээд – Энэ хүүхэн яагаад ийм мөр хөөж яваа нь надад сонин биш, энэ хүний сэтгэл зүйн талаар эргэцүүлж бодох хүсэл алга. Харин манай Нина, Варя, Надя энэ тэрийг бол би хайрлах, хүндлэх, дээдлэхэд бэлэн байна. Хүн ёс суртахуунтай, түүгээрээ малаас ялгарна. Тэгэхдээ хүний амьдралын зорилго бол шаналахдаа биш гэв.

	Варя хөгжмийн аяыг даган,  

	— “Ялдам даруухан чамд бид хайртай сан… Янз янзын л юм үзлээ, явахгүй гэдэг хүүхэн байдаггүй дээ”. 

	— Яагаад завхай дуунд ингэж дурлаж байна вэ? гэж Вадим асууснаа, – Хонгор сэтгэл төрөл арилжиж, хөөрхий банди хөсөр хаягдан, түүнийг хаана нутаглуулсныг хэн ч мэдэхгүй болно. Хүн шаналж байна, гол утга нь тэр юм гэж өөрөө хариулав. 

	— Чи улаан гол битгий маажаад байгаач гэж Саша үгийг нь тастав.

	Вадим уруулаа хямсайж,  

	— Үгүй ер, чи яасан хүлцэлгүй юм бэ гэв. 

	— Чи битгий гомд, чамайг гомдооё гээгүй байна. Гэхдээ шаналал гэдэг бол чамд бол хийсвэр, харин намайг бол дайраад гарсан зүйл гэж Саша өгүүлээд – Одоо сан хөмрөгөө нэг тоолоод орхиё, дахиад нэг шил авах юм гараад ирэх ч билүү гэв.

	Эрэгтэйчүүдэд нэг лонх, эмэгтэйчүүдэд нэг нэг мөхөөлдөс авах мөнгө гарлаа. 

	— Яарах л хэрэггүй шүү, оройгоо даахаар сунгая гэж Вадим анхааруулав. 

	— Варя, чи маргааш хичээлтэй хүн гэж Нина сануулав. 

	— Би хөгжим сонсмоор байна. 

	— Үүнийг битгий оролд, яах вэ сууж л байг гэж Саша хэлэв.

	Тэрээр Варяг баяр цэнгэлтэй байлгахыг боджээ. Өөрөө ч аз жаргалтай байлаа. Гэхдээ энэ нь мань эр бүх хүнд нотолж үзүүлсэн дээ ч биш. Тэрээр арай илүү дорвитой нэг зүйлийг хамгаалж чадсан, тэр бол энэ залуусын итгэлийг хамгаалсан явдал. Хүмүүс өмгөөл ивээлгүй байдгийг одоо ухамсарч, чухам энэ нь хэзээ ч байгаагүйгээр сэтгэлийг нь зовооно. Руночкин түүний оронд байсан бол шал тоохгүй хаячхаад л яваад өгөх байсан. Надя Позднякова байсан бол жаахан уйлж уншиж байгаад бас яваад өгөх байсан. Вадим ийм явдалд орооцолдсон бол дорхноо шалдаа буух байсан.

	Гагцхүү Варя л Сашагийн энэ явдлыг төдийлөн тоогоогүй билээ. Хэрвээ Варяг өөрийг нь сургуулиас хөөсөн бол мань хүнд баярлахаас өөр юм байхгүй сэн. Тэрээр Сашатай хамт ресторанд сууж, тэгээд уулгын газар, маягийн хувцастай залуус, хөнгөн хөгжмийнхөн, хацраа пумбайлган үлээж буй бүрээчин, дохиураа ухаан жолоогүй сэлгүүлж буй бөмбөрчин энэ тэр бүсгүйд маш сайхан юм шиг санагдана. Зэргэлдээх ширээний хүүхнийг хоёр согтуу юм өөрсийнхөө ширээ рүү аваачих гэж хэзээний эргүүлдэн нөгөө хоёр гэдрэг банди түүнийг өмөөрч чадахгүй хулчийн сууна. Хүүхэн хараал тавин уйлагнаж, зөөгч түүнийг хөөж гаргана гэж сүрдүүлнэ. 

	— Азарган нохдын явдал хэмээн Саша хар нүдээ онийлгов. 

	— Орооцолдохын хэрэггүй гэж Вадим хэлснээ Сашаг тогтоох арга байхгүйг мэдэх тул тэр даруй зам тавьж өглөө.

	Саша босож, түгдийсхийн мөрөө займчсаар нөгөө ширээ рүү очоод ёозгүй инээмсэглэн,  

	— Больцгоох юм биш үү? гэв. Тэрээр хатуу ч гартай, зодолдохдоо ч чадамгай билээ. 

	Цаад хоёр нь ягаан цамцтай, нэг нь нарийн эсгий гуталтай, нөгөө нь жигтэйхэн өргөн шалбуур өмдтэй, увайгүй хүйтэн царайтай, ичих нүүрэндээ илэг наасан шижээргүй хоёр годил ажээ.

	Эсгий гуталт нь өрөөсөн гараараа Сашаг тоомсоргүй зайлуулахад нөгөөдөх нь тэр хоёрыг салгах гэж байгаа янзтай. 

	— Боль доо, залуус минь! хэмээн дундуур нь түрэн орж ирэв.

	Энэ эвлэрүүлэгч л эхлээд цохиод авдаг аргыг Саша эрхбиш мэдэх учир түүнийг нэгэнтээ огцом цохилоо. Ингэж цохиулсан хүн гэдсээ тэврэн хугасхийж, ам нь хий ангалздаг билээ. Саша нөгөө этгээд рүү эргэтэл цаадах нь алхам ухар тусангаа ширээ дайрч, сав суулга хангинан, хүүхэн муухай чарлаж, хоёр гэдрэг банди суудлаасаа босон харайлаа… Бүрээчин тэр зүгт хялайн хацар нь түмбийж, төгөлдөр хуурч эргэж харсан хэр нь хуруунууд нь даруул дээгүүрээ жирэлзэж, бөмбөрчин дохиураа гялалзуулсаар… “Хау ду ю, ду ю, мистер Браун… Хау, ду ю, ду ю, ду ю, ду!...” Хөгжимчид хөгжмөө тоглон бүх юм ёсоороо байна, ардууд минь, үнэгэн шогшоо, танго бүжиг хийцгээ, “какао-шуа” дарстай кофе ууцгаа, хүн тоох юм болоогүй, санаанд орохын хэрэггүй, хар л даа одоо ингээд дуусчихлаа… Эсгий гуталт, шалбуур өмдөт хоёр ширээ рүүгээ явж байна, нөгөө хар нүдэд суучихлаа, зодоонд оролцсон нэг долир нөхөр бас суучихлаа, нөгөө хоёр банди тооцоогоо хийчхээд хүүхнийг дагуулаад явчихлаа, зөөгч тэдний ширээний бүтээлгийг сэгсэрч байна… Ардууд аа, бүх юм ёсоороо байна! 

	— Тэд нар бидний гарахыг хүлээж байгаад гадаа гарсан хойно хоргооно доо гэж Вадим хэлэв. 

	— Хулчийчихжээ! гээд Нина инээд алдлаа. 

	Саша зодолдохдоо тайван байсан хэр нь одоо дотор нь бачимдан хачин оргино. Саша биеэ барихыг оролдлоо. 

	— Варя, хоёулаа явж бүжиглэе…

	Хөгжимд зугуухан вальс эгшиглэнэ. “Романа, чи минь наддаа үүрд заяажээ…” Саша, Варя хоёр тайзны өмнөх давчуухан зайд бусдын хараанд өртөн бүжиглэж байв. Юу л гэж бодвол бодоцгоож байг, пад алга! Нөгөө хоёр ч мань эр рүү бас хялайж байна, тэр ч бас пад алга! Мань хүн вальс-бостон хийж байгаа юм чинь… “Рамона, чи минь наддаа үүрд заяажээ…” Варенька гэдэг аюулын хөөрхөн охинтой бүжиглэж байгаа юм чинь… Бүсгүй түүнийг инээмсэглэн харж, бахархан байна, тэрээр саяхан жигшин буруушааж байсан хүүхнээ өмөөрч гудамжны баатар шиг авирласан. Варя үүнийг бахархахын сацуу аль нэгэн өөриймсөг зүйл мэдрэх шиг болов. Мань хүн сургууль дээрээ үлгэр жишээ сурагчийн дүр гаргахыг оролддог шиг Саша бас ухамсартай хүн болох гээд байгаагаас биш хэрэг дээрээ энэ хоёр адилхан бус уу. Варя түүн рүү инээмсэглэн харж, биеэ наалаа. Хөгжим уйлагнан, бүрээчин ихэр татаж, бөмбөрчний дохиур агаарт зогсох шиг болж, төгөлдөр хуурч тонгойхоор тонгойжээ… “Цэцэглэх хаврын цагт хаа ч хэсүүчилж явсан, цэцэн зүүдний ачаар чамтайгаа золгосон байнам”. 

	— Сайн байна, сайхан бүжиглэж байна гэж Сашаг хэлэхэд Варя санал гаргав. 

	— Нөгөөдөр мөсөн гулгуур дээр очих уу? 

	— Заавал нөгөөдөр байдаг нь юу билээ? 

	— Бямба гараг хөгжимтэй. Чи гулгадаг биз дээ? 

	— Нэг үе гулгадаг л байлаа. 

	— Очъё л доо? 

	— Тэшүүр маань хаа байгааг ч мэдэхгүй л байна.

	“Оюутан Панкратов буруугаа хүлээснийг харгалзан түүнийг хатуу донгодож, сургуульд буцаан авсугай”. 

	Баярт явдал болсонгүй. Түүнийг сургуулиас хөөсөн нь хамаг амьтныг бужигнуулсан атал буцааж авсан нь хэнд ч хүртээлгүй өнгөрөв. Гагцхүү Криворучко оюутны шинэ үнэмлэхэд нь гарын үсэг зурахдаа,  

	— Би чиний төлөөнөөс баяртай байна гэж өгүүлжээ.

	Хуучин ширүүн дориун энэ хүн албан тасалгаандаа хоногоо хүлээж байгаа орь ганцаараа өрөвдөм амьтан болж хувирчээ. 

	— Таныг яаж байна? гэж Саша асуув.

	Криворучко буланд буй хураалттай хавтаст хэргүүд рүү дохиж,  

	— Ажлаа өгч байна гэв.

	Тэрээр нүсэр том бичгийн ширээний нүднээс тамгаа гаргаж ирэв. Оюутнууд энэ ширээг усан онгоцны тавцан гэнэ. Криворучко оюутны цалин, нийтийн байр, тасалбар, захиалга энэ тэрийг мэддэг учир оюутнууд түүн дээр их ирдэг билээ. 

	— Энэ зуураа ярихад би чиний нагац ахыг танина. Бид нар нэг намын байгууллагад байсан юм. Аль хэзээ л дээ, хорин гурван оны үед. Бие нь сайн биз дээ? 

	— Сайн. 

	— Уулзахаараа мэнд дамжуулаарай.

	Саша өөрөө хэргээс мултарсан атал Криворучко чадаагүй болохоор аз дайрсандаа санаа нь зовов. 

	— Та нөхөр Сольц дээр орвол яасан юм бэ? 

	— Миний хэргийг Сольц яаж ч чадахгүй. Минийх бол өөр хүнээс хамаарна… гэснээ Криворучко Саша руу харалгүй, өөртөө хэлэх мэт – Тэр тогооч давсыг нь ихдүүлдэг хүн гэж нэмж өгүүлэв.

	Тэгээд хөмсгөө зангидлаа. Ямар тогоочийг хэлж байгааг нь Саша ойлгов.

	Саша дараа нь Лозгачёв руу очлоо. Цаадах нь түүний амжилтад баяртай байгаа мэт инээмсэглэн угтав. 

	— Криворучко дээр очсон уу?

	Саша Криворучкотой уулзсаныг мэдэж байсан хэр нь тэгж асуужээ. 

	— Үнэмлэх, пропуск хоёроо бүрдүүлж авсан гэж Саша хариулав.

	Баулин орж ирэнгээ Сашагийн хариултыг сонсоод,  

	— Тамга Криворучкод байгаа юм гэж үү? хэмээн Лозгачёвоос тоомсоргүй асуув. 

	— Шинэ хүн даваа гарагаас орно. 

	— Цаад авгай чинь тамгаа авчихвал болох л байсан даа.

	Глинская өөрийгөө тамга дарахад дэндүү дээгүүр албан тушаалтай гэж үзэж байгааг ойлгуулан Лозгачёв дал мөрөө хавчив.

	Тэд нар огт юу ч болоогүй мэт, буруугаа ч мэдэрсэн юмгүй, сэтгэлийн сэв ч байхгүй, тэр үед тэгэх л шаардлагатай байсан, одоо буцаагаад авсан бол өөр байж болно… гэсэн шиг хуучин янзаараа ажлаа явуулж, хэрүүл маргаанаа хөөцөлдөж байна. Тэгэхлээр Саша ч өөр болох ёстой гэх шиг…

	Тэр хоёр өөрийнх нь дэргэд Глинскаягийн тухай доогтой ярьж, түүнийг нүд үзүүрлэж байгаагаа нуухгүй байна, ийм илэн далангүй байгаа чинь итгэлийн илрэл бус гэж үү?

	Энэ бүхэн бол “Панкратов, чи ч гэсэн өөр болох ёстой. Одоо чи дарагдсан, дахиад яавал хоёр дахь удаагаа мултарч чадахгүй. Сольц хол, бид ойрхон байна, тэгэхлээр биднийг бараад. Чи бол хал үзэж, хашир суугаагүй залуу хөвүүн, тэгээд л эндчихэж л дээр, хэнд ч тохиолдож болох хэрэг, бид ойлгож байна. Одоо чи Криворучко гэж хэн болохыг мэдлээ, бидэнтэй нийлж түүнийг дар. Нийтлэг дайсантай хүмүүсийн хооронд л итгэл үүсдэг юм. ”Нөхрөөр чинь чамайг хэн болохыг танина” гэдэг үг хуучирсан! “Дайснаар чинь чамайг хэн болохыг танина” – асуудлыг одоо ингэж л тавина” гэж байгаа үг юм. 

	— Криворучко чамд гомдол мэдүүлэв үү? гэж Лозгачёв асуулаа. 

	Эд нартай орооцолдохын хэрэг юун. Дарагдсан хүн нь Саша бус эд нар, эд нар ширээ мөргөсөн болохоос мань хүн мөргөөгүй. Үүнийг санаж яваг. 

	— Надад юу боллоо гэж мэдүүлэх вэ дээ, би ямар намын коллеги биш. 

	Лозгачёв хөхүүлэн инээд алдаж,  

	— Ямар ч атугай зовлон нэгт нөхөд шүү дээ гэв. 

	— “Нөхөд ий” гэж Саша дооглонгуй асуугаад, – Түүнийг чинь буцааж аваагүй байгаа биз дээ гэв. 

	Баулины хүйтэн харцанд сэрэмжилж анхааруулах янз байгааг Саша олж харав. Чухам тэр харцнаас болоод эгдүү нь хүрээд явчихлаа. Юунаас сэрэмжлэн анхааруулж байна вэ? Дахиад хөөхөөс үү? Гар чинь богинодох байлгүй! Нүүрээ түлчихсэн байж ялсан хүний царай гаргах гээд байж гэнэ. Энэ бол чухамдаа Сольц чамайг өршөөсөн хэрэг биш, нам өршөөсөн хэрэг. Тэгээд нам гэдэг чинь бид нар, тэгэхлээр бид нар л чамайг өршөөсөн… гэх маягтай. Үгүй ээ, эрхмүүд минь, та нар хараахан нам биш! 

	Лозгачёв түүн рүү доогтой сониучирхан харж,  

	— Криворучког буцааж оруулна гэж бодож байна уу? гэв. 

	— Намайг буцаагаад л авлаа. 

	— Чи бол өөр хэрэг, чи алдаа гаргасан, Криворучко бол егзөр… 

	— Түүнийг тухайн үедээ улс төрийн алдаа гаргасны учир намаас хөөж байсан, тэгсэн хэр нь буцааж авсан, тэгэхлээр нийтийн байрны тухайд мэдээж…

	Баулин Сашаг анхааралтай ажиглан олбогт сандалд суух зуур,  

	— Шинэлэг янзтай байх чинь вэ, чи чинь хуучин ингэж ярьдаггүй байсан шүү гэж өгүүлэв. 

	— Хуучин надаас ийм юм асуудаггүй байсан. Харин одоо бол асууж байна. 

	— Хуучин чи Криворучкогоос “Би мэдэхгүй, түүнийг танихгүй, хоёр үг ч сольж яваагүй” гэж зайлсхийгээд байсан хэмээн Баулин хэллээ. 

	— Одоо ч гэсэн давтан хэлье. Би мэдэхгүй, түүнийг танихгүй, хоёр үг ч сольж яваагүй. 

	— Тийм гэж үү? Хэмээн Баулин хорон санаатай асуув. 

	— Панкратов, чиний буруу хэмээн Лозгачёв сургамжилж, – Нам эгнээгээ цэвэрлэж байх ёстой…гэхэд Саша түүний үгийг тастан,  

	— Юуны өмнө албан тушаал горилогчдоос гэж хэлэв. 

	— Чи хэнийг хэлэх гээд байна? хэмээн Лозгачёв хөмсөг зангидав. 

	— Тодорхой тэр гэсэн хүн алга, албан тушаал хөөцөлдөгчдийг бүхэлд нь хэлж байна. 

	— Уучлаарай, тийм биш шүү хэмээн Лозгачёв толгой сэгсэрч, – Нам үзэл суртлын хувьд туйлбаргүй, улс төрийн хувьд дайсагнасан этгээдүүдээс эгнээгээ цэвэрлэдэг, гэтэл чи юуны өмнө албан тушаал горилогчдоос гэж байна. Тэр ч бас хэрэгтэй гэдэг нь маргаангүй. Гэхдээ тэгж сөргүүлж тавихын учир юу байна? гэв.

	Лозгачёвын хуурамч төлөв дуу, хүйтэн цэвдэг царай, цээжилсэн албархаг үгийнх нь болхи мохоо энэ тэр Сашагийн дургүйг хүргэнэ. 

	— Нөхөр Лозгачёв, хүнд элдэв хаяг наахаа боливол яана вэ! Та нар энэ талаар хэдийн дасгал сургууль хийцгээсэн. Албан тушаал хөөцөлдөгч нэг этгээд намд ахмад большевик Криворучкогийн бүх алдаанаас илүү гай тарина гэж би хэлж байна. Криворучко бол намын хэргийн төлөө зүтгэж яваад тэр алдаануудыг гаргасан, гэтэл албан тушаал хөөцөлдөгчдөд өөрийнх нь турсага, өөрийнх нь суудлаас өөр эрхэмлэх юм гэж байхгүй.

	Чимээгүй болцгоолоо.

	Дараа нь Баулин,  

	— Панкратов, чи базаж хэлэхдээ барагтайхан байна гэж сунжруулан өгүүлэв. 

	— Хэр маань энэ гэж Саша хариулав.

	Тэр хоёр хэлсэн юмыг нь мушгиж гуйвуулах нь мэдээж, Саша Лозгачёвын өрөөнөөс гармагцаа үүнийг ойлгов.

	Хэнтэй илэн далангүй ярихаа мөн олов оо! Мань хүн тэд нараас айхгүй. Гэхдээ л мундаг хэрэг.

	Хичээлийн танхимд Саша хуучин суудалдаа суулаа. Нэрийг нь журналаас дарж амжаагүй байв. Тэглээ ч гэсэн энэ бүх явдал дууссан гэхэд нэг л итгэсэнгүй. Сольцтой болсон явдал ч худлаа юм шиг санагдана. Бодитой юм гэвэл сургууль, Баулин, Лозгачёв, гутарсан Криворучко… энэ тэр л байна.

	Тэрээр хүн дүүрсэн трамвайгаар харьж явав. Гадаа юу юугүй харуй бүрий бууж, эртлэн ирдэг өвлийн бүүдгэр орой нөмрөн айсуй. Эрүүндээ сийрэгхэн шар сахалтай, сөхөвчит малгайнх нь чих уранхай, оготор нэхий дээл рүү нь унжсан олхио муутай нэгэн эр Сашагийн өөдөөс харан суужээ. Тоногтой том эсгий гутлаараа нэг уутаа хавчиж, өөр нэг уутаа суудал дээр тавьсан байх агаад үзүүр ёзоортой ямар нэгэн хатуу юм чихсэн тариачны эв хавгүй энэ уутнууд давчуухан вагонд хэн хүнгүй тээр болж байна. Тэрээр сандчин ийш тийшээ харж, үйлчлэгч авгай түүний буух газар нь болмогц хэлнэ гэсээр атал хаа буухыгаа дахин дахин асууна. Гэтэл тэрхүү хайгуулдан буй харааны угт нэг л догшин, бараг хэрцгий шинж байх шиг Сашад санагдав. Энэ олхиогүй эр гэртээ бол шал өөр хүн байх.

	Янз бүрийн нөхцөлд хүн яаж өөрчлөгддөг тухай санааг Саша гэртээ очсон хойно өдрийн тэмдэглэлдээ бичихийн тулд гүүр, зам барилгын дэвтрийнхээ хавтсан дээр тэмдэглэв. Тэрээр тэмдэглэлээ нэг бичиж, нэг больж байсан бол одоо тогтмол хөтөлж байхаар эрс шийджээ.

	Үдэш орой болж Саша унтах гэж байтал Катя гэнэтхэн утасдав.

	Яг хуучин янзаараа харилцуураас чимээ гарахгүй байснаа ойр ойрхон дохио ёнгинож, буцааж тавиваас утас дахин дуугарлаа. 

	— Катя, чи юү? 

	— Таньсангүй юү? гэх дуу нь хотын захын автомат утаснаас ярьж байгаа мэт тэртээ холоос сонстов. 

	— Чамайг дуугарахгүй байхад яаж таних билээ? 

	— Дуугарахгүй байхад… Хашхираад байх газар ч биш байх аа. Яаж аж төрж байна даа? 

	— Аж төрж л байна, чамайг бодоод л байна. 

	— Бодоод л байна гэжээ… Охин дутаа юу? 

	— Охидоо тараагаад алдчихсаан. Чи яаж шуу байна?.. 

	— Яаж, яаж… Маруся чамайг санаад байна гэнэ. Марусяг санаж байгаа биз дээ?.. Чамд дурлачихсан гэнэ, хар нүдтийгээ авчир гээд байдаг. 

	— Би бэлээн. Хэзээ очих вэ? 

	— Очих вэ... горьдов оо бас, би нөхөртөө л авгай нь. 

	— Нөгөө механикчтайгаа суусан уу? 

	— Механикч… Техникч-механикч, тэнэг хулгайч. 

	— Балгачихаа юу даа? 

	— Чи аягалж өгөө юү? 

	— Хэзээ уулзах вэ? 

	— Бид чинь хаа уулзах юм бэ? Гадаа гучин градус хүйтэн байгаа, чи хамаг юмаа хөлдөөчихнө. 

	— Маруся биднийг хүлээж байгаа шүү дээ. 

	— Хүлээж байгаа шүү дээ… Түүний нөхөр нь хүрээд ирсэн. За яах вэ. Охидын талбай руу ирээрэй. 

	— Тэгээд хаашаа явах вэ? 

	— Хаачдагийн уул руу… 

	— За тэгвэл маргааш Охидын талбай дээр шүү. Зургаад уу?, долоод уу? 

	— Аа бас, их санаатай. Зургаад л гүйгээд очно гэж горьдоо юу!..

	За ингээд Катя эргээд гараад ирдэг байж. Тэгтэл ч тэр хүүхний тухайд дандаа төрдөг хүсэл нь түүнийг дахин эзэмдэж авлаа. Ер нь ч тэр хүсэл унтарч бөхөөгүй л дээ. Тэр хоёр ес билүү арван сард уулзсан, одоо нэгдүгээр сар гээд бодоход дөрвөн сар өнгөрчээ. Бүсгүй мэдээжээр хүнтэй суугаагүй, Марусягийн нөхөр ирсэн гэдэг ч худлаа, мань хоёр маргааш тэднийд л очно, чухам тэгэх гэж л түүний тухай дурссан хэрэг. Дандаа тойруулж ярьдаг хачин бүсгүй!

	Тэрээр орондоо ороод түүний тухай бодох тусам түүнийг хүсэх нь улам нэмэгдэж байв. Маргааш түүний хатсан уруулыг үнсэж, тэвэрч энхрийлнэ гэж бодохоос мөд нойр хүрч өгдөггүй.

	Хонгилд хонх тодхон дуугарах шиг болоход Саша дорхноо сэрэв. Шөнө, нэг цаг өнгөрч байна. Дөнгөж зүүрмэглэж байсан байх. Хонх дахин шаргуу шийдэмгий дуугарлаа. Саша майк, богино өмдтэй чигээрээ хонгил руу очиж хаалганы гинжийг мултлав. 

	— Хэн бэ? 

	— Байрны захиргаанаас явж байна.

	Саша хашааны цэвэрлэгч Василий Петровичийн дууг таниад түлхүүрээ эргүүлэв. 

	Үүдэнд Василий Петрович, түүний ард пальто, үстэй малгайтай нэг танихгүй залуу, бас улаан ягаан түдүүлэн товчтой шинельтэй хоёр цэрэг зогсож байх ажээ. Сайх залуу эхлээд Василий Петровичийг, дараа нь Сашаг мөрөөсөө зайлуулаад орж ирэхэд нэг цэрэг нь үүдэнд хоцорч, нөгөө нь Василий Петровичийг даган гал тогооны өрөө рүү очиж арын хаалганы тэнд байраа эзлэв. 

	— Панкратов уу? 

	— Тийм 

	— Александр Павлович уу? 

	— Тийм.

	Залуу Сашагаас болгоомжилсон харцаа салгалгүй, Арбатын… тоотод суудаг Панкратов Александр Павлович гэдэг иргэнийг нэгжих, баривчлах зөвшөөрлийн бичгээ сарвайв. 

	Тэр хоёр Сашагийн өрөөнд оров. 

	— Үнэмлэх бичгүүд ээ!

	Саша сандлын ар дээр өлгөсөн пиджакаасаа паспорт, оюутны үнэмлэх хоёроо гаргалаа. Залуу тэдгээрийг анхааралтай шалгаж үзээд ширээний өнцөг дээр тавив. 

	— Зэвсэг бий юу? 

	— Надад зэвсэг байхгүй.

	Залуу ээжийнх нь өрөөний хаалга руу дохиж,  

	— Тэнд хэн байна? гэв. 

	— Ээжийн өрөө. 

	— Сэрээчих.

	Саша өмдөө өмсөж, цамцаа дотуур нь хийгээд оймс, шаахайгаа углав. Сайх бүрэн эрхт Сашагийн хувцаслахыг хүлээзнэн пальто, малгайтай чигээрээ зогсоно. Саша босоод, ээжийгээ гэнэтхэн сэрээж айлгачихгүйн тулд өрөөнийх нь хаалгыг аяархан нээв.

	Ээж нь унтлагынхаа цагаан цамцны энгэрийг бариад орон дээрээ бөгтийн суух бөгөөд буурал үс нь дух, нүд рүү нь унжжээ. Тэрээр Сашагийн араас орж ирсэн бүрэн эрхтийг гөлөрсөн харцаар хялайн харлаа. 

	— Ээж ээ, бүү санаа зов… Намайг нэгжиж байна. Энэ бол эндүүрэл. Учир нь олдоно. Тайван хэвтэж бай.

	Ээж нь Сашаг анзаарахгүй, үүдэнд зогсож байгаа танихгүй хүнийг зөрүү хялайн харна. 

	— За ээж минь, энэ эндүүрэл гэж би хэлсэн шүү дээ, тайвширч үз, хэвт.

	Саша өрөөндөө буцаж орж ирэхдээ ээжийнхээ хаалгыг хаах гэсэн боловч бүрэн эрхт онгорхой байх ёстой гэх шиг хаалгыг тэр чигт нь орхиулав. Бүрэн эрхт бол зөвхөн гүйцэтгэгч ажилтан учраас маргаж эсэргүүцээд ямар ч ашиггүй. Итгэлтэй, хөгжилтэй байх хэрэгтэй, тэгвэл л ээжийгээ тайвшруулж чадна. 

	— Та юу нэгжих гэж байгаа юм бэ, би танд өөрөө өгчих юм байж магадгүй шүү?

	Бүрэн эрхт пальто, малгайгаа тайлж буланд өлгөв. Тэрээр хар хөх костюмтай, зангиа зүүсэн бараан цамцтай, бүдүүрч эхэлсэн, албан газар бишгүй тааралддаг ердийн нэгэн залуу аж.

	Ширээн дээр сургуулийн дэвтэр, хичээлийн тэмдэглэл, сурах бичгүүд хэвтэнэ. Бүрэн эрхт тэдгээрийг барьж үзэн, хуудсыг нь эргүүлж, гүйлгэн хараад нямбай давхарлан тавьж байна.

	Гүүр, зам барилгын дэвтрийн хавтсан дээрээ Сашагийн өнөөдөр “Трамвайнд яваа тариачин сандарсан хөөрхий амьтан, харин гэртээ бол дураараа дургидаг эзэн” гэж бичсэн нь залуугийн анхаарлыг татав.

	Тэр дэвтрийг паспорт, оюутны үнэмлэхийн дэргэд тавилаа. 

	Ширээний нүдэнд янз бүрийн бичиг баримт, гэрэл зураг, захидлууд байв. Бүрэн эрхт захидлын агуулгыг тоохгүй, гагцхүү хэн бичсэнийг нь сонирхоно. Тэгээд гарын үсгийг нь гаргахгүй бол асууна. Саша товчхон хариулна. Захидлууд бүрэн эрхтэд хэрэггүй бололтой тэдгээрийг баруун гар тийш нь ялгаж тавина. Төрсний гэрчилгээ, дунд сургуулийн гэрчилгээ, ажлын газрын тодорхойлолт болон бусад бичиг баримтыг байранд нь үлдээж, комсомол, үйлдвэрчний батлахыг зүүн гар тал руу тавилаа. 

	— Та яагаад миний комсомолын батлахыг авч байна? 

	— Би одоохондоо юу ч аваагүй байна.

	Хүүхэд ахуйн болон сурагч үеийн зургийг тоохгүй, гагцхүү том улстай хамт авхуулсан зургийг л сонирхоно. Тэгээд энэ хэн бэ, тэр хэн бэ? гэхчлэн асууна.

	Ээж нь бослоо. Саша ор хяхтнаж, шаахай шалан дээр чирэгдэж, халаад байдаг шүүгээний хаалга торхийх энэ тэрийг сонсжээ. Гэтэл ээж нь халаадны оронд унтлагынхаа цамцны дээрээс дан дээлээ хааш яаш углаад гарч ирэв. Царайчлан инээмсэглэж Саша дээр очоод чичирсэн гараараа үсийг нь илэв. 

	— Иргэн гуай, та өрөөндөө сууж байгаарай гэж бүрэн эрхт хэлэв.

	Түүний дуунд албархан захирах аяс илт. Софъя Александровна иймэрхүү дуунаас хэзээний айдаг болохоор хүүдээ хор хүргэх ямар нэг юм хийчихсэн мэт айн гилбэлзэж, толгойгоо түргэн түргэн дохиж гарав. 

	— Эсвэл, ээж бид хоёр шалан дээр хэвтэх үү? гэж Саша инээмхийлэн хэллээ.

	Тавиур дээрх номыг шалгаж байгаа бүрэн эрхт гайхширан эргэж харснаа юу ч хариулсангүй. 

	— Өрөөндөө сууж бай гэж Саша ээждээ хэлэв. 

	Ээж нь толгойгоо улам түргэн түргэн дохиж, бүрэн эрхтийн өргөн ууц руу айдас хурсан харцаар ширтсээр өрөө рүүгээ буцаж оров.

	Эд нар Сольцын тухай мэдэж байгаа болов уу? Мэдэхгүй л байна даа, түүнээс биш ингэж зүрхлэхгүй сэн. Нэг газар л мэдээ саатсан хэрэг. Гомдмоор юм! Энэ будилаан их түвэг удна аа.

	Бүрэн эрхт хувцасны шүүгээг онгойлго, пиджакийн халаасаа эргүүл гэж тушаасанд тэндээс хаяг, утасны дугааруудтай тэмдэглэлийн дэвтэр гарав. Тэр дэвтрийг мөн ширээн дээр тавилаа. Бүрэн эрхт бүх юмыг нэгжсэн эсэхээ шалгаж өрөөг тойруулан хараад орны цаана нэг чемодан байгааг үзээд, онгойлго гэж тушаав. Гэвч дотор нь юу ч байсангүй. Энэ хүн үүргээ биелүүлж байгаа, нямбай, ажилд үнэнч түшмэл аж. Саша энэ хүний оронд байж байгаад нам түүнийг Улс төрийн ерөнхий газрын байгууллагад томилж, хэн нэгэн хүнийг нэгжиж баривчлахыг даалгажээ гэхэд энэ ажилд алдаа гарах нь зайлшгүй юм чинь цаад хүн нь ямар ч буруугүй байлаа гэсэн мань хүн яг энэ бүрэн эрхт шиг л ажиллах байсан. Хувийн гомдолдоо хөтлөгдөж болохгүй, сая ТШБК-т нотолсон шигээ буруугүй гэдгээ дахин батална. Тэгэхээр энэ хүн хийвэл зохих ажлаа хийж байг л дээ. 

	— Нөгөө өрөө рүү орцгооё.

	Ээж нь шүүгээ тохойлдон буурал толгойгоо бариад хаалга руу жишүү харан зогсож байв. 

	— Энэ нөхөр таны өрөөг шалгана. Ээж, суу.

	Ээж нь нөгөө л байдлаараа зогссоор байснаа бүрэн эрхтийг очмогц жаахан ухрав. 

	Шүүгээн дээр Саша, Марк, ээжийнх нь эгч нарын зураг байжээ. 

	— Энэ хэн бэ? 

	— Миний дүү, Марк Александрович Рязанов.

	Түүний дүү нь нөгөө цуутай Рязанов, Саша нагац дүү нь гэдгийг энэ бүрэн эрхт мэдэж аваг. Тэрээр энэ тухай яаж хэлье дээ, хэлчихвэл эд нар нэгжихээ больж, Сашаг баривчлахгүй орхино хэмээн энэ зуур туж бодож байжээ. Маркийг улс орон даяар мэднэ, Сталин ч түүнийг мэднэ. Тэгээд арчаагүй инээмсэглэн,  

	— Энэ нь бол Сашенька, жаахан байсан юм гэж нэмж өгүүлэв.

	Бүрэн эрхт хөмсөг зангидсанаа зургийг авч гууных нь даруулыг тэнийлгэж, гаргаж ирээд ар талыг нь харвал ямар ч бичиг байсангүй. Тэгмэгц мань хүн зураг, гуу, тавиур, шил энэ тэрийг задгай чигээр нь шүүгээн дээр буцааж тавилаа. Софъя Александровна олбогт сандалд лагхийтэл сууж хоёр гараараа нүүрээ таглан ёолон гаслав. 

	Бүрэн эрхт шүүгээний нүднүүдийг дутуу сугалж, гараа явуулан онгичив. Сандаасан цагаан хэрэглэлээс угаалгын шинэхэн үнэр ханхлах бөгөөд ээж нь Сашагийн ор дэрийг засахад ийм үнэр сэнгэнэдэг билээ. 

	— Намайг л нэгжих ёстой биз дээ гэж Саша хэлэв. 

	— Та нар нэг ам бүл юм гэж бүрэн эрхт хариулав. 

	Тэд Сашагийн өрөө рүү буцаж орж ирлээ. Араас нь Софья Александровна даган гарч ирэв. Нэгэнт нэгжлэг дууссан учир түүнийг өрөө рүүгээ буц гэсэнгүй. Ээж нь үүлгэртэж самгардан байснаа Сашаг аваад явчихна гэж бодонгуут сэхээ орж, нааш цааш бэгцгэнэн, чухам яах ийхээ мэдэхгүй, дэмий л Саша руу нэг ойртож, бүрэн эрхтийг хулмаганан нэг харах ажээ. Цаадах нь ширээний ард суугаад нэгжлэгийнхээ протоколыг бичиж байв. Тэдний өдөр, тэднийд, тийм тоот зөвшөөрлөөр… Авсан нь: паспорт, дугаар; үйлдвэрчний батлах, дугаар; комсомолын батлах, дугаар; үйлдвэрчний батлах, дугаар; оюутны үнэмлэх, дугаар; тэмдэглэлийн дэвтэр. Тэрээр “Гүүр, замын барилга” гэсэн дэвтрийг барьж байснаа авахаа болихоор шийдэж хажуу тийш нь тавилаа. Тэгснээ,  

	— Гараа хаа угааж болох вэ? гэж асуув.

	Софья Александровна үймрэн,  

	— Алив, би зааж өгье гэв.

	Тэрээр шүүгээний татуургыг сандран таталж, цэвэрхэн алчуур олж аваад бүрэн эрхтийг гараа угааж байх зуур угаалгын өрөөний үүдэнд алчуураа барин зогссоноо түүнийг гарч ирэхэд нөгөө газар очсон хойно нь хүүгийнх нь хувийг энэ хүн хөнгөлж магадгүй… гэсэн шиг арчаагүй царайчлан инээмсэглээд алчуураа барив. 

	Бүрэн эрхт гараа арчаад хонгил руу гарч, нэг тийшээ утасдаж Арбат гэдэг ганц үгнээс өөр юу ч ойлгогдохгүй битүү утгатай юм хэлэв. Тэгээд харилцуурыг тавьж, ажлаа дууссан хүний ажиггүй царай гарган хаалга налаад зогсчхов. Хаалганы хажуу дахь цэрэг сул зогсож нөгөө нэг нь гал тогооноос хүрч ирэв. Одоо ар өврийн хаалга хоёулаа чөлөөтэй болж, цэвэрлэгч Василий Петрович ч яваад өгөв. Нэгжлэг дууссан тухай хөршийнхөнд хэн ч хэлээгүй атал хонгилд Михаил Юрьевич, Галя хоёр гарч ирэв.

	Ээжийнх нь гар салгалан Сашагийн юмыг төхөөрч байна. 

	— Дулаан оймс хийгээрэй гэж бүрэн эрхт хэлэв. 

	— Бодвол идэх юм авах хэрэгтэй байх даа гэж Михаил Юрьевич даруухан өгүүлэв. 

	— Мөнгө гэж бүрэн эрхт хэллээ. 

	— Ээ чөтгөр чамайг, миний тамхи дуусчихсан шүү дээ хэмээн Саша гэнэтхэн санав. 

	— Би нөхрөөсөө аваад ирье.

	Галя нэг хайрцаг “Бокс” авчирлаа. 

	— Саша, танд мөнгө бий юу? гэж Михаил Юрьевич асуув. 

	— Хэдэн юм байна.

	Саша халаасаа ухав. 

	— Арван рубль. 

	— Хүрнэ гэж бүрэн эрхт хэлэв. 

	— Тэнд хямдхан юмтай мухлаг бий гэж нэг цэрэг нь хэллээ.

	Саша умард руу ч юм уу, өмнөд рүү ч юм уу аль нэг мэдэхгүй хот руу явах гээд л юу авч явахыг нь түүнд зөвлөж байгаа юм шиг бүх юм ердийн байдалтай байлаа. 

	Бүрэн эрхт хаалганы хатавч түшээд тамхиа татаж, нэг цэрэг нь Галятай юм ярьж, нөгөө нь явган суугаад мөн тамхиа нэрж байна. Михаил Юрьевич Сашагийн сэтгэл санааг нь дэмжин инээмсэглэнэ. Саша бас өөдөөс нь инээмсэглэвч арчаагүй инээмсэглэж буйгаа өөрөө мэдрэн өөр яах ч аргагүй байна. 

	— Сашенька, юу юу хийснийг хар даа хэмээн Софья Александровна чичирсэн гараараа боодлынхоо захыг ярж – Саван энэ байна, шүдний оо, сойз, алчуур, сахлын хутга.. гэвэл 

	— Сахлын хутга хэрэггүй гэж бүрэн эрхт хэлэв. 

	— Уучлаарай гээд ээж нь сахлын хутгыг авч – оймс энэ байна, солих дотуур хувцас, нусны алчуур..

	Түүний хоолой чичирнэ. 

	— Сам энэ байна, энэ… нөгөө чиний ороолт…ороолт чинь…

	Тэг тэгсээр үг нь уйлаан болж хувирлаа. Тэрээр өөрөөс нь хагацуулж, шорон руу аваад явж байгаа ганц хүүгийнхээ энэ юмнуудыг барилж үзэхдээ үнэхээр гол тасрам хэцүү байжээ. Софъя Александровна олбогт сандалт суухад жижигхэн мариалаг бие нь мэгших аясаар нь чичгэнэн байна. 

	— Та тайвширч үз, гайгүй, учир олдоно хэмээн Галя түүнийг аргадан мөрийг нь илбэж, – Нөгөө Алмазовын хүүг авч явчхаад, хэсэг байлгаж байгаад тавьчихсан байсан шүү дээ. Нэгэнт ийм болсон хойно одоо уйлаад ямар нэмэр байх билээ гэв.

	Гэтэл Софья Александровна мэгшсэн хэвээр,  

	— Ингээд дуусах нь энэ, дууслаа дууслаа… гэж бүвтнэн үглэв.

	Бүрэн эрхт цагаа харлаа. 

	— Юмаа аваарай! 

	Тэрээр тамхиныхаа ёзоорыг хаяж, нуруу цэхрэн хөмсөг зангидав. Харуулын хоёр цэрэг мөн цэгцэрч, ажилдаа орох нь тэр. Зөвлөгөө өгөхөө хэдийн больж, буугаа хөлдөө аван харгалзан дагахад бэлтгэв. Бүрэн эрхт баривчлагдсан хүнийг тууж гарах замаас холдохыг Михаил Юрьевич, Галя хоёрт гар занган дохив.

	Саша пальто малгай хоёроо өмсөж боодолтой юмаа авав.

	Нэг цэрэг цоожийг нь онгойлгох гэж дүй муутай ноцолдсоны эцэст арайхийн нээв. Энэ чимээг Софъя Александровна сонслоо. Тэрээр чухам үүнийг хүлээн айж байжээ. Хонгил руу гүйж гараад пальто малгайгаа өмссөн Сашаг эхэр татан, хахаж цацан салгалсаар зуурч авлаа.

	Михаил Юрьевич мөрнөөс нь зөөлхөн түшиж,  

	— Софья Александровна, битгий, нээрээ битгий уйл гэв.

	Саша буурал үс нь сэгсийсэн ээжийнхээ толгой дээр үнслээ. Михаил Юрьевич, Галя хоёр ээжийг нь барин тогтоозноход тэрээр эхэр татан тэдний гартай ноцолдов.

	Саша байрнаасаа гарлаа.

	 

	Гадаа байшингаас нь холгүй нэг машин хүлээж байв. Сашаг арын суудалд бүрэн эрхт, нэг харгалзагч хоёр дундаа суулгаж, нөгөө нэг харгалзагч нь жолоочийн дэргэд суулаа. Шөнийн Москвагийн гудамжаар чимээгүй явж ирэв. Шоронгийн чухам аль талаас ирснийг Саша ойлгосонгүй. Өндөр том төмөр хаалга нээгдэж машин нарийхан хашаа руу орлоо. Эхлээд харгалзагч нар, дараа нь Саша, эцэст бүрэн эрхт суув. Машин тэр дороо яваад өглөө. Сашаг жигтэйхэн зайтай, намхан адартай, нэг хоосон өрөөнд оруулав. Энэ нь тавилга ч байхгүй, сандал ширээ ч байхгүй, халтартсан туургатай, амьтны хөлд элэгдсэн цементэн шалтай, хлорын шохой ханхалсан байшингийн газар давхар ажээ. Энэ бол хүлээн авах байр гэдгийг Саша таамаглав. Баривчлагдагсдыг эндээс хориглох өрөө рүү нь хуваарилж, ийш тийш хэсэг бүлгээр нь явуулах ялтныг энд бүрдүүлнэ, өөрөөр хэлбэл энэ бол шоронгийн орох гарах хаалга, түүний эхний болон эцсийн даваа. Одоо хүлээн авах байр хоосон байлаа. 

	Эндээс зугтахын аргагүй тул бүрэн эрхт, харгалзагч энэ тэр Сашагийн хөдлөх бүрийг мөрдөхөө больсон байв. Тэд нар өөрсдийнхөө ажиллагааг хал балгүй дуусгаж, баривчилсан хүнээ хүргэх газар нь авчирсан болохоор түүнээс хойшхыг нь хариуцах ёсгүй ажээ. 

	— Энд зогсож байгаарай гэж бүрэн эрхт тушаачхаад яваад өгөв. 

	Хоёр харгалзагч бас харуулын байр руу явчхав. Тэндхийн нээгдсэн хаалганаас шинелийн нойтон цэмбэ, цэргийн хоол болох ногоотой шөлний үнэр тархлаа. 

	Саша боодолтой юмаа шалан дээр тавиад ханын дэргэд зогсознов. Түүнийг харгалзах хүн ч алга, харах хүн ч алга. Баривчлах ажиллагаа дууссан хэр нь хорио хараахан эхлээгүйгээс ийм завсар гарчээ. Гэтэл ийнхүү ганцаараа хоцорсон энэ мөчид л мань хүн шинэ байдлаа хэдийн ухамсарлаж эхэлснээ өөрөө мэдрэв. Тэрээр ганцхан алхам хөдөлсөн ч гэсэн түүнийг болиулж, байсан газраа зогсож байхыг тушаана, мань хүн тэр тушаалыг дагахаас өөр арга байхгүй, энэ нь улам доромжлуулсан хэрэг болно. Тэгэхлээр тэгж доромжлуулах шалтаг гаргахгүй байх хэрэгтэй гэсэн үг. Гагцхүү тэгж гэмээ нь мань хүн өөрийнхөө нэр төрийг, эндүүрлээр ийшээ ирчихсэн зөвлөлтийн хүний нэр төрийг хамгаалж чадна.

	Түрүүч цолтой цэргийн хүн түүнийг харалгүй хажуугаар нь өнгөрөхдөө,  

	— Нааш ир! гэв.

	Саша боодолтой юмаа аваад араас нь явав. Сониуч зангаас өөр ямар ч сэрэл үүссэнгүй.

	Хамгийн түрүүчийн халхын цаад талд нэг бичгийн ширээ байж байв. Сайх цэргийн хүн суугаад нэг маягт гаргаж ирэв. Овог? Нэр? Төрсөн он? Онцгой тэмдэг? Шивээс? Сорви? Шархны ором? Түлэнхий? Мэнгэ?... Нүд, үсний өнгийг бичиж авлаа… Тамгын тосны зөөлөвчирхүү юм сарвайж, маягт дээр Сашагийн хурууны хээг даруулав. Юмыг нь бүртгэж авлаа: пальто, малгай, шаахай, ноосон цамц, өмд, пиджак, цамц. 

	— Мөнгө!

	Мөнгийг нь тоолж үзсэнээ маягтад тэмдэглээд гарын үсэг зуруулав. Тэгээд ширээ рүүгээ хийчихлээ. 

	— Юмны чинь тасалбарыг танд авчирч өгнө гээд цэргийн хүн нэг хаалга руу зааж – Тийшээ ор! гэв.

	Бяцхан тасалгаанд албаны хувцастай, нойрмогтсон нэгэн шалхгар бүдүүн хүн түүнийг тосож байжээ. 

	— Тайчаарай!

	Саша пальто, малгайгаа тайлав. 

	— Шаахайгаа тайл!

	Саша шаахайгаа тайлаад оймстойгоо үлдэв. 

	— Үдээсийг нь сугалаарай!

	Бүдүүн хоёр үдээсийг ширээн дээр тавиад булан руу зааж,  

	— Тийшээ зогс! гэв.

	Буланд чац хэмжих хуваарьтай босоо мод байв. Бүдүүн хэмжүүрийн соёог гүйлгэж Сашагийн толгойд тулгаад, ханын цаана сууж байгаа өөр нэг хүнд дуулгах гэж,  

	— Зуун жаран долоо! гэж чанга хэллээ.

	Дараа нь Сашагийн пальто, малгайг баахан барилж үзсэнээ, дотрыг нь хутгаар ханзалж завсраар нь гараа явуулан, хэсэг тэмтрээд модон вандан дээр тавьж, костюм руу нь дохин,  

	— Тайл! гэв.

	Саша пиджакаа тайлав. 

	— Бүгдийг нь тайл!

	Саша майк, богино өмдтэй үлдлээ.

	Бүдүүн эр өмд, пиджак хоёрыг нь тэмтэрч, дотрыг нь ханзалж, өмдний захны хажлагыг хуулснаа тэлээг нь сугалж нөгөө үдээсний дэргэд тавиад өмд, пиджак хоёрыг вандан дээр шидчихэв. 

	— Амаа ангай!

	Нойрмог нүүрээ Сашад ойртуулан амыг нь нэгжин харснаа, уруулыг чангааж байгаад ард нь юм уу шүдний завсар юм нуусан эсэхийг шалгав. Дараа нь майк, богино өмд рүү нь дохилоо. 

	— Тайл!

	Тэрээр шивээс, сорви, түлэнхий, шархны ором хайсан боловч олсонгүй. 

	— Эргэ!

	Өгзөг дээр нь хүйтэн хуруу хүрэхийг Саша мэдрэв… 

	— Хувцасла!

	Дараа нь Саша тэлээгүй өмдөө гараараа дэмнэн, үдээсгүй холхиндог шаахайгаа холхиулсаар харгалзагчид туугдан богинохон богинохон хонгилоор мушгиран явж, төмөр тороор торлосон хэдэн шатыг өгсөж уруудан хэсэг алхав. Харгалзагч түлхүүрээрээ шатны төмөр хайсыг тогшлон, цоож хяхтнах сонстож, эргэн тойрон үхмэл өрөөнүүд, дүв дүлий төмөр хаалганууд.

	Тэд нэгэн хонгилд ирээд зогсов. Тэднийг хүлээж байсан хянагч өрөөг онгойлголоо. Саша орлоо. Хаалга торхийн хаагдлаа.

	Дөрөвдүгээр зуухыг Сталины шаардсан ёсоор хугацаанаас нь өмнө өгөх болж арван нэгдүгээр сарын гучны долоон цагт гучин таван градусын хүйтэнд асаалаа. Бас тийм хүйтэнд асаасан нэгдүгээр зуухны сүйрэл энэ удаа давтагдахгүй гэдэгт бүрэн итгэхээс нааш Марк Александрович явах учиргүй байв. Тийм учраас тэрээр мужийнхаа төлөөлөгчдөөс хоцроод дөнгөж нэгдүгээр сарын хоринд Москва руу гарчээ. 

	Төмөр замын цас цэвэрлэгч түрүүлэн одож албаны вагоныг уурын тэргэнд хэдийн залгасан ажээ. Салхи улин цас хунгарлан шуурч бүдэгхэн хэдэн дэнлүү энд тэнд дайвалзаж байгаа нь цахилгаан эрчим хүч металл хайлуулж байгаа газарт, чухамхүү заводод хэрэгтэй учир хот, төмөр замын буудал цахилгаанаар гачигдаж байдгийн гэрч тэр буй заа. 

	Төмөр замын буудлын бяцхан байшингийн зуухны дэргэд үйлдвэрийн захиргааны хэсэг ажилтан цугларчээ. Тэр даргыгаа Москва руу явахаас олон хоногийн өмнө бэлтгэж эхэлсэн боловч яг явахынх нь өмнө дуусгасан элдэв ажил явдлаа ярилцах ёстой ажээ. Тэд нар малгай, пальтоных нь зах цастай хэвээрээ, галош угласан нойтон эсгий гуталтайгаа Марк Александровичийн араас вагонд орж ирээд цасаа сэгсэрч, гутлаа дэвслэн, тамхи баагиулж үйлчлэгчийн ясыг хавталзуулав. Тэрээр даргыг өөрийг нь явах болгонд тэгдэг ёсоороо вагоноо гялалзтал цэвэрлэж, дүнгэнэтэл халаасан билээ.

	Марк Александрович үстэй пальто, малгайгаа тайлсан боловч халууцсан байлаа. Нарийн эсгий гуталтай болохоор хөл нь бүр ч халууцна. Чийдэн үе үе бүдгэрэвч хурц гэрэлтэнэ. Тэрээр Москвад очоод хэрэг болох баримт сэлтээ шалган нягталж бичиг цааснуудаа түргэн гүйлгэн харав. Төв хорооны сэдэвт үйлдвэрийг барьж дуусгах хугацааг анх удаа зааж 1937 оноор тогтоожээ. Түүнчлэн ширэм үйлдвэрлэх төлөвлөгөөг таван жилийн эцэст хорин хоёр сая тонн байсныг арван найман сая болтол буулгажээ. Энэ бол бодит хандлага ялсных. Тэгэхлээр өчигдөрхөн зориглож ам ангайдаггүй байсан орон сууц, механикжуулалт, нийгэм ахуйн барилга байгууламжийн тухай одоо ам мэдэн шаардах цаг болжээ. 

	— Марк Александрович аа, хөдлөх цаг боллоо гэж буудлын дарга үүдэнд ирж өгүүлэв. 

	Дүрэмт хар пальто, хар малгайтай, дэнлүү барьсан үйлчлэгч,  

	— Хөдөллөө шүү, нөхөд өө, хөдөллөө хэмээн уцаардуухан үглэж вагон дундуураа алхав. 

	Үдэхээр ирсэн хүмүүс үүд руу хошуурцгааж, вагонд хүйтэн агаар сэнгэнэн орж ирэв. Үйлчлэгч босгон дээр наалдсан цасыг хөлөөрөө унагаад хаалгаа хаалаа. Шүгэл тасхийхэд уурын тэрэгний яндан түүнийг залган хүнгэнэж вагон часхийснээ тэр даруй дайвалзасхийн төмөр замын уулзварыг түг түг тоолон түжигнэж эхэллээ.

	Марк Александрович эсгий гутлаа тайлж, чемоданаасаа гэрийнхээ шаахайг гаргаж углаад хөлөө сэгхийлгэж хэдэнтээ алхав. Тэгснээ цонх руу очиж хөшгийг нь ярлаа.

	Хэдхэн вагонтой галт тэрэг домен, мартен зуухны даланд гийсэн хот байрлаж байгаа толгойг тойрон цас бүрхсэн тал дундуур давхиж явна. Тэд нар дөрвөн жилийн өмнө ийшээ нүцгэн газар ирж байсан бол одоо энд хоёр зуун мянган хүн ам, дэлхийн зиндаанд ярих үйлдвэр, улс оронд хэдийн нэг сая тонн ширэм, хэдэн буман тонн ган, гурван сая тонн хүдэр өгсөн аварга том үйлдвэр байж байна. Марк Александровичид хуучныг дурсан санах цаг байсангүй, энэхэн үед бодвол зохих юмаа л дөнгөж амжуулан бодож явлаа. Их хурал болох гэж байгаа болохоор мужийн төлөөлөгчдийн хамт түрүүн Москва руу явчихсан Ломиназегийн тухай эргэн эргэн нэхэн санав. 

	Төв Хорооны гишүүн Ломиназег онолын алдаа гаргасан учир хамаг өндөр албан тушаалаас нь халж, эднийд хотын намын хорооны нарийн бичгийн даргаар, чухамдаа хот гэдэг бол үйлдвэр, хотын намын хороо гэдэг нь үйлдвэрийн намын хороо юм чинь түүнийг үйлдвэрийн намын хорооны нарийн бичгийн даргаар ирүүлсэн билээ. Рязанов арван есөн оны намын гишүүн, Ломиназе арван долоон оных учраас намын хувьд ахмад ч гэсэн насаар Марк Александровичтай чацуу. Түүнийг ухаалаг, нарийн аргатай, далайцтай, зоригтой, улс төрийн томоохон зүтгэлтэн гэж үздэг байжээ. Гэтэл их хурал дээр хуучин эсрэг бүлгийнхнийг шүүмжилбэл Ломиназе руу мөн дайрна, тэгэх юм бол үйлдвэр рүү аян хамтад нь довтолж мэднэ. Металл чухал зүйл, гэвч улс төр түүнээс ч чухал. 

	Марк Александрович байдлыг цэгнэн үзээд их хурал тайван өнгөрөх байх гэж бодов. Ялагчдын их хурал гэж нэрлээд байгааг нь бодсон ч тийм л баймаар. Үүний өмнөх гурван их хурал тэмцэлдэх үзэл санааны дор болж өнгөрсөн, одоо нам шинэ удирдлагаа тойрон нэгдэн нягтарч байгааг харуулах цаг болсон. Тэглээ ч гэсэн санаандгүй ямар ч юм болохыг хэн байг гэх вэ.

	Марк Александрович тусгай вагон гэдгийг ор мэдэхгүй, зуухтай ачааны вагоноор эсвэл вагоны үүдний өрөө буюу дээвэр дээр ууттай юмаа үүрээд шинельтэйгээ Москва ордог байхад ямар нэгэн юмнаас болгоомжлох, санаа зовох юм даан ч байдаггүй сэн. Одоо мань хүн хэдэн зуун мянган хүний хувь заяаг шийддэг, эрх мэдэл ихтэй, намын чиг шугамын зөв гэдэгт хатуу итгэдэг, аль нэг эсрэг бүлгийнхэнтэй урьд ч нийлж яваагүй, одоо ч нийлээгүй түүнээс гадна Серго түүнд хайртай, Сталин түүнийг үнэлдэг ч гэсэн чухам одоо л бүх юмыг сайтар цэгнэн үзэх ёстой. Тухайн үедээ Марк Александровичид өөрт нь ч хамаагүй, түүний толгойлж байгаа хамт олонд ч холбогдолгүй алдаа хийсэн Ломиназег нэг жилийн өмнө тэднийд хотын намын хорооны нарийн бичгийн даргаар ирүүлснээс болж өөрт нь түвэг учрах вий гэдгээс бас болгоомжлох ёстой. 

	Гэтэл бас Саша гэнэтхэн ойлгомжгүй баригдчихсан байлаа… Тэрээр эгчийнхээ захидлыг аваад яах учраа олохгүй гутарч зовсон билээ. Явдлын учир байдлыг мэдэхгүйг ч хэлэх үү. Тоо бүртгэлийн багштай холбогдсон хэрэг бол баривчлах үндэслэл болохгүй. Юун төлөө Сольц Сашаг сургуульд нь буцааж оруулсан билээ дээ. Саша тэр нэгэн шөнө Сталины даруу биш зан, Лениний захидал… энэ тэр гэж ярьж байсан, юмны учир үүнд л байгаа вий. Тэр Лениний захиаг уншаа юу? Хаана, хэзээ, хэнийд вэ? Сталины даруу биш зан… Тэрээр энэ тухай зөвхөн өөрт нь л яриад зогссон уу? Өөр хэнд ярьсан бол? Өөрийнх нь бодол байсан уу, эсвэл бусдын ухуулсан санаа байсан уу? Хэн ухуулсан байх вэ? Зээ дүүгийнх нь явдал учраас мань хүн бүхнийг мэдэж авах эрхтэй, хэргийг нь маш нягт бодитойгоор мөрдөнө гэж горилох бас эрхтэй. 

	Марк Александровичийг Свердловскт ирэхэд мужийн гүйцэтгэх хорооны дэргэд суугаа үйлдвэрийн төлөөлөгч Киржак тосдог билээ. Марк Александровичийн шилжин суух ёстой Москва-Владивостокийн буухиа галт тэрэг хожигдож яваа тул буудлын дарга түүнийг вагоноос нь шууд засгийн газрын гишүүд болон бусад дээгүүр тушаалтад зориулсан өрөөнд авчрав.

	Буфетийн хүүхэн хачиртай талх, цай авчирч өглөө. Бие давжаа, уцаар уймраа болчихсон Киржак ажил байдлаа танилцуулав. Нийлүүлэгчид үүргээ ёсчлон биелүүлэхгүй байна, тээврийн хэрэгсэл дутагдаж байна, нөөц бодитой биш байна, санхүүгийнхэн чирэгдэл учруулж байна, мужийн байгууллагууд муу тусалж байна гэнэ. Марк Александрович Киржакийн энэ гоморхолд дасчихсан билээ. Тэрээр хангамжийн сайн ажилтан боловч хүнээс юм салгахдаа гойд сайн бус, тэр дутагдлаа ийнхүү гоморхлоор цагаатгадаг хүн. Марк Александрович Киржактай ярилцчихаад галт тэрэгний буудлын машин руу очив. Хүн явах зайг боодолтой, ууттай юм, хайрцаг саваар дүүргэжээ. Хүмүүс шал, вандан энэ тэр дээр суух нь сууж, хэвтэх нь хэвтэх агаад кассын дэргэд баахан амьтан овоорон, халуун устай буцалгуурын тэнд авгай хүүхдүүд гойд их шавжээ. Энэ бүхэн бол нэхий дээл, сийрсэн гутлаа халаагүй, нүүдэл хөдөлгөөнд дасаагүй, энэ зуур учраа алдаж, хөөрхийлөлтэй ядуурч үгүйрсэн хөдөө тосгон, газраас нь хөндийрүүлж үймүүлж бужигнуулсан тариачны Орос орон даруй мөн.

	Марк Александровичийн хувьд энэ бол шинэ зүйл биш, улс орны аль ч зам дээр ийм л байгаа. Үүрсэн, барьсан юмтай, авгай хүүхдээ дагуулсан өчнөөн төчнөөн хүн өөрийнх нь үйлдвэрт мөн ирдэг. Тэгээд ч үйлдвэрийнх нь нийтийн сууцууд яг л ийм хөлс хулмас, ногоо саримс, арьс хөрсний хурц нялуун үнэр нэвт шингэсэн байгаа. Түүхийн хатуу ширүүн хууль гэгч ийм ажгуу. Үйлдвэржүүлэлтийн хууль гэж энэ. Энэ бол нүд харалган, нүүр халтар, зэрлэг бүдүүлэг, уранхай тасархай хуучин хөдөөгийн эцэс, энэ бол хар амиа хоохойлох үзлийн эцэс. Шинэ түүх бүтэж байгаа нь энэ. Тэгээд ч бүхий л хуучин юм энэлгээ шаналгаатай, элэгдэл хаягдалтай нурж байна. 

	Марк Александровичийн суусан олон улсын вагон бараг хүнгүй байжээ. Тэрээр тасалгаандаа нэг хэсэг ажиллаад, бүр бүрий орохын үес буюу гурван цагт вагоны хонгил руу гарч ирэв.

	Дугуйн нэгэн хэмийн доргионыг дэвссэн хивс эрхбиш зөөллөнө. Нэгээс бусад бүх хаалга хаалттай байв. Онгорхой хаалганаас эрэгтэй эмэгтэй хоёр хүн францаар ярих сонстоно.

	Тэгтэл хүүхэн хонгилд гарч ирээд Марк Александровичийг хармагц балмагдан инээв. Тэрээр хоосон хонгилд хүн байна чинээ бодолгүй халаад, гэрийн шаахайтай, үсээ янзлаагүй, бие засах газар очихоор гарч ирсэндээ бантлаа гэж Марк Александровичид бодогдов. Марк Александрович тэднийг унтаж байхад вагонд суусан болохоор урьд үзээгүй танихгүй орос хүн өөр рүү нь тиймэрхүү байдалтай байхад нь харж байна гэдэг хүүхэн хүнд яаж аятай байх билээ. Тэрээр том эвэр хүрээтэй шилтэй, гучин тав эргэм насны өндөр хүүхэн ажээ. Бие засах газраас буцаж ирэхдээ дахин нэг инээмсэглээд тасалгаандаа орж хаалгаа хаав.

	Дараа нь хаалга нээгдэн мөн л чац сайтай, товир биетэй, Луначарскийтай төстэй нэг эрэгтэй хүн хонгилд гарч ирэв. Марк Александрович түүнийг хармагц хоёрдугаар Интернационалын удирдагчдын нэг, бельгийн нэрт социал-демократ гэж дор нь танилаа. Сар хэртэйн өмнө энэ хүн Японд очиж лекц уншихаар Зөвлөлт Холбоот Улс, Хятадаар дамжин өнгөрсөн тухай сонинд мэдээ үзэгдсэн билээ. Марк Александрович тэгэхэд ийм мэдээ өнөөгийн олон улсын нөхцөлд өөрийн эрхгүй хэрэгтэй, шаардлагатай шинэ шинэ хэлхээ холбоо бий болж байгааг гэрчилж байна гэж бодсон ажээ.

	Удаан хамт явах хүмүүсийн ёсоор тэр хоёрын хооронд яриа амархан хөгжлөө. Марк Александрович англи хэлэнд сайн, францаар санаагаа ойлгуулахтайгаа билээ. Тэгтэл ч сайх бельгийн авгай саарал ноосон даавуу банзал, бүдүүн сэргэр хөхийг нь дурайлгасан ноосон цамцтай хонгилд гарч ирэв. Тэрээр энэ удаа мөн мишээсэн нь францаар ярьдаг замын хань таарсанд баярлан гайхсаны илрэл бололтой.

	Оросын өвөл, энгүй уудам орос нутаг, харилцаа холбоо, явах суухын бэрхшээл энэ тэрийн тухай ярьцгаалаа. Токио, Осака хоёрт дулаахан, Нагасакид халуун байхад энд хүйтэн байна. Жавар орос хүнийг сэргээн хөгжөөдөг бололтой. Сибирь, Уралыг дайран явж байгаа боловч нөгөө алдарт Кузбасс, Магнитын барилга байгууламжийг олж харсангүй гэж бельги хүн харамсан ярив. Вагоны цонхоор гагцхүү оросын алдарт цас л харагдах юм. Нөгөө оросын туршилтыг бас үзэх гэж бодсон хэмээн улиг болсон үг хэрэглэж буйдаа гэмших мэт инээмсэглэн нэмж өгүүлэв.

	Тэрээр хоёрдугаар таван жилийн томоохон барилга байгууламжийг их хуралд зориулан нийтэлсэн зурагтай “Правда” сонины шинэхэн дугаар тасалгаанаасаа авчрав. Барилга байгууламжийг зуух, автомашин, трактор, комбайн, уурын тэрэг, машины дугуйн бүрээс, усан цахилгаан станц… зэргээр тэмдэглэсэн ажээ. Хуйлаатай даавуу нь нэхмэлийн комбинат, сахрын толгой нь ёотон, элсэн чихрийн үйлдвэр, энэ нэг цагаригууд нь холхивч гэхчлэн Марк Александрович тайлбарлаж өглөө. Бельги хүн сайшаан инээж байснаа энэ аварга том программ гагцхүү эдийн засгийн бусад салбар, юуны өмнө хөдөө аж ахуйг гаргуунд нь орхиж байж л биелнэ гэж өгүүлэв. 

	Марк Александрович иймэрхүү меньшевик маягийн үзэл, үндэслэгээг мэдэх билээ. Орос оронд хоёр дахь хувьсгал хийж байхад энэ эрхэм хүндэт ноёнтон, энэ парламентын малилзсан, улс төрийн бодлоготон нэгдэх хувьсгалыг ойлгоогүй шигээ одоогийнхныг бас л ойлгохгүй байна.

	Марк Александрович улс төрийн маргаан үүсгэхийг хүсээгүй учир дуугүй өнгөрөв. Тэрээр хилийн чанадад олонтоо байж, гадаадын хүмүүстэй ярьж хөөрч сурсан ч гэсэн улс төрийн ярианаас зайлсхийдэг билээ. Тэртэй тэргүй хэн хэндээ юу ч нотолж чадахгүй юм чинь. Тэгээд одоо ч гэсэн энэ нэрт улс төрийн бодлоготонтой маргах хорхойгоо барьж чадав. Гэхдээ цадахдаа өөртэй нь маргалдахаас айж байна гэж бодуулах дургүй байлаа. Энэ утгаар яривал Марк Александрович хор шартай, ер нь дэвжээнээс ялагдаж бууж сураагүй билээ. Тийм учраас хоёр жил ган цутгах үйлдвэрт ажиллаж Америкийн Нэгдсэн Улсад байсан тухай сэтгэгдлээ ярих зуур Нью-Йоркт үзсэн нэгэн инээдтэй явдлын тухай дурсав.

	Янз хуучирсан, газар шүргэсэн хар даашинзтай, шувууны үүр шиг отготой хар эсгий малгайтай нэгэн тамиргүй эмгэн сүмээс гараад ирлээ. Тохойноос нь нэг бүсгүй дэмнэн байх нь ач нь бололтой, аягүй бол гуч нь ч байж магадгүй. Бүсгүй эмээгээ үүдний довжооны шатаар болгоомжтой буулган замын хажууд байсан “Паккард” машинд аятайхан суулгаж, энхрийлэн үнсээд хаалгыг хаав. Гэтэл нөгөө машиндаа арайхийж хүрсэн эмгэн чинь жолооны ард суумагц мотороо асааж “Паккард” ухасхийн хөдлөөд гялалзаад алга болох нь тэр.

	Марк Александрович энэ явдлыг элдвээр тайлбарлалгүй, гаансаа сайхан сорж байгаад зүгээр л ярьж өгсөн боловч ярианы чухам эгзэгтэй үед хэлсэн болохоор Америк гэдэг чинь цоо шинэ техникээр зэвсэглэсэн мөхөж яваа нийгмийн байгуулал гэсэн ёгт санаа байсныг ухаантай хүн ойлгохгүй байхын аргагүй. Марк Александрович ямархан түвшинд ярьж сурсныгаа ийнхүү тойруу замаар нарийн харуулсныг бельги хүн дотроо үнэлэв. Марк Александрович гадаадын хүний өмнө өргөн мэдлэг, хурц ухаан, цартай чөлөөт үзэл бодлоороо гайхуулах дуртай, өөрийнхөө улсад хүчтэй, эрх мэдэлтэй хүн бол чухам л ингэж байх ёстой гэж үздэг билээ.

	Бельгийн авгай ёгт санааг ойлгосонгүй. Гэхдээ Марк Александровичийн ярьсан зүйл түүнд үнэхээр инээдтэй санагдсан бололтой зөндөө удаан хөхрөв.

	Марк Александрович галт тэрэгний буудлаас Садово-Каретная гудамж руу, Зөвлөлүүдийн гуравдугаар байшинд очихоор явлаа. Зохион байгуулах комисс байрласан танхим хоосон байв. Төлөөлөгчид цөм ирчихсэн ч гэсэн жижүүрүүд байсан тул Марк Александрович бүртгүүлж, мандат, зочид буудлын бичиг, хоолны талон, “БХК(б) Н-ын 17-дугаар их хурлын төлөөлөгч” гэсэн дэвтэр энэ тэрээ авав. Тэрээр хатуу дэг журам, ёс горим, сахилга дүрэмтэй их хурлын танил уур амьсгалд дасаж эхэллээ. Энэ ёс дүрмийг сахих ч ёстой, тэр нь ч аятайхан байдаг билээ. Нөгөө өдөр тутмын, өчигдөрхөн хүртэл санаж сарвайж явсан юмаа умартан, сэтгэл зүрхийг түүнээс арай чухал, арай дээгүүр зиндааны бодол эзэмдэн, хуучин ангидаа буцаж ирсэн ахмад дайчин шиг сэтгэл дэвэлзэнэ.

	Зочид буудалд түүнийг гурван хүний өрөөнд оруулав. Ор, шүүгээ хоёр байгаа хойно илүү юмны хэрэг байхгүй. Төлөөлөгчдийн дунд хуучин нөхөд нь олон бий гэдгийг Марк Александрович мэдэж байсан бөгөөд буудлын үүдний танхимд заримтай нь амжаад тааралдчихлаа. Сэтгэл хөдлөн баяр хөөртэй зогсож байгаа тэд нарыг хараад болж байгаа бүх юм зөв зүйтэй, бат найдвартай гэдэгт улам итгэн үнэмшив. Нам маань байна, намын боловсон хүчнүүд байна. Шалгарсан, хатуужсан, ажил явдлыг хааш нь яаж хөтлөхөө андахгүй ухаан задарсан боловсон хүчнүүд шүү дээ. Тэд нар Сталиныг дэмжиж байгаа нь гагцхүү тэдний хүч чадлыг л илтгэж байгаа хэрэг. Энэ үнэнч шударга, амь биеэ хайрладаггүй хүмүүс хэзээ ч хууль ёсыг зөрчүүлэхгүй. Сашад тохиолдсон явдал бол учир утгагүй зүйл. Тэрээр Сонягийн сүүлчийн захидлыг арав хоногийн өмнө авсан. Аягүй бол Сашаг тавьчихсан ч юм бил үү?

	Тэрээр эгч рүүгээ утасдав. Эгчийгээ дуугарахтайгаа зэрэг л юу ч өөрчлөгдөөгүй байна гэдгийг ойлголоо. 

	— Чи ирэх үү? гэж Софья Александровна асуув. 

	Тэрээр одоо Арбат руу явах дургүй байв. Оройтсоноос гадна унаа байхгүй, бас тэгээд хажуугийн өрөөнд найз нар нь хүлээж байгааг хэлэх үү. Гэтэл одоо явахгүй юм бол дараа хэзээ боломж гарах нь бүү мэд. 

	— Та унтчихгүй бол би цаг, цаг хагас хэртэй болоод танайд очъё. 

	— Би унтах биш дээ…

	Марк Александрович эгчийндээ очсон биш урам нь хугарчхав. Эгч нь түүнийг царайчлан үглэж ямар нэгэн бичиг цаас уймран хайж тэр цааснуудаа чичирсэн хуруугаар толийлгон айх, горьдох хосолсон харцаар өөдөөс нь ширтэнэ. Тэрээр энэ мөчид эгчдээ дүү нь огт биш, харин хүүд нь тусалъя гэвэл туслах, үгүй гэвэл туслахгүй, аваръя гэвэл аврах, үгүй гэвэл аврахгүй энэ хорвоогийн эрхтэн дархтны нэг болж хувирчээ. Софъя Александровна зовж зүдэрч байгаагаасаа болоод улам гярхай болсон тул дүү нь энэ хэрэг явдалд аягүйрхэж, бүхий л байдлыг цэгнэн үзэх санаатай байгааг нь ойлгов. Гэтэл өөрийнх нь хувьд гэвэл Саша нь шоронд орчихсон байхад цэгнээд байх юм юу байх вэ дээ.

	Марк Александрович яах ч арга байхгүй хий дүлийрэн үүлгэртэж, хүзүү цээжээр нь хатгах шиг болов. Тэрээр Соняд ч хайртай, Сашад ч хайртай. Гэхдээ хий хоосон юм амлаж бас эс чадна. Өөрөө туршлагатай хүн. Коммунист хүн. 

	— Яг маргаашаас үүнийг чинь хөөцөлдье. Хэрвээ Саша ямар ч буруугүй бол түүнийг тавина.

	Эгч нь түүнийг айж самгардсан харцаар ширтэв. 

	— Саша буруутай гэж үү… Тийм байж болно гэж чи бодож байна уу? 

	— Түүнийг ямар нэг юмаар буруутгаж байгаа л даа… Чухам юу гэж буруутгаж байгаа учрыг олохоос нааш би Москвагаас явахгүй.

	Тэрээр эгчдээ тун хатуу үг хэллээ. Гэхдээ эгч нь юу ч сонсоход бэлэн байхгүй бол болохгүй. Эс тэгвээс дараа бүр хүнд цохилт амсана.

	 

	Марк Александрович Будягинтай бас уулзав. Нэр нь холбогдсон хүн одоо баривчлагдчихаад байгаа болохоор Будягин өөрөөс нь болж ийм ярвигтай байдалд хүрсэн хэрэг. 

	Тэрээр баргар царайлан их хурлын тухай нэг ч дурсахгүй ажлаа ердийн байдлаар гүйцэтгэж байв. Их хуралд сонгогдоогүйдээ гомдсон юм болов уу? Гэхдээ Төв Хороо, Төв шалган байцаах комиссын бусад олон гишүүний адил мань хүн ч мөн зөвлөх эрхтэй төлөөлөгч юм чинь энд гомдоод байх юм юу байх вэ, аль хэзээний л ийм журамтай шүү дээ. Магадгүй их хурал, түүний хувьд баяр ёслол биш улам хэцүү яршигтай ажил юм болов уу? Тэглээ ч гэсэн дээ… Ямар ч атугай өнөөдөр юм бодчихоод тун урамгүй, цаанаа л нэг ёозгүй царайтай байх ажээ. 

	— Та манай зээ дүүгийн тухай мэдэж байгаа бил үү? гэж Марк Александрович асуулаа. 

	— Мэдэж байгаа. 

	— Тэгэхэд би танаас гуйхдаа ингэж эргэнэ чинээ даан ч бодоогүй шүү. 

	— Тэр ойлгомжтой хэмээн Будягин гомдол саналгүйгээр илэрхийлэн тайван өгүүлэв. 

	— Миний зээ дүү болохоор би байдлыг мэдэж авах эрхтэй хүн гэж Марк Александрович хэллээ. 

	Будягин дуугарсангүй. Тэрээр хоёр гараараа ширээ тохойлдон эрүүгээ тулаад Марк Александровичийг харах ажээ. 

	— Би их хурал дээр Ягода, Березин хоёрын аль нэгтэй ярихыг бодно хэмээн Марк Александрович Будягины илт дэмжихгүй буй энэ яриаг цэглэхээр шийдэв. 

	Гэтэл Будягин,  

	— Чиний зээ дүү гэдгийг тэд нар мэдэж байсан гэв. 

	Марк Александрович Будягин руу ширтэж,  

	— Энэ чинь юу гэсэн үг вэ? гэж асуув. 

	— Энэ явдалд чиний оролцож байгааг тэд ойлгож байсан. Үүнийг тэд бодолцсон гэснээ Будягин нэг л хачин харж – Сашагийн энэ бол тохиолдлын хэрэг биш гэж нэмж өгүүлэв. 

	Тэрээр саяынхыг өнгөрсөн удаа Черняк районы намын хорооны нарийн бичгийн даргаа хэдийн больсон гэж хэлсэн лүгээ адил өнгө аястай өгүүлэв. Харин түрүүчийн тэр зүйл мэдээлэл байсан бол одоогийнх нь яриагаа үргэлжлүүлье гэсэн санал байв. 

	Их хурал дээр ямар нэгэн юм болох гэж байгаа хэрэг үү? Юу байх сан билээ? Хэсэг, бүлэгт талцан хуваагдаж үзэл бодол нэгтэй буюу өөрийн талд санал өгөх хүмүүсийг хайж элсүүлэх хэрэг гарах нь уу? Удирдлагын дотор дахиад хагарал гарав уу? Түүнийг нь хэнээр солих гээ юм бол? Хуучин толгойлогч нар нэрээ нэгэнт барчихсан. Шинэ хүмүүс гарах нь уу? Чухам хэн бэ?... Ийм явдал балрах тавилантай, нам үүнийг дэмжихгүй, Сталин бол намын бодлого, намын чиг шугамын биелэл мөн. 

	Будягин тэр хоёр дэндүү нарийн юм ярьж байна. Санаагаа өчүүхэн төдий ч гэсэн дутуу орхиж, байр сууриа бүрхэгдүүлж хэрхэвч болохгүй, тэгж гэмээ нь тун төвөгтэй үр дагавар үүдэж мэднэ. 

	— Сашагийн баривчлагдсаныг цаанаа тийм гүнзгий учир агуулгатай гэж үзэх ёсгүй гэж би бодож байна. Тохиолдлын чанартай зүйлс бол ийм алсын дүгнэлт хийх үндэс болохгүй гэж Марк Александрович эрсхэн хэлэв. 

	— Тэрээр Будягиныг эвлэршгүй хурц харцаар шулуухан ширтэв. Тоогүй юм даа. Сайн коммунист, торойж тодорсон ажилчин, төрийн том зүтгэлтэн хүн гэх. Гэвч хилийн чанадад олон жил сууж, улс орноосоо хөндийрөн ард түмэн, нам юугаа хийж байгаа, нэг нөхөр нь болох Марк Александрович юугаа хийж байгааг мэдэхгүй болж дээ… Ер бусын эрин цагийн өмнө, энэ эрин цагийн шаардаж байгаа золионы өмнө балмагдан сандарч, ухран зайлж байгаа нь тэр. 

	— Нам сохор биш гэдгийг Иван Григорьевич, та надаас дутуугүй мэднэ шүү дээ. 

	Тэрээр Будягин руу харсан хэвээр. Түүний залуу нас, иргэний дайн энэ тэр гээд чухамхүү сэтгэлээс хэзээ ч гарахгүй эрхэм нандин зүйлс нь Будягинтай холбоотой. Гэхдээ одоо гол юм бол домна, мартен зуухны дөл гэрэлтсэн уулан дээр байгаа өөрийнх нь хот билээ. Энэ бол одоо хувьсгал. Хувьсгал үргэлжилсээр байна, Будягин бусад хүний адил түүнээс гарлаа ч гэсэн хувьсгал үргэлжилсээр л байх болно. 

	Марк Александрович Иван Григорьевичийг лав хариу хэлэхгүй нь гэж боджээ. Түүний одоо хэр хэлж чадах юм бол яль шальхан зүйл байх билээ. Чухам үүнээс болоод Будягины дуу тээр холоос сонстох мэт бүдэгхэн дуулдаж мань хүн үгийг нь бараг ялгасангүй. 

	— Бид комсомолын гишүүдээ шоронд хийж байна гэж Будягин хэлжээ. Энэ үгсийн уй гашуу Марк Александровичийн ухамсарт ихээхэн хожуу хүрсэн…

	 

	… Кремлийн Их ордны үүдний танхимууд, дээшээ өгсөн гантиг чулуун өргөн шат, хурлын танхимын өмнөх тасалгаа энэ тэр цөм төлөөлөгчдөөр дүүрсэн байв. Тэдний зарим нь хэсэг бусгаар бөөгнөрч, зарим нь нааш цааш холхиж, зарим нь бас биеэ дуудаж, зарим нь хурлын материал олгож байгаа жижгэвтэр ширээнүүдийн дэргэд шавцгаана.

	Марк Александрович ч мөн хурлын материалаас авлаа. Түүнийг бас хэдэн хүн дуудсан нь хуучин ажиллаж байсан Донбассынх нь танилууд ажээ. Дараа нь хонх жингэнэн дуугарч хүмүүс цөм танхим руу хөдөлцгөөв. Тэр танхимыг дээд талд нь зочдод зориулан тусгай том байр гарган өөрчлөн зассан тул хамаг юм нь шинэ оргин, мод будгийн үнэр хослон ханхална. Маргааш нь сонинд бичсэнчлэн “Танхим хуучнаа бодвол илүү ёсорхуу хэр нь ер бусын сүрлэг даруухан болжээ. Хэдэн эрин үеийн хир буртаг гэлтэй алтадсан болхи тансаг байдал, багана, сүлд, элдэв одон тэмдэг сэлтийг хана туурганаас нь арилгасан нь танхимыг зайтай, гэгээтэй болгосон байна” 

	Тэдний төлөөлөгчдөд дөрөв, тавдугаар эгнээнд яг индрийн өөдөөс харсан суудлууд таарчээ. Индрийн ойролцоо Каганович, Оржоникизе, Ворошилов, Косиор, Постышев, Микоян, Максим Горький нар зогсож байв. Калинин шатан дээр суугаад, төмөр хүрээтэй хөдөөгийн шилээрээ танхим руу байн байн харж, тэмдэглэлийнхээ дэвтэрт нэг юм түргэн түргэн бичнэ. 

	Молотовыг тэргүүлэгчдийн ширээнд ирэхэд төлөөлөгчид алга ташин угтсанаа Сталиныг хажуугийн хаалгаар гарч ирмэгц дахин их сүртэй нижигнүүлэн ташицгаав. Алга ташилт улам хүчтэй нижигнэж, сандал түр торхийх дуутай хослон бүх хүн босоцгооход дээд талаас “Нөхөр Сталин мандтугай! Ура!...” гэж нэгэнтээ хашхирлаа. Тэр даруйд бүх хүн “Ура! Большевизмын агуу их штаб мандтугай! Ура! Дэлхийн пролетарийн агуу их удирдагч мандтугай! Ура! Ура! Ура!” хэмээн хашхиралдав.

	Сталинд зориулсан ура хэд дахин давтагдав… Молотов түүний нэрийг нэрлэмэгц “Манай ялалтыг зохион байгуулагч бөгөөд жолоодогч нөхөр Сталиныг хүрээлэн…” гэхчлэн хашхиралдсан. Молотовын үгийн төгсгөлд… “Нөхөр Сталинаар толгойлуулан шинэ шинэ ялалт өөд урагшаа…” Дараа нь Хрущёв тэргүүлэгчдийн нэр дэвшүүлэхэд… Тэгээд эцэст нь хурлын дарга “Нөхөр Сталин үг хэлнэ” гэж зарлахад хамгийн сүртэй хашхиралдаан болов. 

	Марк Александрович бусдын нэгэн адил босоход нь босож, алга ташихад нь ташиж, “ура!” хашхирахад нь хашхирч байлаа. Сталин бусад тэргүүлэгчийг бодвол нэлээд цайвар өнгийн цэрэг цамцтай байх бөгөөд индэр дээр ура хашхирах намдахыг тайван хүлээж цаасаа янзлан зогсоно. Тэрээр энэ алга ташилт, энэ уухайг өөртөө хамааруулж үзэхгүй, харин улс орон, намын их ялалтыг төлөөлөх ямар нэгэн хийсвэр Сталинд хамааруулж, тэгээд өөрөө тэр Сталиндаа бас алга ташиж байх шиг санагдана. Сталин үүнийг ойлгож байгаа төдийгүй илтгэлдээ “Нөхөр Сталинд бид мэндчилгээ дэвшүүлээ биз дээ, бид түүнээс илүү яах юм бэ” гэж ёж үг хүртэл оруулсан нь Сталин болон түүнийг ийнхүү баяр бахдал болон мэндчилж байгаа хүмүүсийн хооронд бие биеэ ойлгосон ойр дотно харьцаа байгаа мэт бодогдуулна. 

	— Арван тавдугаар их хурал дээр хэмээн Сталин үгээ эхэлж – намын бодлогын зөвийг нотлох, Лениний эсрэг тодорхой бүлэглэлүүдтэй тэмцэл явуулах шаардлагатай байсан бол… энэ их хурал дээр хэмээн Сталин үгээ эхэлж – энэ их хурал нотлоод байх ч юмгүй, бас тэгээд цохиод байх ч хүнгүй байх шив. Намын чиг шугам ялсныг цөмөөрөө харж байна гэлээ. 

	Энэ үгс Марк Александровичийн их хурал тайван болж өнгөрнө, Ломиназегээс болж элдэв түвэг үүдэхгүй гэсэн таамаглалыг нотлов. Сталин эв нэгдэлтэй байхыг өөрөө хүсэж байна. Тэмцэл дууслаа тэгэхлээр түүнтэй холбогдсон нэг бол сайн, нэг бол муу гэж хэтрүүлдэг явдал ч арилах ёстой. Бас энэ нэг маягийн уухай урианууд ч үгүй болох ёстой. Марк Александровичийн иймэрхүү бодлыг Сталин төгсгөлийн үг хэлэхээс татгалзсан явдал бас нотлох шиг санагдав. 

	— Нөхөд өө! Их хурал дээр гарсан санал шүүмжлэл манай намын удирдагчдын үзэл бодол, намын бодлогын бүх асуудлаар гэж хэлсэн ч болно, яв цав нэгдмэл байгааг харууллаа. Тайван илтгэлийг эсэргүүцсэн зүйл юу ч байгаагүйг та бүхэн мэдэж байна. Ингэхлээр манай намын эгнээний улс төр - үзэл суртал, зохион байгуулалтын ер бусын бат нягтрал тодрон илэрлээ. Ийм байхад төгсгөлийн үг хэлэх шаардлага байна уу? гэдэг асуулт гарч байна. Би бол тийм шаардлага алга гэж бодож байна. Ийм учраас төгсгөлийн үг хэлэхгүй байхыг зөвшөөрөн болгооно уу…

	Ломиназе бараг шууд Сталины илтгэлийн дараа үг хэлж, дараагаар нь Рыков, Бухарин, Томский, Зиновьев, Каменев, Пятаков, Преображенский, Радек гээд эсрэг бүлэгт байсан бусад хүн үг хэлэв. Тэд арван зургаадугаар их хурал дээрх шиг гэмшиж нахилзаагүй, харин алдаагаа ажил хэрэгчээр задлан шинжилж, дуу хоолойгоо намын дуу хоолойтой нийлүүлжээ. Тэдний үгийг хэн ч тастаагүй, хэн ч илүү юм хэлэхийг шаардаагүй, хэн ч тэдний хэлснийг чамлаагүй. Гагцхүү Рыковт ганц удаа “Цагаа баримтлаарай!” хэмээн тэсэлгүй хэлжээ.

	Пятаков Төв Хорооны бүрэлдэхүүнд, Рыков, Бухарин, Томский, Сокольников дөрөв орлогч гишүүнд нэр дэвшсэн. Төв Хорооны шинэ бүрэлдэхүүний жагсаалттай санал хураахаар тараасан хуудас их хурал болгон дээр удирдлагад хэн нэг нь орж, хэн нэг нь гардаг зүй ёсны өөрчлөлттэй байдаг хуучин хуудастай бараг адилхан байлаа. Марк Александрович нэрсийн жагсаалтаас өөрийнхөө нэрийг ч бас олж үзлээ. Тэрээр Төв Хорооны орлогч гишүүнд нэр дэвшжээ. Үүнийг мань хүн хоёрдугаар таван жилд тэдний үйлдвэрийн гүйцэтгэх үүргийг үнэлж байгаагийн илрэл гэж ойлгов. Бусад томоохон барилга байгууламжийн дарга нар, томоохон үйлдвэрүүдийн захирлын нэрийг ч нэрсийн жагсаалтаас олж үзлээ. Энэ бол цаг үеийн шинж, улс орныг үйлдвэржүүлж байгаагийн шинж даруй мөн. 

	Будягины нэр жагсаалтад алга. 

	Гэтэл Саша Будягиныхаар бишгүй орж гардаг байсан. Иван Григорьевич түүнийг байхад элдэв юм ярьдаг байсан болов уу? Лениний захиаг мань хүн түүнд өгч уншуулаагүй байгаа? Зөвхөн ярианд оруулаад ч зогсоогүй юм биш биз?... 

	Марк Александрович Ягода, Березин хоёрын алиныг ч танихгүй. Гэхдээ Улс төрийн ерөнхий газрын дарга Ягодатай ярилцана гэхэд Сашагийн хэргийн ач холбогдол түүний зиндаанд дүйхгүй юм. Түүнээс гадна тэр баргар царайтай зожиг хүн өөрт нь нэг л аягүй санагдана. Харин Березин яг ийм хэрэг явдлыг хариуцдаг учраас түүнтэй ярилцахад зүй ёсны хэрэг. Гэтэл хурлын завсарлагаагаар Марк Александровичийг хэн нэг хүн тааралдаад саатуулчихна, эсвэл Березин өөрөө нэг тийш алга болчхоод олдож өгөхгүй байлаа. Нэгдүгээр сарын гучин нэгэнд Арван долоодугаар их хуралд зориулсан хөдөлмөрчдийн жагсаалын үеэр сая нэг аятайхан боломж гарав. 

	Марк Александрович элдэв жагсаал үзсэн нь цөөнгүй боловч энэ удаагийнх хамгийн сүртэй байв. Хоёр цаг гаруйхны хооронд Улаан талбай дээгүүр сая гаруй хүн явж өнгөрлөө. Нэгдүгээр сарын жаварт, харанхуй дотор хурц чийдэнгийн гэрэлд яваа жагсаал улам ч сүр бараатай харагдах аж. 

	“Сталин!” Жагсаалын бүх ухуулах самбар, уриа энэ тэр дээр бичсэн цорын ганц энэ үгийг хүмүүс хоолой нийлүүлэн хашхирч, энэ үг жавартай агаарт царцан тогтсон мэт санагдах агаад бүх хүний харц шинель өмсөөд энгийн үстэй малгайныхаа чихийг буулгаад зогсож байгаа Сталины зүг, Мавзолейн индэр рүү чиглэжээ. Индэр дээр байгаа хүмүүс цөм дулаан малгайтай байгаа боловч гагцхүү Сталин л малгайныхаа чихийг буулгасан нь түүний даарч байгааг илтгэхийн сацуу адилхан даарч байгаа энэ түм түмэн хүнд түүнийг улам энгийн даруу, хүнлэг дүртэй харагдуулна. Сталин тэднийг мэндчилэх гэж Мавзолейн индэр дээр хэдэн цагаар хөдөлгөөнгүй зогсож байгаа юм чинь энэ явж байгаа улсаас илүү ч даарч байгаа шүү дээ, хөөрхий.

	Марк Александрович их хурлын бусад төлөөлөгчийн хамт Кремлийн ханын дагуух индэр дээр зогсож байв. Өөрийнхөө барилга дээр энэ байтугай жаварт дассан боловч шаахайтай ирсэн учир хөл нь даараад болдоггүй, эсгий гуталтай л ирдэг байж дээ. Тэрээр Березинийг олж бараадасхийн зогссоноо цуглаан дуусаж жагсаал эхэлмэгц түүн рүү очив. 

	Березиний цаатан маягийн хүрэл царай гагцхүү аврах, алах асуудал л сонсож байдаг хүний тэнсэн азнах дүрийг оллоо. Гэвч их хурлын төлөөлөгч хүн ирж буйг үзээд эелдэгхэн толгой дохисноо, Рязановыг нэрээ хэлмэгц бүр өөриймсөг мэндчилэв. Марк Александрович Сашагийн явдлыг товчхон танилцуулж, нөгөө ханын сонин, Сольц хоёрын тухай дурсаад, зээ нь шударга бусаар яллуулснаасаа болоод залуу насныхаа аагаар ярих ёсгүй ямар нэгэн юм хэлсэн байж болох талтай ч түүний ямар ч буруугүй гэдгийг биеэрээ нотолно гэж хэллээ. Тэгээд хэрэв Саша өөр хэргийн учир баривчлагдсан бол дүүгийнх нь хэрэг өөрт нь хамаагүй байх ёсгүй учир тодорхой мэдээлэхийг хүсэв. Березин талбай дээр явж буй жагсаал руу хаа нэгтээ харах зуур Рязановын ярьсныг анхааралтай сонслоо. Жагсаал руу харах үед түүний нүүрэнд хурц гэрэл тусаж, сэлхэрч үлхийсэн царайд нь ядарсан байдал илт мэдэгдэнэ. Тэрээр Марк Александровичаас Сашагийн овгийг дахин асууснаас өөр юу ч дуугарсангүй, түүний хэрэг явдлын тухай мэдээлэхийг хүссэний хариуд “Тэр бээр гүн харанхуйд нуугдан буй…” хэмээн инээмсэглэн өгүүлсэн нь энэ явдлын тухай өөрөө юу ч мэдэхгүй, мэддэг байлаа ч гэсэн тэр тухай ярьдаг газар, хэлэлцдэг цаг биш, тэр ч байтугай боломжийн газар байлаа ч гэсэн мань хүн тэртэй тэргүй ямар нэг юм хэлж чадахгүй, ерөөсөө л ийм ажилтай улс гэдгийг ойлгуулсан хэрэг аж. 

	— Би тэр хэрэгтэй танилцамз, тэгээд бололцоотой бүхнийг хийнэ. Мөрдлөг үнэн зөв, хянуур нямбай явагдах болно. 

	Марк Александровичид энэ хариу нухацтай, горьдлоготой, чин сэтгэлийн үгс шиг санагджээ. Мань хүн тийнхүү сэтгэл амарч Березинээс холдов. 

	Марк Александрович Сольцтой бас ярилцах бодолтой байжээ. Гэтэл Сольц өвчтэй учраас их хурал дээр байсангүй. Өвчтэй хүнтэй гэрт нь очиж уулзахыг Марк Александрович эвгүй гэж бодохын зэрэгцээ Березинтэй ярьчихсаны дараа тэгж явахын хэрэгцээ ч алга гэж үзжээ. 

	Москвагийнхан мавзолей дээр зогсож байгаа Сталинд баяр талархлаа дэвшүүлэн, олон хүчтэй чийдэн тусгасан Улаан талбай дээгүүр жагсан явж байхад Бутырын шоронд оройн хоолны цаг болов. Хонгилд эсгий гутлын зөөлөн чимээ гарснаа цоож хяхтнах, төмөр тавгаа халбагаар тогшлох, сэнжтэй аяганд буцалсан ус хийх чимээ сонсогдлоо. Шагайвчийн дугариг таглааг хажуу тийш болгоход хоромхон зуур бяцхан нүхээр гэрэл туссанаа хянагчийн толгойд хаагдан алга болов. Хянагч өрөөг шалган харснаа шагайвчийн таглааг буулгаад хаалганы бяцхан цонхыг онгойлгож,  

	— Оройн хоол! гэв.

	Саша төмөр тавгаа сарвайлаа. Хоол түгээгч нэг эрүүгийн хэрэгтэн өөр нэг ялтан туслагч хоёр гардан барьж яваа савтай агшаасан будаанаасаа нэг халбагадаж түүний таваг руу хийгээд, данхтай буцалсан уснаасаа сэнжтэй аяганд нь аягалж өгөв. Хянагч тэр хооронд Саша хоол түгээгчид юм дамжуулах вий, хоол түгээгч хоёр Саша руу харах вий гэж хянаж байв.

	Энэ хонгилын хэсэгт улс төрийн хэрэгтнүүд хоригдож байгаа ажээ. Тэд нар мөн л цонх руугаа очиж таваг, аягаа сарвайн агшаасан будаа, буцалгасан усаа хийлгэж авна. 

	Энэ хүмүүс хэн хэн бэ? Хоёр долоо хоноход Саша хоол түгээгчдээс өөр хоёрхон ялтныг харж амжжээ. Нэг нь үсчин гэгдэх яргачны хүйтэн харцтай, нарийхан магнайтай, шонтгор эрүүтэй үлхгэр өвгөн. Тэрээр гойд мохоо хутгаар сахал хусаж өгнө. Саша сахлаа ургуулахаар шийдээд дахин түүн дээр очоогүй. Нөгөөдөх нь энгэсэгтэй эм шиг царайтай эрүүгийн хэрэгтэн залуу. Тэрээр хонгил цэвэрлэж байснаа Сашаг түүгээр тууж өнгөрөх үед хана руу хараад зогсчихсон нь явж байгаа хоригдлыг ч харах эрхгүй, түүнд ч өөрийнхөө царайг харуулах эрхгүйн учир тэгсэн хэрэг аж. Тэглээ ч гэсэн өөр рүү нь сониучирхсан төдийгүй сэргэлэн янзтай хялайн харсныг Саша мэдэрчээ. 

	Сашаг салхинд гаргах буюу жорлонд аваачихад бүх өрөө үхмэл мэт чимээгүй байх шиг санагддаг аж. Гэвч анхны үдэш оройн хоолны дараа баруун гар талын ханынх нь цаанаас аяархан тогших сонсогджээ. Ойрхон ойрхон зөөлөн тогшилсноо жаахан азнасхийгээд ханан дээгүүр нэг юмаар зурж байх шиг шурхийв. Дараа нь хөрш нь хариу хүлээв бололтой чив чимээгүй болчхов. Саша ийм дохиогоор харилцаж чаддаггүй болохоор хариу өгсөнгүй. Маргааш нь бас оройн хоолны дараа тогших чимээ дахин гарчээ.

	Саша хөршийгөө сонсож байна гэдгийгээ ойлгуулахын тулд нугалсан хурууныхаа үеэр хана руу хэд тогшлов. Түүнээс хойш орой бүр ингэх болжээ. Гэхдээ хөрш нь юу гээд байгаагийн учрыг тэрээр тайлж чадсангүй. Уул нь эхэлж хэд тогшсоноо түр азнасхийж дахин хэд тогшоод эцэст нь шурхийн зурах чимээ гараад байна гэдгийг ухаарсан аж. Саша хөршийнхөө юу хэлэх гээд байгааг ойлгохгүй байлаа ч гэсэн шоронгийн хүний горьдлого бялхсан энэ болгоомжтой дохионд сэтгэл догдлох болжээ. 

	Сашагийн зүүн гар талын хананаас дохио гараагүй төдийгүй өөрийнх нь тогшилтод ч хариу өгөөгүй аж. 

	Саша агшаасан будаагаа идэж гүйцээд халбагаа долоож, цайны ханд, ёотонгоо сэнжтэй аягатай ус руугаа хийж халбагаараа хутган зөөг цайгаа уучхаад босож өрөөн дотуураа нааш цааш нэгэнтээ алхав. Мухрын хананаас үүд хүртэл зургаан алхам, нэг булангаас нөгөө булан хүртэл өрөөлдөөд мөн зургаан алхам. Энэ нь гипотенуз нь катетаасаа урт байх ёстой гэдэг геометрийн хуулийг зөрчиж байгаа хэрэг боловч үнэндээ тэр хоёрын ялгаа нь мэдэгдэхийн аргагүй өчүүхэн байж. Өрөөний нэг буланд нь хөтөвч хувин, нөгөөдхөд нь ор, гурав дахид нь бяцхан ширээ байрлуулж, дөрөв дэх нь хоосон байна. Таазанд төмөр тортой бүдэгхэн гэрэл байна. Таазнаас доохон зузаан хананд зөндөө налуулж гаргасан гүн гонхонд бүдүүн төмөр торны цаана бохиртсон жижигхэн шилэн цонхтой.

	Үдээсгүй шаахай нь алхах тоолон сугаран бетон шалыг алгадна. Тэлээгүй өмднийхөө захны шилбийг мөрөвч тогтоох товчноос товчилж аргацаажээ. Тэгэхлээр өмд нь жиширчхээд хөдлөхөд эвгүй ч гэсэн шувтарч унахын зовлон эдлэхгүй дажгүй байна. 

	Сашаг ийш тийш нь дуудахгүй, мөрдөж байцаах ч үгүй, ял хэрэг ч тулгахгүй өдий хүрлээ. Тэрээр тодорхой хугацааны дотор хэрэг тулгах ёстой гэдгийг мэдэх билээ. Гэхдээ чухам ямар хугацаа байдгийг мэдэхгүйн гадна мэдэх ч аргагүй байв. 

	Заримдаа өөрийнх нь тухай мартчихсан, тэгээд энд үүрд булагдсан мэт бодогдоно. Тэрээр ийм юм бодохгүйг хичээн түгшүүр айдсыг үлдэн хөөхийг оролдоно. Хүлээх хэрэгтэй. Дуудах цагтаа дуудаж, байцаах юмаа байцааж, бүх юмны учир олдоод түүнийг суллах болно. 

	Тэрээр гэртээ хэрхэн эргэж харихаа төсөөлөн бодно. Хонхоо дарна… Үгүй ээ, дэндүү санамсаргүй хэрэг болно. Тэгэхлээр “Саша удахгүй очно” гэж утсаар урьдчилж мэдэгдчихээд тавиад хүрчихнэ. “ Ээж ээ, сайн байна уу, би байна аа…” 

	Ээжийнхээ зовж байгааг бодохоос тэсэхүйеэ бэрх. Магадгүй, чухам хаа байгааг нь мэдэхгүй, айж мэгдсэн өчүүхэн амьтан шорон шоронгийн хооронд хэсүүчлэн эцэс төгсгөлгүй цуваанд арга барагдан зогссоор байж ч мэднэ. Бүх юм мартагдана. Гэхдээ ээж нь бол юуг ч мартаж чадахгүй, энэ дайрлагыг давж ухаан орох нь өнгөрсөн. Тэгж бодохоос л энэ шоронгийн ханыг мөргөж, төмөр хаалгыг сэгсчиж, орь дуу тавьж, нударгалдмаар санагдана…

	Цоож хяхтнаад хаалга онгойлоо. 

	— Бие зас! 

	Саша нүүр гарынхаа алчуурыг мөрөн дээрээ тохож, хөтөвч хувингаа аваад хянагчийн түрүүнд орж хонгилоор сажлав.

	Жорлонгийн хлорын шохой өрөөнийхөөс бүр ч хүчтэй ханхална. Саша хувингаа зайлж асгаад хлорын уусмалаар шүршив. Хувингаа хөтөвч болгож бараг хэрэглэдэггүй ч гэсэн үнэр заавал байх. Дараа нь буцаж ирвээс төмөр хаалга торхийн хаагдаж, ингээд маргааш өглөө болтол дахин онгойхгүй болох нь тэр. 

	Таазны доохонтойх цонхны булингатай шилний цаана оддын гэгээ тасраагүй байхад хонгилд дахин хөлийн чимээ сонстоно. Мань хүний хаалганы түгжээ ч бас хяхтнана. 

	— Бие зас!

	Шоронгийн ердийн өдөр эхлэх нь энэ. Хаалганы шагайвчийн таглааг эргүүлж, цонхыг онгойлголоо. 

	— Өглөөний хоол!

	Хоол түгээгчийн энгэртээ өлгөсөн сарампай тавиур дээр хэрчсэн хар талх, хэсэг ёотон, цай, давс, дундуур нь тасалсан хайрцагтай “Бокс” тамхи, чүдэнз, чүдэнзний хайрцгийн зуруулын өөдөснүүд байна. Сашагийн аз дайрчээ. Өдөрт найман ширхэг папирос өгдөг атал нэг хайрцагтаа хорин тав байдаг билээ. Гурав дахид нь таарсан хүн есөн ширхэг тамхи, хайрцгийн тасархайтай цуг авна. Энэ картоны өөдөс бол, муу хэлээд яах вэ, ямар ч байсан цаас шүү дээ. Тэгтэл өнөөдөр энэ өөдөс Сашад таарчихлаа. Гадагш нь зурвас бичихэд хэрэг болох ч юм билүү. Тэрээр энэ өөдсөө хаашаа хийхээ мэдэхгүй, дэмий л хаалганы батарейн араар хавчуулав. 

	Зах нь хуурч унасан хөөлт муутай зуунгитсан талх өгдөг ч гэсэн тэр нь өглөөгүүр жинхэнэ талхны шинэхэн исгэлэн үнэрээр ханхална. Энэ үнэрээс болж аавынх нь ажлын газраас талхны оронд хагас жилийн нормд өгсөн гурилыг ээж нь талх бариулахаар өгсөн дээр үеийн нэг явдлыг Саша санав. Тэгэхэд талхны газраас тушаасан гурилаасаа илүү их талх буцааж авсан бөгөөд энэ шидтэй илүүдэл ой тойнд нь удтал эргэлдэн байж билээ. Тэрээр ээжтэйгээ хоёулаа талхаа чарга дээр аваад явж байсан тэр нэгэн өлөн зэлмэн өвөл, мөстсөн цасан дээгүүр шажигнан гулгаж агсан төмөрлөсөн ултай чарга, шинэхэн барьсан талхны бүлээхэн амьсгал, талхаа хэрчиж хатаагаад өвлийг давна хэмээсэн ээжийн баяр хөөр энэ тэр одоо талхны зах хазлан цай ууж байхад сэтгэлд орж ирдэг байгаа даа. Тэгвээс зүрх нь гөхөлзөн шимшрээд ирлээ. Хүүхэд ахуй цагийн энэ гэгээн дурсамж энэ шоронгийн хувьд, чухам юуны учир хоригдсоноо мэдэхгүй буй энэ харанхуй өрөөний хувьд дэндүү хүнлэг нандин дурсамж ажээ. 

	Түгжээс нь тар няр хийн хаалга онгойход винтов барьсан, дахтай харгалзагч үүдэнд зогсож байв. 

	— Салхинд гар!

	Хувцаслаж өрөөнөөс гараад зүүн гар тийш эргэн хонгилын ам хүртэл явж, хашаа руу гарах хаалгыг сайх харгалзагч онгойлготол хүлээнэ. Дараа мөн л тэр замаараа, нөгөө л хаалгаа онгойлгож түгжсээр буцаж ирнэ. Энэ бүхэн салхинд гарахтайгаа нийлээд хорин минут.

	Салхинд гардаг жижигхэн дөрвөлжин талбай хоёр талаасаа шоронгийн байшингаар, гурав дахь талаасаа туйпуугаар барьсан дугуй цамхгаар хашаастай. Энэ цамхгийг Пугачёвын цамхаг гэдгийг Саша хожим мэдэж авчээ. Саша цасан дундуур дагтаршсан тойрог зөргөөр явдаг байв. Зарим хоригдол тойргоор явахын оронд нэг булангаас нөгөө рүү өрөөлдөж явах нь дээр гэж үздэг учир хашаан дотуур чигээрээ зөргүүд бас бий. Харгалзагч буугаа барьсан чигээрээ шоронгийн үүдний хатавчийг налан зогсох зуур заримдаа тамхиа татаж, заримдаа Саша руу нүдээ онийлгон харна.

	Дагтаршсан цас хөл дор хяхарна… Орой дээрх хөх тэнгэр, хаварт анивалзсан цэнхэр одод, тэртээх гудамжны чимээ, шатаж байгаа нүүрс болон утааны үнэр энэ тэрд Саша сэтгэл хөдлөн дотор бачимдана. Шоронгийн өрөөнүүдийн цонх гэрэлтэй буй нь Саша энд ганцаар бус гэдгийг гэрчилнэ. Шоронгийн үнэр танартай бүгчим тасалгаанаас гарсан хүн цэнгэг агаарт мансуурна. Шоронгийн амьдрал ч гэсэн бас л нэг амьдрал, хүн амьсгалаа хураагаагүй байгаа цагт амьдрал үргэлжилж, найдлага горьдлого үл тасрах агаад хорин хоёр насанд бол бүх амьдрал тэр чигээрээ найдвар. 

	Харгалзагч хатавчнаас хөндийрөн буугаараа тогшилж, хоёр дахь хаалгыг онгойлгоно. 

	— Ороорой!

	Саша тойргоо гүйцээж бяцхан хашааг орхин буцна. Тэд дахин шатаар өгсөж, дахин түлхүүр харжигнаж, өрөөний хаалга хаагдахуйд дахиад л нүцгэн хана, өнчин ор, бяцхан ширээ, хөтөвч хувин, хаалганы шагайвч энэ тэр хүрээлээд авна. Гэвч бие сэргээсэн цэнгэг агаар, гадаа сонссон тэртээх гудамжны чимээ хоёр нэг хэсэгтээ сэтгэлд хань болж, Саша тун саяхан дээр нь мэлтийж байсан цэнхэр тэнгэрийн өчүүхэн хэсгийг онигор цонхоор ширтэн харж зогсох авай.

	Бас нэг сэтгэл баясгадаг юм нь шүршүүрийн халуун ус. Долоо хоногт нэг удаа шөнийн цагаар тийш нь аваачна. Хаалга онгойгоод харгалзагч,  

	— Усанд ороод удаж байна уу? хэмээн Сашаг сэрээнэ. 

	— Удаж байна. 

	— Тэгвэл явна аа! 

	Саша босон харайж бушуухан хувцаслаад нүүр гарын алчуураа авч өрөөнөөс гарна. Халуун усны үүдний өрөөнд нөгөө харгалзагч түүнд бор савангийн өөдөс өгөхүйд Саша цаашаа яваад орчих нь тэр. Усны халуун, хүйтнийг тохируулах юм байхгүй тул нэг бол халуун, нэг бол хүйтэн ус гоожно. Саша шүршүүрийн дор буянаа эдлэх мэт дуу дуулан зогсоно. Усны шуугианд дуу нь цохигдоод үүдний өрөөний цонхны тавцан дээр сууж байгаа харгалзагчид сонсогдохгүй байх шиг Сашад санагдана. Харахад хөгжүүн, дуулгавартай байрын царайтай энэ улаан цэрэг түүнийг огт яаралгүйхэн тайван сууж байх нь хэнийг хүлээж суух нь ямар ялгаа байх сан билээ, үүнийг биш гэхэд нөгөө нэгийг нь сахиад л сууж байх шүү дээ гэсэн мэт. Саша биеэ зөндөө удаан угааж нөгөө савангийн өөдөс зөөлрөн үзэх төдий юм үлдсэн боловч мань хүн ууц, гэдэс, хөлөө ээлжлэн шүршүүлж, усан дор зогссоор байв…. “Хонх жингэнэсэн гурвал морьт тэргээр давхиулж явлаа, холын алсад галын гэгээ жирэлзэн байлаа… Үүнээс хойш хэзээ та нартайгаа учирч, үймэрсэн сэтгэлийн гунигаа тайлах сан бол, хөөрхий…” 

	Тэрээр үүдний өрөө рүү гарч ирээд биеэ арчиж байхад харгалзагч цэрэг ийм залуухан, харваас боловсролтой энэ хөвүүнийг чухам юуны учир энд байлгаад байгааг ойлгож ядсандаа ч тэр юм уу, эсвэл Сашагийн булчин шөрмөс сайтай бие бялдрыг бахархсандаа ч тэр юм уу, их л сониучирхан харж суулаа. 

	Нэг шөнө харгалзагч,  

	— Усанд ороод удаж байна уу? хэмээн нөгөө л асуултаа асууж түүнийг сэрээв.

	Саша урьд шөнө нь усанд орсон юм чинь мань харгалзагч будилсан бололтой. 

	— Удаж байна. 

	— Тэгвэл явна аа! 

	Саша усанд ороод биеэ арчиж байх зуураа,  

	— Ойрхон ойрхон орж байвал сайн сан… гэж өгүүлэв. 

	Жижигхэн харгалзагч ямар ч хариу хэлээгүй боловч хойт шөнө нь бас түүн дээр хүрээд иржээ. Саша бараг шөнө болгон усанд ордог боллоо. Заримдаа унтмаар санагдаж босох дургүй байвч, энэ удаа үгүй гэчихвэл тэр харгалзагч дараагийн шөнө ирэхээ болчихно. Ер нь яагаад ингэж өөрт нь талтай хандаж байна вэ? Бусад нь шөнө усанд орохоос дургүйцдэг, тэгээд энэ харгалзагч уйддаг байж болох юм. Юм хямгадаж сурсан тариачны хөвүүнд ус хий гоожоод байх нь хайран байж болох л доо. Эсвэл өөрийнх нь хариуцдаг шүршүүрийг Саша үнэлж байна хэмээн түүнд талтай байгаа ч байж мэдэх юм.

	 

	Цоож хяхтнах чимээгээр Саша сэрэв. Харгалзагч өрөөнд нь орж ирлээ. Гэхдээ нөгөө шүршүүрт аваачдаг биш, бүсэндээ тоогүй олон түлхүүр зүүсэн өөр нэг үл таних харгалзагч ажээ. Хянагч үүдэнд зогсоод,  

	— Овог? 

	— Панкратов. 

	— Хувцасла.

	Саша орноосоо босов…. Хааш нь аваачих нь вэ?... Суллаж байна уу?... Шөнө сулладаг нь ч юу билээ? Ер нь цаг хэд болж байгаа бол? 

	Тэрээр пальтогоо өмсөх гэв. 

	— Хэрэггүй!

	Харгалзагч баруун гар тийш эргэж явахыг толгой дохиж тушаагаад өөрөө араас нь дагав. Бүсэнд нь түлхүүр хангинана. Тэр хоёр төмөр тороор бүрсэн шатны хажуугаар огцом огцом хонгилоор зөндөө удаан явлаа. Ээлжит хонгилын төмөр хаалгыг нээхийн өмнө харгалзагч түлхүүрээрээ тогшино. Цаад талаас нь яг тийнхүү төмөр тогших хариу сонстоно. Гагцхүү ингэсний дараа л хаалгыг түлхүүрдэн онгойлгох ажээ. 

	Саша шоронгийн аль хэсэг рүү явж байгаагаа чиглэлээрээ баримжаалахыг оролдон харгалзагчийн урд явж байв. Тэр хоёр шатаар нэг өгсөж, нэг уруудсаар мань хүний тооцоолсноор нэгдүгээр давхарт ирэх шиг болов. 

	Эндэх олон хаалга төмөр биш ердийн модон бөгөөд цонх, шагайвч энэ тэргүй ажээ. Харгалзагч нэг хаалгыг тогшив. 

	— Ороорой! 

	Хурц гэрэлд Саша нүд гялбав. Ширээний цаана сууж байсан хүн чийдэнгээ эргүүлж яг түүний нүүр рүү тусгажээ. Саша нарийн хурц гэрэлд нүд гялбан хаашаа явах, юу хийхээ мэдэхгүй зогсов.

	Чийдэн доошилж ширээ, ард нь суугаа хүн хоёр дээр гэрэл туслаа. 

	— Суугаарай! 

	Саша суулаа. Түүний өмнө эвэр хүрээтэй том шилтэй, цайвар хонгор үстэй, ахмад цолтой, бие давжаа мөрдөн байцаагч сууж байлаа. Хэрвээ түүнийг цэрэг хувцасгүй байна гэж санах юм бол Сашагийн нүдэнд танил, сэтгэлд дасал болсон хөдөөгийн комсомолын идэвхтэн буюу тосгоны багшийн дүр яг мөн дөө. Ширээн дээрх маягтыг мөрдөн байцаагч бөглөж эхлэв… Овог?... Нэр?... Төрсөн он?... Төрсөн газар?... Хаяг?... 

	— Гарын үсгээ зураарай!

	Саша гарын үсгээ зурлаа. Тэр маягтад мөрдөн байцаагчийн овог Дьяков хэмээн бас бичээтэй байв. Тэрээр үзгээ бэхний сав ирмэгдүүлж тавиад Саша руу эгцлэн харав. 

	— Та юуны учир энд хоригдож байна?

	Саша ийм юм асууна гэж даанч бодсонгүй. 

	— Таныг л надад хэлж өгөх юм гэж бодож байлаа. 

	Дьяков гэдэсхийн сандлынхаа аравчийг налав. 

	— Та тоглоом тохуу хийхээ больж үзээрэй! Хаа байгаагаа мартаж болохгүй шүү. Энд бол би асууж, та хариулах ёстой. Тийм ч учраас би танаас юуны учир баригдсан бэ? гэж асууж байна. 

	Тэрээр үүнийг хэлэхдээ Сашаг өөр хэн нэгэн хүн баривчилсан байтал мань Дьяков ингэж учрыг нь олох хэрэг болж байгаа юм шиг царайлан, тэгэхлээр Саша чухам юуны учир баригдсанаа мэдэхгүй байх ёс байхгүй, тийм учраас цаг хий үрэхийн хэрэг алга, хэрэг явдлын учрыг тэр хоёр хэчнээн түргэн олно төчнөөн сайн болно гэх маягтай байв. Өрөөнд харанхуй байна. Чийдэн гагцхүү ширээг л гэрэлтүүлж Дьяков арагшаа сандлаа налахад нүүр нь гэрлээс алга болж, дуу нь харанхуйгаас сонсогдох ажээ. 

	— Сургууль дээр болсон явдал юм болов уу даа гэж Саша хэллээ. 

	— Юун явдал билээ? хэмээн Дьяков энэ тухай аль хэдийн мэдэх, энэ явдал Сашаг баривчилсантай ямар ч холбоогүй мэт тоомжиргүй лавлав. Ямар ч ашиггүй ингэж цааргалахаас бүр залхаж гүйцсэн боловч мөрдөгдөж байгаа бүх хүн иймэрхүү янзаар эхэлдэг тул энэ бүхнийг сонсохоос зайлах арга байхгүй.

	Мэх үү? Эсвэл энэ мөрдөн байцаагч үнэхээр юу ч мэдэхгүй юм болов уу? 

	Бүх юм Сашагийн урьдчилан таамаглаж, биеэ бэлтгэж байснаас шал өөрөөр өрнөж байна. Тэрээр бага байхдаа нэг удаа галын шатаар байшингийн дээвэр дээр гарах гэж авирч байтал шатны дээд талын бэхэлгээний төмөр саваа тасарчихсан шатны үзүүр ганхаж байсан тул ганхалтыг нь тааруулж дээвэрт ойртох үед нь ухасхийж гарах шаардлагатай болжээ. Тэгэхэд дотор балартан гутарч байсан тэр сэрэл одоо түүнийг эзэмдэн авлаа. Найман давхрын оройгоос тэртээ доор худгийн ёроолд буй мэт хүүхдүүдийг харахад тэд нар гэдийхээрээ гэдийгээд өөрийг нь харан юу болохыг хүлээж байсан. Мань хүнийг айдас эзэмдэн, шатнаас яг хэрэгтэй цагт нь хөлөө салгаж чадахгүй, дээвэрт хүрч харайлгүй хашааны цардмал талбай руу нисэж ойчих гээд байх шиг санагдсан билээ. 

	Одоо мөрдөн байцаагчийн өмнө сууж байхад яг тэр амь алдаж мэдэх аймаар тоглоомын сэрэл түүнийг эзэмдэн, зүрх нь яг тэр үеийнх шиг аврал байхгүй гутран шимшрэв. Хийсэн хэрэг нь ёстой юм гэж тоохын аргагүй шал дэмий өчүүхэн зүйл, гэтэл улс төрийн гэмт хэргийн хаяг зүүж, баривчилж, шоронд хийж, мөрдөн байцаагаад ирэхээр энэ хэрэг үнэхээр аймшигтай болж байна. Өөрийнх нь өмнө түүний нөхөр, коммунист хүн сууж байгаа атал Саша түүний хувьд бол дайсан нь болжээ. Тэглээ ч гэсэн өөрийгөө хамгаалах л хэрэгтэй, нөгөө ярихаар зэхэж байсан юмаа ч ярих л хэрэгтэй. Тэгээд Саша Азизянтай зөрсөн явдал, ханын сонин, Сольц энэ тэрийн тухай шоронгийн өрөөнд олон дахин давтсан үгээ ярьж өглөө. 

	— Та чинь төв шалган байцаах комисс таныг сэргээн тогтоосон гэж ярьж байна шүү дээ. 

	— Тийм, сэргээн тогтоосон. 

	— Тэгвэл таныг тэр хэргээр баривчилсан биш, өөр ямар нэгэн юмнаас болж дээ… 

	— Өөр юу ч байхгүй. 

	— Панкратов, та бодоод үз л дээ. Таныг нягтлан бодох бүртгэлийн багштай маргалаа гэж эсвэл тэр нэг золгүй ханын сониноос болж баривчиллаа гэж үү дээ? Бид энд ямааг тэмээ болгоод сууж байна уу? Та ч онцгой комиссын тухай хачин бодолтой хүн юм аа. 

	— Надад ямар ял тулгаж байгаа юм бэ? 

	— Албан ёсны ялыг мэдэх гээ юу? Тэгвэл дийлмээр санагдаж байна уу? 

	— Би юуны учир баригдсанаа л мэдэх гэсэн юм. 

	— Бид бол энэ тухай таныг өөрөө хэлээсэй гэж хүсэж байна. Танд намын өмнө илэн далангүй үнэнч шударга байх боломж олгож байна шүү дээ. 

	— Та намайг юунд сэрдэж байгаагаа хэлчих, тэгвэл би хариулъя. 

	— Та хэнтэй хувьсгалын эсэргүү юм ярьсан бэ? 

	— Би юу? Хэнтэй ч яриагүй! Би тийм ярьсан байх учиргүй. 

	— Тэгвэл хэн тантай ярьсан бэ? 

	— Надтай ч бас хэн ч яриагүй. 

	— Та тэгж зүтгэж байна уу? 

	— Тэгж байна. 

	Дьяков хөмсгөө зангидан ширээн дээр байгаа цааснуудаа хажуу тийш нь тавив… 

	— За тэгвэл яая гэх вэ, тун тоогүй байна. Бид танаас өөр юм хүлээж байсан юм. Та чин сэтгэлээсээ үнэнээ хэлье гэж бодохгүй байх шив. Ингэлээ гээд таны байдал дээрдэхгүй дээ. 

	— Сургууль дээр болсон явдлаас өөр надад хийсэн хэрэг байхгүй. 

	— Тэгвэл таныг зүв зүгээр байхад чинь баривчлаа юу? Бид гэмгүй хүмүүсийг шоронд хийдэг байх нь уу? Та энд хүртэл хувьсгалын эсэргүү ухуулгаа үргэлжлүүлж байна. Бид чинь харгис цагдаагийн газар биш, Гуравдугаар тасгийнхан5 биш, зүгээр л залхаан цээрлүүлдэг байгууллага ч биш. Бид бол намын зэвсэгт отряд. Харин Панкратов, та бол хоёр нүүртэн, та ийм л хүн байна! 

	— Та намайг тэгж нэрлэж болохгүй!

	Дьяков гар зангидан ширээ шааж,  

	— Надад юу болох, юу болохгүйг би танд үзүүлээд өгнө өө! Амралт, сувиллын газар ирсэн юм шиг бодож байна уу? Тань шиг хүнд зориулсан өөр нөхцөл манай энд бий. Хоёр нүүртэн! Та нударганчуудын оготор бууны бай болж үзсэнгүй. Та бүх насаараа ажилчин ангийн нуруун дээр суусан, одоо ч гэсэн улсын нуруун дээр сууж байна. Улс таныг сургаж, оюутны цалин өгч байна, гэтэл та улсаа хуурч мэхэлж байдаг! гэв. 

	Тэрээр нэг хэсэг баргар царайлан дуугүй сууснаа ямар ч ашиг, хэрэгцээгүй үүрэг биелүүлж байгаа мэт сэтгэл гонсгорхон,  

	— За яая гэхэв, таны саяын бурсныг чинь л биччихье гэж өгүүлэв. 

	Тэгээд Сашагаас ханын сониныг хэнтэй, хэзээ гаргасан, тоо бүртгэлийн багштай зөрсөн явдал хэзээ юуны учраас болсон, хэзээ, хаана хасагдаж хөөгдөж байсан, тэгэхэд ямар ял тулгаж байсан бэ? гэхчлэн товчхон асуулт хаа нэг асуун юмаа бичиж гарлаа.

	Бичиж дуусаад түүнийгээ Сашад сарвайж,  

	— Уншаад гарын үсэг зурчих гэв. 

	Тэгээд арагшаа наллаа. Тэрээр өөрөөс нь нүд салгахгүй байгааг Саша ойлгов. Дьяков энэхэн чөлөөг ашиглан түүнийг сайтар ажиглаж, царай нь яаж хувирахыг анхааралтай ширтэн байв. Бүх юм зүйтэй бичигдсэн хэр нь нэг л өрөөсгөл болжээ. Баярт зориулан ханын сонины дугаар гаргасан, түүндээ гавшгайчдын хөдөлгөөнийг муулсан шоглол шүлэг оруулсан, үүнд тийм тийм хүмүүс оролцсон, үүр болон районы хорооны шийдвэрээр хөөгдсөн… Мэдээж энэ бүхэн бол мөрдөн байцаалт явуулсныг нотлох гэж хэлбэрийн төдий бичиж байгаа зүйл, харин баривчилсан шалтгаан бол харваас өөр юм байгаа. 

	Гэлээ ч гэсэн мань хүн,  

	— Намайг Төв шалган байцаах комиссын шийдвэрээр дээд сургуульд буцааж оруулсныг энд бичээгүй байна гэж хэлэв. 

	Дьяков хөмсөг зангидан хуудсыг авав. 

	— Сургуулийн тушаалд буцааж авсан тухай юу гэж бичсэн бэ? 

	— Яг зөв гэхээргүй бичсэн…

	Дьяков түүний үгийг тастан,  

	— Би яаж бичих хэрэгтэй байсныг асуугаагүй, яаж бичсэнийг асууж байна гэв. 

	— “Оюутан Панкратов алдаагаа хүлээснийг харгалзан…”

	Дьяков үзгээ авч түрүүчийн бичсэн зүйлийн доор “Хожим намайг алдаагаа хүлээсэн хүний хувьд сургуульд буцааж авсан” гэж нэмж бичив.

	Тэрээр цаасаа Саша руу дахин сарвайв. 

	Саша гарын үсгээ зурлаа. Дьяков хуудсыг авч хажуу тийш тавив. 

	— Панкратов, дахин сайн бодохыг танд зөвлөе. Бид таныг нийтийн үйл хэргээс алдахыг хүсэхгүй байна. Чухам энэ учраас л бид тантай ингэж зууралдаж байгаа юм. Бид таныг өршөөж байна, та ойлгох хэрэгтэй. Бас үнэлэх хэрэгтэй. Толгой дахь юмаа ух л даа, сайн ух.

	Тэрээр ширээний араас босож хаалга онгойлгон харгалзагч руу дохиж,  

	— Аваад яв! хэмээв. 

	 

	Саша эргэж ирж өрөөндөө орвоос ард нь хаалганы түгжээ хяхтналаа. Цонхны булингартай шилний цаанаас өвлийн одод түрүүчийн янзаар гялалзан байна. Одоо чинь шөнө үү, эсвэл өглөө юу?

	Тэгвэл хана тоших сонстов. Хөрш нь түүнийг хааш нь аваачсаныг асууж байгаа бололтой. Саша хуучин янзаараа гурвантаа тогшиж хариулаад хувцсаа тайлалгүй орон дээрээ хэвтээд өгөв. 

	Дьяков өөрөөс нь юу хүсээд байна вэ? Ямар үнэнийг хэлэх ёстой юм бэ? “Хэнтэй хувьсгалын эсэргүү юм ярьсан бэ?” Юун яриа вэ? тэрээр дэмий л элдвийг таамаглан бодохоос цаашгүй. Сургууль дээр болсон явдлаас болж баривчлагдсан гэдэгтээ бат итгэж байсан. Гэтэл тийм биш гэдгийг сонсоод мэл гайхан цэл хөхөрч, хамаг юм толгойд нь хутгалдаж гүйцлээ. Өөрийгөө ойлгуулж, итгүүлнэ гэж горьдож байсан. Гэтэл бүр шал эсрэг юм боллоо. Сургуулийн явдал баривчлах шалтаг биш юм бол өөр шалтаг байх нь. Прокурор тэр шалтгийг найдвартай зүйл гэж үзсэн болж байна. Түүнийг хувьсгалын эсэргүү хэрэгт яллах санаа хэний толгойд орж ирдэг байна вэ? Түүнд намтай зөрж байгаа юм байхгүй. Зусар бялдууч этгээдүүд Сталинд зулгуйдаж байгаа нь үнэн, гэхдээ тэрээр энэ тухай хэнд ч хэзээ ч юм яриагүй, энэ бол Сталины гол юм биш. Мань хүн ганцхан Маркт л хэлсэн, гэтэл Марк энэ яриаг хүнд заяа нь дамжуулахгүй. Аягүй бол тэр бас баригдчихсан юм болов уу? нөгөө бүрэн эрхт нэгжлэг хийж байхдаа түүний зургийг барьж авч эргүүлж тойруулж тал талаас нь харж байсан. Дьяков түүнээс Маркийн буруутгах мэдүүлэг олж авах гээд байгаа юм болов уу? хулчийж бууж өгнө гэж горьдоо юм уу? 

	Будягин юм болов уу? Магадгүй. Тэр чинь Эйсмонттой нөхөрлөдөг билүү, эсвэл Смирновтой бил үү? Смирновынхон бас Тавдугаар байшинд аж төрдөг. Смирновын охин гэж цайвар хонгор үстэй нэг пагдгар охин тэдний сургуульд сурч байсан. Иван Григорьевичийг хавар яг Смирнов, Эйсмонт нарын хэрэг явдлын дараахан гадаадаас эргүүлэн дуудсан. Тэгээд л Будягин Глинскаяд утасдсан, Саша Будягиныхаар орж гардаг энэ тэрийг мэдчихээд одоо Иван Григорьевичийг буруутгах мэдүүлэг олж авах гэж байгаа хэрэг. Үүн шиг дэмий юм байхгүй! Мань хүн л өөрөө элдвийг ургуулан бодож зохиож байна. Зээ болж төрсний төлөө хүнийг баривчилдаггүй, бас хэн нэг хүнтэй нэг ангид байсны төлөө бас баривчлахгүй. Ямар нэг юмнаас л болж түүнийг энд байлгаж байгаа… Мөрдөн байцаагч зүгээр худлаа жүжиглэнэ гэж байхгүй шүү дээ. 

	Саша сүүлийн хэдэн сарынхаа явдлыг өдөр хоногоор нь дэс дараалан бодож үзлээ. Ууртаа болоод ямар нэг юм донгосчихоо юм болов уу? Тэрээр сургууль дээр болсон явдлаа хүртэл хэнд ч яриагүй билээ. Нина, Лена, Вадим, Макс, Юра гээд зөвхөн нөхөд нь мэдэж байсан. Өө, Юра Шарок! Шинэ жил тэмдэглэхэд тэдний хооронд үүссэн хэрүүл… Гэхдээ Юра ийм юм хийж зүрхлэхгүй. Тэдний группийн нөхдөөс юу билээ? Ковалёв? гэтэл сургуулийн явдал хамаагүй гээд байгаа шүү дээ. Тэгэхлээр юу байх вэ? 

	Өдөр нь ахлах дэслэгч цолтой шоронгийн нэг түшмэл өрөөнд нь орж ирэв. 

	Саша гэртээ сурчихсан зангаараа өөрийн эрхгүй босов. Ийм зуршилтай болсондоо хожим өөрийгөө зүхээд зүхээд бараагүй. 

	— Овог? 

	— Панкратов. 

	— Хүсэлт. 

	— Надад эргэлт ирэхгүй байна. 

	— Мөрдөн байцаагчдаа хэлээрэй. 

	— Бас ном сонин? 

	— Цөмийг нь байцаагч чинь мэднэ. 

	Тэгээд гараад явчхав. Хянагч өрөөг хаалаа. 

	Шоронд сууж байж л шоронгийн туршлагатай болно. Анх удаагаа орж ганцаараа хоригдсон хоригдол бол түрүү түрүүчийн үеийн хоригдлуудын боловсруулж, шоронгийн амьдралын ёс хэм болсон бичигдээгүй хэсэг дүрмийг өөрийн ухаанаар сурч мэддэг бүлгээ. Шоронгийн түшмэл орж ирсэн нь Сашагийн хэргийн мөрдлөг эхэлж, тэрээр өөр зиндааны хоригдол болсныг харуулжээ. Сашад ямар санал хүсэлт байх нь түшмэлд пад байсангүй. Тэрээр мөрдөн байцаагчаас Сашагийн цаашдын хувь заяа төдийгүй, энд өөрийг нь ямаршуухан байдалтай байлгах хүртэл бас хамаарна гэдгийг түүнд ойлгуулжээ.

	Энэ өдрөөс эхлэн Сашагийн амьдрал гаднаас нь харахад сүүлчийн хэдэн долоо хоногт байсан янзаараа байгаа юм шиг хэр нь үнэн чанартаа бол тэс өөр болжээ. 

	Үүнээс өмнө хэзээ байцаах бол гэж тэсэж ядан хүлээдэг байсан бол одоо битүүдээ айж хүлээх болов. Мөрдөн байцаагч гэнэтхэн юу ч тулгаж мэдэх тул Саша тэр болгоныг урьдаас тааж биеэ бэлтгэж чадахгүй учир нэг юм тулгахад нь аягүй бол өөрийгөө зөвтгөх аргаа ололгүй түүнээс болоод мөрдөн байцаагч тэр хоёрын хооронд үл итгэх, хий хардахын зовлон улам нэмэгдэнэ гэхээс өөрийн эрхгүй айна. 

	Юра Шарокийн эцэг эх Панкратовынханд хэзээний дургүй. Эцгийг нь инженер гэж эхийг нь “дэндүү боловсролтой” хэмээн дургүйцэх агаад нагац нь том дарга нарын нэг болохоор мэдээжээр түүнд бүр дургүй. Сашагийн ээж хашаан дотроо “сэхээтэн” хүмүүстэй ярьж суудаг бол Шарокийн эх лифтчин, хашаачин авгай нартай л үерхэнэ. Сашагийн баривчлагдсаныг тэднийхэн сонсоод “нөхөд” хоорондоо мэрэлцэж байна, цөм л бие биеийнхээ хоолойг тас мэрэлцэх болтугай хэмээжээ. 

	Гэхдээ Юра Шарок Сашагийн баригдсаныг яаж мэдээгүй юм шиг байх билээ. Сайн ч бай, муу ч бай эрхбиш нэг бүлгийнх юм чинь.

	Гэтэл мань хүн энэ бүлэгтэй юугаараа холбоотой билээ? Жинхэнэ нөхөрлөл байхгүй, уймраа Нина, маанаг Максим, чалчаа Вадим энэ тэр түүнийг зүгээр л тэвчисхийгээд явж байгаа. Тэд нар одоо Сашагаа харамсан гасална, мань хүн тэдэнд нэмэр болж чадахгүй. 

	Лена… Цэвэрхэн, аятайхан, сайн хүүхэн, гэхдээ нэг л хүнийрхүү санагдана. Хүний авгай болж чадахгүй. Тэр хүүхэн юу чадах вэ? Кофе чанахыг уу? Ая тал засахыг хичээвч дүй муутай болохоор дургүй хүргэхээс цаашгүй. Түүнээс гадна насаар өөртэй нь чацуу. Эцэг нь жартай гэхэд ямар байна даа! Лена дөч хүрмэгцээ л нөгөө Ашхен Степановна ээж шигээ бүдүүн амьтан болчихно. Сталин Будягины хувьд сэтгэл дундуур байгаа. Үүнийг Лена хэлсэн. Гэтэл “Сталин сэтгэл дундуур” гэдэг юу байдаг, юугаар төгсдөгийг мань хүн сайн мэднэ. Зөвлөлүүдийн байшин, сайхан байр энэ бүхэн цөм нүд хуурах зүйл. Будягин зөвлөлтийн хууль цаазын тухай өөрт нь номлоод байсан, гэтэл тэр өөрөө хууль цаазын тухай юу мэдэх сэн билээ? Тэрээр намын гэнэн цагаан сэтгэлдээ хөтлөгдсөөр нэгэнт хоцрогдсон хүн. Энэ байтугай юмыг нугалж чадах хүч үүсээд байна. хэрвээ Будягин балрах юм бол мань эр эцгийнхээ өмнө ямар хүн болох вэ? Ардын комиссарын охин гэдэг энэ дээ!

	Больё, чи минь! Хөөрхөн охид Москвагаар дүүрэн байна. Вика Марасевич гэхэд л дохих төдийд наалдаад ирнэ. Бас Варька Иванова! Цэврүү шиг бүсгүй.

	Тэрээр Ленад долоо хоног утасдсангүй. Бүсгүй өөрөө л утасдана биз. Гайгүй тэгэхээр нь дахиад хэзээ ч утасдахгүй болохоор юм хэлж өгнө. Гэвч харилцуураас “Юрочка, чи хаагуур алга болоод байна аа?” гэх бүсгүйн дууг сонсмогц тэрээр самгардан түгдэрч ажил ихтэй, дипломоо бэлтгэж байна, хуваариа хөөцөлдөж байна, гэртээ арван хоёр болох гэж байхад ирдэг, сургууль дээр цорын ганц автомат утастай, ядахдаа тэр нь эвдэрхий гэхчлэн гүвтнэв.

	Бүсгүй харилцуурыг алгаараа хашаад,  

	— Би чамайг санаад байна гэв. 

	— Сулрахаараа утасдъя. Чадвал ирэх долоо хоногт. 

	Тэрээр ирэх долоо хоног төдийгүй түүний дараачийн долоо хоногт ч бүсгүй рүү утасдсангүй. Ер нь утасдахгүй. Ямар ч тайлбар яриа хэрэггүй!

	Гэтэл Лена өөрөө утасддаг байна. 

	— Юра, надад чамтай уулзах хэрэг байна. 

	— Би сулрахтайгаа зэрэг утасдана гэж хэлсэн шүү дээ. 

	— Чамтай яаралтай уулзах шаардлага байна. 

	— Тэгвэл яах вэ. “Художественный” кино театрын дэргэд есөд уулзъя гэж Юра дурамжхан бувтнав. 

	 

	Тэр хоёр Арбатын талбайг тойрч Никитийн цэцэрлэгт гудамжийг өгсөв. Жавар гэж ч чөмөг царцмаар. Лена оготор үстэй дээлтэй, улаан бээлийтэй байх бөгөөд ноосон алчуураар чихээ таглан боогоод дээрээс нь дугариг үстэй малгай өмсжээ. Ботинкных нь түрий цэх хөлийнх нь бондгор булчинг жимбийтэл барьсан байх нь Юрагийн сэтгэлийг байнга гижигддэг билээ. Хажууд нь энэ сүрчгийн танил үнэр. Өнөөдөр эцсийн удаа ч юм бил үү? 

	— Саша! Ёстой аймаар юмаа гэж Лена өгүүлэв. Цаадах нь дал мөрөө хавчив. 

	— Баривчилсан… 

	— Чи түүнийг өрөвдөхгүй байна уу? 

	— Өрөвдөх, өрөвдөхгүйдээ биш. Тэр чинь ад үзэхгүй хүн гэж байхгүй. Тэгээд ч би түүнд итгэдэггүй юм, нээрэн итгэдэггүй шүү. 

	— Сашад итгэхгүй гэнэ? 

	— Намайг комсомолд элсэж байхад Саша “Би Шарокт итгэхгүй байна” гэж хэлж байсан. Тэглээ гэж хэн ч хачирхаагүй. Гэтэл намайг итгэдэггүй гэж хэлэхээр хүний дургүй хүрч байх шив. 

	Бүсгүй Юраг уурлах нь гэж айж мэгдэв. 

	— Манай нөхөд чамд сайн шүү дээ. Би худлаа хэлэхгүй. 

	— Тэд нар чинь намайг хөөрхийлдөг. Чи ч гэсэн тэр. 

	Лена яах учраа олохгүй түүн рүү харлаа. Мань хүн хоёр долоо хоног утасдаагүй, одоо хэрэлдэх дөгөө эрээд байна. Үүнээс болоод чухам хэлэх гэсэн юмаа айгаад хэлж чадсангүй.

	Никитийн хаалга хүртэл дуу шуугүй явцгаав. 

	— Буцах уу? 

	— Пушкины хөшөө хүрье. Ажил явдал чинь ямар байна, ярь л даа.

	Цаадах нь ярих юм юу байх вэ, залхаж гүйцлээ гэх шиг дал мөрөө хавчив. 

	— Хуваарь чинь юу болж байна? 

	— Юу ч болоогүй. 

	Цас бүрхсэн Пушкины хөшөө талбай дээр сүрлэг харагдана. 

	— Сууя. Би ядраад байна.

	Тэрээр дурамжхан царайлан сандлын цасыг цэвэрлэж бүсгүйд суух газар гаргав. Өөрөө зогсознох юм байж. Страстной сүм рүү хараад ингээд зогсож байх юм гэнэ. Бүсгүйн түгшүүртэй санаа алдахыг сонсголоороо биш биеэрээ мэдрэв. 

	— Юра, би жирэмсэн болчихжээ. 

	— Чи сайн мэдэж байна уу? 

	— Мэдэж байна. 

	— Юм чинь саатсан байлгүй дээ? 

	— Бүр хоёр долоо хоночихлоо. Түүний бүсгүйтэй уулзаагүй хоёр долоо хоног тэр.

	Хоёр долоо хоногийн өмнө бол ямар нэгэн арга бодож олох сон, одоо бол үр хөндүүлэх л болж... Яагаад ийм дээ хүрчхэв ээ? Мань эр тун болгоомжтой байсан шүү дээ. Ийм тохиолдолд хэрэглэх гадаадын элдэв эм тан үүнд даанч байдаггүй юм байх даа? 

	— Чи янз бүрээр оролдоогүй юу? 

	— Чамтай л зөвлөх гэсэн юм. 

	— Би эмч биш шүү дээ.

	Юра ингэж хэлснээ бүсгүй гагцхүү өөрийг нь чадах гэж жирэмсэн болчихсон юм шиг хачин царайлж,  

	— Би ийм байдлаар танайд хүргэн орохыг хүсэхгүй байна гэж нэмж хэлэв.

	Бүсгүй сэргээд ирлээ. 

	— Энэ ямар хамаа байсан юм бэ? 

	— Хүлээх хэрэгтэй.

	Тэрээр хүүхэнтэй зэрэгцэн сууж гарыг нь атгаад бээлий ханцуй хоёрын зааг дахь бүлээн арьсыг мэдрэв. Ээ дээ, үгэнд л орох болтугай, мугуйдлаад зөрчих вий, чи минь. 

	— За чи сайн ойлго. Сургууль, хуваарь энэ тэр гээд цөм тодорхойгүй, яах нь мэдэгдэхгүй байна... Түүнээс гадна Саша. Түүнийг бидний эгнээнээс зүгээр баллаад хасчихгүй шүү дээ... Юм төвөгтэй болчхоод байна, улам түвэг оруулахын хэрэг байхгүй. Тэгэхлээр одоо тэгдэг цаг биш. Энэ бол тун эвгүй мэс засал гэдгийг би мэдэж байна, гэхдээ хэдхэн минутын явдал. Чи бид хоёр хүүхэдтэй болохдоо л болно, одоо бол тэвчиж хүлээе. Бас манай эцэг, эх гэж бий... Хуучны улс болохоороо эхлээд гэр бүлийн товчоо, дараа нь хүүхэд байх ёстой гэж хэлнэ. Энэ мэдээж бэртэгчин үзэл, гэхдээ би элдэв хов жив хүсэхгүй байна, энэ бол доромжлол болно, чи ойлгох ёстой. 

	— Би ойлгож байна хэмээн Лена гунигтай өгүүлэв. 

	— Явъя, тэгэхгүй бол чи хөлдчихнө.

	Тэрээр босож бүсгүйд гараа өгснөө хоёр долоо хоног бол юу ч биш гэдгийг ойлгож байгаа хэр нь ээ тэсэж чадалгүй түүний биеийг анхааралтай харлаа. Тэгтэл санаа дагасан юм уу бүсгүй бүдүүрчихсэн мэт санагдаж сандлаасаа хүндхэн өндийлөө. Юугаар дуусаж болох байж вэ? гэхээс мань эрийг айдас эзэмдэн авав. Долоо юм уу найман сарын дараа өөрөө мэдэлгүйгээр эцэг болчихсон байж мэдэх нь. Тэгээд нэг насаараа тийм болно гэсэн үг.

	Бүсгүй ичингүйрэн инээмсэглэж,  

	— Одоогоор анзаарагдах юм байхгүй ээ гэв.

	Тэр хоёрын хувьд ийм шөнө үүнээс өмнө байгаагүй ажээ. Бүсгүйд орчлон дээр энэ залуугаас үнэтэй юм гэж үгүй тул чухам түүнийг л бодож үр хөндүүлэхийг зөвшөөрөв. Түүнийг ийнхүү дуулгавартай байгаад Юра уяран, бахархах сэтгэл бялхаж бүсгүйг энхрийлэн таалахын хамт өөртөө улам татаж аргамжиж аваад ерөөсөө үгнээсээ гарахгүй болгохыг хичээлээ. Орчлон дээр бүх юм дахин давтагдсаар ирсэн, хойшид ч түм бум давтагдана, энэ тухайд Лена анхных нь ч биш, эцсийнх нь ч биш, хүүхнүүдийн ердийн л явдал шүү дээ. Мань эрийн эх гэхэд л долоон удаа үр хөндүүлсэн, тэдний тосгонд жирэмсэн охид хашааны том хаалган дээрээс газар харайж буугаад л байдаг, тэгээд үхсэн үрэгдсэн хүн байдаггүй дэг. Амьдралаа төвөгтэй болгохын хэрэг байхгүй, зун хоёулаа Сочи явна, тэнд одоо дээд зэргийн амралтын газар бий гэж ярьдаг, өөрөө үгүйдээ далай үзнэ, Москвагаас өөр ер юу үзсэн билээ дээ? Лена бол орчлонгоор сэлгүүцчихсэн хүн, гэтэл мань эр?

	Юра бүсгүйн сэтгэлийн хамгийн уяхан чавхдасыг хөнджээ. Түүний учирлаж ярьсан зүйл ард түмний энгийн агаад сийрэгхэн сайхан ухаан шиг санагдсан аж. Нээрэн түүнд одоо хүүхэд шуухад бусад элдэв юмаар яршиг түвэг удаж яаж болох вэ дээ, тэглээ гээд татсан биш түлхсэн хэрэг болно. Тэрээр түүнд саад тотгор гавихгүй хэзээ ч өөрийгөө буруутгуулах хэрэг хийхгүй. Жирэмсэн болсон тухайгаа ч зүгээр л хэлсэн хэрэг, өөр хэнд хэлэх вэ дээ? Тийм учраас энэ тухай бүү бодог, бүү санаа зовог.

	Энэ явдал тэр хоёрыг дотно болгожээ. Юра хэзээ ч ийм эелдэгхэн үнэнч, ийм хөөрхийлөлтэй байгаагүй. Лена түүний айж балмагдсан байхыг анх удаа үзэж байгаа нь энэ бөгөөд өр зүрхнээсээ өрөвдөж, хайрын сэтгэл улам дэвэрлээ. Өглөө цаадах нь гараа цээж дээр нь тавиад зүүрмэглэж байхад бүсгүй түүнийг сэрээчих вий хэмээн болгоомжлон хэвтэв. Мань эр бүсгүйг хуучин удаахыг боддоггүй, шөнөөр нуусхийгээд явуулчихдаг байсан бол өнөөдөр тавихгүй байлаа. Тэгж тэгж явуулахынхаа цагт үүд хүртэл хүргэж өглөө. Хуучин өлмий дээрээ дохилзон хаалга хяхтнах, цоож торхийх энэ тэрээс учиргүй болгоомжилдог байсан бол өнөөдөр тийм юм огт байхгүй, ичих, зовох, юмгүй чанга чанга ярьж инээмсэглэн хацраа хацарт нь наалаа.

	Хашаачин хүртэл сэжиг ажиггүй харсан төдийгүй, өгсөн рублийг нь хуучин шигээ албан хурам шиг биш, үнэхээр “Баярлалаа, та минь” хэмээн талархан авав. Бүсгүйн хөлийн чимээ Арбатаар тайван итгэлтэй тожигнож, тэрээр тийнхүү гудамжаар, өөрийнхөө гудамжаар алхалж яваа нь энэ. Тэгээд гарах гэж шатаар бууж явахдаа Сашагийн байрны хажуугаар өнгөрснийгөө Арбатын талбай хүрсэн хойноо сая л нэг тогтож бодлоо. Энэ тухай яагаад дөнгөж одоо л толгойд орж ирж байна вэ? Хайр сэтгэлдээ автаж байгаад бусад хамаг юмыг мартаж орхио юу? Гэтэл Софья Александровна шөнөжин нүд хамхихгүй “Саша минь одоо яаж байгаа бол?” гэж бодоод ганцаараа хэвтэж байгаа...

	 

	Гурван өдөр эмнэлэгт хэвтэхийг нуухын арга байхгүй. Будягиныхан одоо ч охиноороо үнэнийг хэлүүлчхэж магадгүй, ээжээс юм нуух аргагүйн дээр ээж энэ талаар нарийн мэдлэгтэй шүү дээ. Ленка худлаа мэлзэж сураагүй, мэлзэхийн хэрэг ч юу билээ, энэ бол зохисгүй зүйл. Хэнээс олсон тухайд дор нь таамаглачихна. Тэгсэн цагт төрүүл, чиний Шарокийг аяа олно гээд ятгачихна даа.

	Толгойд нь юу эргэлдээд байна вэ? Юра түүний ажил руу нь утасдсан, ярихдаа тун эелдэгхэн байсан, харин ажил явдал их, тийм учраас дээрээс нь өөрийнхөөрөө нэмж бүү зовоо гэх шиг дуунд нь ядарсан шинж мэдэгдэж байсан. Арбатын жирийн охид түүнд хэзээ ч ийм яршиг түвэг удаж байгаагүй, өөрснөө л аргалдаг байсан... Цуу? Марганцын уусмал? Хина? Чухам юугаар аргалдаг нь өөрт нь падгүй билээ. Гэтэл энэ гэж нэг ээжийн эрх танхи охин юу ч мэдэхгүй, юу ч чадахгүй, хилийн чанадад байснаас цаашгүй арилж тонилох нь таарсан амьтан! Үүнээс одоо л хагацахгүй бол дараа нь хэзээ ч хагацахгүй хэрэг болно. Үгүйдээ дутуу гаргачихдаг ч болоосой! Хүмүүс чинь мөстсөн явган зам дээр нисэж ойчоод л байх юм байна шүү дээ, ялангуяа түүн шиг ойрын хараа муутай, хөдөлж цөхсөн амьтад бүр ч амархан ойчдог биш үү.

	Шарокийнхан халуун бүл дотроо юм аа илэн далангүй ярилцах нь ховор ч гэсэн Юра ямар ч атугай ээжтэйгээ ярилцахаар шийджээ. Ээж нь жирийн хүмүүсийн хэрэглэдэг нууц юм хумыг мэднэ, дор хаяхад тус болж чадах хүнийг мэднэ. Ээжийнхээ хашаан дотор авгай нартай шивгэнэлдэж байхыг мань хүн үзсэн бөгөөд ийм юмны тухай ярилцдагийг нь царайгаар нь гадарлах болжээ.

	Ээж нь одоо энэ тухай сонсмогц нүүр нь толборон нүд нь бүлтийгээд ирлээ. Муухай Лена давхар болж гэнэ ээ, толгой нь хаа явсан өмхий банзал вэ? Нөгөө боловсролтой улс чинь энэ дээ, жирийн хүмүүсээс доор! Хар хүн уургалж байгаа нь энэ гэнэ, гичий чинь! Зөнөсөн өлөгчин, ямар арван тавтай хүүхэд биш өөрөө л учраа олох ёстой!

	Юра минь ардын комиссарын охинтой сууна, тэгээд Кремльд амьдрах болно гэж өнөөдөрхөн онгирч сайрхаж байсан авгай одоо ийнхүү хор шар нь буцалж байна. Нөгөө бидний дарга нар энэ нөхөд чинь Юрагийн эцэг эхийг босгоороо алхуулдаггүй юм. Тэгэхлээр Юраг ч алхуулахгүй. Хүүхэдтэйгээ нөхрийндөө бай, тэр чинь тусгай өрөөтэй хүн гэж Ленкадаа хэлнэ дээ. Манай энэ ганц өрөөтэй, гэтэл тэд өөрсдөө гурван өрөөтэй шүү дээ. Нөхөр чинь ээжтэй, тэгэхлээр хүүхдийн чинь асрагч болно гэх биз. Үгүй, гайгүй байлгүй, тэгүүлдэг нь би биш, тэдний шээсийг асардаг нь гонж. Бас энэ хүүхэн орос ч биш! Хамрыг нь харваас еврей! Одоо үр зулбуулсныхаа өртгийг биднээс нэхнэ дээ, шулам чинь! 

	— Болиоч! хэмээн Юра эхийгээ зандраад, — Ямар арга байдаг юм бэ? гэв.

	Эх нь уруулаа жимийснээ,  

	— Хэдэн сартай юм бэ? гэж албархуу асуув. Үнэн хугацааг нь хэлбэл ээж нь туслахаа больчих байх гэж санаад Юра,  

	— Хэдхэн өдөр болж байна гэж худлаа хэлэв. 

	— Халуун ус бэлтгэж байгаад хөлөө сайн халааг. Аль болохоор халуун ус шүү, тэсэж ядмаар халуун усанд дүрээд тэвчих хэрэгтэй. Тэднийд чинь аягүй бол хувин ч байхгүй байх даа. 

	— Ололгүй яах вэ.

	Тэрээр Лена гэртээ ингэхгүй гэдгийг хэлсэнгүй. Энд, эднийд л хийх хэрэгтэй болно.

	Арбатад гич байсангүй тул мань эр Усачевка орж тэндээс худалдаж аваад ээж нь түгжээг нь эвдэхээс айгаад онгойлгож үзэхгүй хэмээн цүнхэндээ нуув. Гал зууханд орж шалгаж үзвэл нэг битгий хэл хоёр хувин байна.

	Орой нь тэр хоёр Хувьсгалын театрт очиж “Цүнхтэй хүн” гэдэг жүжиг үзэв. Юрад Гранатов аятайхан санагдсан юм санж. Гранатовын амьдралд тохиолддог үйлтэй лайг бодохоос өөрийнх нь амсаж яваа хорвоо гэлтэй байжээ.

	Тэрээр театрын амрах танхимд хурсан олон хүнийг ажиглаж оо энгэсэг, сүрчгийн үнэрийг шимтэн амьсгална. Театрт орох болгоноо баяр гэж үздэг учраас ажлын чөлөөхнөөр босоо суугаа хоёрын завсраар театрт орж гардаг Саша Панкратов, Нина хоёрыг, эсвэл жүжгийг мах үе мөчөөр нь эвдэх мэт задлан шинжилдэг Вадим энэ тэрийг мань хүн хэзээ ч ойлгодоггүй билээ. Завсарлагаагаар,  

	— Чамд дуулгах сайхан сонин байна. Манай факультетад Коля Сизов гэж нэг залуу байдаг юм... Эцэг нь алдартай эмч, дуулсан уу? гэж Ленагаас асуув. 

	— Сизов... Үгүй, дуулаагүй юм байна. 

	— Анагаахын хоёрдугаар дээд сургуулийн профессор. Эмэгтэйчүүдийн эмч.

	Юун тухай ярьж буйг ойлгомогц бүсгүй биеэ хураачхав. Нөгөөдөх чинь мөд болохгүй ажил юм чинь. Шарок өрөвдөхийн сөгөөгүй үргэлжлүүлэн,  

	— Хөлөө гичтэй халуун усанд байлгах гэж нэг аюулгүй арга байна. Чи мэднэ дээ, салхи авч шуухинаа хүрэхэд тэгдэг шиг гэв.

	Бүсгүй жаахан тайвширлаа. 

	— Тэр чинь нэмэр байх уу? 

	— Их нэмэртэй гэлцэж байна. 

	— Гэтэл зөндөө удчихсан шүү дээ... 

	— Яг болдог цаг нь.

	Түүний эрс тэс байгаагаас бүсгүйн айдас хүрэв. 

	— Эрхбиш эмчид үзүүлсэн нь дээр юм болов уу... 

	Цаадах нь өөрийнхөөрөө зүтгэлээ. 

	— Энэ чинь мэс засал биш, ерөөсөө өвдөх юм байхгүй, халуун усыг жаахан тэвчээд л болоо. Бид юугаараа азаа үзэж байгаа юм бэ? Эсвэл чи бүр болихоор шийдчихсэн үү? 

	— Больё ч гээгүй л дээ, гэхдээ надад төвөгтэй л байна, гэрийнхэн маань харчихна... гэж Лена аяархан өгүүлэв. 

	— Тэр ч тийм шүү гэж Юра зөвшөөрөв. 

	Тэгснээ гэнэтхэн толгойд нь нэг санамсаргүй санаа орж ирэх мэт,  

	— Манайд хийчихье. Эцэг хамрын ханиад хүрэхээрээ тэгж аргалдаг юм. Бодвол гич бий байлгүй гэж хэлэв.

	— Халуун байна уу? 

	— Дажгүй ээ. Харин ч аятайхан байна.

	Лена хүрэн уусмал дүүргэсэн хувинд хөлөө дүрээд орон дээр сууж байлаа. Гич нүд хорсгох тул нүүрээ буруулна.

	Цамцных нь шуусан хормойны цаанаас тас хавчсан булцгар хоёр цагаан өвдөг нь ил гарч, бадируун хөл нь хувинд арайхийн багтжээ. Тэрээр бөхийсхийн хоёр гараараа элгээ тэврэн суух агаад дотуур цамцных нь хоёр мөрөвч унаж булхгар мөр нь ил гараад, цэнхэр торон хажлагынх нь цаанаас цээж нь харагдана. Хоёр хөлөө яльгүй хавиран ярвайж инээмсэглэхчээн аядан,  

	— Харин ч аятайхан байна гэв.

	Юра түүний хөл рүү буцламгай ус гоожуулчихгүйн тулд данхныхаа цоргыг хувингийн хана руу хүргэж байгаад уснаас нэмлээ.

	Цаадах нь дал мөрөө хавчгануулан хөлөө улам халирч,  

	— Лут халуун байна... гэв. 

	— Тэвчизнэ, одоохон хөрчихнө...

	Тэрээр нэг гараараа данхныхаа сэнжнээс барьж, нөгөө гараараа хувинтай усны халууныг үзэв. Усны халуун болоогүй байх шиг санагдсанд дахиад уснаасаа нэмлээ. 

	— Ой-ой!

	Бүсгүй эвхрэн гийнаж, нүдээ аниад аахилж гарав. 

	— Тэсээрэй, тэснэ шүү, одоохон зүгээр болно. Леночка минь, одоохон.

	Лена арагшаа гэдэсхийж толгойгоороо хана шүргэж, цамцаа базалж тавилан байна. 

	— Одоо, одоохон зүгээр болно, тэвчинэ шүү...

	Хүүхний дух, дээд уруул дээгүүр хөлс бурзайгаад ирлээ.

	Юра ус руу хуруугаа дүрж үзээд дахин сэлбэв. Цаадах нь гийнан атиралдсанаа хувингаас хөлөө татсанд мань хүн түүний час улайсан булчинг үзлээ. Өрөөгөөр нэг гичийн үнэр таржээ. 

	— Юрочка, би чадашгүй нь хэмээн бүсгүй гийнаж – жаахан гаргаад орхиё, дөнгөж хоромхон зуур... гэв. 

	— Одоо ингээд дуусна, дахиад жаахан тэс... 

	— Миний хөл чилчихжээ, мэдээ алга. Хүний юм шиг болчхож...

	Тэрээр шүдээ зууж, нүдээ аниад орон дээр эвхрэн байна. 

	— Бүгчимхэн оргиод байна...

	Юра түүний тарайсан бие рүү бөхийж цамцных нь мөрөвчийг мулталж, хөхнийх нь даруулгыг тайлаад өвдгийг нь илэв. 

	— За гайгүй, тайван байна шүү.

	Тэгээд уснаасаа дахин болгоомжтой нэмэхэд хүүхэн аяархан гийнаж, хөлөө хөдөлгөх төдий болох нь атиралдсан цэнхэр цамцаар бүтээмэр болсон амьгүй том цагаан бие байх мэт.

	Юра гал тогоо руу очиж зуухан дээрээс хоёр дахь данхаа авав. Данхны сэнж урван тэрслэх мэт хангинаж, тоогүй олон гагнасан хувингийн бариул бас харжигналаа. Новш хадгалж байдаг дүүрчихсэн толгойнууд шүү! Нэг хүн ороод ирэх шиг болсонд айж балмагдан эргэж харвал гал тогооны үүдэнд ээж нь зогсож байв. Тэр хоёр бие биеэ үг дуугүй харна. 

	— Хөлийг нь битгий шалзалчхаарай.

	Тэрээр юу ч дуугаралгүй өрөөндөө эргэн ирж, хаалгаа сайн хаахад ард унтраалга чадхийн дуугарсан нь ээж нь гал тогооны гэрлийг унтраасан хэрэг аж.

	Ленагийн толгой нь дэрэн дээр гилжийж, уснаас цухуйсан хөлийнх нь булчин дээр час улаан зурвас гэрэлтэн байна. 

	— Леночка, чи унтаж байна уу?

	Бүсгүйн сормуус чичисхийв. Тэрээр бараг дуулдахгүй шахам аяархан амьсгалж дух, хөмсөг, дээд уруул, эрүү дээр нь том том дусал хөлс гялалзана. Юра тэр хөлсийг алчуурын сэжүүрээр аятайхан арчив. 

	— Леночка! 

	— Дотор муухайрч байна хэмээн бүсгүй нүдээ нээлгүй шивгэнэв.

	Юра хүүхний толгойг яльгүй өндийлгөөд аманд нь сэнжтэй аягатай ус хүргэв. Бие нь дагжиж байгаа бололтой шүд нь аяганы амсарт тожигнон байж арайхийж нэг балгаснаа усыг дуустал нь хомхойрон залгилаад тамир алдан дэр бараадлаа. Юра түүнийг хөнжлөөр хучаад, уснаасаа дахин нэмэхдээ тун болгоомжтой байсан хэр нь хөл рүү нь цацчихлаа. 

	— Ай-яа-яа... хэмээн хүүхэн гийнаж, дахин эвхрээд хөнжлийг авч хаяв. 

	— За за гүйцлээ! Энэ сүүлчийнх...

	Бүсгүй даарсан мэт хоёр мөр нь чичгэнэн, гар нь салгалан юу юугүй чичрээд ирлээ. Мань хүн дахиад хөнжлөөр хучив. 

	— За гүйцээ, ингээд гүйцээ.

	Бүсгүй арга барагдсан байдлаар аяархан уйллаа.

	Юра цагаа харвал нэгээс арван таван минут өнгөрч байв. Дөчин минут өнгөрчээ. За яах вэ, дахиад таван минут!

	Бүсгүй уйлахаа болиод дэр лүү толгойгоо шаан үхсэн мэт хэвтэнэ. Шарок түүн рүү тонгойн духыг нь дарж үзвэл дух нь хүйтэн байв. Чагнаж үзвээс амьсгалж байна. Хөлийг нь хувингаас аятайхан гаргавал яг чаначихсан мэт санагдав. Зүгээр болно... Гичийн хурц нясуун үнэр өрөөгөөр дахин тархлаа. Тэрээр бүсгүйн хөлийг орон дээр гаргаж хөнжлөөр хучаад хувинтай усаа гал тогоо руу аваачиж асган угаагуурын гичийг арилгаж бүх сав суулгаа зайлж байр байранд нь тавиад өрөөндөө эргэж ирлээ.

	Лена унтаж байв. Мань хүн цонх руу очиж хөшгөө ярлаа. Хажуугийн байшингийн шатны талбайнууд бүдэгхэн гэрэлтэж төмөр утсан тортой чийдэнгүүд хөөрхийлмөөр анивалзан байна. Шал дэмий ажил л болоогүй байх болтугай. Танхи амьтан. Өөр хүүхэн бол ёо ч гэхгүй байсан даа. Ингэлээ гэж үхэж байсан түүхгүй. Ямар нэг юм л түрхчихнэ биз.

	Тэрээр хувцсаа тайлж гэрлээ унтраагаад Ленагийн хажуугаар хэвтэж хөлийг нь аятайхан зайчлаад хөнжлийн захнаас татаж нөмрөв. Хөдөлгөөнгүй тарайн хэвтэж буй хүүхний биеэс халуун төөнөж, гичийн хурц бөгөөд дотор гижигдсэн үнэр ханхаллаа... Тэгээд хөдөлгөөнгүй, хариу байхгүй хүүхнийг тэврэн авахуйд хариуцгүйгээсээ болоод сэтгэл улам ч гижигдэх аж. Үүнд урьд өмнө амсаж үзээгүй, араатных гэлтэй ямар нэгэн хурц сэрэл байх амуй. Мань эр бүсгүйн дотор хэдийн бий болж, өөрийнх нь амьдралыг баллахаа алдсан өчүүхэн тэр үр хөврөлийг устгаж, эхээс нь тастан хаяж чадахуйц хүчтэй цочиргоо үүсгэхийг хичээсэн билээ. Тэгээд бүсгүй ёолон гийнамагц түүний дотор үүсэн бий болсон тэр нэгэн өөр амьдрал сая нэг устлаа гэж боджээ.

	 

	Бүсгүй өглөө нь оймсоо өмсөж чаддаггүй ээ. 

	— Өвдөөд байна.

	Дараа нь ботинк нь багтахгүй болчихсон учир бас өмсөж чадсангүй. Юра түрийг нь ярж огтолсон том эсгий гутал авчирч өгөв.

	Лена эсгий гутлыг өмсөж өрөөн дундуур дүй муутайхан болгоомжтой явж үзээд,  

	— Одоо уужуухан байна гэв. Тэрээр тэр дорхноо намхан пагдгар болчих шиг санагдаж сэлхэрсэн цонхигор царайтай, зовсон нүднийх нь доод зовхи хөвхөртсөн энгийн нэгэн эмэгтэй болж хувирлаа.

	Тэгснээ гэнэтхэн орон дээр суун тусав. 

	— Толгой эргээд явчихлаа.

	Юра түүнийг дөхүүлж өгөхөөр шийдэв. Аягүй бол гудамжинд ойчих ч юм билүү... Уул нь аяга халуун цай өгчихвөл зүгээр сэн, гэтэл ээж нь хэдийн гал зуухандаа юм оролдож байгаа тул түүнийг байхад Юра тийшээ ормооргүй байв.

	Тэр хоёр хашаан дотор хүнтэй тааралдсангүй. Арбат хүрээд талхны мухлагийн дэргэд танил хүмүүс дугаарлан зогсож байсан тул мань эр гудамжны нөгөө тал руу гарлаа. Лена түүний гараас түшин аажуухан явж байв. Сугадаж явах цагаа мөн олов оо. Гэвч энэ бол энэ хоёрын хамт яваа сүүлчийн зам, үүгээр дуусгах хэрэгтэй. Битгий уначхаасай, яаж ийгээд л гэрээ хүрчхээсэй. Өнөөдөр үүний ажилладаггүй өдөр юм чинь хэвтээд амарчихна биз. Бүсгүй өөрийнхөө байрны хашаан дундуур ганцаараа явж, орцондоо ормогц эргэж хараад түүн рүү инээмсэглэв.

	Мань хүн өдөр нь утасдаж яасан тухай мэдэх гэсэн боловч яарна гэдэг бол санаа зовж байгаагаа илчлэхийн хамт үйлдсэн хэргийнхээ аюултайг харуулсан хэрэг болно гэж санаад утасдсангүй. Маргааш ажил рүү нь утасдчихна. Ажилдаа очсон байвал эрүүл гэсэн үг, юм нь болсон бол тэрийгээ хэлнэ. Бүсгүй ажил дэрээ байж байв. Тэгээд харилцуурыг гараараа хашиж байгаад аяархан боловч тов тодхон,  

	— Жин тан болсон гэж өгүүлэв.

	Энэ мэдээ түүнийг баярлуулна гэсэндээ бүсгүй өөрөөр баяр хөөр болж байгаа нь дуунаас нь илт байв. 

	— За баяр хүргэе, сайн байна, чамайгаа үнсье, би чам руу дахиад утасдана аа гэж хэлээд Юра харилцуурыг өлгөлөө.

	Тэрээр дахиж утасдахгүй, ингээд болоо. Хоёр яс хагацах нь тэр!

	Юраг орой сургуулиас ирэхэд ээж нь,  

	— Нинка Иванова утасдсан гэж хэлэв. 

	— Юун хэрэг болчхоо юм бол? 

	— Чамайг утасдаарай гэсэн.

	Сашкагийн тухай элдвээр санааширч баахан чаргуулдах нь. Тэд нар надад падгүй, нохой гахай руугаа тонилцгоовол таарна!

	Нина дахиад утасдлаа. 

	— Лена яасныг мэдсэн үү?.. 

	Түүний зүрх нь зогсчих шиг болов. 

	— Юу болоо вэ? 

	— Цус алдсан 

	— Хачин юм даа. Бид хоёр үнэндээ ойрд уулзаагүй, гэхдээ өнөөдөрхөн утсаар ярьсан. Ажил дээрээ л байсан шүү дээ. 

	— Ажлаас нь аваад явсан байна. 

	— Аль эмнэлэгт байгаа вэ?

	Нина хотын зах хавьд байдаг нэг эмнэлгийн дугаар, хаягийг хэлж өгөв.

	Юра хэсэг зуур тээнэгэлзсэнээ,  

	— Цаадах чинь юунаас тэгээ юм бол? гэж эрсхэн асуув. 

	— Бүү мэд. 

	— Эмнэлэгт байгаа гэж хэн чамд хэлээ вэ? 

	— Ашхен Степановна. Лена хүнд байгаа гэнэ. 

	— Утасдсан чинь сайн байна, баярлалаа. Би эмнэлэг рүү нь очно оо.

	Тэрээр өрөөндөө буцаж орж хаалгаа хаагаад ширээ рүү суув. За ингээд орооцолдчихлоо доо! Мань хүн муу ч гэсэн хуульч юм чинь хуулийг сайн мэднэ. Нууцаар үр хөндөгч... Хохирогчийн амь насыг бүрэлгэсэн үйлдэл... Тэнэг толгой! Ийм юмыг яах гэж гэртээ хийв ээ! Хүүхэн гэртээ хийвэл болох л байсан, тусгай өрөөтэй юм чинь, хэнд ч харагдахгүй байх сан. Ээ тэнэг! Тэнэг! Ээ хар тэнэг!

	Бүсгүй хэрэв үхэхгүй бол түүнийг илчлэхгүй. Хэрэв үхвэл мань хүн юу ч байсан мэдэхгүй л гээд зүтгэчихнэ. Баталгаа байхгүй. Түүний жирэмсэн гэдгийг мэдэж байсан нь үнэн, бас гаргах дургүй ямар нэг арга чарга хэрэглэж байсныг нь мэднэ, гадаадын ямар нэг эм тан хэрэглэж байгаа байх л гэж бодсон, гэхдээ чухам яаж байсныг нь одоо хүртэл мэдэхгүй байна гээд хэлчихнэ. Хэвтэхийнх нь урьд өдөр бие муу юм уу гэмээр царайтай байсан, мань хүн түүнийг гэрт нь хүргэж өгсөн, маргааш нь ажил руу нь утасдсан, тэр хоёр шиг дотно улсад энэ бүхэн бол зүй ёсны хэрэг, гэхдээ хэрэгт оролцсоныг нотлох зүйл биш.

	Бас тэгээд гичтэй халуун усанд хөл дүрэхийг үр хөндөхтэй адилтгаж болох уу? Хуульчид чухам яагаад энэ үгийг сонгож авсан юм бол? Үр хөндөх! Энэ нэр томьёо утгыг нь дэлгэрүүлж ойлгох эрх олгодог болов уу? “Жирэмслэлтийг зохиомлоор таслах” гэдэг нэр томьёог бол ёстой юу ч гэж ойлгож болно. Гэтэл хуульч үр хөндөх хэмээн түүний анагаах ухааных нь утгаар, өөрөөр хэлбэл мэс засал хийхийг зааж тодорхой хэлсэн байна.

	Хэргийн учрыг, нарийн ширийн юмыг сайн бодох хэрэгтэй. Хаана, хэзээ, өдөр, цаг, минут, болсон газар, үнэмшилтэй нарийн ширийн юмнууд. Ленка үхэх юм бол Будягин мань эрээс салахаа үзэхгүй. Эсвэл хэрүүл шуугиан дэгдээе гэхгүй юм болов уу? өөрөө томоохон зүтгэлтэн байтал охин нь үр хөврөлөө хамгийн болхи бүдүүлэг аргаар зулбуулахыг оролдож байж таарах уу? Ер нь цаад уг ёзоорыг нь үзэх юм бол явж явж энэ Будягиныхан чинь өөрсдөө л хэргийн эзэд. Тэд нар л энэ хоёрын гэрлэхийг эсэргүүцсэн, чухам үүнээс болж л Лена хүүхдээ төрүүлэхгүй гэсэн. Тэгэхлээр гол хариуцлага тэдэн дээр бууна. Тэд нар түүнийг ийм хэрэгт өөрийн эрхгүй түлхэж оруулсан байна. Магадгүй, зөвхөн өөрийн эрхгүй ч биш юм бил үү? Нийтэд мэдэгдэхийг хүсээгүй байна. Уг үндсийг нь тунгааж үзвэл энэ явдал иймэрхүү байдалтай, ийм янзтай толгойд бууж байна. Тэд нар охиноо юунд зориулан бэлтгээ вэ? Юу сургаа вэ? Англи хэлнээс орчуулахыг уу? Энэ бол амьдрахад дэндүү багадна. Тэрээр энэ айлыг байнга үзэн яддаг байсан, тэд нар байдлыг одоо бас л гартаа авчхаад байна, мань хүн тэдний эрхэнд орчхоод энд алгынхан чинээ өрөөндөө байж ядаж байхад, тэд нөгөө халдашгүй цайз мэт Зөвлөлүүдийн тавдугаар байшинд эмч нарыг дайчлаад Ленагаа аварцгааж байгаа. Тэгээд аварчих байх л даа, бодвол. Харин дараа нь мань хүнтэй тооцоо хийнэ.

	Ээж нь бүх юмыг гадарлаж байвч яриа үүсгэвэл өөрийг нь буруутгаад эхлэх байх гэж айгаад юм ярья гэхгүй дүнсгэр царайлан дуугүй байв. Гэвч түүний буруу гэж юу билээ? Тус болъё л гэж бодсон, цөм л иймэрхүү янзаар аргалдаг шүү дээ, юу нь ч танхи хатагтай вэ дээ! Манай энэ ч гэсэн дүүрчихсэн амьтан, хэрээ мэдэхгүй иймдээ хүрчхээд, хүүхний туурайг шалзлаад байгаа юм.

	Юра эмнэлэг рүү очсон боловч дотогшоо орсонгүй. Түүнийг хэчнээн цөөн хүн харна төдий чинээ сайн. Будягиныхантай таарахаас эмээж, бас шинэ гэрч бий болох вий хэмээн айгаад эмнэлгийн барааг харчхаад буцжээ.

	Тэрээр Арбат руу буцаж ирээд гэрээсээ биш автомат утаснаас эмнэлэг рүү утасдаж, өвчтөн Елена Ивановна Будягинагийн биеийн байдлын тухай лавлав. “Биеийн байдал хүнд байна, халуун нь гучин ес найм байгаа”. Өдөр болгон утасдсаар дөнгөж долоо хоногийн эцэс рүү “Биеийн байдал дунд зэрэг, халуун нь гучин найм хоёр байгаа” гэсэн үг дуулав. Дахин гурав хоносны дараа “Биеийн байдал гайгүй, халуун нь хэвийн байгаа” гэсэн хариу сонсов. Хоёр дахь долоо хоногийнх нь сүүлчээр Ашхен Степановна Ленаг гэртээ гаргаж авчирчээ.

	Яг энэ орой ээж нь Юрагаас,  

	— Нөгөө хонгор чинь яаж байгаа вэ? гэж асуув. Тэрээр хямсганан,  

	— Эрүүл саруул эсэн мэнд байгаа гэжээ. 

	Эмнэлэгт байхад нь нэг ч удаа очоогүй, зурвас ч бичээгүй, өөрийгөө зөвтгөх ямар ч юм байхгүй болохоор Юра утасдвал цаадах нь хэрхэн хүлээж авахыг мэдэхгүй учир хүүхэнд утасдсангүй. Падгүй хэрэг! Очоогүй нь зүйтэй! Гагцхүү нөгөө явдлын тухай хэн нэгэн хүнд хэлсэн эсэхийг л мэдэж авах хэрэгтэй байна. Гэвч харилцууртаа хүрч зүрхлэхгүй байлаа. Цаадах нь ч бас утасддаггүй. Харин Нина утасдлаа. 

	— Юра, манайхан өнөөдөр Лена руу очих гэж байгаа, цуг явах уу? 

	— Би өнөөдөр ажилтай. 

	— Хожигдоод л очихгүй юу? 

	— Би бүр оройтож суларна.

	Нина өөрөө утасдав уу, эсвэл Ленагийн гуйлгаар утасдав уу? Үүнийг тодруулах хэрэгтэй.

	Тэгээд Ленад утасдлаа. Түүний намуухан эелдэг дуу сонорт хүрч,  

	— Чамайг бүр хүлээж ядлаа! Чиний төлөө санаа зовсон гэдэг жигтэйхэн гэх нь сонстов. 

	— Харин би л чиний төлөө зовж байлаа шүү дээ. 

	— Энэ талаар чамайг яаж байгаа бол? гэж туж бодож байлаа. Яагаад эргэж ирсэнгүй вэ? 

	— Өдөр болгон утасдаж асууж байсан. 

	— Өө тийм үү? гэж бүсгүй баярлан асуугаад,  

	— Өнөөдөр манайхан над дээр ирэх гэж байгаа, чи хүрээд ирэхгүй юм уу? гэв. 

	— Тийм олон хүнтэй цуг очмооргүй байна. 

	— Тэр ч тийм шүү, тэгвэл хэзээ ирэх вэ? 

	— Утасдана аа.

	 

	18

	 

	Нина сургуулиасаа таван цагт буцаж ирэв. Хаалганы хавьд шатны гишгүүр дээр Варя, Зоя гэдэг найз охинтойгоо сууж байх ажээ. 

	— Хаалгаа татчихсан чинь түлхүүрээ мартчихсан юм байж.

	Түлхүүрээ мартчихаж гэнэ... Дандаа худлаа ярина. Зояг гэртээ дагуулж ирэхийг хориглосон болохоор шат ямар чиний юм биш, энд байхыг хориглох эрх бий юу? гэсэн шиг ингэж шатан дээр сууцгааж байгаа л даа. 

	— Бодоход хагас минут, болгоход хоёр минут өглөө шүү гэж Варя Зояд хэллээ.

	Энэ ярианых нь байж байгааг. 

	— Софья Александровнагийнхаар орсон уу? 

	— Орсон. 

	— Бүх юмыг нь авч өгсөн үү? 

	— Бүх юмыг. 

	— Тасалбарууд? 

	— Бараа болгочихсон. 

	— Хэчнээн мөнгө үлдсэн бэ? 

	Варя хариулт мөнгөө өгч,  

	— Мөсөн гулгуурын газар орох гэж тавин мөнгө би авсан гэв. 

	— Хичээлээ яах вэ? 

	— Хийчихнэ ээ.

	Хүн болгон өөр өөрийнхөө үүргийг л биелүүлэх ёстой. Нина өөрөө бол ажил дээрээ хайнагийн шар шиг зүтгэхийн хамт гэртээ ирэнгүүт хоолоо идчихээд тал цалин авахын эрхээр оройн сургуульд хичээл хаах гээд гүйчихнэ. Гэтэл Варя гулгуур, театр, кино, найз охид гэхчлэн ажилтай байхыг үзэхүл гэр орны ажил нэг их цаг авдаггүй бололтой. 

	— Орой агшаасан будаа халааж идээрэй, хайруулын тавагт орхичихно, цөцгийн тос шүүгээнд бий гэж Варя хэлэв. 

	— Арван нэгээс оройтохгүй ирээрэй гэж Нина пальтогоо товчлох зуур түүнд захив.

	Түүнийг хаалга хаагаад гармагц Варя Зоя руу утасдав. 

	— Хүрээд ир, Нинка яваад өгсөн.

	Варя ширээн дээрх юмаа эмхэлж оройн хоолоо хийчхээд сав суулгаа угааж хамаг юмаа жин тан болгов. Нинка юмыг байх газарт нь тавина гэж хэзээ ч байхгүй. Утас тасхийн дуугарлаа. Варя нүүр гарынхаа алчуурыг барьсан чигээрээ очиж утсаа авав. 

	— Наташа, чи юу?

	Энэ бол утсаар танилцсан хөвүүн нь ярьж байгаа хэрэг. Тэр хоёр хэн нь ч хэнийгээ үзээгүй ажээ. Хүүгийн нэр Володя, харин Варя нэрээ хэлэхээсээ татгалзжээ. 

	— Наташа биш биз дээ? 

	— Наташа л болог доо.

	Тийнхүү хөвүүн түүнийг Наташа гэх болжээ. Гэхдээ утасдах болгондоо,  

	— Наташа, ингэхэд чиний нэр хэн юм бэ? гэж асууна.

	Хүүгийн дууны өнгө түүнд аятайхан санагдахын гадна түүнийг хэзээ ч үзэхгүй учраас бүх юмаа ярьж болно хэмээн Варя юмаа илэн далангүй ярина. Цаадах нь бас өөрөөс нь өөр ямар ч хүнтэй ингэж илэн далангүй ярьж үзээгүй гэж нотолно. 

	— Наташа бол цайвар үстэй байх ёстой. 

	— Миний үс яг цайвар. 

	— Нүд чинь? 

	— Тэнгэр шиг цэнхэр тэгсэн мөртөө улаан шаргал. 

	— Тийм нүд гэж байх уу? Чи өчигдөр оройг яаж өнгөрөөв дөө? 

	— Маш сайхан. Нэг техникумын бүжигт очсон, дандаа румба бүжиглэхэд сайхан таарсан хөгжим тоглосон. 

	— Чамд атаархаж байна. Би ч хичээлээ л давтсан. 

	— Давт, найз минь, давт. Хичээх хэрэгтэй, эрдэм сурлага бол үр шимт идээ, үнэн найдвартай зам, харанхуйгаас гэрэл гэгээ рүү хөтлөх харгуй... 

	— Хоёулаа хэзээ уулзах вэ? 

	— Хэзээ ч үгүй. 

	— Гэтэл гэнэтхэн бие биедээ сэтгэлтэй болчихвол яана? 

	— Хаанаас даа, чи бид хоёрын үзэл бодол дэндүү адилхан юм. 

	— Чи өнөөдөр юу хийх гэж байна? 

	— Гулгуур руу явна. 

	— Аль? 

	— Үйлдвэрийн тэндэх. 

	— Аль үйлдвэрийн? 

	— Саван хадаасны. 

	— Намайг аваад яв, би сайн гулгана шүү. 

	— Би муу гулгадаг болохоор чамд сонирхолгүй байх болно. За үүрд баяртай, над дээр хүн ирлээ.

	Нүүрэндээ батгатай Зоя цагаан малгайнаас гадна банзлынхаа дотуур урт шарваар өмсжээ. Нина түүнийг угаадасны газрын цэцэг гэж шоолдог аж. Зоягийн ээж “Карнавал” кино театрын билет шалгагч учраас Варя тэр хоёрыг кинонд билетгүй оруулдаг юм санж. 

	— Чи яах гэж цагааныг өмсөө вэ? хэмээн Варя Зоягийн малгайг ажиглах зуур асуугаад, – Чи бид хоёр чинь тохирсон шүү дээ гэв. 

	— Улааных нь резин тасарчихсаан. Чи улааныгаа өмсчих, чамд зохидог юм чинь. 

	— Цагаан цамцан дээр улаан малгай өмсөх гэж үү?! Чи миний улааныг өмс, би цагааныг чинь өмсье. 

	— Дандаа заавал чинийхээр болох ёстой юм уу? 

	— Минийхээр биш ээ, тохиролцсон ёсоороо л байя. Зоя гоморхон дал мөрөө хавчив. 

	— За яах вэ, чи үнэхээр тэгье гээд байгаа юм бол... 

	— Намайг тэгж гийгүүлээд яах вэ! Би гулгуур луу ерөөсөө явахгүй.

	Варя шаахайгаа мулталж хаяад орон дээрээ гараад суучхав. 

	— Мунхаг хэрэг, за яах вэ, би улааныг өмсье гэж Зоя бувтнав. 

	— Би гулгуур руу явахгүй ээ.

	Тэр хоёр хэсэг зуур чимээгүй суухад яах учраа алдсан Зоя шал дэмий юмнаас болж муудалцсандаа харамсан байв. 

	— Явъя л даа гэж тэрээр аргадан ятгалаа. 

	— Түүнийг тэнд байгаа цагт би хаашаа ч явж чадахгүй. 

	— Чи чинь явна гэж байсан шүү дээ. 

	— Тэгж байсан, одоо болихоор шийдлээ.

	 

	Саша баривчлагдсанаар Варя найз охидынхоо дундаас шууд ялгарах болжээ. Тэрээр одоо найз залуус нь гэнэтхэн алга болчхоод хожим дахиад гараад ирдэг охидын нэг болжээ. Тэр залуусыг бүсгүйчүүл нь хүлээдэг, гэхдээ үнэнч бусаар хүлээвэл тэднийг хатуу ширүүн залхаан цээрлүүлдэг болой. Түүнийг Сашатай “Арбатын нүхэнд” цуг бүжиглэж байсныг бүгдээрээ мэднэ. Тэд нарын тэнд байхыг ч харсан, зодоон болсныг ч харсан. Варя одоо Сашагийн ээжид хань болж, шоронд эргэлтийн юм хүргэж өгнө...

	Варя өглөө эрт явж цуваанд оочер авч жаварт зогсоход Софья Александровна дараа нь ирж тэгээд хоёулаа хамтдаа нэгэн цонх руу дөхнө. Софья Александровна хүнтэй маргаж чаддаггүйн гадна цонхны цаана сууж байгаа хүнийг уурлуулахаас айхын хамт шоронгийн урт хүйтэн ханын дагуу өглөөний таван цагаас хойш оочерлон зогсож байгаа ядарсан хүмүүст саад болохоосоо санаа зовно. Варя хүнээс айж ичихийг эс мэднэ. Тэр хоёр Сашаг хайж бүх шоронгоор явлаа. Баривчлагдсан хүний овог нэр, хаягийг бичих нэг маягтыг тэдэнд нөгөө цонхноос өгнө. Софья Александровна түүнийг бөглөөд дахин оочерт зогсож маягтаа буцааж өгөөд хариу хүлээн, хоёр юм уу, аягүй бол гурван цаг зогсоно... “Энд байхгүй...” Тэгэхээр нь Варя “Тэгвэл хаа байна?” гэж шазруун асууна. 

	— “Мэдэхгүй байна”. 

	— “Хэн мэдэж байх ёстой юм бэ? Та нар аваад явсан юм чинь, та нар л мэдэж байх ёстой доо”.

	Арбатын хорооныхонд мэдэхгүй юм гэж байхгүй тул ээж нь гудамжны санал зөвлөгөөг сонстог боллоо. Найз залуу нь Таганын шоронд сууж байгаа Новинскийн цэцэрлэгт гудамжны нэг охин дотуур цагаан хэрэглэлд зурвас яаж хавчуулж оруулдгийг үзүүлээд хоригдлууд ёотон, алимаар дарс нэрж хэрэглэдэг учир тэдэнд ёотон, алим ахиухан явуулж байх хэрэгтэй гэж хэлжээ. Софья Александровна түүний үгийг сонсон толгой сэгсрэн байв. 

	— Үгүй ээ, Варя минь, Сашад дарс хэрэггүй...

	 

	Софья Александровна толиотой сайхан хижээл авгай байснаа ганцхан шөнийн хооронд буурал эмгэн болж хувирчээ. Тэрээр Сашаг баривчилсан хүмүүс дээр яваад хүрчихвэл тэд нар бас ээжтэй улс юм чинь тэдний зүрх догдлон уярна гэж эхний үес боддог байжээ. Дараа нь өөр шигээ эх олныг үзсэн, тэдний дүр төрх хэний ч зүрх сэтгэлийг эс хөдөлгөх аж. Тэд нар урт оочерт зогсож байхдаа хүүгийнхээ сургийг гаргаж зовлонг нь хуваалцах өчүүхэн найдвар энэ битүү хаалганы цаана байж магадгүй хэмээн горьдож, оочерийн түрүүнд байгаа хүнд тэр хувь нь оногдчих вий гэхээс айн түгшицгээнэ.

	Буутай харуул, халдахын аргагүй ханыг үзээд амьтай голтой болгон орчлонгийн агаараар чөлөөтэй амьсгалах эрхтэй атал энэ ханын цаана тэр эрхээ хасуулсан Саша хүү нь байгаа гэж бодно. Хүүг нь ямар хувь тавилан хүлээж байна вэ? Хүүгээ юун дээр унтаж байгаа бол? гэж бодоод өөрөө нойргүй хононо. Өөрийнх нь амин сүнс, мах цус, хамгийн эрхэм нандин амьд юм болсон хүү нь шоронгийн төмөр таваг дээр бөгтийчхөөд юу идэж байгаа бол? гэхээс өөрийнх нь хоолойгоор юу ч эс давна. Балчир байх үеийнх нь толгойн үнэр дэрнээс нь гарч, бяцхан бандийн хөл нүцгэн гүйж явсан хуурай газрын үнэр шаахайнаас нь үнэртэж, хичээлийнх нь дэвтрийн бэхний үнэр ширээнээс нь ханхална.

	Тэрээр Сашаг баривчлахынх нь өмнө мөрддөг байсан хүмүүсээс тааралдаж магадгүй хэмээн горьдож гудамжаар хэсүүчилнэ. Хүүг нь ямар аюул хүлээж байгаа, юугаар гачигдаж байгааг тэд нар мэдэх ёстой. Хэрэв нөгөө даавуун пальтотой жижигхэн нөхөртэй тааралдвал ойртож очоод Сашагийн тухай асууна. Та нарын ажил чинь ийм учраас та нарт муу санасан юм байхгүй гэж хэлнэ. Тэд нэгэнт өөрсдийнхөө үүргийг гүйцэтгэчихсэн хойно одоо юу болж байх нь падгүй учраас нинжин сэтгэлтэй байж болно шүү дээ. Тэрээр Арбатаар хэсүүчлэн энэтэй талаар нь ч явж, тэртэй талаар нь ч эргэж, дэлгүүр, мухлагаар орон оочерлож байгаа дүр үзүүлэн холхино. Гэвч даавуун пальтот жижиг, нөгөө үстэй малгайт, муухай аашт өндөр гурвын аль нь ч тааралддаггүй ээ.

	Тэрээр арчаагүйдээ арга барагдан гутарч, даарч бээрсээр гэр лүүгээ буцаж ирээд хоосон өрөөндөө зовлонгоо эдэлж буй өнчин ганц амьтан бурхнаа аль хэзээний хөсөр хаяж үгүй хийсэн атлаа одоо болохоор сүсэглэн мөргөж, хамгийг харагч, бүхнийг ивээгч нигүүлсэнгүй сэтгэлт тэнгэр дээдсээс Сашагийн хувь заяаг шийдэх хүмүүсийн өр зүрхийг гэсгээн уярааж өгөхийг залбиран гуйна.

	Өглөө бүр шуудангийн хайрцгийн торхийх чимээгээр орноосоо босно. Тэрээр прокурорын газраас хариу ирэх буюу эсвэл аль нэгэн нөлөө бүхий нууц сайн үйлстнээс захидал ирэхийг хүлээнэ. Бас Сашагаас өөрөөс нь захиа харна. Шоронд хамт сууж байгаад түрүүлээд цөлөгдсөн хүнээр захиа явуулж болох талтай, цөллөгөөс бол захиа хүрээд ирдэг юм. Тийм тохиолдол байсан гэж хүмүүс ярьсан удаатай. Сонин уншихдаа Сталины хөргийг тогтож харна. Даруухан хувцастай, нүднийхээ аньсагаар дөлгөөхөн үрчлээтэй, сэвгүй сэтгэлийг илтгэх ухаант амгалан царайтай дүр нүдний өмнө тодорно. Саяхан түүний тавин насны ойн баярыг тэмдэглэсэн, одоо тавин дөрөвтэй, үгүй ээ, яг өөрийн нөхөр Павел Николаевич шиг нь тавин гуравтай. Том хүү нь насаар яг Саша шиг байх, бас нэг хүү, охин хоёр бий гэсэн. Хүүхэд гэж юу болохыг ойлгож байгаа, түүнээс гадна тун саяхан авгайгаа алдчихсан болохоор ам бүлийн гашуун зовлонг бас мэднэ. Сашагийн хэрэг л түүнд хүрэх болтугай. Тэрээр хамаг найдвараа Маркт тавьж байгаа. Марк Сталинд Сашагийн тухай ярьж өгнө. Сталин түүний хэргийг шаардаж авна, аягүй бол дуудаж уулзаж ч магадгүй. Тэгвэл Саша түүнд аятайхан санагдана, Саша түүний сэтгэлд нийцэхгүй байж таарахгүй.

	 

	Павел Николаевич Москвад ирлээ. Тэрээр болсон явдалд мэдээжийн хэрэг гутарсан ч гэсэн сүйрэл гэж үзээгүй байлаа. Сашаг буудаж алахгүй, бүх насаар нь шоронд хорихгүй, манайд бүх насаар нь хорьдог ял байхгүй юм чинь. Хүүгийн нас залуу, хамаг юм өмнө нь хүлээж байгаа. Харин хөөцөлдөх хэрэгтэй нь зөв. Гэтэл зөвхөн дээд байгууллагууд л тусалбал тус болж чадна. Мань хүн дээшээ холбоо сүлбээ байхгүй. Дээшээ холбоотой нь Марк. Софья яагаад түүнийг ойлгохгүй, ойлгохыг хүсэхгүй байна вэ! Павел Николаевич наашаа ирж явахдаа тэвчээртэй, тэр ч байтугай өгөөмөр сайхан сэтгэлтэй байна гэж дотроо бодож явсан. Гэтэл энэ залхаж гүйцсэн байшинд орж ирэнгүүтээ нэгэн үес авгай нь болж явсан энэ эмгэнийг үзээд түүний дуунд шаардах янз байгааг сонсмогцоо хэдийгээр айж эмээж байгаагаа нуух гэсэндээ тэгсэн ч гэсэн ямар ч атугай царай нь зөрүүд туулай шиг байхыг хараад мань хүн тэр даруй дахин зэвүү нь хүрч уур хорсол нь бадарчээ. Энэ л өөрөө бүх хэргийн буруутан, дүүтэйгээ нийлж энэ хоёр л Сашаг хүмүүжүүлсэн юм чинь.

	Тийнхүү нэг нь уруул нь чичирч толгой нь бөнжгөнөсөн буурал авгай, нөгөө нь сайхан толиотой, сахал самбайгаа мөлчийтөл хуссан, нүд нь зэвүүцэн бүлтийсэн эр хоёр өөд өөдөөсөө хараад сууж байна. Нөгөө л хулдаасан бүтээлэгтэйгээ байгаа олон жил цуг суусан ширээнийхээ ард, нөгөө л дугуй хэлбэрийн даавуун бүрхүүлтэй чийдэнгийнхээ дор сууцгааж байна. Софья Александровна ширээнийхээ хулдаасыг алгаараа түргэн түргэн илэн толийлгон суух бөгөөд энэ нь Павел Николаевичийн дургүйг хүргэнэ. 

	— Чи намайг албан газруудаар явуулмаар байна уу? Тэр чинь ямар ч ашиггүй, би чамд учрыг тайлбарласан. Шийдсэн хойно нь бол давж заалдаж болно. Одоогоор шийдвэр гараагүй, мөрдлөг л явж байгаа шүү дээ.

	Үүнийг далимдуулж өөрийг нь буцааж ирүүлэх гэж байгаа юм биш биз? 

	— Чи яах гээд байгаа юм бэ? Намайг үйлдвэрээс гаргах гээ юу? Намайг тавихгүй. Би өөрөө ч гэсэн Москвад буцаж ирэх бодолгүй байна, чи үүнийг мэдэж ав! Юу гэнэ ээ?

	Өөрт нь сонстохгүйгээр зориуд нэг юм аяархан хэлэх шиг түүнд санагджээ. Гэтэл цаадах нь юм яриагүй, гагцхүү уруул нь дуу шуугүй өмгөнөн байжээ. 

	— Юу гээ ч үгүй... Чамайг л сонсож байна. 

	— Тийм дээ, чи сонсож байна... Чи ч сонсохын хажуугаар, эцэг нь байж шинжгүй амьтан, хүүгийнхээ хойноос хөөцөлдөх дургүй байна гэж бодож байгаа. Чи миний тухай дандаа ийм муухай юм боддог, тэгээд тэр муухай бодлоо хүүдээ итгүүлсэн.

	Авгай урьд өмнө ч гэсэн түүний хараал зүхлийг сонсохдоо тэсэхүйеэ бэрх тарчилдаг байсан, одоо тэрхүү тарчилгаа нөмрөн ирж, түүнээс айх айдас, ялангуяа одоо хүүгийнхээ тухай, өөрсдийнхөө хүүгийн тухай ярьж байхад бүр гутамшигтай санагдах айдсаа гэтэлж чадахгүй байгаагаа дотор ширхийтэл мэдрэв. Эцгийн ярианаас Сашад дургүйцсэн аяс авгайд сонстож, хүүгийнхээ зовлонгоос биеэ зайлуулах санаатай байгаа юм шиг санагдана. Энэ хүн гомдол саналаа одоо ийм цагт тоочиж яаж зүрхэлнэ вэ? Өөрөө ч гэсэн Сашагийнх нь амьдралын асуудал дээр хүрчхээд байхад үүнээс айж яаж чадаж байна вэ? Тэрээр эх хүн юм чинь хэнээс ч айх ёсгүй, айх эрх байхгүй! 

	— Хэрэв чамайг байхад түүнийг аваад явсан бол... Тэрээр их л гунигтай ингэж өгүүлэв. Гэтэл түүнтэй чанга ярихаас өөр аргагүй, түүний сонорт хүргэхийн тулд бараг хашхирч ярих хэрэгтэй. 

	— Тэгнэ дээ, дахиад л миний буруу, гагцхүү миний... Чи бол зовж тарчилж байгаа хөөрхий эх, би бол үл бүтэх этгээд, завхай зайдан, согтуу хөлчүү...

	Ээ бурхан минь! Ийм зовлон хүртэл энэ хүнийг өөрчлөхгүй байна, бахь байдгаараа минчийж урвайгаад, бүсгүй хүнийг даапаалж байна. Эцэг, эрэгтэй хүн хэмээн авгай түүний ирэхийг хүлээж, тусална гэж горьдож байсан билээ! Энэ хүн Сашагаас өөр юу бодож болох вэ? Түүнд өөр юм бодох эрх байхгүй. Албадаж байгаад түүний тухай бодуулна даа. Софья Александровна бичгийн ширээ рүү очиж прокурорт бичсэн өргөдлөө гаргаж ирээд,  

	— Үүнийг үзээд орхи! гэв.

	Эцгийн царайд дургүйцэж жигшсэн байдал тодров. Энэ хэрүүлч авгай дахиад л ямар ч ашиггүй ажил хийлгэх гэж албадах нь. Үүний өргөдөл хэнд хэрэгтэй юм, хэн түүнийг унших юм бэ?

	Гэвч өргөдлийг нь уншихгүй байж чадсангүй. Түүнтэй ийм цагт хэрэлдвэл хэн хүнгүй өөрийг нь буруутгах болно. Павел Николаевич бусад хүний хувьд шударга түвшин хүн, эцэг хүн гэдгээрээ байхыг хүсжээ. Тэрээр энэ авгайд “Тэр ч байтугай өргөдлийг уншъя гээгүй” гэж хэлүүлэх шалтаг өгөхгүй.

	Энэ чинь юу гэгчийг биччих ээ вэ! “Танд эх хүн бичиж байна... Хүүг минь надад буцааж өгөөч...” Гэнэн, нялуун, өнгөцхөн байгааг нь. “Манай шударга, нигүүлсэнгүй засгийн газарт би хандан бичиж байна”. Мөн бичив ээ... “Миний хүүд ямар ч буруу байхгүй гэдгийг би мэдэж байна”. Хэн үүнийг үнэмших юм бэ?.. “Тэр алдаа хийчихсэн ч байлаа гэсэн ямар нэгэн хорон санаа байгаагүй, тэр чинь хүүхэд шүү дээ...” Хорин хоёр нас ч хүүхэд биш шүү! Бас ямар алдаа вэ? Тойруу замаар түүний бурууг нотлохын хэрэг юу байна?!

	Софья Александровна Сашагийн орон дээр толгой гудайлган суугаад энэ зэмлэлийг сонсож байна. Өргөдөл ч бичиж чадахгүй тэнэг толгой шүү хэмээн нотлох гэсэндээ ёжтой хэдэр үг хэлж байгааг нь ер тоосонгүй. Тэгж л байг! Өөрөө засвал засаг, Сашад л нэмэр болж байвал яасан ч пад алга. Авгай түүний өмнө цэвэр цаас, бэхтэй тавилаа. 

	— Зохих ёсоор нь биччих.

	Тэрээр авгай руу самгардан харж мангар авирласнаа сая ухаарав. Өргөдөл огт тус болохгүй юм чинь яаж бичсэн байх нь ямар хамаатай юм бэ? Одоо өөрөө бичих хэрэг гарлаа, гэтэл ямар ял тулгаж байгааг мэдэхгүйгээр ер нь юу бичиж болох сон билээ? 

	— Ингэхэд энэ байдлаар нь явуулчихсан ч болно л доо. Алдааны тухай зүйл, бас “Миний хүүг буцааж өгөөч” гэснийг хасаж болох юм. Бусдынх нь тухайд бол... Нээрэн, ингээд явуулчхаж болно гэж Павел Николаевич хэлэв. 

	— За, би тэгээд засчихна аа гээд авгай өргөдлөө авлаа.

	Тэрээр энэнээс илүү юм ер горьдоогүй ажээ. Тэгээд ч тэртэй тэргүй Марктай ярилгүйгээр өргөдлөө явуулахгүй л дээ. 

	— Чи хэзээ буцах вэ?

	Цаадхынх нь уур дахин шатав. 

	— Би маргааш ажил дээрээ байх ёстойг чи мэдэж байгаа биш бил үү? 

	— Мөнгө үлдээж үз хэмээн авгай эрсхэн өгүүлээд эргэлтийн юм хумыг би өндөр үнэтээс авдаг юм гэв.

	Мань эр золтой л хараал зүхэл тавьсангүй. Тэрээр ердийн нэгэн инженер, цалин хөлс авдаг хүн, гэхдээ мөнгөө харамладаггүй. Гагцхүү энэ хэлж байгаа аяс, шаардаж байгаа байдал л дургүйг нь хүргэнэ. Зөвхөн мөнгөний учир л мань хүн түүнд хэрэг болж байсан. Тэрээр зуун тавин рубль гаргаад,  

	— Илүү өгч чадахгүй гэв.

	Дахиад л шөнө. Дахиад л түгжээний төмөр хяхтнаж Сашаг сэрээлээ. Өчигдрийн харгалзагч ирж мань хүн огцомхон огцомхон тоогүй олон хонгилоор дахин бэдрэв. Харгалзагчийн бүсэнд бөөн түлхүүр хуучин янзаар харжигнаж тэрээр хоригдол авч яваагаа мэдэгдэн хаалганы бариул буюу шатны хайсыг түлхүүрээр аанай л тогшлон явна. Саша энэ удаа өгсөн уруудахаа яг тоолсоор тэд нар нэгдүгээр давхарт ирснийг гарцаагүй мэдэж авав. Хонгилын адаг дахь онгорхой хаалганы цаанаас яриа хөөрөө төдийгүй инээдэм хүртэл сонстож шоронгийнхоос өөр амьдрал ханхалж байв.

	Дьяков энэ удаа түүн рүү чийдэн тусгасангүйг бодвол ийм аргыг анх танилцахдаа хэрэглэсэн бололтой. Тэрээр өнөөдөр цэргийн дүрэмт хувцсаа биш хөх ноосон цамцан дээр хүрэн пиджак өмссөн байв. Сашаг суу хэмээн сандал руу толгой дохин заачхаад өөрөө бичиж байсан юмаа үргэлжлүүлсээр. Сашаг ер анхаарахгүй, ширээ рүүгээ тонгойн бичиж байснаа бичихээ болиод эргэж уншина, тэгснээ дахиад л бичнэ. Саша тэр хоёрыг бэхний том тавиур, бас тийм том бэх уулгагч хоёр л тусгаарлаж байв. Энэ бэх уулгагчийг шүүрч аваад Дьяковын толгойг хага цохиход огт түвэг алга гэж Сашад бодогдов. Энэ сандал дээр янз янзын хоригдол суудаг юм чинь тэдний дундаас ингэчих хүн гарч мэдэх л юм. Энд бүх юмыг урьдчилан сэргийлж алхам, хөдөлгөөн бүрийг тооцоолсон хэр нь үүнийг бодолцоогүй байна. Эсвэл эд нар тийм хэрэг хийх сачийтай хүн байхгүй гэж үздэг юм болов уу? Эсвэл бэхний саванд хүрэнгүүт ажилладаг ямар нэгэн тусгай нууц механизм байгаа юм уу? Мэдээж, эндээс хэн ч зугтааж гарч чадахгүй, гэхдээ хүн арга барагдаж цөхрөхдөө тийм хэрэг хийчхэж болно. Ямар ч атугай Дьяков үүнээс айхгүй байна. Гэвч жинхэнэ энд байцаадаггүй юм болов уу?

	Дьяков юм бичсэн цааснуудаа эмхэлж аваад өрөөнөөс гарахдаа хаалгаа нээлттэй орхив. Тэрээр эсгий гуталд хүрэн өмднийхөө түрийг дарж өмсжээ. Дьяковын ингэж дулаахан хувцасласныг хармагц Сашагийн шаахайтай хөлөөс цементэн шал жигнээд явчих шиг санагдав.

	Өнгөрсөн удаагийнхаас бүх юм шал өөр байлаа.

	Дьяков илүү чухал, илүү яаралтай ажилтай байгаа бололтой, ийм ажилтай болохоо мэдэлгүй Сашаг түрүүлээд дуудчихсан юм болов уу гэж бодогдмоор. Эсгий гуталтай, энгийн хувцастай болохоор тун хээгүй, албархаг бус харагдах агаад элдэв цаас дэлгэсэн ширээнийхээ дэргэд Сашаг ганцаарыг нь орхичхоод гараад явчихлаа. Нүсэр бэх уулгагчаар цохиод авчих вий гэж айхгүй байсан шигээ тэр ширээн дээр байгаа цааснуудаа Сашаг уншчих вий гэж айхгүй байна.

	Хонгилоос хаалганы чимээ, хүмүүсийн дуу гарч Дьяков нэг хүнтэй ярьж байх нь сонсогдсоноо эсгий гуталдаа дасаагүй бололтой дүй муутайхан гишгэлсээр буцаж ирээд хаалгаа хааж ширээ рүүгээ суугаад нүднээс нь юм ухаж, өнгөрсөн удаагийн байцаалтын цааснууд байгаа нимгэн хавтсыг гаргаж ирснээ дахин юм хайн тэр нүдийг онгичих зуур Саша руу харалгүй,  

	— За Панкратов, өнөөдөр юу хэлэх гэж байна? гэж асуув.

	Энэ асуултыг өнгөрсөн удаа тэр хоёр юун тухай ярьж байснаа санахгүй байгаа юм шиг тайван, санаандгүй, бараг нөхөрсөг гэмээр асуулаа. 

	— Тэгэхлээр ийм... хэмээн Саша эхэлтэл Дьяков,  

	— Аа-хаан! гээд хэрэгтэй цаасаа олж аваад гарлаа. Дараа нь буцаж ирээд зогсоогоороо цаасаа эмхэлж ширээнийхээ нүдэнд хийчхээд сая сууж Сашагийн хавтаст хэргийг нээв. 

	— За Панкратов... Миний зөвлөсөн юмны талаар бодов уу? 

	— Бодсон. Гэвч юун тухай яригдаад байгааг мэдэхгүй хэвээрээ л байна. 

	— Муу байна! гээд Дьяков толгой сэгсрэв. Дууных нь өнгөнөөс зэмлэх харамсах янз мэдэгдсэн төдийгүй дүү хүү, чи яасан өөрийгөө боддоггүй хүн бэ? хэмээн өрөвдөх янзтай өгүүлэх шиг болов.

	Тэрээр хэсэг зуур бодлогоширсноо Сашагийн хэрэг бүхий хавтас руу дохиж,  

	— Сунжруулаад байя гэж санаж байна уу? гэв. 

	— Та өнгөрсөн удаа хувьсгалын эсэргүү ямар ярианы тухай ярьсныг би мэдэхгүй байна.

	Дьяков хөмсөг зангидлаа. 

	— Панкратов, та үнэнээ хэлэхгүй байна. Та биднийг гол юмнаас хөндийрүүлж, нөгөө сургуулийнхаа явдал руу хөтөлчих гээд байна. Гэтэл та бас тэр хэргийн тухайд ч гэсэн шударга биш байсан байна билээ. Зөндөө юм нуусан байсан. Энэ ч гэсэн таныг бас тодорхойлж л байна. 

	— Би юу нуугаа вэ? хэмээн Саша гайхаж хоцров. 

	Энэ мөчид цаатан царайтай, чийрэг нүсэр биед нь хар хөх костюм нь сайхан таарсан хижээл хүн орж ирэв.

	Дьяков бослоо. Сайх хүн Дьяковыг суу гэж толгой дохиод хажуугийнх нь сандал дээр өөрөө сууж,  

	— Үргэлжлүүлцгээ! гэв.

	Тэгээд Сашаг сайтар сонжин харлаа. Саша энэ хүн Дьяковын дарга гэдгийг ойлгохын хамт өөрийг нь зүгээр нэг мөрдөгдөж байгаа хүнийг албаныхаа дагуу сонирхох төдийгөөс арай өөрөөр харсныг түүний харцнаас мэдрэв. Тэгмэгц энэ хүн хувь заяаг нь өөрчлөх байх гэсэн горьдлого зурсхийн төрөв. 

	— За Панкратов, бид нар чинь юун дээр зогслоо? гэж Дьяков асуув. 

	— Та намайг юм нуусан юм шиг хэлсэн. Би юу нуугаа вэ? 

	— Үүнийг мэдэхийн тулд намын хурлын протоколыг харахад л хангалттай. Та тэр ч байтугай дээгүүр албаны хүмүүсээс дэмжлэг авах гэж оролдсон...

	Дьяков Сашаг сонжих мэт хүлээзнэн харав.

	За тийм байдаг байж. Бүх юм тодорхой боллоо. Марк, Будягин хоёрын аль нэг буюу хоёулантай нь холбоотой хэрэг болж таарлаа. Саяын цухуйлгадаг зүйл ойлгомжтой. Мань хүн зориуд “дээгүүр албаны нөхөд” гэхгүй “дээгүүр албаны хүмүүс” гэж хэллээ. Бас овгийг нь ч хэлсэнгүй. Тэгэхгүй шүү, овгийг нь заавал өөрөө хэлэг. Сашагаас ямар ч байсан тэдгээр овгийг олж сонсохгүй дээ. 

	— Та хэнийг хэлж байгаа юм бэ? 

	— Панкратов!..

	Дьяков жигшиж дургүйцсэн байдалтай хямсайн ярвайв. 

	— ... Ичмээр юм, Панкратов! Бидэнтэй муур хулгана болж тоглохын хэрэг байхгүй. Бид таны бодож байгаа шиг юу ч мэдэхгүй улс биш шүү. Та биднийг албадаж яриулах гээд байна, гэтэл бид танаар яриулмаар байх юм, таныг л бодсондоо тэр шүү дээ. Рязанов, Будягин хоёр таны талаар хөөцөлдөж байсан, үүнийг та намын хурал дээр хүлээсэн, тэгсэн мөртөө одоо мэдэн будилаад байх юм.

	Бас л “нөхөр Рязанов, Будягин нар” гэхгүй зүгээр л Рязанов, Будягин хоёр гэж байна 

	— Би хэнээс ч ивээл эрээгүй хэмээн Саша эсэргүүцэж,  

	— Бүх болсон явдлын тухай би нагац ах Рязановт ярьсан, гэхдээ хөндлөнгөөс оролцоорой гэж түүнээс гуйгаагүй. Тэр надад хэлэлгүйгээр сургуулийн захирал Глинская руу утасдахыг Будягинаас өөрөө гуйсан байна билээ гэв. 

	— Тэгж саная хэмээн Дьяков түүний үгийг дагуулснаа,  

	— Тэгвэл та энэ тухай өнгөрсөн удаа яагаад яриагүй юм бэ? Яагаад чухам эднийг нэрлээгүй вэ? Та баахан хүнийг нэрлэсэн гээд хэрэг дотроос Сашагийн урьд өмнө үзээгүй нэг нарийхан цаас гаргаж ирж,  

	— Баулин, Лозгачёв, Азизян, Ковалёв гэж байна, гэтэл Рязанов, Будягин хоёрыг нэрлээгүй байна. Яагаад тэр вэ? гэж асуув.

	Саша хүчлэн бодлоо. Одоо түүний хэлэх үг болгон Маркийн хувьд ч, Иван Григорьевичийн хувьд ч ямар ч гай тарьж мэднэ. Энэ хоёртой л холбоотой гэдэг нь тодорхой байна. Тэднийг юугаар буруутгаж байгаа юм бол? 

	— Холбогдолгүй гэж үзсэн юм. Энэ бол зөвхөн төрөл садны холбоо. Үүнийг та яагаад ингэтлээ шохоорхож байгааг ч би огт ойлгохгүй байна.

	Тэрээр энэ тухай ярих дургүй, цаашид ч хэлэлцэхгүй зүйл гэж мэдэгдэх гэсэн мэт эрсхэн тэгж хэлжээ. Дьяков түүний явах ёстой замыг зааж байна, гэхдээ Саша энэ замаар явахгүй юм чинь.

	Дьяков түүн рүү анхааралтай, санаа тавьсан төдийгүй болгоомжилсон янзтай харахыг Саша мэдрэв. 

	— Сольц чиний хэргийг авч хэлэлцсэнийг бас нагац чинь зохион байгуулсан уу? 

	— Хэн ч зохион байгуулаагүй. Би өөрөө Сольц дээр очсон юм.

	Дьяков жуумганан хямсайв. 

	— Хүмүүс түүн дээр орох гэж хэдэн сараар хүлээдэг байхад та зүгээр явж очоод л тэр дор нь таныг хүлээн авч, тэр дор нь шийдээд болчихдог гэнэ ээ. Панкратов, таны хэлж байгааг хэн үнэмших юм бэ? 

	— Ямар ч байсан яг л тийм юм болсон гэж Саша өгүүлээд 

	— Би өрөөнд нь орчихсон юм, тэгээд тэр намайг үзээд ямар хэргээр явааг асуусан... гэв. 

	— Азтай тохиолдол таараа юу? 

	— Магадгүй... ТШБК-т хүсэлт тавих эрх надад байгаагүй юм гэж үү? Миний нагац ах миний тухай хөөцөлдөх эрх байхгүй гэж үү? Энд миний буруу нь юу байгаа юм бэ? Ингэхлээр та нар намайг үүнээс болж энд байлгаж байгаа хэрэг үү? Огт яагаа ч үгүй, ямар ч гэмгүй хүнийг!

	Дьяковын царай худлаа хувьсхийлээ. Гэвч юу ч хэлсэнгүй, гагцхүү мань хүн, Дьяков бээр ямар этгээдтэй зууралдаж байгааг үз дээ гэсэн шиг дарга руугаа нүдний булангаар сэмхэн харжээ. Магадгүй, даргыгаа ямар нэг юм хэлэх байх гэж бодсон ч байж болно. Гэтэл цаатан царайтай нөгөө хүн юу ч хэлсэнгүй, харин лүглийтэл босоод гараад явчхав.

	Дьяков хөмсөг зангидан хэдийн дуугаа өөрчилж,  

	— Та намын өмнө үнэнч шударга биш байна, таны буруу тэр юм. Та өөр бас зөндөө юм нуусан. Та өөрийгөө буруутгасан бүх хүнийг нэрлэсэн. Гэтэл өөрийгөө өмгөөлсөн хүмүүсийн тухай нэг ч дурсаагүй. Уул нь таны энэ хэрэгт их олон хүн хамрагдсан шүү дээ. Наад зах нь нөгөө Криворучко гээд л бод л доо... гэв.

	Саша аюул айсуйг ухаарлаа. Бүх юм тун санаандгүй газар тасарч мэдэх нь. Марк, Будягин хоёрын тухайд бол асуудал тодорхой, мань хүн тэднийг буруутгах юм хэлж чадахгүй, хэлэх ч үгүй. Харин Криворучко... “Энэ тогооч хурц хоол хийх вий...” Криворучко Сталины тухай ингэж хэлсэн. Түүний энэ үгийг дурсвал Саша өөрөө шинэ юманд орооцолдохоор тогтохгүй Криворучког барьж өгсөн хэрэг болно. Чимээгүй өнгөрөх юм бол худал хэлэх, шударга бус байх замд орно гэсэн үг. 

	— Би түүн дээр хоёр удаа л орсон. Эхний удаа сургуулиас хөөгдсөн бичиг дээр тамга дарж өгсөн, дараачийн удаа нь намайг буцааж оруулсан бичиг баримтыг бүрдүүлсэн.

	Дьяков инээд алдав. 

	— Нэг хөөгдөөд л, нэг буцаж ороод л, нэг шоронд суугаад л... Тэгээд мань хүн чамд юу ч яриагүй юу? 

	— Тэр их гутарсан шиг санагдсан, түүнийг чинь намаас хөөчихсөн юм шүү дээ. 

	— Таныг ч бас хөөсөн. Тэр танд үнэхээр юу ч хэлээгүй гэж үү дээ?

	Дьяков түүнээс урьдын адил хараа эс салгана. Мань хүн ямар нэг юм мэдэж таамаглаж байна уу, эсвэл тандаж байна уу, аягүй бол өөрийнх нь самгардаж байгааг мэдчихэв үү? 

	— Таныг сургуулиас хөөчхөөд буцаад авч байхад тэр тухай үнэхээр санал бодлоо хэлсэнгүй гэж үү дээ? хэмээн Дьяков өөрийнхөөрөө зүтгэж,  

	— Үгүйдээ ганц юм ч асуусангүй гэж үү? Намын товчоон дээр та түүнийг өмгөөлж байсныг ч бодсон юм хэлмээр л юм гэв. 

	— Би зүгээр л юу болсныг ярьсан юм... 

	— За тэр дээ... Тэгээд цаадах чинь тамгаа зүгээр дарчхаа биз.

	Үгүй ээ, үүний аяыг дагаж болохгүй! Энэ чинь өөрийнх нь янзыг үзэж, элдвээр сорьж, гол юмнаас, Марк, Будягин хоёроос анхаарлыг сарниулж, орооцолдуулж байна... 

	— Ямар ч онцгой яриа болох үндэс байгаагүй. Тэр чинь орлогч захирал, би бол жирийн нэг оюутан.

	Дьяков түүнийг нэвт сүлбэх мэт харлаа. 

	— Гэтэл Криворучко бусад оюутантай намын эсрэг яриа явуулсан тухай мэдээ бидэнд бий. Тэгсэн чинь тан шиг гомдсон хүнд бас тэгээд өөрийг нь хамгаалж байсан хүнд юу ч хэлээгүй гэнэ. Хачин юм даа!..

	Криворучко Марктай танил, түүнд мэнд дамжуулж байсан. Үгүй ээ, энэ тухай ярьж болохгүй. 

	— Хэлээгүй л юм гэж Саша өчив.

	Дьяков Сашагаас хараа салгахгүй байснаа гэнэтхэн бах нь ханах мэт малилзаад явчхав. Тийнхүү тавласан янзтай инээмсэглэсэн чигээрээ байцаалтын цэвэрхэн хуудас өөр лүүгээ болголоо. 

	— За яах вэ, бид бол тэвчээртэй улс. Таныг санавал зохих юмаа санатал шударга байя гэж шийдэхийг чинь хүртэл хүлээе.

	 

	Дьяковын энэ удаагийн бичсэн зүйл “Үүний өмнө миний өгсөн мэдүүлэг дээр нэмэх нь...” гэсэн үгээр эхлээд Саша Криворучкогийн өрөөнд ордог байсны гадна намын товчоон дээр түүнийг хамгаалж байсан, харин Янсон, Сиверский хоёр Сашаг өөрийг нь хамгаалж байсныг хүлээн зөвшөөрсөн тухай бичсэн байв. Марк, Будягин хоёрын тухай энэ протоколд нэг ч үг алга.

	Бүх юм зүйтэй бичигдсэн боловч бас л түрүүчийн удаагийнх шиг ямар нэг юм бүүр түүрхэн айдас төрүүлнэ. Энэ аюул чухам юунд байгааг тэрээр ухаарч чадсангүй. Тэгээд зөвхөн Криворучко дээр ажлаар очиж байсан гэж нэмэхийг шаардав. 

	— Та оюутан хүн, ажлаар очиж байсан нь мэдээж шүү дээ.

	“Чөтгөр авмар!” гэж бодоод Саша протоколд гарын үсэг зурлаа. 

	— Би ээжээсээ эргэлт авахгүй байгаа болохоор санаа зовох юм. Түүнээс гадна надад номын сангаас ном сонин өгч байхыг хүсье.

	Дьяков толгой сэгсрэв. 

	— Мөрдлөг явж байхад энэ мэт зүйлийг ерөөсөө зөвшөөрдөггүй юм. Та хэрвээ үнэнээ ний нуугүй ярьдаг сан бол та бид хоёр юмаа дуусгаж цэглээд, тэр цагт та саяынхаа хүсэж байгаа юмыг саадгүй авч болох сон. Түүнээс гадна, Панкратов, бидний дараачийн уулзалт сүүлчийнх болно гэдгийг бодоорой гэснээ тэрээр хуруугаараа тааз руу зааж,  

	— Надаас бас шаарддаг юм шүү дээ. Би бол ч энэ хэргийг танд л ашигтайгаар дуусгамаар байна. Энэ бололцоог битгий алдаарай гэв.

	 

	Эсвэл Марк, эсвэл Иван Григорьевич, эсвэл хоёулаа хамт даа. Шударга, намдаа үнэнч коммунистууд! Тэрээр Будягиныг бага мэднэ, харин Маркийг сайн мэдэх учир түүнд бүрэн итгэж ямар нэгэн муу юм бодохыг эс түвдэнэ. Маркийг баривчилсан бол өөрийг нь барьсны адил эндүүрлийн хэрэг. Гэхдээ мань хүн бол сургууль дээр болсон золгүй явдлын эзэн, харин Маркт ямар ч буруу байхгүй тул түүнийг барьсан бол бүр ч эндүүрэл байх ёстой. Марк мундаг инженер, аж ахуйн гарамгай ажилтан, өгөөмөр сэтгэлтэн, жинхэнэ коммунист, тэгээд ч бүхий л амьдрал нь ажил, гагцхүү ажлын төлөө зориулагдсан юм чинь түүнээс юу ч олох ёсгүй. Түүнийг шоронд хийчихлээ гэж үү? Аягүй бол мань хүн энэ хавьд, яг энэ хонгилд, бүр дэргэд байж байгаа юм биш биз? Нүд харалган, зүрх муу Марк энд, яг ийм өрөөнд байх хэрэг үү?

	Саша Маркийн ямар ч бурууг мэдэхгүй, түүний үнэнч шударга гэдэгт итгэл төгс байна. Тэгэхлээр мань хүнийг Рязановыг хаацайлж байна гэж үзвэл үзэж л байг! Саша Маркийн зовлонг хуваалцахад бэлэн юм чинь. Юмны ая ингэж таарч, ингэж нөмөрч ирсэн хойно яая гэхэв, тэсвэрлэж өнгөрөөх хэрэгтэй, цаг нь болохоор өөрөө ч гэсэн, Марк ч гэсэн буруугүй гэдгээ нотлох л болно.

	Бүх юм тодорхой байна, толгойгоо зовоохын хэрэггүй боллоо. Тэрээр намын өмнө үнэнч шударга байна, юу ч нууж хаагаагүй, Маркийг муулж чадахгүй. Гүйцээ. Цэглэе.

	Зөвхөн нэг юм санаа зовооно... Криворучко... Найдвар байхгүй эмээж байгаа ганц юм энэ. Ямар ч байлаа гэсэн юм нуусан нь үнэн. Тэр нь магадгүй нэг их чухал биш яльгүй зүйл байж болно, гэхдээ л ямар ч атугай нуусан. Мань хүн сэтгэлдээ сэвгүй байх сан гэж санана. Гэвч Криворучко хиргүй тунгалаг сэтгэлд нь одоо сэв боллоо.

	Өдөр нь ганц хуудас, харандаа хоёр барьсан нэг танихгүй хянагч хүрч ирэв. 

	— Номын санд захиалга бичээрэй.

	Номын санг зөвшөөрчээ! Хэчнээн ном, ямар хугацаагаар авч болохыг Саша даанч мэдэхгүй. Гэвч юм мэдэхгүй гэдгээ ер харуулсангүй. Шоронгийн албаны хүмүүс туршлагагүй хоригдлоос туршлагатайг нь илүү тоодог билээ.

	Толстой - “Дайн ба энх”, Гоголь - “Амьгүй албат нар”, Бальзак - “Арилсан мөрөөдөл”, Стендаль - “Пармын орон суурин”, “Красная новь”, “Новый мир”, “Октябрь”, “Молодая гвардия”, “Звезда” сэтгүүлүүдийн сүүлчийн дугаарууд... хянагч хүлээгээд бодох цаг байхгүйг ч хэлэх үү, хоригдол хүн өөрт нь юу хэрэгтэйгээ урьдаас шийдсэн байх ёстой, тийм учраас мань хүн элдвийг бодож түгдрэлгүй толгойдоо орж ирснийг л хуу бичжээ. Гол нь ном олж авах нь чухал, гэхдээ дараачийн удааг хүртэл бүрэн хүрэлцэхээр аль болохоор зузаахан номтой болох хэрэгтэй. Бас тэгээд тэр дараачийн удаа гэдэг нь хэзээ болох нь бүү мэд юм чинь.

	Харин зөвхөн нэг номыг зориуд бичив. “Эрүүгийн байцаан шийтгэх хууль”. Тэр номыг өгөхгүй л дээ. Тэглээ ч гэсэн мань эр “ЗСБНХОУ-ын Эрүүгийн байцаан шийтгэх хууль” хэмээн бичиж, тийнхүү ийм байдалд байгаагаа эсэргүүцэл илэрхийлсэн шүү юм болжээ.

	Ном авахыг Дьяков яагаад зөвшөөрөх болов? Урмыг нь сэргээх гээ юу? Уул нь Сашаг энд тэсэхүйеэ бэрх байлгаж үнэнийг нь албадан хэлүүлэх сонирхолтой баймаар юм. Ном өгөх ёстой хууль байдаг бол түүнийгээ зөрчихөөс айгаа юм болов уу? Өрөвдөв үү? Хувьсгалын эсэргүү хэргээр баригдаад байхад өрөвдөнө гэж хэзээ ч байхгүй. Эсвэл нөгөө ээлж харгалзахгүй усанд оруулдаг шиг энэ ч бас Дьяковоос гадуур болж байгаа хэрэг юм уу? Харамсалтай юм. Буруу юм болсныг олж тогтоогоод мань хүнд ном өгөхгүй болчихно.

	Гэтэл маргааш өдөр нь шарласан түлэнхий оромтой цэвэрхэн цагаан даавуунд ороосон боодолтой юм барьсан шинэ хянагч хүрч ирэв. Саша энэ боодлыг гэртээ өмдөө индүүдэхдээ давхарлаж тавьдаг байсан даавуу мөн гэдгийг дор нь танилаа. Тэгэхлээр ном төдийгүй эргэлт оруулахыг бас зөвшөөрсөн байх нь. 

	— Овог? 

	— Панкратов. 

	— Гарын үсгээ зур.

	Хянагч түүн рүү эргэлтийн юмны жагсаалт, харандааны өөдөс хоёр сарвайв.

	Юмны жагсаалт ээжийнх нь гаргац муутай саргар бичиг мөн байх бөгөөд ганцхан “шоколад” гэдэг үгийг тодхон бараг уран гоёор дурайтал бичсэн танихгүй бичгийн хэв байх ажээ. Жагсаалтын тэн хагасыг хортой харандаагаар сараачжээ.

	Ээж нь гардан нямбай өрсөн боловч хожим бусдын гараар орж замбараагүй болсон ууттай юмс, боодол тэргүүтнийг Саша ширхэгчлэн үзэв... Цагаан загасан талх, бяслаг, чанамал мах, хиам, энэ тэрийг шалгахдаа бүгдийг нь огтчиж хэрчсэн байхыг мэдэв. Тэдгээрээс гадна пергамент цаасанд боосон цөцгийн тос, ёотон, солих дотуур хувцас, оймс, нусны алчуурууд энэ тэр байна. За ингээд ээж нь амьд сэрүүн, өөрийг нь хаа байгааг мэдэж байгаа юм байна, тэсэж дээ,  

	— Хуучин дотуур хувцсаа буцааж болох уу? 

	— Боочих.

	Тэрээр бохирдсон хувцсаа нөгөө даавуунд боов. Индүүнд түлэгдсэн цагаан даавууны энэ тасархай түүнд айлын үнэр, өөрийнх нь орон гэрийн үнэрийг авчирчээ. 

	— Хүсэж байгаа юмаа биччих.

	Саша жагсаалтын ар дээр “Бүх юмыг авлаа. Цагаан талх, мах, дотуур хувцаснаас өөр юу ч ирүүлэхийн хэрэггүй. Бүх юм сайн, би эрүүл байна, үнсье. Саша” гэж бичив. 

	— Харандаа! гэж хянагч шаардав.

	Хүүгийнх нь гунигт хувь заяа, зовлонг илэрхийлсэн тэмдэг төдийгүй түүний амьдралыг илтгэх тэрхэн цаасны тасархайг Софья Александровна барилж имэрч үзэхийн хамт арав, зуу, мянга дахин унших бүлгээ. Тэрээр Михаил Юрьевич, хөрш бүсгүй Галя, Милица Петровна, эгч дүү нар, Варя Иванова, Макс Костин энэ тэр гээд бүх хүнд тэр цаасаа үзүүлнэ... Юу ч хэрэггүй, бүх юм сайн, би эрүүл байна, үнсье... Ийм зүйлийг гагцхүү хүү нь л, цайлган сэтгэлтэй эрэлхэг зоригтой тэр хөвүүн л бичиж чадна.

	Одоо бүх юм шинэ утга агуулгатай боллоо. Үүнээс өмнө хүүгээ амьд гэж төсөөлөн бодоход энэ үнгэлдсэн зурвас, шоронгийн үнэр шингэсэн дотуур хувцас, хүүгийнх нь захисан мах, талх мэтийн үзэж харж болох тодорхой юм үгүйлэгдээд байсан юм санж. Үдэш орой, шөнө эзэнгүй хоосон оргидог нь больж хүүтэйгээ хамт байх шиг санагдан түүний минут нэг бүрийг, хөдөлгөөн болгоныг мэдээд байгаа гэлтэй болжээ... Өөрийнх нь зүрх өвдвөл хүүгийнх нь бие тавгүй байгаа хэрэг, нойр нь хулжчихаад байвал хүү нь орон дээрээ нүдээ хараад хэвтэж байгаа хэрэг, дотор балартам айдас хүрч байвал хүү нь байцаагдаж байх суух газар олдохгүй зовж тарчилж байгаа хэрэг гэж санана. Тэрээр хүүгээ нэг удаа шийтгэснээ нэхэн дурсана. Хүү нь театрт явуулахгүй гээд байсан. Тэгэхэд нь загнаад үлдээчихсэн, хүү нь өвдсөндөө биш доромжлуулсандаа болоод уйлсан. Тэр жижигхэн амьтныг тэр үед эх өөрөө доромжилжээ. Тэгтэл одоо түүнийг амьдрал доромжилж байна.

	Марк Сашагийн тухай дээгүүр албаны нэр нөлөө бүхий хүмүүстэй ярьсан. Тэрээр элдэв үгээр хуурч худлаа тайвшруулаагүй, чадах бүхнээ л хийсэн, түүнд итгэлгүй яах вэ. Тэглээ ч гэсэн шоронгийн оочерт зогсож байгаа хүүхнүүдийн үгэнд Маркийнхаас илүү үнэмшдэг байлаа. Тэнд бүх юм тодорхой, энгийн бөгөөд шударга байдаг. Энэ хөөрхий эмэгтэйчүүд ойр дотнынхоо хүмүүсийг яаж ийгээд хамгаалж байгаа билээ. Жаварт зогсоод алдаж байгаа биеийнхээ бүлээнээр тэднийгээ дулаацуулж, хомсхон хоол хүнснээсээ илүүчилсэн өчүүхэн юмаар тэднийхээ өлөн голыг зогоож, битүү чулуун ханыг нэвтлэн хайрлах сэтгэл, итгэл найдвараа тэдэндээ илгээнэ. Софья Александровна шоронгийн тэнд ганцаардмал байдлаасаа ангижрах шиг болдог тул шоронгийн оочерын тухай бодохдоо айхаа больжээ. Үүнээс болж сэтгэлийн зовлон багасаагүй ч гэсэн арга барагдан цөхөрдөг нь эрхбиш намджээ. Тэрээр бусдын хийдгийг л хийх ёстой. Урьд өмнө жигтэйхэн аймаар санагддаг байсан ертөнц одоо түүнээс гap хумхин зүгээр суухгүй байхыг шаардаж байна. Гэтэл юм хийнэ гэдэг чинь айдсыг дардаг ажээ. Сашаг яаж эрж олох, эргэлт яаж оруулах, юу оруулах, хааш нь хүсэлт тавих, хэнд юу бичих энэ тэрийг хүүхнүүд түүнд зааж өгчээ. Чухамхүү тэдний зөвлөсөн газар руу санал хүсэлтээ бичих ёстой байлаа. Тэрээр Улс төрийн ерөнхий газрын байгууллагуудыг хянах прокурортой уулзаж чадсан байна. “Мөрдлөг дуусахаар та үр дүнг нь мэдэх болно” гэж хариу өгдөг хэмээсэн хүүхнүүдийн үг үнэн болсон ч гэсэн энэ хариу чухал зүйл юм. Яагаад гэвэл одоо прокурор Сашагийн хэрэгт анхаарал хандуулна, энэ бол их юм өөрчилж мэдэх талтай. Хэрвээ Сашаг яллан шийтгэвэл юу хийх хэрэгтэйг оочерынхон мэднэ, тэд бүх замыг мэднэ, энэ зам бол бас л амьдралын зам, хүмүүс тэр замыг туулаад л байгаа, тэгж бодохлоор энэ бүхэн нөгөө амлалт, горьдлогоос илүү сэтгэл тайтгаруулна. Сашаг хааш нь явуулах нь мань хүн эмчийн үзлэг хийхийг шаардах ухаанаа олох эсэхээс хамаарна, тэрээр мөгөөрсөн хоолойн архагтай учраас Сибирьд биш Волга дагуух нутагт заагдаж болох үндэстэй. Хэрвээ Софья Александровнад утасдаад дулаан хувцсыг нь бэлтгээрэй гэж хэлбэл Сибирь юм уу Умард зүгт, юм эс хэлбэл Дундад Ази руу хүүг нь явуулах болсон гэсэн үг.

	Сашагийн өрөөг түгжиж лацадна, байрны даргад өөрт нь бодвол эвгүй л байдаг байх, гэвч үүнийг тэр л хийх үүрэгтэй гэж Софья Александровна дуулсан болохоор нэг удаа байрны дарга Виктор Иванович Носовыг хүрч ирэхэд тэрээр гайхсангүй. Гагцхүү цаадах нь санаа зовсондоо болоод ширүүлж магадгүй гэж эмээж, хэрэв тэгвэл хэлнэ гэж зориуд үг зэхсэн байжээ.

	Тэрээр “Виктор Иванович, та надтай тайван яривал би илүү ойлгох байх” гэж хэлэх санаатай байжээ.

	Гэвч Виктор Иванович ширүүлсэнгүй,  

	— Ийм журамтай юм, Софья Александровна минь. Цаг нь болохоор онгойлгоод л өгнө. Танд ч амар шүү дээ. Манайхны ардуудыг та мэднэ, нэг орчихвол гарна гэж байхгүй дээ. Ямар нэг юм нааш нь цааш нь зөөх бол би хашаачныг ирүүлчихье. Хэрэг болохгүй юмнуудаа үлдээчих, таны л өрөө юм чинь.

	Тэрээр нөгөө өрөөнөөс бүх юмыг гаргах хэрэггүй гэдгийг Софья Александровнад ойлгуулж байгаа нь тэр ажээ. Өрөөнд эд юмс байгаа цагт түүнийг хэн ч дур зоргоороо эзэгнэж авч чадахгүй гэдгийг Софья Александровна өөрөө ч бас ойлгож байжээ. Харин хашаачнаар туслалцуулахаа болихоор шийдэв. Түүнд мөнгө төлөх хэрэгтэй болно, гэтэл өөрт нь мөнгө байх биш. Тэрээр Сашагийн унтдаг, хичээлээ хийдэг дундын өрөөг биш, өөрийнхөө унтлагын өрөөг чөлөөлөв. Тэндээс өөртөө хэрэгтэй бүх юмыг гаргаж, тийш нь Сашагийн бичгийн ширээ, буйдан, өлгүүр энэ тэрийг оруулах хэрэг болов.

	Ийм ажилтай байхад нь Варя яг орж ирэв. Тэрээр пальтогоо бушуухан тайлаад авгайд тусалж хураалттай цагаан хэрэглэл, даашинз, жижигхэн хивс, дэр, хөнжил сэлтийг нь унагаж сандаалгүй зөөлөө. Хааш нь хийхийг яг мэдэхийн хамт сайхан эмхлээд бүгдийг нь багтаагаад хийчихлээ.

	Энэ охины туслалцаа Софья Александровнад аятайхан санагдахын чацуу охин өөрөө ч бас аятайхан санагдана. Варяг өөрийнхөө амьдралд оролцуулж, зовлонгоо нялзаах нь дэмий юм болж байгаа байх гэж Софья Александровна заримдаа бодовч Варягийн өрөвдөж байгаа байдал, туслах гэсэн эрмэлзэл нь үнэхээр үнэн санааных байсан тул түүнийг чухам яаж оролцуулахгүй байхаа өөрөө үнэндээ төсөөлөхгүй байлаа.

	Одоо ч гэсэн энэ охины тусалж байгаа нь тэр хоёрын ажлыг гэр орноо зүгээр л янзалж, тавилга энэ тэрээ сэлгэн тавьж байгаа мэт харагдах бөгөөд Софья Александровна энэ байдлыг өөрчлөхгүйн тулд түүнд юу ч ярьсангүй. Харин өөрийнх нь зориг тэвчээр мохож байгааг мэдрэн байв. Нөхөр нь салаад явчихсан, хүүг нь бариад авчихсан, одоо нэг өрөөг нь салгаж байна... Энэ өрөөг аль хэзээний Сашад өгчихдөг байж л дээ. Нас бие гүйцсэн эр хүн дундын өрөөнд эв дүй муутай байсан, гэтэл өөрөө тав тух алдахгүй гээд өрөөгөө өгөөгүй билээ. Яасан муухай хар амиа бодсон хэрэг байж вэ? Гэтэл нөгөө даруухан хонгор хөвүүн нь энэ тухай өөрөө эхэлж яриа үүсгээгүй.

	Төмөр op нь салж өгдөггүй, шүүгээнийх нь нэг хөл хугарчихлаа, татуургуудыг сугалж авсан боловч өөрийг нь байрнаас нь хөдөлгөж чадсангүй.

	Михаил Юрьевич ажлаасаа ирж хөршийн Галя хүүхэн энэ тэр нийлж байгаад шүүгээгээ зайчилж, төмөр ороо салгаж, Сашагийн унтдаг буйдан, түүний бичгийн ширээ, номын тавиур гурвыг жижиг өрөө рүү оруулав. Софья Александровна бичгийн хэрэглэлийг эвлүүлэн байрлуулж Сашагийн хэдэн номыг тавиад хөшгөө зүүлээ.

	Максын шинэ жилээр дагуулж ирсэн нөгөө Серафим гэдэг залуухан сонсогч гэрт нь хүлээж байгааг Варя мэдсээр байсан хэр нь бүх ажлыг нь дуусгаж байж сая Софья Александровнагийнхаас явлаа.

	Энэ Серафим тэр үедээ тэгээд алга болчхоогүй, ерөөсөө л маргааш нь утасдаж Арбатын талбай дээр уулзах болзоо тавьжээ. Варя зүгээр л тоглоом болгож тийшээ очихоор шийдээд Зояг бас нэг охинтой хамт дагуулаад явжээ. Хоёр найз нь гудамжны нөгөө талд үлдээд Варя руу нэгэн залуухан цэргийн хүн очиж Арбатаар дагуулан явахыг харцгаав. Хоёр охин гудамжны нөгөө талаар бараадан явж Варя руу янз янзаар дохивч цаадах нь ойлгодоггүй, цаадхынхаа хариу дохиог мань хоёр бас ойлгодоггүй гэнэ. Серафим түүнийг Улаан Армийн ордонд бүжигт урьжээ. Варя кино үзэх гэж байсан тул тэр орой чадсангүй. Гэвч Улаан Армийн ордонд орох хэчнээн хэцүү гэдгийг тэрээр мэдэх тул дараачийн хагас сайн өдөр тийшээ явъя гэж Серафимд амласан аж. Серафим орчин үеийн бүх бүжгийг бүжиглэдэг тул тэр хоёр тийшээ долоо хоног алгасахгүй явах болж найз охид нь Варяд атаархдаг байжээ.

	Варя залуугийн инээдтэй нэрд дасаж санаанд орохоо больжээ. Алдарт тамирчин ах дүү хоёр Знаменскийн нэгийг бас Серафим гэдэг билээ. Серафим тэдний хашааны төрөлхийн Москвагийн, төрөлхийн Арбатын банди нартай адилгүй нь мэдээж, тэр бол хөдөөгийн нүүр хагараагүй хөвүүн. Гэхдээ мань хүн түүнийг үнэнээсээ эргүүлж байгаа нь Варягийн бахыг ханган дэвэлзүүлж тэрээр том хүн болчихсон шиг санагдана. Түүнээс гадна Серафим Максынх нь найз юм чинь, Макс бол муу найзтай байх ёсгүй болохоор Нина эгч нь тэр хоёрын үерхлийг буруушаах юм олоогүй билээ.

	Варяг гэртээ ирэхэд Нина ууртай харцаар угтав. Серафим цаг хэртэй ном эргүүлж буйдан дээр байх суух газраа олж ядаж байгаагийн гадна номынх нь хуудас шажигнан, сурагчдын дэвтэр засаж байгаа Нинагийн ажилд саад болж байсан ажээ. Тэгэхлээр түүний загнасан харц бол “Чи хүнтэй тохирсон шүү юм бол цагтаа ирж бай, чиний харчуулыг саатуулж байх үүрэг надад байхгүй” гэсэн үг юм.

	Варя яагаад хожигдсоноо эгчдээ учирласангүй. Хэлнэ, гэхдээ сүүлд хэлнэ. Харин одоо бол хувцсаа сольж өмсөх хэрэгтэй байсан тул Серафимийг хонгилд гарзнаж бай гэв.

	Хувцасны шүүгээний хаалганд өлгөөтэй толь руу хараад зогсоход гэрэл яг ар талаас нь биш хажуу талаас нь тусаж байхаар тааруулж шүүгээний хаалгыг хагас онгойлгоод хувцсаа сольж эхлэв. Аятайхан даашинзтай байж түүнтэйгээ явахгүй, бас солиод хэмээн Нинагийн дургүй хүрлээ. Үгүй тэр оймсоо өмсөж байгааг нь! Хөлөө жийж зогтусаж хараад өөрөөрөө бахархаж байна. Бас энэ хувцсаа өмсөж гүйцээгүй байж нүцгэн шалдан өрөөн дундуур явдаг маяг бас хаанаас сурчхаа вэ? Арван зургаахан настай гэж байгаа шүү! 

	— Чамайг хүн хүлээж байгааг битгий мартчихаарай. 

	— Тийм хэмээн Варя товчхон хариулснаа,  

	— Чи өнөөдөр надад шаахайгаа өгөхгүй юу? гэж мөн товчхон асуув.

	Нина гоёлынхоо ганц шаахайг өгөх дургүй байсан боловч Варяг бушуухан зайлаасай гэхээс тэсэж ядаж байв. 

	— Ав.

	Варя шаахайг олж, зөндөө удаан сонжин харж барилж үзсэнээ өмссөн хойноо дахин тал талаас нь харж, хөлөө жийж үзэн бас л бахдал болгов. Тэгж тэгж энэ ажлаа сая нэг юм дуусгаж хаалга онгойлгоод,  

	— Серафим, op, ор гэв.

	Пальтогоо өмсөж, алчуураа зангидаад нэгэнтээ тольдсоны дараа сая эгч рүүгээ эргэж,  

	— Би Софья Александровнагийнд байсан юм. Юмнаас нь зөөлцлөө. Сашагийн өрөөг лацадчихсан гэж өгүүлэв.

	 

	Варя Нинаг чадчих нь энэ. Сашагийн гэрт юу болж байгааг хүртэл Нина түүнээс олж мэднэ гэдэг бол бүр сайн чадуулсан хэрэг.

	Нина ч бай, өөр хүн ч бай, хэн ч Сашад тусалж чадахгүй нь мэдээж. Тэд юу хийж чадах сан билээ? Түүнийг ямар хэргээр буруутгаж байгааг нь мэдэхгүй юм чинь! Тэглээ ч гэсэн өөрөө эрх чөлөөтэй, Саша шоронд байгаа учраас Нина түүний өмнө буруутай. Тэд нараас хамгийн сайн нь тэр шүү дээ! Гэтэл бусад нь цөмөөрөө дуугарахгүй юм. Нина энэ эндүүрлийн учир нь олдоно гэж найдаж байсан, гэтэл өрөөг нь лацадчихсан байна, ингэхээр суллахгүй гэсэн үг. Тэгэхлээр яах болж байна? Саша Зөвлөлт засгийн дайсан гэдгийг хүлээн зөвшөөрөх хэрэг үү? Түүнийг таньдаг мэддэгээ болих уу? Тэд нар Сашаг зовлонд хаяж урвацгаасан байна. Нина Софья Александровнагийнд нэг удаа очиж харамсал илэрхийлж байсан, гэвч түүний энэ харамслаар хүн яах вэ дээ!

	Захиа бичье... Саша тэдний комсомолын үүрийн нарийн бичгийн дарга байсан юм чинь түүнийг батлан дааж байна гэж бичээд нөхдийнхөө гарын үсгийг цуглуулъя. Макс гарын үсэг зурна, бас Вадим, Лена гээд бусад нөхөд ч зурна. Сургуулийн захирал, Сашаг мэдэх багш нар бас зурна. Нина Сашатай хамт суралцаж байсан өөрийнхөө сургуульд багшилдаг учраас гарын үсэг цуглуулж чадна гэж найджээ. Юрка зурахгүй, тэр муу яах вэ. Тэрээр Лена, Вадим хоёрт утасдаж маргааш Ленагийнд уулзахаар тохиролцов. Дараа нь доошоо бууж Максын ээжтэй уулзаж, хүүгээ маргааш чөлөөгөөр ирэхээр нь өөртэйгөө уулз гэж хэлэхийг захилаа.

	 

	Урамгүйхэн уулзалт боллоо. Лена юу ч ярихгүй алчуураараа өөрийгөө ороож тумлайдан сууна. Захидалд гарын үсэг зурах хэрэгтэй бол бололгүй яах вэ гэх царайтай. Бас Макс ч урамгүй царайлна. Тэрээр тэдний захидал ямар ч ашиггүй гэдгийг мэдэхийн гадна ингэсний үр дагаврыг ойлгож байлаа. Гэвч айж байна гэж Нинаг бодох вий хэмээн дургүйцэхийг бодсонгүй. Ганцхан Вадим ингэж өгүүлэв. 

	— За найзууд аа, тийм захиа ямар ашиг өгөх вэ? Сашад нэмэр болох уу? Харин ч нэрмээс болж, хэргийг хүндрүүлбэл яана? Биднийг дуудаж, Панкратовын тухай юу мэдэх вэ? гэхчлэн байцаана. Тэр чинь сургуульд байхдаа комсомолын сайн л гишүүн байсан. Гэтэл бид түүнтэй хамт аль зургаан жилийн өмнө хамт сурч байсан шүү дээ. Тэр одоо ямар болсон бэ? Тэдний сургууль дээр юу болсныг та нар мэдэж байна уу? Тэр та нарт ярьсан уу? Юу гэж ярьсан бэ? За тэгээд дараа нь Сашаг дуудаж “Та өөрийнхөө нөхдөд юу ярьсан бэ?” гэж асууна. Сашагийн үнэнч шударга гэдэгт би эргэлзэхгүй байна. Би зүгээр л энэ бүхэн ямаршуухан янзтай харагдах вэ? гэдгийг л төсөөлье гэж бодсон юм. 

	— Сашагийн хувь заяаг зөнд нь орхих уу? гэж Нина асуув. 

	— Яагаад зөнд нь байх билээ? Хэргийнх нь учрыг олж байгаа шүү дээ. Тэгэхлээр учрыг нь олохгүй гэж үзэх ямар үндэс бидэнд байна? Бид нар Сашаг мэднэ гэдэг үнэн л дээ, гэтэл тэд нар бас тодорхойлолтыг нь шаардаж аваа байлгүй. Түүнээс мань хүнийг Саша Панкратов гэдэг болохоор нь баривчлаагүй, ямар нэг хэрэг хийснийх нь учир баривчилсан байж таарна. Харин бид тэр хэргийг нь мэдэхгүй байна. 

	— Бид түүнийг дэмжих ёстой гэж Нина хэлэв. 

	— Чи сийрэгхэн бодох хэрэгтэй шүү хэмээн Вадим зөрж,  

	— Саша бидний захианы тухай сураг ч сонсохгүй. Харин бид нарын тухай түүнээс толгой дараалан байцааж, тэгж гэмээ нь мань хүний байдал бүр л төвөгтэй болно гэв. 

	— Чиний тухай асууна гэж айгаа юу? 

	— Би юунаас ч айгаагүй гээд Вадим час улайв. Вадимын зөв гэдгийг цөмөөрөө ойлгож байв. Нина ч ойлгож байлаа. Гэхдээ энэ ойлгож байгаагаас арай эрхэм, арай дорвитой нэг юм байх. Бас өөр нэг гачлантай ичгүүртэй юм бий. Тэр нь тэд өөрсдөдөө түвэг удахаас айж байгаа явдал юм. Тэгээд энэ айдсыг гэтлэн давах нь захиа явуулахаас төвөгтэй байлаа. 

	— Аавтай зөвлөлдвөл яах вэ? гэж Лена өгүүлэв. 

	— Зүйтэй! хэмээн Нина түүний үгийг өлгөн авахдаа Иван Григорьевич энэ асуудалд оролцож Сашад тус болно гэж нууцгайхан горьдсон ажээ.

	Энэ санаа Вадимд бас аятайхан санагджээ. Тэрээр тийм болчимгүй захидал бичихийг Иван Григорьевич хэрэггүй гэж хэлнэ гэж санажээ. Мань Вадим тэртэй тэргүй захидалд гарын үсэг зурахгүй, үүнийг тэр хатуу шийдсэн. Гагцхүү тариачин хүний хэрсүү ухаантай Максим л Иван Григорьевичийг тэгж зовоохын хэрэггүй гэдгийг ойлгож байв. 

	— Хэрэг байна уу даа, бид өөрснөө л шийдэх ёстой гэж Максим тээнэгэлзэн өгүүлэв. 

	— Гэхдээ зөвлөж болно шүү дээ гэж Нина зөрөв.

	Цай уухын үес Иван Григорьевич, Ашхен Степановна хоёр зоогийн өрөө рүү орж ирцгээв. 

	— Аав аа, Сашаг яах вэ? гэж Лена өгүүлэв. 

	— Харин юу хийж болох байна? 

	— Бид нар Улс төрийн ерөнхий газар захиа бичье гэж байна.

	Будягин хөмсгөө зангидав. 

	— Та нарын захидал хэнд хэрэгтэй юм бэ? 

	— Ямар нэг арга бодох хэрэгтэй шүү дээ гэж Нина өгүүлэв. 

	— Та наргүй учраа олцгооно гэж Будягин ширүүн хэллээ.

	 

	21

	 

	Иван Григорьевич тэр болгон бичиг цаасаар мэдээлж болдоггүй, түүнээс гадна өнөөгийн олон улсын байдлаас үзэхэд хойш нь тавьж болшгүй олон зүйлийг хэлж чадах байсан боловч түүнийг хилийн чанадаас буцаж ирснээс нь хойш Сталин нэг ч удаа хүлээж авсангүй. Уул нь Будягин уулзъя гэж гуйсан. “Та хүлээж л бай, аяндаа дуудна” гэцгээнэ. Тэрээр жил гаруй хүлээлээ. Энэ бол түүнийг Төв Хорооны шинэ бүрэлдэхүүнд оруулаагүйн нэгэн адил санаандгүй зүйл биш. Өрнөдийн томоохон оронд суугаа элчин сайдын хувьд Будягин Төв Хорооны заасан бодлогыг явуулж ирсэн, гэхдээ өөрийнхөө үзэл бодлыг Төв Хороонд хэлэх эрхтэй байсан юм.

	Гэтэл Сталинтай харилцахад хэзээний төвөгтэй. Тэрээр цөллөгт байхдаа оймстойгоо унтдаг зуршлыг нь тоглоомоор дооглосон нэг нөхөртэйгөө дуугарахаа больсон билээ. Сибирьд мань хүн гойд өмгөөлөл хамгаалалтгүй мэт санагдаж даарч бээрдэг байсан тул оймстойгоо унтдаг байжээ. Тэнд байхдаа цоохор торгон хөвөнтэй хөнжлийг эзэгнэдэг байсан. Үүнийг нь бас тоглоом болгоно. Сталин ийнхүү тоглоом хийхийг байдалд зохицож чадахгүй, өөрийнх нь арчаагүй царайг зориуд цохож байгаа мэт хүлээж авна. Түүнийг тоглоом хийхээ больцгоожээ. Түүнтэй муудалцаж болохгүй, яагаад гэвэл буцаад эвлэрч эс чадна. Тод гүрж аялгатай, яхир хатуу үгтэй учир сайхан ярьдаг хүн биш, тэгээд маргалдахын үес бас л хамгаалалтгүй юм шиг байх тул түүнийг гомдоохгүйг бодоцгооно. Гомдоохгүй гэдэг нь түүнтэй зөрөхгүй байна гэсэн үг.

	Мартах, санал бодол зөрөх нь цөллөгийнхөн хоорондоо ярьж хөөрөхөд саад болохгүй л дээ. Гэтэл Сталин үзэл санаа өөр хүнийг хувийн дайснаа гэж үздэг тул ганцхан мань хүн л хүнтэй эвлэрэх гэж нэг ч нааштай алхам хийхгүй. Нөхөр нь өөртөө хэрэгтэй ч гэсэн эсгий гутлаа түүнд өгвөл Сталин ингэж л байх ёстой юм шиг авна. Гэхдээ урьд нь маргасан хүнээс бол хэзээ ч авахгүй. Туних, гомдох, яах гэж байгаа нь мэдэгдэхгүй байх нь элбэг болохоор түүнийг тэсвэрлэхийн аргагүй билээ. Бусад нь ан гөрөө, загас жараахайд явдаг байхад ганцхан мань хүн л хаашаа ч явахгүй, оройн цагаар цонхны дэргэд сууж керосин дэнлүүний гэрэлд хичээллэнэ. Сибирийн бөглүү тайгад, тосгоны захын модон байшинд байгаа энэ ганцаардмал, хүнтэй эвлэрдэггүй гүрж хүн нутгийн хүмүүстэй хэл амаа зовж олдог ч гэсэн цаадуул нь түүнийг өрөвддөг байжээ. Бас нөхөд нь ч гэсэн түүнд олон юмыг уучилна.

	Түүнтэй ямар нэг байдлаар ойртсон ганц хүн бол Будягин. Мотовилиха нутгийн ажилчин хүү тэрээр Кавказ нутгийн хүнийг анх удаа үзээд хатуу ширүүн нөхцөлийг нь баргийн орос хүн давахгүй хүйтэн цэвдэг Сибирьд цөлөгдсөн дулаан орны энэ хүнийг өрөвдсөн ажээ. Будягин түүнд нэмэр болж, чадах чинээгээрээ тусалж байсан бөгөөд Сталин үүнийг нь тэгэх ёстой юм шиг хүлээж авна. Иван Григорьевич дархны болон төмөр эдлэл засах, сэлбэх ажлыг мэддэг, сүх барьж сурсан болохоор анжис, бууны алиныг ч засчихдаг учир энд байхад түүнд бусдаас амар байлаа. Бас загасчлах дуртай, ялангуяа намрын шөнө завиныхаа хошуун дээр задгай гэрэл асаачхаад загасчлах дуртай. Тэрээр боловсрол сайтай нөхдийнхөө яриа, маргаан, бодол эргэцүүллийг чимээгүй чагнаж, юм их уншихын зэрэгцээ англи хэл хүртэл үзэж байлаа. Олонх нь герман, франц хэл үзнэ. Ганцхан Сталин л хэл үзэхгүй. Цөллөгийнхөн Будягинд ном өгч тайлбарлаж таниулна. Сталин бас түүнд тайлбарлаж таниулна. Сталин юмны учрыг эрс шулуухан авч үздэг, цээжлэх янзаар ханддаг, өөрийн мэдлэгийг мэргэн цэцний орой гэж үзэж энэ бүхэндээ бат итгэдэг нь Будягинд бусад нөхдийн ургуулан бодож сайхан ярихаас илүү аятайхан санагддаг байжээ. Цаг хугацаа өнгөрөхийн хэрээр энэ аятайхан санагддаг нь больж тэрээр өөрөө түргэн хөгжиж боловсрохын хамт Сталинаас илүү боловсролтой, илүү гялалзсан хүмүүстэй замын хүзүү таарлаа. Гэвч цөллөгт хамт байсан энэ найман сард насны нь ажил үйлс болсон хэрэг явдлын амт шимтийг анх амссан болохоор ой тойнд төдийгүй зүрх сэтгэлд хоногшин үлджээ.

	Тэрээр иргэний дайны жилүүдэд ч Сталинтай уулзаж учирч явжээ. Чухам тэр үеэс Сталин чухал үүрэг гүйцэтгэж эхэлсэн билээ. Түүний зориг, эрч хүч хувьсгалд хэрэг болж болох байсны хамт хувьсгал эцсийн аргыг хүртэл хэрэглэдэг тул түүний дураараа загнах, хэрцгий авирлах, ганцаараа захирахыг эрмэлзэх чанарыг тэвчиж болохуйц байжээ. Гэтэл бүтээн босголтын үед энэ дутагдлууд аюултай болж хувирав. Сталин ямар ч хяналтгүй, бүхнийг эзэгнэх эрх дархыг олж авчээ. Лениний захианы утга ч үүнд оршиж байсан юм. Сталин үзэл санаанд үнэнч байдлыг өөртөө хэр үнэнч байгаагаар хэмжих болов. Рязановын төгсгөл гэж үзэж байсан зүйлийг Будягин эхлэл гэж таамаглаж байжээ. Тэрээр өөрчлөлтүүд их хурал дээр болно гэж баримжаалж байсан юм. Гэтэл тэр өөрчлөлтүүд гарсангүй. Сталин өөрийнхөө ер бусыг их хурал дээр баталсан, одоо өөрийнхөө хосгүйг баталж эхэлнэ.

	Будягин бүх юмыг өөртөө хамааруулж үздэг билээ. Аливаа хувьсгалт үйл ажиллагааг өөрийнхөө үйл ажиллагаа, аливаа алдааг өөрийнхөө алдаа, шударга бус юм болгоныг өөрийнхөө шударга бус үйлдэл гэж тооцно. Нийгмийн донсолгооны их шуурганд өртсөн хүмүүсийн хувь заяаны хариуцлагыг өөрөө хүлээдгээрээ хувьсгалч хүний дээд зэргийн эрэлхэг зоригийг эзэмшсэн хүн. Дэргэд нь буруутай, буруугүй янз бүрийн хүмүүс сүйдэж байхад мань хүн энэ бол шинэ үеийнхэнд зам тавьж байгаа хэрэг гэж итгэж явсан билээ. Жинхэнэ хувьсгал бол ЮУГ сүйтгэж байгаагаараа биш, ХЭНИЙГ бүтээж байгаагаараа агуу их нь тодрох ёстой.

	Сталин Рязановыг эрхлүүлжээ. Иван Григорьевич энэ тухайд эндүүрсэнгүй. Хүнийг Төв Хорооны бүрэлдэхүүнд оруулахдаа түүний зээ дүү баривчлагдсан гэдгийг мэдэхгүй байх ёс байхгүй. Баривчлагдсан дүү нь Рязановын хувьд хоолой дээр тавьсан хутга болж тийм байдлыг үл тоосон нөгөө хүнд тэрээр арга буюу үхэр, нохой мэт үнэнч зүтгэхэд хүрнэ. Хэрэв энэ тийм бол Будягин Сашагийн хэрэгт оролцвоос Сталин тэр хоёрын харилцаа улам ярвигтай болох вий.

	Тэглээ ч гэсэн Будягин тэр хэрэгт оролцохгүй байж чадсангүй. Сашад яаж туслах тухай Ленатай нь ярилцан суугаа залуусыг хараад тэрээр сэрдхийн цочиход хүрчээ. Энэ муу санаагүй, цэвэр ариун залуус түүний хувьд бол хувьсгалын үйл хэргийг үргэлжлүүлэгчид. Гэтэл тэр хувьсгалыг бэлтгэж хийлцсэн мань ахмад большевик маань тэдэнд ямар ч хариу өгч чаддаггүй ээ. Сашаг баривчилсны учрыг гадарлаж байгаа болохоор түүнийг баривчилсан нь зүйтэй хэрэг гээд хэлчхэж эс чадна. Гэхдээ энэ бол буруу хэрэг гэж бас хэлж чадахгүй, хэрвээ тэгж хэлэх юм бол яагаад ийм явдал байж болдгийг тайлбарлах хэрэгтэй болно.

	Чингээд Будягин энэ хэрэгт оролцоод ямар ч ашиггүй гэдгээ ойлгож байсан хэдий боловч Березинд утасджээ. Түүнийг эрэлхэг зоригтой, шударга чекист гэж мэдэх юм санж. Тэгээд Саша Панкратов тэгэхгүй хүн гэдгийг биечлэн мэднэ, тийм учраас түүний хэргийн учрыг сайн олж өгөөч гэж Березинд хэлэв.

	 

	Березин Панкратовын хэрэгтэй танилцсан тул түүний гэмгүй гэдгийг Будягин, Рязанов хоёрын хэнээс ч илүү мэдэж байв. Тэрээр Сашаг байцаахад нэг удаа байлцаж түүний шударга залуу гэдгийг гадарлажээ. Өтгөн хар хууз сахалтай ч гэсэн нэр төр, зориг, шулуун шударга занг нь тодхон илтгэсэн залуу сайхан царайг нь тэгэхэд олж харж чаджээ. Нөгөө товчхон “Огт яагаа ч үгүй, ямар ч гэмгүй хүнийг!” гэж хэлж байсан нэр төртэй үгс, ямар ч аюулыг үл тоох, амьдралаа тосон хүлээж байгаа идэр насны инээмсэглэл энэ тэр ямархан байлаа! Гэвч Будягин, Рязанов хоёрын хэн нь ч мэдэхгүй олон зүйлийг Березин мэдэхийн гадна тэр хоёрын хэзээ ч таамаглахгүй нэг юмыг мань хүн барагцаалж байгаа билээ.

	Урьд Коминтерний удирдагчдын нэг байсан Ломиназе хятадын хувьсгалын тухай Сталиныхаас өөр үзэл бодол хэлж, тэр тухай асуудлыг Шацкин, Сырцов нартай хэлэлцсэн ажээ. Эд нарын тэр ярианаас болж Сталин тэднийг “баруун зүүний эрэмдгүүд” гэж нэрлэж Ломиназег албан тушаалаас нь огцруулж Урал руу хотын намын хорооны нарийн бичгийн даргаар явуулсан билээ.

	Түүнд хавтаст хэрэг нээжээ. Тэр хэргийн дотор хуучин Коминтерний ажилтан байсан Черийн Ломиназе шинэ Интернационал байгуулахаар бэлтгэж байсан мэт мэдүүлсэн мэдүүлэг бий. Ямар үндэстэн нь үл мэдэгдэх, тэгсэн мөртөө өдий төдий улсын харьяат тэр Чер Ломиназетэй холбоотой сүлбээтэй гэх маягаар нэлээд хүнийг нэрлэсний дотор Лениний цагаачилж явахад хэрдээ чухал туслалцаа үзүүлж явсан Польшийн социалист намын зүтгэлтэн агсан Глинскийг нэрлэжээ.

	Глинскийн авгай тээврийн дээд сургуулийн захирал. Тэр сургуульд хуучин “ажилчны” эсрэг бүлэгт оролцож явсан, одоо Глинскаягийн орлогч байгаа Криворучкогийн толгойлсон эсрэг нууц бүлэг байсныг илрүүлсэн мэт ярьдаг. Ягода үүнээс шууд шүүрээд авчээ. Глинскийн авгай эсрэг нууц бүлэгтэй холбоотой гэдэг бол Черийн бүдэг бадагхан мэдүүлгийг баттай зүйл болгож байгаа нь тэр. Хөндлөнгийн ямар ч холбоо хэргийг дорвитой, үнэмшилтэй болгодог, ямар нэг нэр, ямар нэг баримт хэргийн материалд байна аа гэж санахад тэгээд түүнийг гол таамаглалтай чадамгай уялдуулж чадвал тэр нэр дорвитой, тэр баримт жинтэй болдог.

	Сургууль дотор ямар ч нууц бүлэг байхгүй, Саша Панкратов Криворучкотой ямар ч холбогдолгүй, Криворучко ч Глинскийн хэрэг явдалд огт хамаагүй, Глинский өөрөө Ломиназетэй хэлхээ холбоо байхгүй, Ломиназе ч ямар нэгэн шинэ Интернационал байгуулах гэсэн санаа байхгүй гэдгийг Березин ойлгохын цаагуур ойлгож байв. Гэвч Ломиназегийн хэргийг Ягода өөрөө биечлэн хариуцаж байгаа тэгээд ч энэ хэрэг бүр цаашаа, бүр дээшээ хөвөрнө гэдгийг Березин ойлгож байвч чухам хаа хүртэл хөврөхийг гагцхүү таамаглахаас цаашгүй... Энэ тухай Ягода мэдэж байгаа, энэ хүний үнэ цэнийг Березин сайн мэднэ... Аймшигтай муу ёрын битүү гинж. Хэрвээ Панкратовыг суллах юм бол энэ гинжнээс өчүүхэн ч гэсэн нэгэн гархийг салгаж авсан мэт ойлгогдож болно. Ягода хэзээ ч тэгүүлэхгүй. Бас Вышинский ч тэгүүлэхгүй. Сольц Панкратовыг сургуульд нь буцааж оруулсан, гэтэл Вышинский түүнийг баривчлах зөвшөөрлийг олгосон хүн. Харин Панкратов руу олны анхаарлыг хандуулахгүй сүүдэрт барьзнаж байх хэрэгтэй. Гагцхүү ингэвэл л залууг аварч болно. Одоохондоо бүх юм байгаа чигээрээ л байж байх ёстой, Дьяков өөрийнхөө ажлыг үргэлжлүүлж л байг, түүний үүрэг сургуулийн хэргээр хязгаарлагдаж байгаа, түүнээс илүү юм тэр мэдэхгүй. Березиний ганц хийсэн юм бол Сашад эргэлт оруулах, шоронгийн номын сангийн номоос ашиглахыг зөвшөөрсөн явдал ажээ. Энэ шийдвэрийг Дьяков хүндэтгэлтэй хүлээж авчээ. Тэрээр Березинийг энд, төв аппаратад удаан ажиллахгүй гэдгийг таамаглаж, ер нь түүний үгийг хүндэтгэн сонстог байжээ. Эргэлт, ном энэ тэр бол мэдээжээр шаардлагыг сулруулсан хэрэг, гэхдээ мөрдлөгийн эрх ашгийн үүднээс заримдаа хийдэг зүйл, тийм учраас ингэлээ гэж гоочлох юм олохгүй. 

	— Ёсоор гүйцэтгэе гэж Дьяков хариулжээ.

	Березин хувьсгалын үзэл санааг шүтэж Онцгой комиссын ажлаа хувьсгалт үүргээ гэж үзнэ. Иргэний дайны үед мужийн Онцгой комиссын дарга байхдаа улаантны алан хядах ажлыг хэрэгжүүлж явсан, гэхдээ хувьсгалд аюулгүй гэдгийг нь хараад мэдсэн бол аль нэг урагшгүй либерал буюу айж хулчийсан буржуйг амь хэлтлээд харсан зүгт нь тавиад туучихдаг байжээ. Дьяковын жижигхэн ч гэсэн тас зуурдаг бахимхан гараас хэн ч мултарч яваагүй, түүнд таарна гэдэг бол буруугүй ч байсан буруутай гэсэн үг. Дьяков хүмүүсийн жинхэнэ бурууд итгэдэггүй, буруугийн ерөнхий таамаглалд итгэдэг хүн. Энэхүү ерөнхий таамаглалыг тухайн хүнд чадамгай хэрэглэж, тодорхой таамаглалыг бий болгох хэрэгтэй. Ийм тодорхой таамаглалыг бий болгосныхоо дараа түүндээ өөрийгөө ч захируулна, мөрдлөгийн ажил, мөрдүүлж байгаа хүнээ ч захируулна. Хэрвээ мөрдөгдөж байгаа хүн тэр таамаглалыг нь үгүйсгэвэл тэр нь чухамдаа сайх этгээд төрд дайсагнаж байгаагийн бас нэг нотолгоо л болно. Дьяковын ойлгож байгаагаар өөрийнх нь энд төлөөлж буй төрд дайсагнасны баталгаа гэсэн үг.

	Дьяковын бий болгосон таамаглал (учир явдлын нарийн холбоотой, хэн ч няцаашгүй таамаглал гэдэгт өөрөө үнэн санаанаасаа итгэнэ) дараах байдалтай юм: хуучин эсрэг бүлэгт байж байгаад үнэнд дарагдсан болохоор гомдсон, тэгэхлээр Дьяковын ухаанаар бол үүрд хорсож өшсөн Криворучко дээд сургууль толгойлж байжээ. Тийм хүн зүгээр сууж чадахгүй, ер нь дайсан үүрэглэж суудаггүй, чадах газар болгондоо муу юм хийж байдаг ёстой. Ялангуяа улс төрийн хувьд төлөвшөөгүй залуу хүмүүсийн дунд муу юм хийнэ. Яг тэгтэл хэсэг тийм залуус намын эсрэг ханын сонин гаргасан байна. Энэ хоёр явдлын хооронд холбоо байна уу? Байхгүй байх ёс байхгүй! Тэр хэдэн залуугийн удирдагч оюутан Панкратов Криворучког хамгаалж байна. Энэ санамсаргүй хэрэг үү? Санамсаргүй байж хэрхэвч таарахгүй! Криворучкогийн хэрэг цаг хугацааны хувьд Панкратовын хэрэгтэй санамсаргүй давхцав уу? Үүнийг хэн итгэх юм бэ! Панкратовын ард нь зоригжуулагч байна, хуучин эсрэг бүлгийн этгээд. Криворучко Панкратовыг уруу татсан байна, энэ бол бүр хувьсгалын эсэргүү байгууллага гэсэн үг.

	Панкратов няцаж, таамаглал нотлогдоно гэдэгт Дьяков эргэлзэхгүй байлаа. Дьяков мөрдөгдөж байгаа хүмүүсийг мөрдлөгт итгэдэг, тэгснээрээ Зөвлөлт засагт итгэдэг, мөрдлөгт итгэдэггүй тэгэхлээр Зөвлөлт засагт үл итгэдэг хэмээн хоёр ангилна. Түүнээс гадна мань хүн тэднийг протоколын үг үсэг болгоноос өө эрдгийг нь жижгэрдгүүд, өөлж гоочилдоггүй нь жижгэрдэггүйчүүд гэж бас ангилна. Панкратов бол төрийн хуулийн байгууллагад итгэдэг, жижгэрдэггүй, баригдсандаа цочирч балмагдсан, суллагдана гэж горьддог, харилцан итгэлцэхийг хүсдэг, туршлагагүй, гэнэн цагаан сэтгэлтэй, нөхдөө хамгаалж бүх хэргийг, аягүй бол өөртөө илүү ч авахаас буцахгүй хүн. Энэ бол хялбархан тохиолдол.

	Криворучког Сашаг барьсан тэр шөнө баривчилжээ. Тэрээр Панкратовын хэрэг гэж сонссон боловч сургууль нь хэдэн мянган оюутантай болохоор чухам Панкратовыг өөрийг нь санахгүй байна гэж мэдүүлэг өгчээ. Үнэн хэрэгтээ бол Криворучко Панкратов товчоон дээр юу ярьсныг мартаагүй, үнэмлэх бичгээ бүрдүүлэх гэж орж ирж байсныг нь санаж байгаа билээ. Тэрээр Панкратовыг танихгүй гэж зүтгэсэн нь өөртөө хор хүргэчих байх гэсэндээ тэгсэн хэрэг биш юм. Энэ үйлдэл бол урьд өмнө хэзээ нэгэн цагт ямар нэгэн эсрэг бүлэгт оролцож явсан хүмүүсийн эсрэг чиглэсэн арга хэмжээ учраас Криворучкод нэмэр болох ч юм байхгүй, нэрмээс болох ч юм байхгүй. Бас нөгөө таамаглалыг тайлж мэдсэндээ ч тэгсэн хэрэг биш, мань хүн Панкратовын баригдсан гэдгийг ч мэдээгүй. Харин түүний нэрлэсэн нэр болгон тэр нэрийн эзэнд хор хүргэхээс өөр юм байхгүй гэдгийг мэдэж байсан учраас тийнхүү танихгүй гэж зүтгэж байжээ.

	Сашад дөрвөн ном авчирч өгсний дотор түүний захиалсан номын нэг нь ч байгаагүй боловч номын сангийн хүн эрхбиш ойролцоо юм явуулжээ. “Арилсан мөрөөслийн” оронд “Цезарь Бирото”, “Дайн ба энхийн” оронд “Бага нас”, “Өсөх нас”, “Идэр нас” гурав, “Природа и люди” сэтгүүлийн 1905 оны дугаар, “Красная новь” сэтгүүлийн 1925 оны хоёр дахь дугаарыг өгсөн байв. Бүгд ноорч навсайтал нь уншиж эдэлсний гадна “Хотын Бутырын шоронгийн номын сан” гэсэн цэнхэр зууван тамгатай аж. Бальзакийн зохиол 1899 оны хэвлэл, Толстойнх 1913 оных. Олон хуудас дутуу байх бөгөөд номын эцэст буй байхгүй хуудасных нь жагсаалтад тэр болгон бүртгэгдээгүй байв. Тэглээ ч гэсэн бүтэн долоо хоногийн баяр болно. Саша эхлээд сэтгүүлүүдийг гүйлгэн харснаа номуудаа уншаад дараа нь сэтгүүлүүдээ дахин уншив. “Красная новь” сэтгүүлээс Есениний “Хөхөмдөг манан. Цаст уудам хөндий...” гэдэг шүлгийг олж үзэв. Энэ шүлгийг Саша урьд нь олж үзээгүй билээ. Тэрээр “Цезарь Биротог” хуучин уншсан агаад тэгэхэд энэ урагш муутай үнэртэн бэлтгэгчийн явдал уянгын гуниглал шиг санагдаж байсан бол энэ удаа сэтгэл хөдөлгөжээ... “Зовлон гэдэг суу билигтэнд бол ахин дээшлэх шат, христосын шашинтанд ариун усны угаалга, адтай хүнд нууж булсан алт, арчаагүй доройд хөлгүй харанхуй” гэж бичжээ. Тэрээр суу билигтэн ч биш, сүсэгтэн ч биш, адтай сэргэлэн ч биш, арчаагүй дорой ч биш. Гэхдээ л энэ үгэнд өөрийнх нь хувьд ямар нэгэн чухал зүйл байх шиг санагдав.

	Тэрээр долоо хоног номоо уншиж, гэрээс ирсэн цэвэрхэн цагаан хувцсанд ороогдон, амттан идэж хэрдээ жаргалаа. Хөшиглөсөн махаа шөл рүүгээ хийж бүлээсгээд агшаасан будаан дээрээ нэмэхэд үдийн хоол нь хүн идэж болохын дайтай болно. Өглөө, оройд нь загасан талх, цөцгийн тос, хиам, бяслаг энэ тэрээрээ талхны зууш хийж идэхэд сургуулийн өглөөний хоолны үнэр гарч шоронгийн үнэр дарагдана. Гэдэс цадаж, бие нь тавирахуйд орондоо орж номоо уншина. Өдрийн цагт хэвтэхийг хориглодог боловч Саша хонгилын харуулуудын үгийг огт тоосонгүй, цаадуул нь ч түүнийг зоргод нь орхиж, гагцхүү дарга нарын бараанаар ширүүлж босгоно. Ном уншиж, хиам, шоколад идэж нэгэн муу зан сурам өег долоо хоногийг барлаа. Тэрээр шоронгийн амьдралд дасаж аргыг нь олж байх шиг санагдана... “Энэ насандаа мэрийсэн ч, эс мэрийсэн ч бүгд энх амгаланг олж, цөм тэнд очицгоон оо...” Олны энэ үгэнд үнэмшил төрөхгүй ч гэсэн сэтгэл тайтгарна.

	Ном сэтгүүлд бичигдсэн амьдралыг түүний одоогийн амьдралтай адилтгах юм даанч алга, урьдах амьдралтай нь ч гэсэн дээ. “Бага нас”, “Өсөх насанд” бичигдсэн зовлон зүдүүр түүний бага залуугийнхаас шал өөр аж.

	Мань хүн тэр үед эцэгтээ,  

	— Би ээжийгээ доромжлуулахгүй шүү гэж хэлсэн. 

	Эцэг нь бор нүдээ бүлтийлгэн харснаа хоёр гараараа толгойгоо барьж,  

	— Сайн хүү... гэж хэлээд уйлчихсан.

	Эцэг бол эцэг. Хэдийгээр хүйтэн гартай ч гэсэн тэр гарын илбэ хар багаас нь сэтгэлд хоногшсон билээ. Эцгийгээ аргадаж өршөөл гуймаар санагдсан. Эцэг нь нүүрнээсээ хоёр гараа салгахад нүд нь хорсолтой бөгөөд хув хуурай байсан. 

	— Бидний хэрэгт оролцох эрх хэн чамд олгосон юм бэ? 

	— Энэ чинь миний ээж.

	Эцэг нь хэдэн өдөр үг дуугүй босож, сахлаа хусаж, нүүр гараа яаралгүй угааж, хувцсаа өмсөөд, өөрийгөө тольдон сайн харж авснаа үг дуугүй ширээ рүү сууж мөн л дуу шуугүй идэж уучхаад бичиг цаасаа хумьж авч цүнхэндээ хийж нэг юм амандаа гүвтнэснээ баяртай ч гэж хэлэлгүй ажил руугаа гараад явчихдаг болжээ. Буцаж ирэхдээ гэр орноо ууртай харцаар эргүүлдэн ширвэж, хоол ундаа ганц үгийн зөрөөгүй идэж тавгаа торхийтэл түлхэнэ. Эхийнх нь хулчгархан асуултад хариу өгөхгүй. Харин үдэш орой болсон хойно ээж аав хоёр нь өөрсдийнхөө өрөө рүү орж тэндээс эцгийнх нь битүүхэн дуу сонсогддог боловч ээж нь ер чимээ гарахгүй байгаад л байна. Ингэж чимээгүй байснаасаа болоод үнхэлцэг нь хагарчих вий гэж Саша айж санаа нь зовно.

	Дараа нь эцэг нь Сашад,  

	— Чамтай ярих хэрэгтэй байна гэж хэлжээ.

	Тэр хоёр гэрээсээ гарч Арбатаар алхав. Гудамжны чийдэнгийн гэрэлд цасан ширхэг бүүрлэн бужигнана. Эцэг нь донхор малгайтай, түүнтэй ижил үстэй захтай пальтотой, сахал самбайгаа мөлчийтөл хуссан, гоолиг сайхан эр бөгөөд өөртэй нь зөрөхийг тэвчиж чаддаггүй, түс тас тийм нэгэн бээр Сашатай зэрэгцэн явна.

	... Тэрээр өөрсдийнхөө харилцаанд хүүгээ хөндлөнгөөс оруулах дургүй байжээ. Эх нь л хүүхдийг хар багаас нь эцэгт нь муу болгосон. Тэдний эв түнжингүй байгаагийн буруутан нь тэр эх. Тэр л түүний тэмүүлэл, сонирхлыг ойлгодоггүй байсан, тэрээр эгч дүү нартайгаа л илүү дотно байсан. Хардах сэтгэлийн чадах юм ердөө л энэ.

	Саша яах учраа олохын аргагүй гунигт автав. Тэрээр энэ гадаа гудамжинд эцэгтэйгээ юу гэж зөрөх сөн билээ, эцгийн чих хатууг хэлэх үү, ярина гэж хашхирна гэсэн үг. Тийм учраас Саша зөвхөн,  

	— Хүмүүс цуг амьдарч чадахгүй бол салах ёстой гэж л хэлжээ.

	Эцэг нь сарын дараа Ефремовын хиймэл каучукийн үйлдвэр рүү яваад өгсөн билээ. Тийнхүү Саша арван зургаан насандаа өрх гэр толгойлох ажлыг өөртөө авахаас өөр аргагүй болжээ.

	 

	Дьяков Сашаг дуудахгүй л байв. Ингэлээ гэж түүний сэтгэл зовсонгүй. Тэрээр анхны байцаалтыг горьдлого тавин хүлээж байсан, хоёр дахийг нь айж хүлээж байсан бол одоо горьдох, айхын аль нь ч үгүй болжээ. Гагцхүү Криворучкогийн тухай бодол л амар заяа үзүүлэхгүй байв. Криворучког баривчилж мэднэ, тэгээд Сашад тогоочийн тухай нөгөө нэг үгийг хэлснээ хүлээчихнэ. Тэгэх юм бол Сашагийн худлаа хэлсэн нь баригдаж нэгэнт худлаа хэлдэг нь мэдэгдсэн хойно Маркийн холбоотой гол асуудлаар түүнд итгэнэ гэж байхгүй болно.

	Криворучко үүнийг яах гэж хэлнэ вэ дээ? Ийм бүтэлгүй байдалд өөрийг нь оруулчихсан байх юм. Чалчаа нөхөр! Криворучкогийн асуудлыг намын байгууллагын товчоон дээр хэлэлцсэн бол Саша яах байсан бол? Тэнд бол тэр үгийг нуухгүй л байх сан... Нөхөр Криворучко юу хэлэх гээд юу хэлснийгээ тайлбарлаг! Яахлаар энд Саша өөрөөр хандах ёстой билээ? Яагаад Криворучког хаацайлах ёстой вэ?

	Бүх юмыг байсан чигээр нь ярьж өгөөд өөрийгөө энэ хүнд дарамтаас суллана. Өөрийнх нь сэтгэл л сэвгүй болж байвал бусад нь ямар хамаа байна... “Сибирь мөн аймаар шүү. Сибирь хол шүү, гэвч хүмүүс Сибирьд ч гэсэн аж төрж байгаа...” Хаана ингэж хэлсэн байдаг билээ?

	Ингээд Саша шоронд аж төрж, хэвтэнэ, уншина, хиам, шоколадыг амтархан иднэ, шөнө болгон халуун усны шүршүүр дор дуу дуулна, бодно, дурсана. Битүү сахал ургачихсан, тэрээр хэзээний сахлаа илдэг болчихсон байв. Сахалтай ямар байгаа бол хэмээн өөрийгөө хармаар санагдавч толь байх биш.

	Цаас харандаатай хянагч дахин хүрч ирж номуудыг нь авав. Саша шинэ захиалга бичлээ. Тэрээр аль нэг нь номын тавиур дээр хэвтэж байж магадгүй хэмээн энэ удаа арван ном захиалав. “Дайн ба энх”, “Арилсан мөрөөсөл” хоёрыг давтан бичиж, нэг, хоёр, гуравдугаар сарын зузаан сэтгүүлүүд, Стендаль, Бабель, баригдахынхаа өмнө уншиж эхэлсэн Гиббоны “Ромын эзэнт улсын задран унасан түүх” энэ тэрийг захиалж, бас унших дуртайгаас Гоголийг, дургүй ч гэсэн гэтлэх хэрэгтэй хэмээн Достоевскийг нэмж бичлээ. Мөн нөгөө хуулиа дахиад захиалав. Юу шаардаж байгааг нь мэдэг л дээ. Түүний захиалгыг Дьяков хянаж үздэг нь зайлшгүй. Тийм учраас Саша өөрийнхөө эрхийг мэдэх хүсэлтэй байгааг Дьяков мэдэж байг.

	Хоёр өдөр номгүй байснаар хуучин байдалдаа эргэж оров. Дахиад л битүү дүлий хана, арга барагдам анир чимээгүй байдал, мөшгөж мөрдсөн шагайвч, жорлон руу явах аян, ээжийнх нь ирүүлсэн идэх юм дууссан болохоор дахиад л идэж боломгүй хоол, ходоодны шар хөөрөлт... Тэрээр Катягийн тухай бодож халуун гар, омголтсон уруулыг нь дурсан санана. Унтаж чадахгүй дэмий л босож холхино. Гэтэл хянагчид өрөөн дундуур шөнө холхихыг хориглоно. 

	— Хоригдол оо, хэвтээрэй!

	Тэгээд хэвтээд өгнө, гэхдээ унтаж чадахгүй. Хэрвээ нойрсож эхэлбэл зовлонтой зүүд зүүдэлж дээр үед арван долоотой байхдаа яасан шиг хачин юм харагдана...

	Тэрээр арван долоотой байхдаа ээжтэйгээ нэг удаа Липецк явжээ. Тэр хоёрын сууж байсан айлын эзэгтэй дээр бэр нь Самараас иржээ. Тэр хүүхний нөхөр нь Самарт төмөр замд алба хаадаг юм байж. Елизавета Петровна гэдэг нүцгэн биен дээрээ дөнгөж зөрүүлсэн багадсан халаадтай, хонгор үстэй туранхай бүсгүй. Самарын бэртэгчин тэр бяцхан бүсгүй Саша руу онийж жишисхийн харж жоготой инээмсэглэн маяглана. Тэгтэл энэ жоготой инээмсэглэл, дутуу товчилсон халаадны цаанаас харагдаад байгаа бие, хямдхан үнэртэй ус энэ тэр Сашагийн сэтгэлийг догдлуулж дөнгөжээ. Бүсгүй өдрийн цагаар халаадаа ярж шулуухан цагаан хөлөө наранд ээгээд цэцэрлэг дотор хэвтчихнэ. Саша түүний байгаа зүг рүү харахгүй хэр нь алимын модны доороос цагаан дэр, эрээн халаад, булбарай өвдөгтэй тэгшхэн нүцгэн шилбэ цухуйж байгааг мэдэхийн сацуу өөр дээр нь туссан бүсгүйн жишүү харц, инээмсэглэл хоёрыг бас мэдэрнэ. 

	— Са-шша... гэж бүсгүй нэг удаа “ш” үсгийг сунжруулан өгүүлжээ.

	Мань хүн дэргэд нь очиж суулаа. 

	— Саш-ш-ша хэмээн бүсгүй түүн рүү эргэхэд халаадны нь энгэр задгайрч туранхай мөр, бяцхан хөх нь нүцгэрч тэрээр,  

	— Саша... Та өдөржингөө хаагуур зугаацдаг юм бэ? Охидтой юу? Надад ярьж өгөөч... гэв.

	Саша бүлх залгисан мэт ганц ч үг дуугарч чадахгүй дэмий л тас хавчсан хоёр хөл, бяцхан цагаан хөхийг нь харна... Нар шаран төөнөж хэдгэнэ дүнгэнэн алим ханхална. Мань эр босох битгий хэл, хөдөлж ч чаддаггүй болов. Энэ байдлыг нь бүсгүй нүдээрээ ч харж, ухаанаараа ч ойлгож, нөгөө л жоготой инээмсэглэдгээрээ инээмсэглэн дотроо дооглон байх шиг санагдахад бүр иччихэв. 

	— Ном л уншаад байх юм, тэгж байгаад дон тусчхав даа.

	Бүсгүй барьж байсан Франсын ботийг нь аваад,  

	— Өгөхгүй шүү! гээд ардаа нуучихлаа.

	Саша номоо авах гээд гараа сарвайтал тэр хоёрын гap зөрөлдөн ороолдож бүсгүйн биеэс халуу цоргиод явчихлаа. Хүүхэн хашааны хаалга руу хулмаганан хялайснаа толгойгоо гэдийн уухилан амьсгаадаж царай нь нэг л үл ойлгогдом, шийдчихсэн янзтай болов. Тэгснээ хүүг хүзүүдэн авч өөр лүүгээ татваас тэр хоёрын уруул шүргэлцэж хүүхэн ч ууцаараа хэвтээд өгөх нь тэр.

	Бүсгүй дараа нь хүүгийн нүд рүү шагайж инээд алдан байв. 

	— Юу болгочихсоноо хараач... Одоо угаахаас өөр үггүй болчхож. Чамд эвгүй байна уу, тийм үү?.. Зүгээр, хонгор минь, анхны удаа л эвгүй байдаг юм, чи анх удаа л ингэж байгаа биз дээ, тийм үү, хэл л дээ?

	Сашад ичгэвтэр байсан тул мань хүн хүүхнээс дөлж эхэлсэн боловч маргааш нь үдийн хоол идэж байхдаа цаадах нь,  

	— Саша, чи эр хүн байна даа, намайг завиар зугаацуулж өгөөч гэжээ.

	Гэтэл хүүгээ Липецкт уйдаж байна гэж санаа зовж байсан ээж нь,  

	— Саша, тэг тэг гэв.

	Липецкийн тэндэх голыг Воронеж гэдэг аж. Тэр хоёр завиар Воронежийн нөгөө эрэгт хүрч зүлгэн дээр гарахуйд хүүхэн тооцоолсон ёсоороо өөрийгөө жишим ч үгүй түүнд тушаалаа.

	Хүүхэн тэр шөнөө түүн дээр хүрээд ирэв. Саша хоолны өрөөний буйдан дээр унтдаг байжээ. Тэгээд шөнө болгон ирэх болж, өдөр нь бас Воронежийн нөгөө эрэг рүү аваад явчихдаг болов. 

	— Шулам чинь нялх хүүхэдтэй орооцолдчихлоо, ээ банзал чамайг гэж хадам эх нь зүхнэ.

	Сашагийн ээж юу ч эс анзаарна.

	Елизавета Петровнагийн нөхөр ирээд ээжээсээ ямар нэг юм дуулсан бололтой Саша руу сэжигтэй харах болжээ. Елизавета Петровна нөхөртөө халамжит ханийн царай гарган маяглахын хамт Сашаг ухаангүй дурласан банди гэж цаашлуулна. Нөхрийнхөө дэргэд инээд алдан үгээ сунжруулж,  

	— Өө, миний хонгор хүрээд ирлээ... гэнэ. 

	Хүүхний ингэж аальгүйтэх, өрөөндөө орчхоод нөхөртэйгөө шивгэнэлдэн инээд алдацгаах энэ тэр нь Сашагийн дургүйг хүргэнэ. Гэвч мань хүн түдэлгүй үйлдвэрт орох ёстой байсан учир ээжийгээ Липецкт орхичхоод Москва руугаа яваад өгчээ. Үүнээс хойш хүүхнүүдээс зөндөө удаан дайжжээ.

	Нэг удаа үйлдвэр дээрээ субботник хийж хашаа цэвэрлэж, түлээ буулгаж, цас арилгажээ. Гуравдугаар цехийн аппаратчин Поля гэдэг өндөр гоё хүүхэн түүнтэй зэргэлдээ ажиллаж тоглоом хийн цаашлуулж байснаа субботник дуусахад,  

	— Манайд очиж дулаацъя гэж аяархан хэлэв. Тэгснээ,  

	— Би өнөөдөр ганцаараа байгаа гэж нэмж шивгэнэжээ.

	Тэр хүүхэн дэндүү илэрхий хэлсэн тул мань эр тэгэхэд тэднийд очоогүй. Тийнхүү очоогүйдээ одоо харамсана.

	Хуял тачаал амар заяа үзүүлэхгүй оволзон бүхийд орь ганцаар байх нь зарим үед юунд хүргэдгийг тэрээр мэдэх тул тэгэх вий хэмээн эмээдэг байлаа. Өглөө, орой дасгал хийж, өдөр нь хэвтэхээ больж, өөрийнхөө хоёр булангийн хооронд өдөрт арван мянга алхах норм тогтоож тэр ёсоор холхин, шүршүүрт орохдоо цэв хүйтэн усаар шүршиж, аль болохоор орой унтаж, боломжоороо эрт босно.

	Хоёр хоногийн дараа ном авчирч өгсөн тул тэрээр дахиад уншлагадаа автлаа. Харин хэвтэж уншихаа больж, суугаа эсвэл хана налаад босоогоороо уншдаг болжээ. Энэ удаа Гиббоны эхний хоёр боть, “Карамазовын хөвүүд” энэ тэрээс гадна “Амьгүй албатын” оронд “Тарас Бульбаг” ирүүлсэн байв.

	 

	Тэрээр хөрштэй болж үзлээ. Хавар намрын сэмэрсэн пальто, уранхай шаахай, саравчтай малгайтай хатангир туранхай залуу. Түүнийг өрөөндөө оруулчхаад дараа нь ор, гудас, хөнжил гурвыг нь авчирч өгчээ.

	Нэр Савелий Кусков гэдэг, Бутырын шоронд даруй таван cap сууж буй Москвагийн багшийн дээд сургуулийн гуравдугаар курсийн оюутан ажээ. Түүнийг Сашатай хоёр хонуулаад аваад явчихсан, харин орыг нь үлдээжээ.

	Тэрээр бүрмөсөн солиорчхоогүй юм гэхэд ямар ч байсан хийтэй болчихсон хүн шиг Сашад санагджээ. Орон дээрээ хэдэн цагаар үг дуугүй, хөдөлгөөнгүй хэвтэж байснаа гэнэтхэн ухасхийж босоод ор мөргөн нааш цааш холхиж “Хонгор зул, хонгор зул, хээр талаар алаглан байна” хэмээн аяархан гунганана. Ийнхүү Апухтины шүлгийг нэгэн хэмээр гүвтнэх нь солиотой байх гэсэн бодлыг улам лавшруулна.

	Тэрээр салхинд ч гараагүй, Сашатай явж усанд ч ороогүй, биеийн тамирын дасгал ч хийгээгүй. Москвад хамаатан садан, ойр дотнын хүн байхгүй учир эргэлт ирэхгүй, гэхдээ шоронгийн зөөгчдийн авчирсан хоолыг тэр даруйд нь идэхийн оронд тэртэй тэргүй зөөгшсөн юмыг бүр хөрсөн хойно нь гоочлоод тавгаа хааш яаш зайлахдаа өөрийнхийгөө мөлчийтөл угааж байгаа Сашаг тоомсоргүйхэн харна. Саша түүнийг байхад ээжээсээ хоёр дахь эргэлтээ аваад, ирсэн бүх юмыг ширээн дээр гаргаж дайлсан боловч Савелий бараг юунд ч гар хүрээгүй. Гиббоны ботийг жаахан барьж үзэж байгаад тавьчихсан. Харин Гоголь, Достоевский хоёрын тухайд бол хуучин уншсан гэж хэлсэн. Сашагийн хэргийн тухай ер сонирхоогүй, харин өөрийнхөө хэргийн тухай сэтгэлийн хөдөлгөөнгүй ярьж өгсөн. Тэрээр Себежийн районых бөгөөд тэдний тосгон хил дээр байдаг аж. Өвлийнхөө амралтаар гэртээ харих санаатай байтал ээж нь захиандаа тэдний нутагт задгай мөнгө ховорхон учраас юм авах, зарах, хариултаа авах гэж үйлээ эдэлж байгаа тухай бичсэн гэнэ. Тэгээд мань хүн мөнгөн зоос хураадаг болжээ. Гэтэл нэгжлэгээр түүнээс хорин найман рубль дөчин копейк олдсон учир түүнийг гадаадад зугтах санаатай байсан гэж хэрэг тулгажээ. Гадаад хэлний факультетад суралцдаг байсныг бас хэлэх үү. Тулгасан хэргийг хүлээсэн, мөрдлөг дуусчихсан, одоо ял заагдахаа хүлээж байгаа ажээ. 

	— Яах гэж хүлээсэн юм бэ? 

	— Үгүй гэж яаж нотлох вэ дээ хэмээн Савелий номой хариулав. 

	— Чи нотлох ёстой биш, цаадуул чинь нотлох ёстой. 

	— Харин тэгээд л цагаан мөнгө хураасан гээд нотлоод байгаа юм.

	Гайхалтай хачин шүү. Гэвч мань хүнийг өөрийг нь нэг ханын сониноос болоод юм уу, эсвэл нагац ахаас нь болоод баривчилсан гэж хүнд ярих юм бол бас хэн ч үнэмшихгүй билээ.

	Савелий оргох тухай шоронгийн домог ярихаараа л жаахан сэргэнэ. Цонхны төмөр торыг тас хөрөөдөж дээвэр дээр авирч гараад тэндээс бас нэг дээвэр лүү гарч дараа нь хашаан дээр харайж буугаад тэндээсээ гудамж руу үсэрч зугтана. Тун саяхан валютын хэрэгтэй хоёр хүн дөрвөн давхраас шууд гудамж руу харайж буугаад оргосон гэхчлэн ярина.

	Саша шоронд хэдий удаагүй ч гэсэн оргох арга байхгүй гэдгийг ойлгож байгаа билээ. Гэхдээ түүнтэй маргасангүй. Гагцхүү Савелийн томоогүйг л гайхна. Сургуульд байхын мэдэх хэдэн үгээ мартаагүй тул түүнтэй германаар ярих гэж үзэв. Савелий германаар түгдрэхгүй сайн ярьж байсан тул мань хүн түүнийг аягүй бол багшийн дээд сургуулийн оюутан огт биш байх гэж сэжиглэж байсан нь арилав.

	Савелий шоронгийн эмнэлгийн тухай ярихдаа бас яггүй сэргэнэ. Янз бүрийн кабинет, цахилгаан эмчилгээ, шүдний эмч энэ тэр гээд бух юм тэнд бий. Гадагшаа, дотогшоо толгойтой хатги гарах энэ тэрд дор нь хөх гэрэл рүү аваачна, тэгээд өдөр болгон шарна, тусгай өрөөнд ч оруулж магадгүй тэгэх юм бол тэнд цагаан талх, сүү өгнө. Өөрөө юу ч идэхгүй хэр нь цагаан талх, сүүний тухай баяр хөөр болж ярих нь ойлгохын аргагүй.

	Тэрээр Сашад хэрэгтэй зарим нэг чухал зүйлийг бас ярьжээ. Хэрэв өрөөнд эмч ирээд “Юу өвддөг вэ?” гэвэл цөллөгт явах болсон гэсэн үг. Тийм учраас өмнө зүг юм уу, Дундад Ази руу эсвэл Казахстанд явъя гэвэл уушгины сүрьеэ, хэрэх эсвэл радикулиттэй гэж хэлэх хэрэгтэй. Умард нутаг руу явъя гэвэл зүрх муу гэж хэлнэ. Харин эмч ирэхгүй бол хорих газар гэсэн үг, тэгэхлээр оноосон газар нь л очихоос өөр үггүй.

	Тэд нарын байгаа корпус, бас бусад корпус ямар ямар нэртэй, ямаршуухан байдалтай байрласан байдгийг Саша мөн түүнээс мэдэж авав. Хашаан доторх цамхгийг Пугачёвын гэдэг гэнэ. Нөгөө салхинд гардаг талбай хамгийн давчуухан нь юм санж. Түүнээс тавиу талбайнууд байдаг, хамгийн аятайхан нь эрүүгийн хэрэгтнүүдийн ажил хийдэг байрны тэндэх бөгөөд тэд нараар гадагш нь зурвас илгээж болдог гэнэ.

	Гурав дахь өдөр нь Савелийг аваад явчхав. Тэрээр яг ирсэн шигээ л аан уунгүй яваад өгчээ. Танихгүй хүн дээр ирээд танихгүй хүнээс явах нь энэ.

	Гэвч Саша Савелийг үүдэнд очиход нарийхан бөгтөр, эрхшээлд автсан нурууг нь хараад бас үг дуу ч үгүй, эргэж ч харалгүй өрөөнөөс гарахыг үзээд шоронгийн хязгааргүй зам гэгчийг ухаарав. Энэ зам дээр мань эр олон хүнтэй тааралдах вий. Савелий анхных байжээ.

	— Нөхөр Будягин, тантай одоо ярих гэж байна. 

	Дараа нь сайн танил дуу,  

	— Сайн байна уу, Иван! гэх нь сонстов.

	Иван Григорьевич Сталиныг овгоор нь нэрлэж заншаагүйн дээр нэрээр нь нэрлэж зүрхэлсэнгүй. Тийм учраас зүгээр л,  

	— Та сайн байна уу... гэж хариу мэндлэв. 

	— Хүрч ирчхээд орохгүй байх шив, их зантай болж, замаа мартжээ дээ. 

	— Би бэлээн. Хэзээ очих вэ? 

	— Бэлэн юм бол хүрээд ир. Зэрэгцээ аж төрдөг шүү дээ.

	Будягин Сталиныд сүүлийн удаа хоёр жилийн өмнө Надяг нас барахаас сарын урьдхан очсон билээ. Дараа нь Зөвлөлтөд ирэхдээ бүх ажил явдлаа Сталины итгэлийг хүлээсэн Гадаад хэргийн ардын комиссар Литвиновтой ярилцаж шийддэг байжээ.

	Сталин Зөвлөлт Холбоот Улсын эсрэг хүч бол Англи, Франц, Япон гурав гэдэг номлолтой. Англи бол ЗСБНХУ-ыг өөрийнхөө колонийн эзэмшилд заналхийлж байна гэж үздэг. Япон бол Хятадад эзэрхийлэхэд нь, Франц бол Европт нөлөөлөхөд нь саад болж байна гэж үздэг. Үүний хамт Англи, Япон хоёр бол дэлхийн зах зээл дээр Америкийн Нэгдсэн Улсын гол өрсөлдөгчид. Ялагдсан Герман ялсан Францын эсрэг сөрөөд зогсож байна.

	Ингэхлээр хамаг нарийн төвөгтэй асуудлууд ерөөсөө хялбархан болно. Нэг талаас Англи, Франц, Япон, нөгөө талаас ЗСБНХУ, АНУ, Герман. Нарийн төвөгтэй юмыг хялбархан болгож авч үзэхийг Сталин өөрийнхөө агуу их авьяас гэж үздэг билээ.

	Аль Веймарын Бүгд Найрамдах Улсын үед бүрэлдэн тогтсон Сталины тэр номлолыг Иван Григорьевич хуучирсан зүйл гэж үздэгийн гадна түүний юм болгоныг хялбарчилдаг чадварыг сүйрэл гэж тооцдог байлаа. Гитлер засгийн эрхэнд гарсан явдал хүчний харьцааг өөрчилж германы асуудлыг үндсэн асуудал болгож байгаа юм.

	Литвинов Будягины энэ үзэл бодлыг хараажаар хуваалцаж байвч үүнийгээ ил хэлэхгүй байв. Тэрээр цаг хугацаа Сталины байр суурийг өөрчилнө гэж найджээ. Тэгээд Будягинд “Laisser pesserx”6 гэж хэлсэн юм.

	Сталин Европыг эс мэдэх тул өрнөдийн ажилчдын гоёлын хувцастай удирдагч нартай усны дусал шиг адилхан, бүхнийг мэдэмхийрэн бардамнадаг намын цагаачин сэхээтнүүдийг жигшин үздэг билээ. Өөрөө бол Орост нууц байдалд аж төрж цөлөгдөхдөө цөлөгдөж, оргохдоо оргож, нуугдахдаа нуугдаж явсан. Гэтэл тэд бол хилийн чанадад аюулгүй байдалд юм бичсэн шиг, ном уншсан шиг аж төрж нэрд гарцгааж байсан. Тэрээр Лондонд Намын Тавдугаар их хурал дээр тэднийг яг дэргэдээс нь сайн харж авсан.

	Сталин үүнээс өмнө гадаадад зөвхөн Таммерфорс, Стокгольм хоёрт байж үзжээ. Гэхдээ энэ хоёрт болсон их хурлыг большевик, меньшевик, бундынхан, польшийн болон латвийн социал-демократууд нийлээд гурван зуу гаруй төлөөлөгч цугларсан Лондоны их хуралтай жишихийн арга байхгүй. Сталин дэлхийн их гүрний нийслэл, хөрөнгөтний ардчиллын бат цайз, капиталист Вавилон болсон огт мэдэхгүй тэр хотыг анх удаа төдийгүй амьдралдаа цорын ганц удаа үзсэн нь энэ. Ойлгомжгүй харийн уламжлал дунд өсөж бойжсон амгалан тайван улсын дотор хэл мэдэхгүй мань хүн үнэхээр гомдмоор тоогдохгүй амьтан байжээ. Ядахад хүзүүнийхээ ороолтыг гээчихсэнийг хэлэх үү, тэр жилийн дөрөвдүгээр cap Лондонд хүйтэн байсан учир Литвиновтой цуг шинэ ороолт авах гэж яваад таарах юм олж авч чадаагүй тул ширүүн ноос хүзүү рүү хатгаад байжээ. Хамгийн зөөлөн, үнэтэй ороолт худалдаж авсан боловч Сталин янгуучилж шилээ шөргөөн англичуудыг зүхэж байжээ. Усан онгоцны засварын газрын хавьд Литвинов нэг тийшээ түр хөндийрөөд ирсэн чинь Сталин руу засварчид хэдийн шавчихсан байжээ. Цаадуул нь ямар нэг юм асуухад мань хүн хэл мэдэхгүй болохоор хариу хэлсэнгүй. Литвинов яг Лондоны хүн шиг англиар ярьдаг зоригтой хүн болохоор засварчдыг хөөж тараажээ.

	Литвинов хожим нь нөгөө хүзүүний ороолтын тухай Будягинд яриад харин засварчдын тухай бол хэзээ ч, хэнд ч ярьсангүй. Тийм юм ярьсан байвал Сталин өршөөхгүй л дээ. Багаасаа сул дорой байсан учир биеийн хүч тэнхээ, эр зоригт нь эргэлзсэн аливаа юманд жигтэйхэн өөнтөгч. Энэ зан нь сүүлдээ хардах, сэжиглэх зан болж хувирчээ.

	Тэрээр бүр цөллөгт байхдаа хэрцгий авирлахын хариуд түүнээс нь бүр хэрцгий догшин авирлах хэрэгтэй, ингэвээс хүмүүс үүнийг хүчтэйд тооцдог юм гэж Будягинд ярьдаг байсан билээ.

	Өвлийн нэгэн урт үдэш Сталин өөрөө усан онгоцны засварчдын явдлын тухай Будягинд ярьж өгчээ. Гэхдээ мань хүнийг цаадуул нь энэтхэг хүн гэж санаад зодох гэсэн боловч өөрсдөө намалдгаа нээлгээд зугтацгаасан гэх маягтай ярьжээ. Тэрээр “намалдгийг нь нээх” гэдэг үгэнд онцгой дуртай билээ. 

	— Тэр магтуулсан английн ажилчин анги чинь яг эзэд шигээ л колоничлогчид байгаа юм гэж Сталин хэлжээ.

	Будягин Сталинд өөрийнхөө үзэл бодлыг мэдээлэх ёстой гэж үзэж байсан тул түүнтэй уулзах гэж жил гаруй оролдсон юм. Сталины итгэсэн юмыг өөрчлөх хэцүү гэдгийг тэрээр мэднэ. Энэ хүн бол хүнтэй сайн байснаа муудахдаа амархан болохоос биш муу хүндээ сайдна гэж хэзээ ч байхгүй. Гэвч Сталин дайнаас болгоомжилж байгаа гэдгийг Будягин бас мэдэж байжээ, 

	Түүний оролдлого ямар ч үр дүнгүй болно гэдгийг Будягин одоо ойлгож байв. Цаг хугацаа Сталины байр суурийг өөрчилсөнгүй, харин өөрийг нь өөрчилжээ. Мань хүн өөрийнхөө алдаа мадаг хийхгүй гэдэгт одоо хэзээ хэзээнээс илүү бат итгэжээ. Хэрэв түүнтэй зөрөх юм бол юм юугаар дуусахыг Иван Григорьевич тов тодорхой ухамсарлаж байв.

	 

	Будягин Кремль рүү хуучин шигээ Воздвиженкаар биш Герцений гудамжаар явав. Манежийн тэндэх талбайг хөндлөн гарч Александрын цэцэрлэгийн хашааг дагаж явсаар Троицкийн хаалга хүрч тийнхүү замаа хэдэн минутаар сунгажээ. Тэрээр ярих юмаа сайтар нягтлан бодох гэж ингэсэн боловч хувь заяанд нь гайтай уулзалт болж магадгүй юм шиг совин татаад байгаа энэ уулзалтыг хойш татах гэсэндээ ч тэгсэн байж магадгүй.

	Иван Григорьевич намын доторх маргалдаан тэмцэлдээнээс хэзээ ямагт хөндий байдаг билээ. Гэхдээ бусадтай хоолой нийлүүлэн бялдуучлан магтах ажилд ч бас оролцоогүй. Сталины хувьд энэ л хангалттай байжээ.

	Будягин амьдралаа сайжруулах гэсэндээ хувьсгалын үйл хэрэгт оролцсон биш билээ. Эцэг нь ч, ах дүү нap нь ч, өөрөө ч цөм Мотовилихийн үйлдвэрийн сайн дархнууд учир тэднийх харьцангуй хангалуун аж төрдөг байжээ. Мотовилихийн үйлдвэр сангийнх, өөрөөр хэлбэл улсынх агаад дотооддоо хамгийн хүчирхгийн нэгэнд тооцогддог, тавин тонны алхыг нь дэлхийд дээгүүр орно гэлцдэг. Кама голын зүүн эрэг дээр гол төмөр замын дагуу оршдог Мотовилиха өөрөө бол Пермь хотын аж үйлдвэр, худалдааны дагуул, ажил явдал өрнөсөн, аж төрөл хангалуун, согтуу хөлчүү харьцангуй бага хот.

	Нуман цахилгаан гагнуурыг бүтээсэн Николай Гаврилович Славянов тэр нэгэн ажилчин залуугийн авьяасыг хэнээс ч түрүүн таньж цахилгаан гагнуурын анхны ажилд татан оролцуулжээ. Тэр үеийн тэргүүний техниктэй гардан харьцаж түүнийг бүтээгчдийн гарамгай төлөөлөгчидтэй уулзсан явдал залуу хүүгийн сэтгэл санааг дэвэргэсэн байна. Үйлдвэрийн сэхээтнүүд болон хотод байгаа улс төрийн цөллөгийнхөн дотор социал-демократууд олон байсан учир Будягин тэдэнтэй зам нийлжээ. Иван Григорьевич бас л жирийн нэгэн социал-демократ үзэлтэн болох байсан байх. Тэрээр боловсролын гэрчилгээнээс гадна дээд сургуульд орох эрх олгодог Томскийн технологийн дээд сургуулийн дэргэдэх ерөнхий боловсролын курст бүртгүүлсэн байв. Гэтэл Оросын анхдугаар хувьсгал түүнийг мэргэжлийн хувьсгалч болгожээ. Тэр 1905 оны арван хоёрдугаар сард эхлээд бүх нийтийн улс төрийн ажил хаялтад, дараа нь цэргүүдтэй тулалдсан зэвсэгт мөргөлдөөнд оролцов. Тэгээд баривчлагдаж Нарым руу цөлөгджээ.

	Хаант засгийн эсрэг тэмцэж байхад бүх юм Будягинд ойлгомжтой байлаа. Хувьсгал ч гэсэн бас ойлгомжтой байсан, хаант засгийг унагаах нь тэдний тэмцлийн эцсийн зорилго, тэдний үзэл санааны ялалт болох ёстой. Хэдэн зууны турш дарлан мөлжигчдийн эсрэг ард түмний уур хилэн асан дүрэлзэж, хувьсгалыг хамгаалах зайлшгүй зорилго байлаа.

	Иргэний дайн дуусаж бүх юм байр байрандаа орлоо. Эдийн засгийн шинэ бодлого (ЭЗШБ)7 зөвхөн эдийн засгийн шинэ бодлого төдийгүй амьдралын шинэ хэвшил байлаа.

	Гэтэл Лениний “буурьтай, олон жил” хийхээр товлож байсан зүйл тун ахархан хугацаанд үргэлжиллээ. Сталин Лениний гэрээсийг биелүүлж байна гэдэг нэрийн дор ЭЗШБ-ыг устгалаа. Тэрээр Лениний нэрээр андгайлах, түүний нэрийг барих тун дуртай. Уул нь бүр Сибирьд байхынх л Ленин Оросыг хангалтгүй мэдэж байгаа учраас газрыг улсынх болгох лоозон дэвшүүлсэн гэж Иван Григорьевичид ярьдаг байсан юм. Энэ лоозонг тариачид хүлээж авахгүй гэж Сталин тэгэхэд зүтгэдэг байжээ. Бас Царицынд байхдаа мань хүн Ленин цэргийн хэргийг бага мэднэ гэж Будягинд биечлэн ухуулж байсан юм. Гэхдээ Лениний ач холбогдол, намд гүйцэтгэж байсан ролийг нь Сталин ямагт ойлгож, хэзээ ч түүний эсрэг ил зөрж байгаагүй билээ. Эцсийн бүлэгт Лениний зөв байсан гэдэг нь мэдэгдэхэд ер нь дандаа л түүний зөв болдог л доо, Сталин өөрийгөө Лениний бодлогыг эргэлзэхгүй хэрэгжүүлж байсан үзэл нэгтэн гэж зарлана. Тэгээд одоо ч гэсэн алхам тутамдаа Лениний нэрээр андгайлж, өөрийгөө Лениний шийдвэрийг бараг санаачлагч, зоригжуулагч байсан мэтээр дүрсэлнэ. Гэвч Лениний бий болгохоор зорьж байсан социалист ардчиллын оронд Сталин шал өөр дэглэм бий болголоо.

	Иван Григорьевич Сталиныд сүүлчийн удаа ирснээс хойш түүний жижигхэн байранд юу ч өөрчлөгдсөнгүй.

	Сталин гэртээ ганцаараа, хоолныхоо ширээний ард сууж байлаа. Ширээн дээр нэг лонх Атенийн дарс, хундага, багвартай жимс, хоёр шил нарзан, дэлгээтэй ном энэ тэр байна. Сталин гэртээ цэрэг маягийн хувцас өмсдөг агаад хөх ягаандуу угалзтай цайвар илгэн гуталд өмднийхөө түрийг даржээ.

	Тэрээр эргэж харав. Хацар, эрүү нь захны даавууны нарийн цагаан зурвасыг халхалж, цэрэг цамц нь гэдэс дээр нь дэрдийсхийжээ. Нарийхан магнай, танил нөрөө, зөөлөн гоё гap. Энэ уулзалт тэдний эцсийн уулзалт гэдгийг Будягин ойлгож байлаа.

	Сталин зугуухан босоод гараа өгөхгүй Будягиныг яг эгцлэн ширтсээр байв. Тэрээр нуруугаар нам ч гэсэн өлийх битгий хэл чигээрээ ч харахгүй, нэвсийн буусан дээд зовхио нэвт харж байх шиг санагдана.

	Сталин хэзээ урьж суулгаж, энэ зохисгүй байдлыг дуусгах бол хэмээн Иван Григорьевич хүлээзнэв.

	Сталин цонхны зүг толгой дохиж,  

	— Тэнд намайг зүхэцгээж байна уу? гэв.

	Энэ бол Будягины сууж байгаад ирсэн орны ч тухай биш, энэ хоёрын одоо байж байгаа орны ч тухай биш, харин бүх дэлхийн тухай, бүх хүн төрөлхтний тухай, цонхны цаана байгаа бүх юмны тухай асууж байгаа хэрэг юм. Азийн нугаршгүй бурхан ингэж гэнэт Сибирийн модон байшинд байсан ганцаардмал, цөллөгийн гүрж болон хувирав. Одоо бол цонхны цаана бөглүү тайга биш түүний эрхшээлд орсон хэмжээгүй том орон тэр чигээрээ байна.

	Их хурал дээр ялалт байгуулсныхаа дараа ингэж асууж байгаа хэрэг. Тэрээр хэнд ч итгэдэггүй хэвээр. Тийм учраас түүнд итгэдэггүй, сэжиглэж байдгийгаа зөв гэдгийг бас нэг мэдэж авах, Будягин мэтчилэн хүмүүс ямаршуухан хүн бэ? гэдгийг дахин нэг шалгах гэсэн хэрэг. Мань хүн аль хэзээний Будягинд муудаж, дотроо ийнхүү анаж байгаа учраас инээх ч үгүй, гэр орныхных нь тухай асуусан ч үгүй, хуучин харилцаатай байсан гэх дүр хүний урамд үзүүлсэнгүй. 

	— Янз янз л байх... Зүхэж байгаа улс ч байна аа гэж Будягин өчив.

	Сталин гараа дохих аядав. Иван Григорьевич суулаа.

	Сталин гаансаа базсаар өрөөн дундуураа нэгэнтээ нааш цааш алхахад явдал нь хуучин янзаараа хөнгөхөн товолзуур байх ажээ. 

	— Рязанов ямар байна?

	Санамсаргүй асуулт. Сталин Рязановыг хүлээж авч уулзсан. Улс төрийн Товчоон дээр сонссон, Төв Хороонд оруулсан. Дүү нь баригдсанаас болоод түүнд эргэлзэх сэтгэл төрсөн юм болов уу? 

	— Ажил хэрэгч, юмаа мэддэг хүн гэж Будягин хариулав. 

	— Хөндлөнгийн юм барих ажил сэдсэн гэж дуулдав уу?

	Рязанов хотдоо кино театр, биеийн тамирын иж бүрэн барилга, тэр ч байтугай “Уралын Мацеста” гэдэг рашаан амралтын газрыг дур мэдэн барьж байгаа тухай мэдээ Ардын комиссарын газарт ирсэн байжээ. 

	— Пятаков тийш нь комисс явуулсан гэж Будягин хариуллаа.

	Сталин түүний нүд рүү эгцлэн харав. Ийм харц ямар учиртайг Будягин мэднэ. Энэ бол үл итгэснийг харуулж байгаа юм. Сталин түүний хариултад сэтгэл ханасангүй. Яагаад тэр вэ? Будягин үнэнийг нь хэлсэн шүү дээ. Гэвч Сталин итгэхгүй байх шалтаг алга байхад үл итгэснээ үзүүлэх буюу эргэлзэх үндэстэй байхад итгэж байгаа дүр харуулж нөгөө хүнээ балмагдуулдаг аргатайг Будягин сайн мэдэх билээ.

	Сталин зугуухан хараа буруулаад жишлэн хямсайв. 

	— Серго Рязановыг Төв Хороонд оруулахыг санал болгосон. Төв Хороог гагцхүү аж ахуйхнаар бүрдүүлэх юм гэнэ.

	Тэгээд Будягины яахыг хүлгэлзэн чимээгүй болов. Ийм л араншинтай хүн дээ. Оржоникизе Рязановыг Төв Хорооны бүрэлдэхүүнд оруулахыг санал болгосон хэр нь Будягиныг санал болгоогүй гэж байгаа ёоз нь тэр.

	Тэгснээ дуугаа өндөрсгөн үргэлжлүүлэв. 

	— Сергог бид хэчнээн хүндэлдэг ч гэсэн Төв Хороог Улс ардын аж ахуйн Дээд зөвлөлийн Тэргүүлэгчдийн газар болгон хувиргаж чадахгүй. Манай намын Төв Хороо бол аж ахуйнхан, улс төрийнхөн, цэргийн ажилтан, соёлын зүтгэлтний төлөөлөгчдөөс бүрдсэн чуулган юм. Төв Хороонд манай намын аль ч хүчний төлөөлөгч орсон байх ёстой. Ялангуяа залуу хүчнийх.

	Тэрээр Будягины өөдөөс харж зогсов. 

	— Зай гаргаж, ард түмний дундаас гарсан хүмүүст зам тавьж өгөх хэрэгтэй. Ард түмэн улсынхаа толгойд өөрийн хөвүүдийг байлгахыг хүсэж байна, шинэ язгууртнууд, явуулын шинэ хүмүүс байлгахыг хүсэхгүй байна. Оросын ард түмэн язгууртанд дургүй. Оросын ард түмний түүх бол язгууртны эсрэг тэмцсэн түүх юм. Оросын ард түмэн Догшин Иван, Нэгдүгээр Пётр энэ тэрд хайртай байсан, өөрөөр хэлбэл чухамхүү тайж, язгууртан нарыг устгаж байсан тэр хаадыг хайрлаж байсан. Болотниковоос эхлээд Пугачёвыг хүртэлх тариачдын бүх хөдөлгөөн бол сайн хааны төлөө, тайж язгууртны эсрэг хөдөлгөөн байсан юм.

	Түүний ярьж байгаа юмыг энгийн түүхийн халил гэж үзэж болно. Тэрээр түүхийг мэднэ, ялангуяа сүм хийд болон сүм хийдийн тэрс үзлийн түүхийг сайн мэднэ. Гэхдээ түүний ярьсныг Будягин шиг ахмад зүтгэлтнүүд бол чухамхүү тэр шинэ язгууртнууд нь юм байна гэж ойлгосон ч бас болно. Ард түмэн тэднийг цаашид хүсэхгүй байж таарах нь.

	Сталин үргэлжлүүлэн ярив. 

	— Төв мужуудын тариачид хувьсгалыг дэмжсэн байхад яагаад зах хязгаарын нутагт, жишээлбэл Сибирьд дэмжсэнгүй вэ? Тивийн мужуудад тариачин эр газрын эзэд язгууртнуудыг олж харсан, гэтэл Сибирьд тийм язгууртан байгаагүй юм. Тэгээд Колчак гэдэг язгууртан гараад ирэхтэй зэрэг тариачин эр хувьсгалыг дэмжсэн байна.

	Сталин Будягиныг харлаа. Нүднийх нь гал буурч хүрэн нүдтэй болжээ. Дараа нь цонх руу очиж, цаашаа харсан чигээрээ,  

	— Гэхдээ залуу хүн болгон ШИНЭ хүч биш. Би зун нэг удаа Арбатаар машинтайгаа явж байгаад харсан чинь нэг байшингийн буланд гадаадын цув өмссөн хийх юмгүй хэсэг залуучууд инээлдэж байсан. Тэгэхлээр тэдэнд зөвлөлт эх орон, гадаадын цув хоёрын аль нь эрхэм зүйл вэ? гэдэг асуулт гарч байна гэв.

	Залуу хүмүүсийн тухай яриа өдөөлөө. Тэгэхлээр Сашагийн төлөөнөөс тавьсан хүсэлтийнх нь тухай мань хүн мэдэж байх нь. 

	— Гадаад цув өмсөхийн хамт зөвлөлт эх орондоо хайртай байж болно гэж Будягин хэлэв. 

	— Чи тэгж санаж байна уу? гээд Сталин түүн рүү эргэж,  

	— БИ ТЭГЖ санахгүй байна. МИНИЙ хүүхдүүд гадаад цув өмсдөггүй, МИНИЙ хүүхдүүдэд манай зөвлөлтийн цув сайхан байдаг юм. МИНИЙ хүүхдүүдэд гадаадын цув олох газар байхгүй. Тэгэхлээр ТЭД НАР хаанаас олж байна? гэдэг асуулт гарч байна.

	Энэ чинь Ленаг хэлж байгаа юм биш биз? Хэн нэг этгээд “Будягины охин гадаад даашинз өмсдөг” гээд алтан хошуу өргөсөн байх. Сталин яль шаль юмыг хэзээний их тоодог, хэрэг болгож тогтоож аваад, өөрийнхөө юм мэддэгийг харуулах гэхээрээ түүнийгээ гаргаж ярьдаг, аар саар юмыг нэгтгэн базаж, тэдгээрээс дүгнэлт хийж чаддагаараа бахархдаг билээ.

	Будягин бараг арван жил гадаадад суусан болохоор тэдний гэр бүлийнхэн мэдээжээр тэндээсээ хувцас авдаг байсан гэдгээ ойлгуулж,  

	— Миний энэ өмсөж яваа ч гэсэн гадаадын костюм гэж хэлэв.

	Сталин тэр санааг нь ойлгоод доогтойхон хүндэлж байгаа янзтай хоёр гараа дэлгэв. 

	— За-аа... Чи чинь манай олон улсын хэмжээний зүтгэлтэн шүү дээ, бид нар чамтай яаж барьцах вэ дээ...

	Тэрээр Будягин руу аажуухан дөхөж ирээд гэнэтхэн гараа сунгаж толгойд нь хүрэв. 

	— Цэл залуугаараа байна, хав хар үстэй, сайхан.. 

	Сталины энэ гар хүрсэн толгойг ямар амархан тастаж хаяж болох сон бол гэж Будягинд бодогдов. Сталин түүний бодлыг яг ойлгосон мэт гараа буулгахад уруул нь хямсганан жуумалзах шиг болов. 

	— Иван, чи ч хэзээ язааны зөрүүд, яахаас ч буцахгүй засаршгүй маргаанч хүн дээ.

	Тэрээр дахин цонх руу очиж, мөн л цаашаа харсан чигээрээ дахиад яриагаа үргэлжлүүлэв. 

	— Бид манай залуучуудад хайртай, залуучууд бол манай ирээдүй. Гэхдээ тэднийг хүмүүжүүлэх хэрэгтэй, Цэцэрлэгч хүн модоо арчилж ургуулдгийн адил залуучуудыг өсгөж бойжуулах хэрэгтэй. Залуучуудад саймширч ая тал засахын хэрэггүй, тэдний алдааг өршөөж болохгүй...

	Нээрэн, Сашагийн тухай л ярьж байна даа. Юу мэддэгээ үзүүлж байна. Мэдлэгийнхээ өчүүхэн хэсгийг үзүүлж байна. Харин шаардлага гарвал бүгдийг нь гаргаад ирнэ. 

	— ... Залуучуудын дунд худлаа нэр төр олж авах гэж хөөцөлдөхийн хэрэг байхгүй. Худлаа нэр төр хөөцөлддөг удирдагчид ард түмэн дургүй. Ленин тэгж хөөцөлдөж байгаагүй, гудамжаар хэсүүчилж явдаггүй байсан. Сайхан ярьдаг бэлэн амтай удирдагчдад ард түмэн дургүй, Троцкий ямар сайхан ярьдаг хүн байлаа, гэтэл түүнээс юу үлдээд байна?

	Энэ ч Киров руу харвасан бөмбөлөг болж таарлаа. Киров Ленинградын гудамжаар явган явдаг, Киров намын хамгийн уран илтгэгч. Харин энэний цаана юу нуугдаж байна вэ? Үгүй ээ, энэ хүн одоохондоо Киров, Оржоникизе хоёроос татгалзах болоогүй. Цаг нь болоогүй байна. Одоо бол Киров, Оржоникизе хоёртой бүр Астраханийн хамгаалалт, Хойд Кавказын байлдааны ажиллагааны үеэс ойр дотно болсон хүнийх нь хувьд Будягинаас эхэлж, түүнийг тэмтэрч үзэж байна. Түүний тулд л дуудаж л дээ. Олон улсын асуудал түүнд падгүй юм байна. Хэрвээ сонирхох байсан бол жилийн өмнө дуудах шүү дээ.

	Сталин урьдын адил ойр дотнынхоо хүмүүсийн талаар ингэж илэн далангүй ярьж байгаа, бас үгийг нь цааш нь дамжуулахгүй гэж бат итгэж байгаа нь үнэхээр гайхаш төрүүлнэ. Будягин энд сонссон юмаа Кировт ч юм уу, Сергод ч юм уу дурсах төдий хэллээ гэхэд л түүнийг хутган үймүүлэгч хэмээн дор нь гутам шиг болгоно. Сталин муу юм ер хэлээгүй юм чинь. Гагцхүү Оржоникизе Төв Хороонд аж ахуйн хүмүүсийг байлгах эрмэлзэлтэй байгааг дурдаж, Кировын Ленинградын гудамжаар ил чөлөөтэй явж байдагт зүй ёсоор санаа зовж буйгаа л хэлсэн шүү дээ. 

	— Ингэхэд Кодацкий чинь ямар хүн бэ? Чамайг Астраханьд байхад тэнд байсан байх аа? гэж Сталин эгцэлж харалгүй асуув. 

	— Тийм ээ байсан. Мужийн загасны аж ахуйг эрхэлж байсан. Чи бодвол түүнийг бас мэдэх байлгүй, тэр чинь Ленинградын хотын зөвлөлийн дарга.

	Сталин энэ хариуны далдуур өгсөн утгыг анзааралгүй дүр гарган,  

	— Гэтэл Кодацкий чинь Зиновьевын талыг баримтлагч шүү дээ гэж тайван хэлэв.

	Будягин үнэн санаанаасаа гайхлаа. 

	— Кодацкий юу? Тэр чинь Зиновьевын эсрэг л тэмүүлж байсан даа. 

	— Тийм, тэмцэж байгаа юм шиг байсан... хэмээн Сталин үгийг нь дагуулснаа,  

	— Харин Ленинградын ажилчид Троцкий, Зиновьев хоёрыг намаас хөөх шаардлага тавихад нөхөр Кодацкий нэг их баярлаагүй шүү. Гуйвж байсан. Тийм чухал асуудал дээр тэр шүү дээ! Тийм болохтойгоо зэрэг нь түүнийг Москва-Нарвын районы намын хорооны нарийн бичгийн даргын албан тушаалаас чөлөөлөхийг нөхөр Киров өөрөө санал болгосон юм. Тэгээд чөлөөлсөн. Улс ардын аж ахуйн зөвлөлд нэг хэсэг байлгасан. Гэтэл одоо Ленинград хотын зөвлөлийн даргаар дэвшүүлжээ. Ленинград хотын зөвлөлийн дарга Григорий Зиновьевын оронд шинэ дарга тавьсан нь бас Зиновьевын талыг баримтлагч. Үүнийг Ленинградын ажилчид юу гэж үзэх ёстой вэ? гэв. 

	— Миний л мэдэхээр бол Кодацкий эсрэг бүлэгт оролцоогүй. Хэрэв тэр зохион байгуулалтын асуудал дээр гуйвж байсан бол тиймэрхүү гуйвалт найман жилийн өмнө битгий хэл одоо ч гэсэн хэн дээр ч гарч болох зүйл гэж Будягин хэлэв. 

	— Кодацкийн цусыг үзэх гэсэн хүн байхгүй гэж Сталин хэнэггүй өгүүлээд Будягин руу эргэж,  

	— Гэлээ ч гэсэн Ленинградынх шиг намын байгууллага бол боловсон хүчнийг шилж сонгохдоо аль болох хянуур болгоомжтой хандах хэрэгтэй юм. Гэвч нөхөр Киров өөрийнхөө үзэмжээр туслагчдаа сонгож авч байхыг манай нам түүнд итгэмжлэн хариуцуулсан. Хөндлөнгөөс оролцохоо больё гэв.

	Энэ сүүлчийн үг бол Кодацкийн тухай яриа албаных биш хувийн чанартай яриа байсан гэдгийг сануулсан хэрэг юм. Тэгээд Сталин уулзалтыг дуусгахын тулд зөвхөн ёсыг бодож Будягины хүлээж байсан асуултыг асуув. 

	— Гитлер юу вэ? 

	— Гитлер бол дайн гэсэн үг гэж Будягин хариулав. Сталин хэсэг зуур чимээгүй байснаа,  

	— Тэр чинь юугаараа байлдах юм бэ? гэж асуув. 

	— Германы аж үйлдвэрийн хүч бололцоо лут. Тэднийх зэвсэглэхэд хэцүү биш. 

	— Гитлерийг зэвсэглэхийг хэн зөвшөөрөх билээ? 

	— Тэр ч зөвшөөрөл авахгүй л дээ. 

	— Засгийн эрхэнд тогтох уу? 

	— Тогтох нь л дээ.

	Сталин дахин чимээгүй болж хуруугаараа захныхаа дотуур нэгэнтээ шудрав. 

	— Герман хүмүүс байлдах уу? 

	— Албадвал байлдаж л таарна. 

	Сталин зугуухан нухацтайгаар,  

	— Англи, Франц хоёр Германд Версалийн гэрээ, дайны төлбөрийг тулган хүлээлгэж нүцгэлж дөнгөсөн, Судеты, Данциг, Польшийн зурвас, колони зэргийг булаан авч, Зүүн Пруссийг тасдсан. Германчууд хэнтэй байлдах санаатай байна вэ? гэж өгүүлэв. 

	— Англи, Франц хоёр манай юмаар Германтай наймаацахыг оролдоно.

	Сталин Будягин руу эргэв. Түүнд бүх юм тодорхой болжээ. Будягин өөрийнхөө бодлыг нуух хэрэгтэй гэж үзэхгүй байгаа төдийгүй тэр бодлоо энд, өөрийнх нь өмнө, өөрийнх нь гэрт хэлэх ёстой гэж үзэж байх нь.

	Гэвч мань хүн гаднаас харахад тайван байдлаа хадгалан,  

	— Англи, Франц хоёр Европын зүрхэнд хэзээ ч хүчирхэг Герман улсыг бий болгохгүй. Харин бид бол тэс өөр сонирхолтой, Англи, Францыг сөргүүлж хүчирхэг Герман улс байлгах сонирхолтой гэв. 

	— Бидний хувьд Герман бол яг бодитой аюул мөн гэж Будягин итгэл дүүрэн хариулав.

	Сталин хөмсөг зангидав. 

	— Германы аюулыг дэвэргэнэ гэдэг бол гол аюулыг басамжилна гэсэн үг. Английн империалистууд үүнийг тэгээсэй гэж байгаа нь гарцаагүй. Харин зөвлөлтийн хүмүүс, бид нар бол үүнийг тэгээсэй гэж хүсэхгүй байна. 

	— Би ч өөрийнхөө бодлоор л байна гэж Будягин өгүүлэв. 

	— Тийм учраас л чи нөгөө байсан газраа байхгүй байгаа юм гэж Сталин Будягинаас хараа салгалгүй хэлэв. Будягин түүний харцнаас огтхон далдирсангүй.

	Сталин хэсэг зуур дуугүй байснаа Будягин руу харалгүй, өөр хэн нэгэн хүнд хандан өгүүлэх мэт,  

	— Завсрын үзвэрээр гайхуулах явдал намд хэрэг байхгүй. Намд ажил хэрэгч үйл ажиллагаа хэрэгтэй. Үүнийг ойлгодоггүй хүн намд хэрэггүй гэв. 

	— Би намд хэрэгтэй эсэхийг нам шийднэ биз гэж Будягин өчив.

	Сталин ширээ рүүгээ буруу харж суугаад гартаа ном авлаа. 

	— Би ажилтай байна. Уучлаарай. 

	Будягины араас хаалга хаагдлаа. Сталин номоо хажуу тийш нь тавьж босоод гансаа бариатай чигээрээ өрөөн дундуураа явж цонхны дэргэд очоод Арсеналын ганил цагаан шаргал барилга, түүний урдуур тавилсан зэс их буунууд руу харав.

	Мотовилихаас төрсөн дипломат! Жинхэнэ аюул бол зэвсгээ хураалгасан Герман биш, манай Алс Дорнодын ар талд Манжуурт байгаа японы цэрэг. Будягин хэчнээн хомс ухаантай ч гэсэн үүнийг бас ойлгож байгаа. Тэгээд ч Гитлерээс болж сая ирсэн юм биш. Намын дотор өөрийн гэсэн бодолтой, тэр бодлоо хадгалж байгаад хэрэгцээтэй мөчид түүний үзэл бодлын эсрэг сөргүүлж тавих эрхтэй хүн байгаа гэдгийг мэдэгдэх гэж ирсэн. Тэрээр өөрийнхөө мэдлээр ирээгүй, тэгж ирнэ гэхэд дэндүү өчүүхэн амьтан. Даалгаврын дагуу ирсэн. Эсрэг хүчнээ бут ниргэхэд нь Сталинд өөрт нь тусалсан гээд байгаа, бас өөрийнх нь түшиж тулсаар ирсэн, цаашид ч түшиж тулж байх ёстой гээд байгаа, эс тэгвээс нөгөө эсрэг хүчнийг зайлуулсан шиг өөрийг нь адилхан зайлуулчихна гээд байгаа нөгөөдүүлийн дундаас ирсэн. Өөрийг нь тэдний хүчинд л ийм яваа гэж тэд итгэж байгаа.

	Тэд ихээхэн эндүүрч байгаа юм. Жинхэнэ жолоодогч бол ӨӨРӨӨ ирдэг, ӨӨРИЙНХӨӨ хүчинд л тийм засагтай байдаг. Эс тэгвээс тэр хүн бол жолоодогч биш зөвхөн төлөөний хүн. Тэд түүнийг сонгож аваагүй тэрээр өөрөө тэднийг сонгож авсан. Тэд түүнийг ураг нь түлхэж гаргаагүй, тэрээр өөрөө тэднийг араасаа татаж гаргаж ирсэн. Тэд түүнд байр сууриа олж батжихад нь туслаагүй, тэрээр өөрөө тэднийг төр засгийн өндөрлөг хүртэл өргөж гаргасан. Тэд энэ зэрэгтэй байна гэдэг чинь хажууд байсан болоод тийм болсон хэрэг.

	Ленин хэний ачаар тийм болсон бэ? Лондон, Женевийн цагаачдын ачаар уу? Пётр хэний ачаар вэ? Меньшиковын ачаар уу? Лефортын ачаар уу? Засаг өвлөнө гэдэг бол уг хэргийн жинхэнэ учрыг өөрчлөхгүй. Хаан хүн жолоодогч болтлоо асахын тулд өөрийг нь гар хурууны үзүүрийн тоглоом төдийд тооцдог хүрээлсэн хүмүүсээ устгах ёстой. Пётр ч тэгсэн, Догшин Иван ч тэгсэн.

	Тэрээр эсрэг этгээдүүдээ бут ниргэж чадсандаа жолоодогч болсон юм биш. Харин жолоодогч байсан учраас эсрэг этгээдүүдээ бут ниргэсэн юм. Чухамхүү тэрээр улс орныг жолоодохоор заяажээ. Эсрэг этгээдүүд нь үүнийг ойлгохгүй байсан учраас бут цохигдсон, тэд үүнийг одоо хүртэл ойлгоогүй байна, тийм учраас бүрмөсөн устгуулах болно. Бүтэл муутай өрсөлдөгч ямагт далдын дайсан байдаг.

	Тэрээр энэ орны дээд засгийг барих нууцыг ганцаараа эзэмшсэн, энэ ард түмнийг яаж удирдахыг ганцаараа мэдэж байсан, түүний ололт дутагдлыг, юуны өмнө дутагдлыг нь бүрэн мэдэж байсан учраас түүх түүнийг сонгон авчээ.

	Оросын ард түмэн бол хамт олны ард түмэн. Хэзээ язаанаас нийгэмлэгээрээ аж төрж ирсэн түүхтэй, тэгш эрх үндэсний зан чанарынх нь суурь болсон ард түмэн юм. Энэ нь түүний Орост байгуулж байгаа нийгэмд таатай нөхцөлийг бүрдүүлж өгч байна. Лениний Эдийн засгийн шинэ бодлого тактикийн хувьд зүйтэй арга байсан боловч “буурьтай, олон жил” явуулна гэснээр алдаа болоод хувирчхаж байгаа хэрэг. Энэ арга бол тариатай болохын тулд тариачинтай хийж буй түр зуурын наймаа. “Буурьтай, олон жил” гэдэг бол фермийн эздэд зориулсан бодлого, гэтэл фермийн эзэдтэй болно гэдэг чинь ард түмний сэтгэл зүйн аяст үл нийцэх эрх тэгш бус байдалд хүргэх юм. Сталин шүүгээ рүү очиж хуудсыг нь энд тэнд нь нугалсан Лениний нэг ботийг гаргаж дахин уншиж үзлээ. “Эдийн засгийн шинэ бодлогыг ашиглан хүн амыг толгой дараалан хоршоололд оролцуулахын тулд... Ингэхийн тулд түүхийн бүхэл бүтэн үе шаардагдана... Толгой дараалан бичиг үсэгтэн болохгүйгээр, зохих хэмжээний мэдлэггүйгээр, хүн амыг том хэвлэл зохих хэмжээгээр ашигладаг болгож сургахгүйгээр, мөн материаллаг үндэсгүйгээр, жишээлэхэд ургац алдах, өлсгөлөнд нэрвэгдэх зэргээс хамгаалах тодорхой хэмжээний хангамжгүйгээр, энэ бүхэнгүйгээр бид зорьсондоо хүрэхгүй юм. Тэрээр номоо хамхиад байранд нь тавилаа. Энэ бол тариачин эрийг түүнд харш фермийн эзний сэтгэл зүйд дасгах зам. Гэтэл фермийн эздэд пролетарийн диктатур хэрэггүй. Орос тариачны толгойд хувийн өмчтөн, хувийн үзэлтэн, фермийн эзэн болох санаархал үр хөврөлийн төдийд байхад л түүнийг нь сөнөөх хэрэгтэй. Хоршоолол уу? Тийм. Гэхдээ тариачин хүн ердийн ажилтан байх хоршоолол хэрэгтэй. Тэрээр үүнийг хэрэгжүүлсэн, тэгээд ч энэ нь Октябрийн хувьсгалаас дутахгүй Оросын хоёр дахь хувьсгал болсон юм. Яагаад гэвэл бид Октябрийн хувьсгал хийхэд тариачид бидний талд байсан, харин хамтралжуулалтын үед тэд бидний эсрэг талд байсан. Тийм ээ, ном судар, шинжлэх ухааны аль нь ч хэрэгтэй, ургац алдахын эсрэг ч тэмцэх хэрэгтэй... Энэ бүхэн цөм хэрэгтэй. Гэхдээ хамтралжуулалтын өмнө заавал байх ёстой бус, харин хамтралжуулсны үндсэн дээр бий болох ёстой.

	Эхлээд хамтралжуулалт, дараа нь соёл. Тэрээр тийнхүү ёсоор болгожээ.

	Лениний хүнд суртлын завхрал гэж нэрлэсэн тэр нэгэн зүйл бол удирдлагын тогтнон байж болох цорын ганц хэлбэр. Гэхдээ үүнд хүнд суртлын аппарат нь ард түмэн, дээд засаг хоёрын хоорондуур орохыг эрмэлзэж, дээд засгийг орлохыг оролддог нэг аюул бий. Үүнийг хайр найргүй тас цохиж байх хэрэгтэй. Аппарат бол дээдсийн хүсэл зоригийг баараггүй биелүүлэгч бөгөөд түүнийг байнга айлгаж байвал зохино, тэгвээс тэр айдас ард түмэнд дамжиж байх болно.

	Тэрээр тийм аппараттай бил үү? Үгүй! Байхгүй! Засгийн эрхийн төлөө тэмцэж байхад байгуулсан аппарат бол өөрийгөө ялалтын нэг эзэн гэж үздэг учраас жолоодогчийн гар хөл хараахан биш. Будягины саяын байж байгаа царай тэр тухай сануулга мөн.

	Жинхэнэ жолоодогчийн аппарат гэж засгийн эрхэнд гарсныхаа дараа өөрөө биечлэн байгуулсан аппаратыг хэлнэ. Энэ аппарат бол үүрдийн буюу тогтмол байж болохгүй, тэгэх юм бол харилцан хэлхээ холбоогоо бэхжүүлээд нэгдэн нягтарч хүч чадалтай болно. Аппаратыг хольж сэлж, шинэчилж, өөрчилж байх хэрэгтэй.

	Тийм аппаратыг байгуулна гэдэг бол өрсөлдөгчийгөө зайлуулахаас илүү төвөгтэй зорилт, яагаад гэвэл аппарат гэдэг чинь дээрээсээ доош хүртэл холбогдон гагнагдаж, нэгэн эд эс болж нягтарсан бум буман хүн. Одоогийн Улс төрийн Товчооны гишүүд бол нөгөө Ленинтэй хилийн чанадаас буцаж ирж байсан хүмүүс хэдийн биш. Эд нар бол аппаратын дотор дээрээс доош хүртэл нэвт сүвлэсэн хэлхээ холбоотой, гинжээр хэрээтэй улс, энэ гинжний нэг горхийг хөндөхөд л бүх гинж тэр чигээрээ харжигнаад явчихна.

	Тэрээр хүрээлж байгаа хүмүүстээ итгэдэг сэн бил үү? Улс төрийн бодлогод хүнд итгэх ёсгүй.

	Молотов, Каганович, Ворошилов гурав биеэ даах гэж зүтгэдэггүй, сайн гүйцэтгэгч нар учраас бусдаас илүү найдвартай. Тэд шаардлагатай ажил явуулга хийх чадвартайгаа нотолсон, тэр ажил явуулгаараа өөрсдийгөө хүлээсэнд оруулсан, түүнгүйгээр тэд бол юу ч биш. Ворошилов урваж магадгүй, гэхдээ цэргийн сэхээтнүүд, ялангуяа Тухачевскийгээс айдаг учир өөрийнх нь хормойноос зүүгдсээр л байх болно. Ворошилов армийн дотор Будённый, Тимошенко, Щаденко, Городовиков нарын морин цэргийнхнийг түшнэ, гэтэл сэлмийн үе нэгэнт өнгөрсөн хойно энэ бол сулхан дэмжлэг.

	Калинин, Андреев хоёр байна. Улс төрийн Товчооны хамгийн ахмад, хамгийн залуу хоёр гишүүн. Нэг нь тавин естэй, нөгөө нь гучин естэй дэвшигсэд. Калинин нь тариачдаас, Андреев нь ажилчдаас. Тэр хоёр олонхыг дагана.

	Ингээд эцэст нь нөгөө найдваргүйчүүд. Энэ бол Киров, Оржоникизе, Косиор, Куйбышев, Рузутак нар.

	Нөгөө гэрээслэл гэгдсэн тэр нэгэн захидлын үед Ленин Ерөнхий нарийн бичгийн даргын албан тушаалд түүний оронд Рузутакийг тавихыг битүүдээ санал болгож байсан. Ленин энэ асуудлаар Рузутактай өөртэй нь зөвлөлдөж санал асууж бариагүй байж болно. Рузутак болгоомжтой байгаа хүн. Тэрээр Лондоны их хурлаас хойш Хоёрдугаар сарын хувьсгал хүртэл бараг арван жил хүнд хүчир албадад тарчилсан учир аппаратын дотор олигтой хэлхээ холбоо байхгүй. Гэлээ ч гэсэн энэ бол Ленин түүний оронд тавих гэж байсан хүн. Энэ тухай мартах ёсгүй. Энэ тухай Рузутак өөрөө ч гэсэн мартахгүй. Куйбышев бол язгууртан гаралтай, кадетийн корпуст8 суралцаж байсан хүн. Биеийн жаргал хөөгч. Хувийнхаа амьдралд толгой мэдүүлсний гадна бие муу, өөрийг нь битгий зовоогоосой гэсэн бодолтой байгаа. Уул нь сайн ажилтан, гэхдээ манай намд өөр сайн ажилтнууд олдох л доо.

	Косиор ирдэг байсан, хонгилоор түүнтэй явж байхдаа хоёр талд нь гүйж гараад байсан. Яагаад тэгж гүйгээд байв? Хуурамч хүн. Итгэл алга.

	Оржоникизе. Энэ хэцүү. Гучин жилийн өмнө Тифлист танилцсан цорын ганц ойр дотнын хүн. Гэтэл чухам тэр дэндүү эртнээс мэддэг нь хэцүү, дэндүү олон янзын байдалтай явахыг нь мэднэ, бас өөрийгөө үзэл бодол нэгтэн гэж үздэг. Гэтэл жолоодогч хүнд үзэл бодол нэгтэн гэж байхгүй, гагцхүү хамтран зүтгэгч гэж байна. Талархан дагагчийг шавь нараасаа сонгодгоос биш анд найз нараасаа сонгодоггүй. Дэврэнгүй гэнэн цагаан сэтгэлтэй, итгэмхий, ярьж, хийж байгаа юмандаа дэндүү үнэн санаанаасаа итгэнэ. Улс төрийн бодлоготны хувьд аюултай шинж чанар. Эсрэг бүлгийнхнийг бууж өгсний дараа тэднийг цөмийг нь намд буцааж авахыг санал болгож байсан.

	Түүний эсрэг тэмцэж байсан бүх хүнийг устгах ёстой гэдгийг ойлгохгүй байлаа гэж үү? Түүний эсрэг тэмцэнэ гэдэг бол Зөвлөлт засгийн эсрэг тэмцсэн хэрэг гэдгийг ард түмэн мэдэж байх ёстой. Энэ Зөвлөлт засгийн дайснуудыг намын гадна биш, намын дотор байхад нь мань хүн яагаад устгая гэсэнгүй вэ? Энэ бол алдаа биш, харин чиг шугам. Энэ бол намд түүний эсрэг хүч байлгах гэсэн хүсэл, цаашид ч өөрөө шүүгч хэвээр байж, хэрэгтэй цагтаа түүний эсрэг сөргүүлж тавьж болох нөөцтэй байх гэсэн эрмэлзэл.

	Үүний баталгаа нь Ломиназе. Ломиназегийн Шацкинд бичээд 1930 онд замдаа олзлогдсон захидлын тухай Серго мэднэ. Яажшуухан хүлээж авлаа даа? Дал мөрөө хавчсан... “Нялх хүүхэд...” Гэтэл тэр “нялх хүүхэд” нь захидалдаа түүний тухай юу гэж бичлээ? Улс төрийн бодлогод хүүхдэрхэх гэж юм байхгүй, улс төрийн бодлого бол хүүхдийн тоглоом биш. Ломиназе, Шацкин хоёр өөрсдийгөө үе залгамжлагчаар бэлтгэж яарцгааж байсан. Гэтэл Ломиназе гэж хэн билээ? Төрснөөсөө гуравхан жилийн өмнө төрсөн сөн бол нөгөө Жордания, Чхеизе, Церетели мэтийн меньшевикуудтай нэг тэргэнд байж байх сан. Тэд бас түүнийг балар харанхуй хүн гэж үздэг юм чинь. Энэ хэдэн гүрж сэхээтэн бол гүржийн үндэсний араншнаас хамаг өөдгүйг нь өөртөө шингээсэн хүмүүс. Өөрсдийгөө Ази тив дээр байгаа европ маягийн арал гэж үзнэ. Одоо Ломиназе Уралд байгаа, гэтэл Серго түүнийг урьдын адил ивээлдээ байлгасаар байна. Санаандгүй зүйл мөн үү? Санаандгүй зүйл биш. Ломиназе бол түүний бодлогын нэг гархи.

	Оржоникизе ийм бодлогыг ганцаараа явуулж байна уу? Ганцаараа биш. Энэ бол Киров тэр хоёрын нэгдсэн бодлого. Салж хагацдаггүй анд найз нар! Киров Москвад ирэхлээрээ гагцхүү Сергогийнд бууна. Тэр хоёрын энэ нялуун нөхөрлөлийн цаана юу байна вэ? Тэднийг юу нэгтгээд байна? Улс төрийн зүтгэлтнүүдийн хооронд хувийн нөхөрлөл гэж юу байх вэ дээ? Улс төрийн Товчооны хоёр гишүүнд нөхөрлөлөөрөө бусдаасаа ялгарах хэрэг юу байна? Хоёулаа дөчин наймтай, хоёулаа Хойд Кавказ, Гүржид байсан, хоёулаа гучин оноос Улс төрийн Товчооны гишүүн байгаа, гэхдээ энэ бол тэгж хоёулхнаа ялгарах үндэс хараахан биш. Нөхөрлөл эн тэнцүүхэн байна гэж байхгүй. Нөхөрлөлд улс төрийн бодлоготой адилхан хэн нэг нь хөтөлж, нөгөө нэг нь хөтлөгддөг, хэн нэг нь нөлөөлж, нөгөө нь нөлөөлөгдөж байдаг. Энэ нөхөрлөлийн гол эзэн бол Киров. Аливаа хомс номтны адил эрх тушаалд шунамхай, аливаа хөдөөгийн барагтайхан сониныхон шиг хоосон цэцэрхэмтгийн дээр аливаа овжин хэлэмгий хүний адил өөрийг нь бараг л “Хувьсгалын дуудлага” гэх нь халаг, намын манлай уран илтгэгч хэмээн хүндлэн дээдэлдэг талархагчидтай.

	Сталин Кировыг тухайн үедээ Ленинград руу явуулахдаа Ленинград бол хоёрдугаар нийслэл биш, улс орны баруун хойно байгаа ердийн нэг мужийн хот гэдгийг Ленинградынханд харуулах гэсэн юм. Хоёр нийслэлтэй болж хэзээ ч таарахгүй, тэгэх юм бол хоёр дахь нь нэгдэхийнхээ байнгын өрсөлдөгч болно. Ленинградынхан нэр цуутай хүмүүст сурчихсан улс. Гэтэл тийшээ алс холын Азербайжанаас бараг хэн ч мэдэхгүй Киров очлоо. Ядахад Улс төрийн Товчооны гишүүн ч биш. Питерийн ажилчид хувьсгалч үүх түүхээрээ омойтдог улс, гэтэл тэдэн рүү хувьсгалын өмнө “Терек” хэмээх ердийн нэгэн жижигхэн сонинцорын ажилтан агсан хүнийг явуулсан хэрэг. Эсрэг бүлгийнхний хуйвалдааныг үндсээр нь таслан устгуулахаар аль нэгэн хөндлөнгийн томилолтын хүний байдлаар явуулсан хэрэг. Уул нь үүнийг Ленинградынхан хүлцэн тэвчихгүй, тэгээд байдал улам хурцдаж, тэр хэзээ ямагт сөрж зөрж байдаг төвийг бүрмөсөн устгах нөхцөл бий болно гэж тооцож байжээ.

	Киров Ленинградад найман жил суухдаа тэнд дасан идээшиж, тэднийхний “хайртай” хүн болоод намын байгууллагаар өөрийгөө нягт хүрээлүүлж, Ленинградыг чухамхүү улсын хоёрдугаар хотынх нь хувьд ач холбогдлыг нь улам бэхжүүлсэн. Тэрээр Ленинградын хэзээнээс бие даах гэдэг санаархлыг дэмжиж, тэдний хот Оросын цорын ганц европ маягийн онцгой хот гэсэн инээдэмтэй муйхар итгэлийг тэтгэж байгаа юм. Нэр төр олж авах гэж байж ядахдаа хээгүй хүн болох гэж цөхөж байна. Каменноостровскийн өргөн чөлөөний хэн хамаагүй хүн суудаг нэг том байшинд байртай, ажил руугаа явган ирж очно, хотын гудамжаар сэлгүүцнэ, машиндаа хүүхдүүд суулгаж давхина, тэдэнтэй хашаан дотор “муур хулгана болж” тоглоно...

	Хамтран зүтгэгч бол жолоодогчоосоо үлгэр авч түүнийг дуурайх ёстой. Жолоодогчийн аж төрж байгаа янз бол түүний биелэл болж байгаа эрин үеийн янз, түүний удирдаж байгаа тэр улсын янз. Киров энгийн өөриймсөг зангаа өмнөө барьж байгаа явдал бол Сталин Кремльд хамгаалалттай аж төрдөг, гудамжаар явган явдаггүй, хүүхдүүдтэй “муур хулгана болж” тоглодоггүй гэдгийг зориуд харуулах гэсэн хэрэг, бас Сталин бол ард түмнээсээ айдаг, Киров бол айдаггүй гэдгийг цохох гэсэн хэрэг, ингэснээрээ түүнийг дайрч байгаа хэрэг юм.

	Киров Арван долоодугаар хурал дээр “Ленинградад гагцхүү Петрбургийн ажилчдын яруу алдарт хувьсгалч уламжлал нь хуучнаараа үлдсэн, бусад бүх юм шинэ болсон...” гэж хэлсэн.

	Шал худлаа! Ленинградад хувьсгалын өмнөх түшмэд, язгууртнууд, хөрөнгөтний сэхээтнүүд үлдсэн, хөрөнгөтний тагнуулын газрын туршуул литва, эстон, финн, германчууд бас үлдсэн, өөрийгөө Октябрийн хувьсгал хийгчид гэж сэтгэж байгаа бэртэгчин ажилчид, Зиновьевын намын эсрэг довтолгоог дэмжиж байгаа хэдэн түмэн хүн тэнд аж төрж байгаа. Ленинградын намын байгууллага Зиновьевыг дэмжиж коммунистууд, комсомолчид эсрэг бүлгийнхний төлөө санал өгцгөөж байсан. Тэд нар хаачсан байх вэ? Тэд нар эрүүл саруул аж төрцгөөж байгаа, тэд одоо ч гэсэн Ленинградын намын байгууллагын олонх хэвээр байгаа. Ёзоор нь үлдсэн, тийм ёзоор зөндөө бий. Киров яагаад тэднийг булгалж хаяхгүй байна вэ? Зиновьевын эсрэг тэмцсэн Чудов, Комаров бас бус хэдэн нөхдийн нэрийг заагаад байгаа юм. Гэтэл тэд яагаад тэмцсэн юм бэ? Зиновьев тэднийг гомдоосон, тэгээд л түүний эсрэг босоо шүү дээ. Мунхаг толгойнууд! Зиновьев үүнийг ойлгож байсан учраас тэднийг урагш нь алхуулахгүй байсан юм. Тэгэхлээр өөрөө ч бас тэднийг урагш алхуулахгүй дээ, өөрийнх нь эсрэг муу юм хийх л улс. Гэтэл нөхөр Киров ийм хүмүүсээр өөрийгөө хүрээлүүлээд байгаа юм даа.

	Юм ийм байхад гагцхүү хуучин хувьсгал ч уламжлал нь хуучнаараа үлдсэн гэж яаж хэлж болж байна вэ? Энэ бол Ленинградын ил далд, илчлүүлсэн, нуугдсан элдэв эсрэг бүлгийнхнийг улайм цайм хамгаалсан хэрэг, энэ бол Ленинградын бэртэгчин ажилчдад тал засаж, тэдний талархлыг улам хүлээж, Сталинаас тэднийг хамгаалж байгаагаа үзүүлэх гэсэн эрмэлзэл, энэ бол Ленинградын цайзыг өөртөө хадгалж үлдэх гэсэн оролдлого. Яг Серго шиг түүнд бас сөрөг тэнцвэр бэлтгэж байгаа нь энэ. Нэг тактик, нэг бодлого. Тэд Сталиныг мэхлэх юм гэнэ! Сталиныг мэхэлж чадахгүй ээ! Тэд түүнийг хэчнээн магтаж дөвийлгөлөө ч гэсэн, нэрийг нь барьж хэчнээн тангараг тавилаа ч гэсэн мэхэлж чадахгүй.

	Тэрээр ноднин Кировтой нэг долоо хоног хамт байсан. Тэгэхэд Ворошилов бас тэдэнтэй цуг байсан. Цагаан далайн суваг руу явж, Сорок, Мурманск, Ленинградын усан буудлыг үзсэн. Киров Цагаан далайн сувгийг үзээд нэг их сүйд болохгүй байгааг тэгэхэд мань хүн анзаарсан. Гэтэл Хойт тэнгисийн зам гэдэг чинь Номхон далай руу, Японы ар тал руу очих гарц шүү дээ. Стратегийн энэ асуудлаар Киров Дорнодоор биш, өрнөдөөр баримжаалсан өөр байр суурьтай байна. Мань хүн үүнийг бас л Петрбургийнхнээс өвлөж авч л дээ, тэд өөрсдийгөө европчууд гэж үздэг юм чинь. Тэрээр Будягинтай адилхан байр суурьтай байна. Ингэхлээр Будягин түүн рүү зүгээр нэг сануулах гэж ирсэн биш тодорхой зорилгоор ирсэн байх нь.

	Киров баяр хөөрөө үзүүлж чаддаг хүн, гэтэл Цагаан далайн сувгийн тухайд юу ч үзүүлээгүй, тэгэх хэрэгтэй ч гэж үзсэнгүй. Юм хэлэхгүй байсан. Гэлээ ч гэсэн биеэ барьж чадаагүй. Мурманскийн усан буудлын дарга шинэ гүүрэн цамхгийг үзүүлж байхад Киров түүний тайлбарыг задалж ойлгуулах гэж оролдсон, өөрийнхөө давуутайг үзүүлэх гэж байгаа нь тэр. Тэр ч аргагүй л дээ! Шашны сургуульд биш, аж үйлдвэрийн дунд сургуульд суралцсан, механикч нэртэй юм чинь. Харин энэ хорин жилд нөхөр Киров, яагаад ч юм бэ, цорын ганц өдөр ч болох нь ээ механикчийн ажил хийж яваагүй. “Терек” сонины ажил арай цэвэр байсан бололтой. Түүний техникийн дунд боловсролоос ямар ч ул мөр үлдсэнгүй, тэгэхлээр аль хэдийн мартсан, хуучирч хоцрогдсон мэдлэгээ олны нүдэн дээр гаргаж тавиад байхын хэрэг байхгүй. Техникийн сургууль хийгээгүй удирдагч учрыг нь олох гэж оролдож байхад техниктэй хальт мөлт танилцсан удирдагч дэмий чалчиж бусдыг сургах гэж оролдож байна. Энэ чинь хэнийг сургах санаатай байна вэ?

	Тэгэхэд тэр, нэгэн үдэш Надя түүнийг “Тэд нар чамд нөлөөлж, засаж авч болно гэж бодож байдаг... Ёстой гэнэн улс! Тэд нар чамайг даанч мэдэхгүй юм! Чамд ерөөсөө нөлөөлөх арга байхгүй, чи засаршгүй хүн...” хэмээн зүхсэн.

	ТЭД гэдэг нь Надягийн хамгийн дотнын найз, Киров, Оржоникизе хоёр. Тэд нар л түүнийг тартагт нь тулгасан! Тэр хоёр! Тэд!.. Хүүхнээр нь дамжуулж өөрт нь нөлөөлөх санаатай байна, тэгээд хүүхэнд нь түүнд үл итгэх амьсгал бий болгосон. Улс төрийн хувьд богино жолоотой бүсгүй хүнийг ашиглаж өөрийг нь ийнхүү ар талгүй, ар гэргүй, авгай хүүхэдгүй болгож, ар хударгаар нь орж ууц руу нь мэс дүрлээ. Үүнийг хэзээ ч мартаж зүгээр өнгөрөөхгүй. Манай наадах ч гэсэн мөн таарч дээ! Түүний үхэл бол бас л өөрийг нь дайрсан хэрэг. Надя бас тэр хараал идсэн хотынх, тэнд өсөж бойжсон, мах цуснаасаа Петрбургийн хүн, түүний бүх юм мань хүний эсрэг байсан, гэтэл эд нар нэрмэчхэж. Хэнд ч итгэх арга алга, тэр ч байтугай эхнэртээ итгэх ч арга алга. Тэд нар түүнийг ганцаардуулах гэж байна. За яах вэ! Мань хүн ганцаараа ч гэсэн тэднийг цөмийг нь дөнгөхтэй. Нөлөөлөх!.. Серго бас нөлөөлөх санаатай гэнэ... Түүн шиг хүнд нөлөөлөх юм гэнэ! Муусайн бардам тэнэгүүд!

	Киров гэж нэг дутуу бойжсон дундаж сэхээтэн, хоосон цэцэрхэгч. Арван долоодугаар их хурал дээр уриа хашхируулаад л байсан, Их хуралд зориулан Улаан талбайд хийсэн цуглаан дээр бас л уриа хашхирцгаасан. Уул нь Москвагийнхны өмнө Ленинградын мужийн намын байгууллагыг төлөөлөн хэн нэгэн хүн биш, БҮХ намыг төлөөлсөн Улс төрийн Товчооны гишүүн хүн үг хэлэх ёстой байсан юм. Гэтэл тэр дургүйцсэнгүй. Тэгээд үг хэлсэн. Итгэл алга!

	Кировыг Москвад шилжүүлэх хэрэгтэй. Энд нүдэнд ил байхын дээр хэн болох нь гарцаагүй тодорно. Ер нь ч хоёрдугаар нийслэлийг ингээд цэглэе.

	Хэнийг явуулахаа мөн олов оо, Ваня Будягиныг явуулсан байж гэнэ! Ард ухаантай хүн олсонгүй. Рязановын тухай ганцхан асуулт асуугаад л түүнийг бариад авсан: “Пятаков тийш нь комисс явуулсан...” Шууд хариулахаас зайлсхийсэн хэрэг. Гэтэл Рязанов тэр комиссыг чухамдаа гэрийн хорионд байлгаж байгаад дараа нь Москва руу буцаачихсан шүү дээ. Тэд үүнийг яагаад түүнээс нууж байна вэ? Өөрсдийнхөө зөрчил маргааныг нууж, аппаратаа нэгдмэл цул байгаа гэж харуулах гэж байна. Рязановын тэнд хотын намын хорооны нарийн бичгийн дарга нь Ломиназе байгаа, бас түүний гүйцэтгэж байгаа үүргийг нуух гэж байна. Тэд нарын алхам бүрийг санал бодол болгоныг нь мэдэж байгаа мань хүнээс нуух юм гэнэ.

	Комиссыг баривчилж буцаана гэдэг бол онцгой явдал. Рязанов үүний учир хариуцлага хүлээх ёстой. Гэхдээ энэ явдал бол Оржоникизегийн хүрээлэлд ноцтой үйл явц болж байгааг бас гэрчилж байна. Хэдийгээр комиссыг Пятаков бүрдүүлсэн ч гэсэн энэ бол Оржоникизегийн нүүр рүү нулимсан хэрэг.

	Тэд энэ зөрчилдөөнөө өөрснөө тэрүүхэндээ зохицуулахын тулд түүнээс нуухыг оролджээ. Эндүүрцгээж байгаа нь тэр. Тэрээр өөрөө учрыг нь олно.

	Сталин цонхноос холдож харилцуураа аваад Рязановыг Москвад яаралтай дуудаж ирүүлэхийг Поскрёбышевт тушаав.

	Рязанов дуудлага хүлээж байсан учир шийд дуулангуут тэр өдрөө гарав. Тэрээр энэ бүхэн юугаар дуусаж болохыг ойлгож байжээ. Ажлаас нь халаад намаас нь хөөчихнө. Үүнийг мэдсээр байж хийх юмаа хийсэн болохоор одоо хариуцлагыг нь хүлээхэд бэлэн байв.

	Марк Александрович орон сууцны иж бүрэн барилга байгууламжаас гадна кино театр, Осоавиахимийн9 клуб, пионерын зуслан, хүүхдийн цэцэрлэг, “Уралын Мацеста” гэж нэрлэсэн хүхэрлэг халуун рашааны дэргэд эмчилгээний төв энэ тэрийг үнэхээр бариулж эхэлсэн юмсанж. Амьдралын хэвийн нөхцөлийг хангахгүйгээр үйлдвэрийг мэргэжилтэй ажиллах хүчнээр байнга хангах боломжгүй юм. Улс оронд төмөр хэрэгтэй гэдгийг Марк Александрович хэнээс ч дутуугүй мэдэж байсан, тэгээд ч тэр төмрийг нь өгсөөр байлаа. Түүнээс гадна ганц төмрөөр бүх юм дуусаж байгаа биш гэдгийг мань хүн бас мэдэж байсан юм. Улс оронд аж үйлдвэр хэрэгтэй. Хэдхэн үйлдвэртэй Ази маягийн Орос биш, яагаад гэвэл ганц нэг үйлдвэрийг Конгод ч барьчихсан болно, харин хүнд үйлдвэржиж, европжсон социалист Оросыг байгуулах хэрэгтэй. Үүний тулд суурь машин дээр хальт мөлт ажиллахыг заалгасан хөдөөгийн харчуул биш, орчин үеийн иргэншлийн бүх ололтыг ашиглаж чадах соёл боловсрол сайтай боловсон ажилчин хэрэгтэй. Ахуйн соёл бол үйлдвэрлэлийн соёлын бүрэлдэхүүн хэсэг. Нүүр нүдгүй шуурган дунд нэг үйлдвэр барьчихаж болно. Харин тийм аргаар орчин үеийн аж үйлдвэрийг байгуулж болохгүй.

	Дөнгөж ганцхан кино театр, ганцхан клуб, хүүхдийн цэцэрлэг, эмчилгээний ганцхан төв гэдэг бол тун өчүүхэн зүйл. Гэхдээ энэ бол зөвхөн эхлэл гэдгийг цөмөөрөө ойлгож байлаа. Хүмүүс тухайн үедээ домен, мартен зуухыг барих гэж бадрангуй сэтгэлээр зүтгэж байсан шигээ үдэш оройн цагаар ч, амралтынхаа өдөр ч хүч хайргүй ажиллана. Гэтэл Рязановыг төлөвлөгөөнөөс гадуур барилга барих ажил сэдсэн, хүмүүст ажлын хөлс өгөхгүй албадан ажиллуулж байгаа юм шиг Москва руу хов хүргэсэн ажээ.

	Пятаков комисс ирүүлжээ. Тэр комиссыг тэргүүн зэргийн зорилт бол ширэм гэхээс өөр юм мэдэхгүй, хуучин томоохон хэр нь явцуухан аж ахуйн зүтгэлтэн толгойлсон байв. Түр орон сууц гээд байхдаа яах вэ дээ! Иргэний дайны үед цасан дээр л унтацгааж явсан даг. Комиссын гол мэргэжилтнээр Бухарины үзлийг баримталдаг нэрд гарсан нэг эдийн засагчийг томилжээ. Тэрээр хориод оны үед Урал бол хэтийн төлөв муутай, нүүрс, нефть элбэгээс гадна түүний бат итгэж байгаачлан цахилгаанжуулалтын үндэс болох усны нөөц ихтэй учир аж үйлдвэрийг Сибирь рүү байгуулахаар баримжаалах хэрэгтэй гэж нотолж байсан хүн.

	Энэ комисс Рязановын орон сууц, ахуйн программыг дэмжихгүй, үйлдвэрийг хөгжүүлэх төлөвийг үгүйсгэнэ гэдэг нь бүр эхнээсээ тодорхой байлаа. Тийм комиссыг үйлдвэртээ оруулж, тэд нарын бэлтгээд байгаа дүгнэлтийг хийлгэнэ гэдэг бол хамт олны урмыг хугална гэсэн үг.

	Рязановын тушаалаар тэр эрхэм хүндэт комиссыг Хотын гаднах байшинд оруулжээ. Засгийн газрын гишүүдэд зориулсан, үйлдвэрээс хориод километр зайтай сайхан байгальтай газар байдаг тусгай гал тогоотой, тусгай үйлчилгээтэй өргөөг тэгж нэрлэдэг аж. Комиссын гишүүд сэтгэл дүүрэн байцгаажээ. Гэтэл тэдэнд машин ирүүлсэнгүй учир үйлдвэр хүртэл хөл дүүжлэх юм байдаггүй нэгэн гачлан гарчээ. Тэднийг өдөрт гурван удаа муугүй хооллодог боловч утсаар Москватай ч яриулдаггүй, Рязановтой ч яриулдаггүй гэнэ. Эхний өдөр тэд цадтал хоол унд идэж, машин ирүүлж чадаагүй Рязановыг дооглож байсан бол хоёр дахь өдрөө дургүйцэн уурлаж, гурав дахь өдөр нь болоход залилуулаад байгаагаа ойлгоцгоожээ. Дөрөв дэх өдөр нь тэднийг шаардсан ёсоор нь галт тэрэгний буудалд хүргэж, томилолтыг нь бөглөж өгөөд зөөлөн суудлын билет гардуулаад Москва руу буцаажээ. Марк Александрович энэ үйлдлийг Ломиназед хэлэлгүй хийжээ. Сталин түүнд муу болохоор түүнийг оролцуулбал ажилд гагцхүү хор хүргэхээс өөр юм байхгүй.

	Арван долоодугаар их хурлаас хойш Рязанов, Ломиназе хоёрын харилцаа төвөгтэй болжээ. Ломиназег Төв Хорооны бүрэлдэхүүнээс гаргаж, Рязановыг оруулсан учир тэрээр Ломиназетэй жишихэд улс төрийн хувьд дээгүүр байр суурьтай болсон байна. Марк Александрович инженер хүн. Ломиназе хэдий ухаантай, авьяастай хүн боловч техник мэдэхгүй. Энэ бүхний нэмэрт үйлдвэрийн дарга намд шинэ хүн биш олонх цех, хэлтэс, ээлжийн дарга нар коммунистууд билээ. Тэд нар иргэний дайны үеийн цэргийн мэргэжилтнүүд биш болохоор тэдэнд комиссарын хэрэг байхгүй.

	Яралзтал үг хэлж, түүхийн жишээ иш татах энэ тэр бол сайхан хэрэг! Гэхдээ өөр цагт, өөр газар, өөр нэгэн учралаар ингэж байхад болох сон! Марк Александрович гурван жил Америкт суусан, Европыг хөндлөн гудас хэсчихсэн болохоор хэчнээн алдаж хоцорчхоод байгааг мэднэ. Тэгэхлээр ажлаа явуулж, хөөж гүйцэх хэрэгтэй, үүнээс бусад юу ч байсан чалчаа хоосон үг. Коммунизмын тухай бясалган хэлэлцэх биш, түүнийг барих хэрэгтэй гэж үздэг билээ.

	Ломиназе урьдын адил нөлөөтэй байгаа сан бол түүнийг оролцуулахад хэрэг бололгүй яах вэ. Гэвч төвд ч гэсэн, мужид ч гэсэн, энэ хотдоо ч гэсэн Рязановын үг илүү жинтэй байгаа билээ. Ломиназе Оржоникизегийн хайрыг хүлээсэн, түүнтэй ярьдаг шууд утастай хүн гэдэг нь үнэн, гэхдээ үйлдвэрт хэрэгтэй бүх юмыг Рязанов өөрөө Оржоникизегээс авч чадна. Түүнээс гадна аар саархан юм болгоны төлөө Серго руу яваад байлтай нь биш, бүх асуудлыг аппарат л шийднэ шүү дээ, аппарат бол гагцхүү Рязановыг л мэднэ. Үйлдвэр гэдэг маань Рязановын амь бие, амьдрал, үхэл.

	Марк Александрович комиссыг аргалах тухайгаа сайтар эргэцүүлэн бодсон бөгөөд тун эгзэгтэй хэрэг хийж байна гэдгээ бүрэн ойлгож байжээ. Харин аз таарсан нөхцөлд маш том юм хожиж, түүний байр суурь цаашид урт хугацаанд бэхжиж өгнө. Пятаков Оржоникизегийн зөвшөөрөлгүйгээр тэр комиссыг явуулсан учраас мань хүн өөрийг нь дэмжинэ гэж Рязанов тооцоолжээ. Түүнээс гадна энэ явдалд Ломиназег хутгалдуулаагүйг Серго бас үнэлнэ. Марк бас Ворошилов түүнийг дэмжинэ гэж горьдож байв.

	Тэрээр сарын өмнө Алс Дорнодоос буцахдаа үүгээр орж, бүх юманд сэтгэл ханаж Марк Александровичийн мөр лүү нөхөрсгөөр алгадаж,  

	— Би большевик хоншоортой хүн, төмрийн үнэр мэдэгдээд байна гэж байсан билээ.

	Сталин өөрийнх нь оронд байсан бол яг л ингэх байсан учраас тэрээр өөрийг нь ойлгоно гэж Рязанов найджээ. Чухамдаа тийнхүү шийдэхэд гол зүйл энэ байжээ. Рязанов бол Сталины хүн, түүний үйлдвэр, түүний Уралыг төлөөлж байгаа хүн. Сталин үүнийг үнэлэхгүй байх ёсгүй.

	 

	Асуудлыг Кремльд Сталин, Ворошилов, Оржоникизе, Төв Хорооны зохион байгуулалт - хуваарилалтын хэлтсийн шинэ эрхлэгч Ежов гэдэг цэнхэр нүдтэй эелдэг даруухан хүн дөрвүүлээ хэлэлцэв.

	Марк Александрович учрыг тайлбарлав. Тэрээр хэнийг ч баривчлаагүй. Комиссын гишүүд дуртай зүгтээ явах бололцоотой байсан. Харин нөхөр Оржоникизетэй ярилцталаа тэднийг үйлдвэрт ирүүлэхийг саатуулсан, энэ комисс үйлдвэрт ирэхийг хортой зүйл гэж үзсэн учраас түүнийг Москва руу буцаахыг нөхөр Оржоникизегээс гуйх гэсэн юм. Тэгээд Москва руу утасдсан чинь Серго өмнө зүгт яваа, хэд хоногийн дараа ирнэ гэж хэлсэн. Тэр комисс хэдэн өдөр хүлээвэл болох байсан, ямар шатчих гээд байсан биш. Ахуйн барилга байгууламжийн тухайд гэвэл батлагдсан төсөвт хөрөнгөний хэмжээнд ажилчдын сайн дурын оролцоогоор хийгдэж байгаа ажил. Үүнийг шалгахын тулд ийм эрхэм хүндтэй комисс биш, зүгээр л хяналтын нягтлан бодогч ирүүлэхэд хангалттай байсан юм.

	Түүний үгийг таслалгүй, чимээгүй сонсоцгоов. Сталин гаансаа барин өрөөн дундуур холхиж, Оржоникизе хөмсөг зангидан сууна. Ежов дэлгээтэй том тэмдэглэлийн дэвтэр бариад ширээ өнцөгдөсхийн даруухан сууна. Ворошилов урам оруулж инээмсэглэснээ Рязанов комиссыг эрхэм хүндтэй гэж хэлмэгц инээд алджээ. Тэгээд хамгийн түрүүнд үг хэлэв. 

	— Би саяхан эдний үйлдвэрээр дайрсан. Үйлдвэрийн ажил сайн, металлаа ёсоор нь гаргаж, хамт олон эв нэгдэлтэй, удирдлага нь нэр хүндтэй байна билээ. Тэнд комбинат байгуулахыг эсэргүүцэж байсан профессорыг тийш нь яах гэж явуулсан юм бол? Рязановын үйлдлийг буруушаахаар юм алга, зүйтэй шийдсэн байна. Тэрээр нөхөр Сергог хүлээсэн байна, тэгэхлээр комисс ч хүлээх л ёстой байж. Хүлээхгүй гэж л дээ. Тэгвэл яах вэ дээ, тэдний дур юм чинь. Түүнээс гадна нөхөр Рязанов бас зөв юм ярилаа. Бид ганцхан байцаагч явуулаад болчих юман дээр комисс явуулах дуртай болчхоод байна. Нөхөр Рязановыг дэмжих хэрэгтэй.

	Оржоникизегийн юу хэлэхийг бүгдээрээ хүлээцгээнэ. Тэрээр,  

	— Энэ ч тийм л дээ. Тийм гэж саная. Гэтэл нөхөр Рязанов, та комиссын гишүүдийг унаагаар тасалсан төдийгүй холбоогоор бас тасалсан байна. Та надтай ярих гэсэн байна, энэ бол таны эрх. Гэтэл тэд бас Москватай холбоо барих гэсэн байна, энэ бол тэдний эрх гэж өгүүлэв. 

	— Григорий Константинович, танд буруу мэдээ өгсөн байна хэмээн Рязанов зөрж,  

	— Манай Москватай ярьдаг холбоо базаахгүй ажилладаг, энэ бол мэдэгдэж байгаа зүйл. Тэгэхлээр Москватай ердийн журмаар холбоо барина гэж хэрэг дээрээ байхгүй. Харин Григорий Константинович, тантай ярьдаг шууд утас манайд хоёр бий, нэг нь минийх, нөгөө нь нөхөр Ломиназегийнх. Тэд нөхөр Ломиназед хүсэлт тавиагүй, ер нь ч тэр энэ хэрэгт огт оролцоогүй юм, миний хувьд гэвэл би тэдэнд аппаратаа өгөх боломжгүй гэж үзсэн юм. өгсөн бол тэд нар Пятаковтай холбоо бариад цаадах нь комиссын захирах эрхийг батлах л байсан биз. Харин би таныг батлахгүй гэж тооцоод хүлээж байсан юм, яг үнэнээ л хэлж байна гэв.

	Ломиназе, Серго хоёрын шууд утасны тухай дурсахад Сталины нуруу татвасхийснийг Марк Александрович анзаарав.

	Сталин сэтгэл нь хөдөлсөн бололтой тод гүрж аялгаар үг бүрээ зугуухан зөөж шууд хэлэх юмандаа оров. 

	— Уралыг тоодоггүй хүнийг бид Уралд байлгахын хэрэггүй. Уралыг тоодоггүй хүмүүс Москвад өөрийнхөө сандал дээр сууж байна биз. Тийм комисс явуулна гэдэг бол бүдүүлэг алдаа. Энэ талаар нөхөр Пятаковт зааж анхааруулах хэрэгтэй.

	Тэрээр түр чимээгүй болов. Ежов тэмдэглэлийнхээ дэвтэрт түргэн бичиж авч байна. 

	— Орон сууцны болон ахуйн барилгыг зохих хэмжээгээр барих явдал ялангуяа үйлдвэрлэлийн даалгаврыг амжилттай хэрэгжүүлж байгаа газар зайлшгүй хэрэгтэй. Ажилчин анги социализмын бодит ололтыг харах ёстой. Зөвхөн цалин ч биш, хөрөнгөтнүүд ч цалин олгодог юм чинь. Ажилчин ангид социализмын үр дүнг сувиллын газар, хүүхдийн цэцэрлэг, чухамхүү тэдний хүүхдэд, ажилчдын хүүхдэд зориулсан хүүхдийн цэцэрлэг зэрэг соёл, ахуйн газруудаар үзүүлэх хэрэгтэй. Комбинатын ажилчид төлөвлөгөөгөө биелүүлж байгаа учраас тэд тийм зүйлтэй байх эрхтэй. Хүний төлөө санаа тавина гэдэг бол ерөөсөө л энэ шүү дээ. Бодитой юу? Бодитой. Үзэгдэхүйц үү? Үзэгдэхүйц. Үнэмшилтэй юу? Үнэмшилтэй.

	Сталин гаансандаа тамхи дүүргээд ингэж асуув. 

	— Энэ зөрчилдөөнд хотын намын хороо ямар үүрэгтэй байв? Ямар үүрэгтэй байсныг би харахгүй байна. Ер нь намын хороо хаа байгаа юм бэ? Яагаад үйлдвэрийн дарга комисс ирсэн тухай хотын намын хороонд мэдэгдсэнгүй вэ? Яагаад тоогоогүй байна?

	Рязанов хариулах гэж оролдсон боловч Сталин гар дохин түүнийг болиулаад өөрөө үргэлжлүүлэн ярив. 

	— Нэр хүндгүй хэрэг үү? Яагаад нэр хүндгүй байна? Хэрэв нөхөр Ломиназе үйлдвэрийн ажлаар хөөцөлддөггүй юм бол ер нь юу хийж байдаг юм бэ? гэсэн асуулт гарч байна. Тэр чинь идэвхтэй хүн, зүгээр сууж чадахгүй. Дэлхий дахины асуудлаар хөөцөлдөж байгаа хэрэг үү? Яагаад яг өөрийнхөө үүргийг биелүүлэхгүй байна вэ? Намын байгууллагууд яг шууд үүргээ биелүүлэхгүй байгаа газарт аж ахуйн хүмүүс ө ө р нөхцөл байдалд бол өөрсдийгөө буруу хэрэгт оруулж мэдэх алхам хийхэд хүрч байна. Хотын намын хорооны нарийн бичгийн дарга яагаад ардын комиссартай шууд утастай байна? Тэр чинь мужийн намын хорооны нарийн бичгийн даргатай л шууд утастай байх ёстой шүү дээ. 

	— Шууд утас ч юу шалих вэ дээ гэж Оржоникизе ярвайсхийв. 

	— Яль бүл зүйл хэмээн Сталин зөвшөөрснөө гэнэтхэн сайхан инээмсэглэж,  

	— Гэхдээ л ажилд нь саад болоод байгаа. Бусад хотын намын хорооны нарийн бичгийн дарга нар чамтай шууд утасгүй шүү дээ, гэсэн ч болоод л байна. Манай хүндэт нөхөр Ломиназег онцгой байдалтай байлгах хэрэг юу билээ? Энэ бол намын залуу удирдагч Ломиназегийн хувьд хүмүүжлийн муу уршиг тарина. Энэ бол өөрийнх нь тухай түүнд хуурамч төсөөлөл төрүүлнэ. Бид ингэснээрээ нөхөр Ломиназед тус биш ус болж байна гэв.

	 

	Марк Александрович Сталины тухайд эндүүрсэнгүй. Сталин ч бас түүний тухайд эндүүрсэнгүй. Тэр хоёр дотуураа ийнхүү ойртон дотносож, энэ нь Марк Александровичийг тэртээ дээш нь хөөргөлөө. Тэднийг тусгаарлаж байсан хүмүүс, албан байгууллага, бичиг цаас бүгд хийсэн арилж ач холбогдлоо алдсан мэт болов. Одоо ингээд Марк Александровичийг ганцхан Сталин удирдана. Тэрээр сэтгэл дотроо түүнтэй зөвлөж, хэрэг явдлаа түүний хэмжүүрээр хэмжиж үнэлдэг болов.

	Ингэж бодохоос Марк Александрович өөрийнхөө хүч чадал, учир холбогдлоор бахархах сэтгэл бялхана. Хэзээний эзэрхэг зантай болохоор одоо захирах янзаа бүр нуухаа больжээ. Тэрээр амьдрах төрх байдал, дадал заншлаа огтхон ч өөрчлөөгүй. Ардын комиссартай уулзахын өмнө хэлтэс, тасгуудаар орж жирийн ажилтан нартай ярилцана. Цаадуул нь түүний асуудлыг урьдын адил дуртайяа авч үзэж, үйлдвэрийн эрх ашигт нийцүүлэн, өөрөөр хэлбэл Марк Александровичийн хүссэнчлэн шийдэж өгсөөр байна. Тэгээд ч Рязанов илт захирах янзтай болсон түүний тэр нэгэн шинэ байдлыг хэн ч анзаараагүй ажээ. Хуучин мань хүн ажилтны ширээ рүү очиж суугаад ярилцдаг байсан бол одоо зогсоогоороо ярилцаж цаадуул нь босдог болжээ. Уриалагхан, найр тавьсан аятайхан яриа болдог ч гэсэн явдал дундын яриа. Алдартай үйлдвэрийн алдартай дарга, бас Сталин, Оржоникизе нарын хайртай хүн төдийгүй хожмын тэдний ардын комиссар нь байж болох хүн ингэж ярилцаж байгаа тул ингэх нь зүй ёсны мэт санагдана. Тийм хүн хэр нь бардамнаж сагсуурахгүй урьдын адил аппаратын жирийн ажилтан нар дээр орж гарч байна шүү дээ. Марк Александрович, Оржоникизе хоёрын дунд нэг яльгүй ярвигтай байдал үүслээ. Сталины тэнд болсон зөвлөгөөн дээр Оржоникизе Сталин, Ворошилов хоёрыг эсэргүүцээгүй. Гэхдээ мань хүн бол Рязанов арай учиртайхан хандаж, Ардын комиссарын газрын нэрийг хорлосон тэр хэрүүл маргааныг гаргахгүй байж болох байсан гэж үзэж байжээ.

	Серго сэтгэл гонсгор байгааг Марк Александрович шууд мэдэж үүнд гутарсан боловч Оржоникизе өшөө өвөрлөж муу юм санадаггүйг мэднэ. Тэгэх тусмаа тэр асуудлаар чухамдаа Марк Александровичийн зөв байсан, бас Ломиназегийн талаарх Сталин тэр хоёрын зөрөөний буруутан мань хүн биш юм чинь.

	Оржоникизе өөрөө дуудахыг нь хүлээсхийн Марк Александрович түүн рүү очихоо азнаж, одоо хэр аппаратын хүмүүстэй уулзаж, Улсын төлөвлөгөөний хороо, Улсын банк энэ тэрээр орж ажил явдлаа амжуулж байв. Москвад ирэх тоолондоо, тэр ч байтугай засгийн газрын яаралтай дуудлагаар ирсэн ч гэсэн гагцхүү энд л шийдэж болох өдий төдий асуудалтай ирдэг билээ. Будягин хэдийгээр Ардын комиссарын газар ажиллах хоногийнх нь тоо гүйцэж байгаа ч гэсэн бас түүнтэй орж уулзах ёстой. Марк Александрович түүнийг Ломиназегээс илүү өрөвдөж байгаа юм. Будягин онолч буюу уран илтгэгч биш, харин ажилтан хүн, хэдийгээр инженер биш ч гэсэн ажил явдлын учрыг дор нь ойлгоно. Гэвч тэрээр замаас гарчихсан, цаг хугацаа түүнээс түрүүлчихсэн байна, одоогийн цаг хугацаа бол Сталин, гэтэл мань хүн Сталинд дургүй, түүний эсрэг зогсож байна, тэгэхлээр улс орны эсрэг, намын эсрэг зогсож байгаа гэсэн үг.

	Марк Александрович Будягинтай даргынх нь хувьд, ардын комиссарын орлогчийнх нь хувьд тайван, ажил хэрэгчээр ярилцаж байснаа Оржоникизегийн орлогчоор Пятаков, Будягин хоёрыг яагаад тавьсан юм бол? гэж гэнэтхэн бодов. Сергогийн эргэн тойронд Сталинд үнэнч эсэх нь эргэлзээтэй олон хүн байна. Серго ийм туслахуудыг өөрөө сонгож авав уу, эсвэл түүнд томилж өгсөн болов уу? Ямар зорилгоор тэр вэ? Будягин ч гэсэн Рязановтой тогтуухан ярилцав. Тэр ч байтугай комиссын тухай ч асуусангүй. Харин гарын үсэг зурж, ажил явдлаа дуусгасны дараа өөр нэг юм асуув. 

	— Зээ чинь юу болж байна?

	Марк Александрович ийм асуулт тавина гэж санасангүй. Орой нь эгч рүүгээ очно гэж бодож байсан боловч тэр оройгоо явахаас өөр үггүй болжээ. 

	— Одоохондоо сууж л байгаа...

	Будягин өөр юу ч асуусангүй, Марк Александрович ч тэдний өрөөнөөс гарлаа. Гэтэл сэтгэлд нэг л эвгүй сэв суучхав. Саша баригдсан гэдгийг Будягин өөрөө мэдэж байгаа. Тэрээр өөр зүйл асуусан юм. Сталинтай уулзсанаа ашиглаж Сашагийн тухай гуйв уу, үгүй юу? гэж л асуусан хэрэг. Хүн доромжилсон асуулт.

	Барьж байх үндэстэй учраас тэнд байлгаад байгаа тэр нэг бандийн төлөө ТҮҮНИЙ цагаас үрж байх эрх мань хүнд бий бил үү? Баахан тэнэглэсэн гэдэг нь эргэлзээ алга. Марк Александровичийн Березинд тавьсан хүсэлт талаар өнгөрөх ёсгүй, гэтэл Саша тэндээ байсаар л байна. Тэгэхлээр ямар нэг хэрэг тарьж л дээ.

	Ийм нөхцөл байдалд би яаж Сталинд яаж хүсэлт тавих юм бэ? Сталин зээ нь баривчлагдсаныг эс харгалзан түүнийг Төв Хорооны бүрэлдэхүүнд оруулсан. Сталин түүнийг Сашагаас салган авч үзэж, тэр асуудлыг хэрэгсээгүй байна. Одоо тэр асуудлыг өөрөө Сталинд тавих хэрэг үү? Ёс алдсан болно! Сталин яг л тэгж үнэлнэ. Тэгэх юм бол тэр хоёрын дотоод ойртолт, харилцан ойлгож байгаа байдал эвдэрнэ. Байдал ийм л байна. Гэтэл Будягин түүнийг энэ тухай Сталинтай ярихаасаа ердөө л хулчийсан гэж үзэж байна. “Улс төрийн хувьд мөхөж гүйцсэн болхи амьтан” гэж Будягины тухай Марк Александрович дургүйцэн бодов.

	Ханын хоёр талаас яаж тогшилцдогийг Савелий Сашад үзүүлжээ. Цагаан толгойг тав таван үсэгтэй зургаан эгнээнд хуваадаг гэнэ. Эхний тогшилт эгнээг, хоёр дахь нь эгнээн доторх үсгийн байршлыг заана. Тогшилтуудын хооронд богинохон завсар байвал тэр нь эгнээ, үсгүүдийн хоорондох зай арай удаан, үгнүүдийн хоорондох зай түүнээс илүү удаан байх ёстой, ханан дээгүүр зурах нь “дууслаа!”, эсвэл “зогс!”, эсвэл “давт!” гэсэн дохио аж. Тэр зай завсар нь маш богинохон, туршлагатай хоригдлуудын хувьд секундийн хэдэн хувь байдаг ажээ. Тэр зай л хамгийн төвөгтэй, хэрэв түүнийг л ялгаж сонсож чадахгүй бол авиа хоорондоо нийлж, өөр үсэг болоод утга нь алдарчихна.

	Саша тамхины хайрцгийн картон дээр түлэнхий чүдэнзээр цагаан толгойг бичиж байгаад тогшилцож эхэллээ. Тэрээр хянагч сонсох вий хэмээн орон дээрээ хэвтэж хөнжлөө нөмөрч байгаад сайн сураагүй болохоор хооронд нь их зайтай удаан гэгч нь тогшино. Хөрш нь түүнийг ойлгож байвч мань эр цаадах нь хоорондоо илт зайтай тов тодорхой тогшсоор байтал түүнийг сайн ойлгохгүй, үсгээ будилуулж, дахин давтан тогшуулна. Сашагийн овгийг асуугаад өөрийгөө намын гишүүн Чернявский гэв. Саша сонин авдаг эсэхийг асуугаад өөрөө бас авдаггүйгээ мэдэгдэв.

	Гэхдээ цаадах нь нөгөө хөршөөсөө мэдэж авсан юм уу, элдэв юм мэдэж байв. Намын их хурал болсон, түүн дээр ямар нэгэн онцгой явдал болоогүй гэнэ. Тэрээр орой бүр Сашад сонин дуулгадаг боллоо. Хэрэв Сашагийн юм уу, эсвэл түүний өрөө рүү хянагч ойртож ирвэл тогшилцохоо больж, дараа нь дахиад шинээр эхлэх хэрэгтэй болдог байв. Мөсөнд няц цохиулсан “Челюскин” гэдэг хөлөг онгоц Хойд мөсөн далайд живсэн тухай мэдээлэхэд хоёр орой зарцуулж, дараагийн хоёр орой нь Францад фашизмыг эсэргүүцсэн бүх нийтийн ажил хаялт зарласан тухай мэдээлэв.

	Ингэж байж чангаланд орж мэдэх боловч түүнийг эс хайхран, ганцаардлын зовлонг нь хуваалцан мэдээ тогшиж байгаа тэр хүнийг Саша яахин эс талархах билээ. Улс оронд бүтээн байгуулах ажил үйлс ундарч байхад мань хүн шоронгийн ганц хүний өрөөнд хоригдчихоод, зөвлөлтийн сонин хэвлэлд бичээд байгаа ердийн үйл явдлуудын тухай сонирхож байгааг нь хянагч мэдчих вий, ээ бурхан минь хэмээн үүд рүүгээ хулмалзан хялалзаж байх ч гэж дээ.

	Хувь заяа ийм болсныг хүлцэн тэвчиж, зайлшгүй болсон энэ байдалтай эвлэрэх тэвчээр нь барагдаж байна. Үгүй ээ! Ийм хувь заяаг хэрхэвч хүлээж авахгүй. Эвлэрэхийг хүсэхгүй байна, хүсэхгүй, үгүй, үгүй... Энэ замыг хүсэхгүй, түүний зам бол намтайгаа, ард түмэнтэйгээ, улс оронтойгоо хамт байх зам. Яах вэ? Хэнд бичих вэ? Прокурорт уу? Прокурор баривчлах зөвшөөрөл өгсөн шүү дээ. Сталинд бичих үү? Түүний захидал Дьяковоос цааш явахгүй. Тэгээд ч юун тухай гомдол мэдүүлэх сэн билээ дээ? Маркийн хэрэгт холбогдолгүй гэж бичих үү? Гэтэл чухам ямар хэрэг байгааг мань хүн өөрөө мэдэхгүй, бас тэр хэргийн учир баригдсан эсэхээ ч мэдэхгүй шүү дээ.

	Ингэж байтал Сашад нэг төлөвлөгөө боловсорч ирлээ. Бүтэлгүй зүйл, гэхдээ үзээд алдахад яах вэ.

	Саша орой нь хөрштэйгөө тогшилцож байхдаа Маркийн толгойлж байсан барилга байгууламжийн тухай юу бичиж байдгийг асуугаад “Мэдээд хэлье” гэдэг хариу авлаа. Маргааш нь “Домна зуухаа асааж, одонгоо авцгаажээ” гэж мэдэгдэв. Саша “Рязанов?” гэж асуув. Хөрш нь “Лениний одон” гэж хариулав.

	Марк хуучнаараа барилга байгууламжийнхаа даргыг хийгээд эрх чөлөөтэй явж байх нь!.. Тэгэхээр түүнтэй холбогдолгүй юм байна. Толгойд нь яаж тийм юм орж ирээ вэ? Сургуультай л холбоотой болж таарах нь.

	Гэхдээ ханын сонинтой холбоотой биш, нөгөө үзүүрээсээ буюу Криворучкотой холбоотой байх нь. Районы намын хороон дээр ч тийш нь л чангаагаад байсан. Баулин, Лозгачёв хоёртой сүүлчийн удаа ярьсан зүйл яг шийдвэрлэх үүрэг гүйцэтгэсэн байна. Тэрээр үүнийг тэр үедээ ойлгож, алдаа хийснээ тэр үедээ л мэдсэн, одоо тэр алдааныхаа шимийг хүртэж байна.

	Бас Дьяков ч Криворучкогийн тухай их шаргуу асуугаад байсан. “Тантай хэн хувьсгалын эсэргүү юм ярьсан бэ?”. Бүх юм тэндээс эхэлсэн байх нь! Аягүй бол Криворучко бас баригдчихаад, наанадаж хэлэхэд Саша өөрөөс нь өрсчхөж магадгүй гэж айхдаа Сталины тухай Сашатай ярьж байсан гэдгээ хүлээчихсэн байгаа байх. Тэгвэл Криворучко өөрөө үнэнээ хэлсэн шударга хүн, харин мань Саша бол түүнийг хаацайлсан шударга биш хүн болох нь... “Тантай хэн хувьсгалын эсэргүү юм ярьсан бэ?”

	Мань хүн шударга биш зан гаргаж, өөрөө бүх юмаа тавиад туучихлаа, өөрөө өөртөө лай ланчиг хураалаа, Дьяковын зөв байжээ. Түүнийг даруй гурван долоо хоног дуудсангүй, магадгүй огт дуудахгүй байж ч мэднэ, баримтыг эсэргүүцээд ярдаглаад байгаа юм чинь дуудахын хэрэг юу байна. Аягүй бол хэргийг нь дуусгаад шийдчихсэн байх. Тэрээр өөрийнхөө буруугаар бүх юмаа нэгэнт алдсаныг ухамсарлаж, хэзээ хүрч ирж ямар ял заасныг мэдэгдэхийг хүлээн, хонгилын хөлийн чимээг чагнан өрөөн дотроо холхино. Шийдвэр хараахан гараагүй байлаа ч гэсэн Дьяков түүнийг дахин нэг дуудлаа ч гэсэн одоо үнэнээ хэлнэ гэхэд нэгэнт оройтжээ. Анхны байцаалт дээр бүх үнэнээ хэлсэн бол тэр нь сайн дураараа үнэнч шударгаар хэргээ хүлээсэн гэж үнэлэгдэх байсан. Одоо бол арга буюу хүлээсэн гэх буюу чин санаанаасаа биш, шударга биш гэж харагдана.

	Өглөөд босох гэхээс дургүй хүрнэ, өдөр орой жорлонд аваачихыг хүлээх гэхээс дургүй нь хүрнэ. Тэгээд мань хүн Савелий шиг хөтөвч хувинг ашигладаг болов. Бас шөнийн цагаар шүршүүрт орох гэж босох гэхээс дургүй нь хүрэх тул нэг, хоёр удаа татгалзаж, сүүлдээ нөгөө харгалзагч түүн рүү ирэхээ больжээ. Гагцхүү юм л идээд баймаар санагдаж, хоол түгээгчдийг тэсэж ядан хүлээхийн хамт гэрээсээ эргэлт харуулдаж, идэх юмны тухай мөрөөдөн цагаан талх, мах хоёроос өөр юу ч хэрэггүй гэж нөгөө нэг зурвас бичсэндээ харуусан байна. Одоо хиам байх юм бол ёстой нэг ам дүүрэн сайхан үмхэх сэн! Тэрээр үгүйдээ ингэх эрхтэй байх ёстой. Яаж ч аргалах гэж оролдсон амьдрал нь нэгэнт өнгөрчээ! Эсэргүүгийн им тамгыг угаагаад арилах биш.

	Чернявский тогшлоо. Гэвч Саша хариу өгсөнгүй. Чернявский гэж хэн болохыг мэдэхгүй юм чинь яагаад түүнтэй заавал тогшилцож байх албатай билээ? Энд сууж байгаа хүмүүстэй өөрт нь нийтлэг юм юу байна? Тэрээр ямар ч гэм буруугүй шударга коммунистууд Марк, Будягин хоёрыг энд байгаа гэж бодсон. Энд Марк ч байхгүй, Будягин ч байхгүй, энд шударга коммунист байхгүй, энд бол хэрэг хийсэн хүн л суудаг юм байна. Савелий ч хэрэг хийсэн, Чернявский ч хэрэг хийсэн. Саша өөрөө ч хэрэг хийсэн, Криворучког өрөвдөж, арчаагүй зан гаргасан, тэгээд тэрнийхээ шанг хүртэж байна. Тэрээр эвлэршгүй тов тодорхой байр суурьтай болж чадаагүй учраас Азизян болон ханын сонины талаар гаргасан алдаа нь, агуу их Сталинд эргэлзсэний нэгэн адил огт санамсаргүй зүйл биш! Хөнгөмсөг, биеэ тоосон зантай учраас бүх юмны учрыг өөрийнхөө ухаанаар олно гэж бодсон, гэтэл түүнээс ухааны тамир арай илүү улс аль хэдийн учрыг олсон юм гэж бас байдаг байна.

	Төмөр торны цаана байгаа булингартай шилний өөдсийг дөрөвдүгээр сарын наран нэвтлэн байна. Жинхэнэ хавар цагийн анхны өдөр ирж нар хэрхэн баярлаж баясаж байгааг Саша таамаглав. Тэрээр ширээн дээр гарч цонхны нүдийг онгойлголоо. Уул нь зөвхөн салхинд гарахдаа л онгойлгох номтой юм. Тэгтэл ч тэр даруй хаалганы түгжээний төмөр чихэнд чийртэй хяхарч, хянагч үүдэн дээр зогсож байх нь тэр. 

	— Хаагаарай! Цонхноос холд! Чангаланд ормоор байна уу?

	Саша цонхны нүдийг хаагаад ширээн дээрээсээ үсэрч буув. 

	— Агаар амьсгалмаар байна.

	Гэвч мань хүн гудамжны холын чимээ, трамвайны хонх, автомашины дохио, хүүхдийн дуу хоолой энэ тэрийг ямар ч атугай сонсож амжжээ. Тэрээр явган замын хатаж байгаа гадаргууг төсөөлөн бодов. Охид хэдийн хөнгөн хувцсандаа орчихсон, хүзүү хоолой, цэх шулуухан гар хөл нь ил явцгааж байгаа. Түүнийг энэ бүхнээс үнэхээр салгах юм гэж үү? Одоо ийнхүү эрүүл чийрэг, идэр залуу байхад... Тэр ярихгүй ээ! Тэрээр тэнд, хаврын тэр гудамжинд байх хүсэлтэй байна, бусдын адил зүгээр аж төрөх хүсэлтэй байна.

	Ноднин жилийн яг ийм хавар цагаар мань эр авто бааз дээр практик хийсэн билээ. Гараашны шилэн дээврийг төмрөөр нөхсөөр байгаад бараг шил гэх юм үлдээгүй тул дотор нь гэрэл гэгээ муутай, бензин, хярвас ханхална. Тэр бол Москвагийн Хөдөө аж ахуйн худалдаа гэж байхад тэр байгууллагын барьсан хамгийн хуучин гараашны нэг бөгөөд тэнд талх зөөх зориулалттай “Форд-Т” гэдэг нэг тонны даацтай машин хүртэл үлдсэн байдаг юм. Авто баазын дарга Антонов гэж нас залуу, хүрэн үстэй, нүдний шилтэй нэг хүн Сашад сайхан санагдсан сан. Түүний хэрсүү ухаан, сэргэлэн авхаалж, өдөр шөнөгүй гараашнаасаа салдаггүй энэ тэр нь сайхан санагддаг байсан. Хариуцлагатай ажилд дэвшүүлсэн энэ ажилчин бол хувьсгалаар төрсөн шинэ бүхний биелэл юм. Бүтээлч амьдрал руу хамгийн доод давхаргаас дуудагдсан хүмүүс, жинхэнэ ажилчны засаг, ард түмэн гэдэг тэр! Мань хүн ч гэсэн ард түмэнтэйгээ хамт байх ёстой, хуучин жолооч байсан Антонов, ачигч байсан Малов энэ тэртэй л хамт байх ёстой, түүний байх газар тэнд л байна, тэд нар бол дүвчигнэж цэцэрхэхгүй, хий ярьж шуугихгүй, зүгээр л ажлаа хийгээд бүтээн байгуулж байгаа улс. Энэ амьдрал хэчнээн сайхан бэ, тэрээр үүнийг яасан дутуу үнэлж байж вэ. Гэхдээ ямар ч үнэ цэнэ төлдөг байсан хамаагүй, мань хүн тэр амьдралд эргэж ирэхдээ л нэг ирнэ!

	Ном авчирч өглөө. Саша анх ном авчирч өгөхөд ихэд баярлаж байсан бол энэ удаа тэр номуудыг тоомсоргүй харав. Гиббоны гурав, дөрөвдүгээр боть, бас нэг хатуу хавтастай ноорхой ном байв. Тэр нь францын сенатч, жижиг хөрөнгөтний зүүний үзэлтэй зүтгэлтэн Де-Монзи гэгчийн “ЗСБНХУ-аар явахад төрсөн сэтгэгдэл” гэдэг ном ажээ. Тэрээр хориод оны дундуур ЗСБНХУ-д ирсэн бөгөөд тэр тухайгаа өнгөцхөн ч гэсэн гүйлгээтэй ийм нэгэн ном бичжээ. Саша түүнийг захиалаагүй юм. Номын санч яах гэж ийм ном ирүүлэв?

	Де-Монзи Зөвлөлт Холбоот Улсын тухай бүхэлдээ нааштай бичсэн боловч зарим нэг зүйлийг, ялангуяа эрүүгийн болон шүүхийн хууль тогтоомжийг шүүмжилсэн ажээ. Түүнийг нотлох гэж тавин наймдугаар зүйлийг иш татсан юм санж. Чухам энэ зүйлээс болж номын санч энэ номыг ирүүлсэн байх нь. Сашагийн хүссэн эрүүгийн байцаан шийтгэх хуулийг номын санч ирүүлж яаж чадах вэ дээ.

	Саша энэ зүйлээс ямар нэгэн чухал дорвитой юм олж мэдсэнгүй. Ер нь хэргийн учир тэр тавин наймдугаар зүйлд байгаа ч юм биш.

	Шоронгийн танихгүй номын санч Сашагийн дуу хоолойг сонсож, гуйсан юмыг нь ойлгож, түүнд хүнлэг сайхан сэтгэл, аймшиггүй зориг, итгэл найдварын жишээг үзүүлсэнд л хэргийн учир байгаа юм.

	Юунд хөтлөгдөж ингэв? Тэрээр албан үүргээ зөрчив үү? Тэгсэн байж магадгүй. Гэхдээ түүнээс илүү эрхэм үүрэг, хүнийхээ үүргийг биелүүлжээ. Хүмүүсийн тогтоосон хууль хүнлэг сэтгэлийн хуульд харшлах ёсгүй. Буруугүй хүнийг шүүж, өмгөөлөлгүй хүнийг ивээлгүй орхиж, эрх мэдэлгүй хүний эцсийн эрхийг хасдаг хүмүүс л үүргээ зөрчиж байгаа юм.

	Саша орон дээрээсээ босон харайсангүй, өрөөн дундуураа гүйж харайлгасангүй. Энэ болсон явдал түүнд байсан жинхэнэ хүнлэг чанартай юманд нь дүйсэн үнэхээр ариун тунгалаг зүйл байсан тул мань хүн цочирч догдолж сүйд майд болсонгүй. Тэрээр олох ёстой байсан юмаа л олсон хэрэг. Харин гагцхүү эр зоригоо гээсэндээ болж өөрөөсөө жигтэйхэн ичжээ.

	 

	Эцсийн байцаалт юунд хүргэхийг Саша мэдэж байсан болохоор айх ч юмгүй, горьдох ч юмгүй тийшээ очив. Сталин хурц хоол хийнэ гэж хэлснээрээ хүн хараахан дайсан болчихгүй. Дьяков үгийн шууд утгыг үл тоомсорлож, өөрийнхөөрөө тайлдаг учраас, Сашад энэ хэрэгт оролцох хүсэл алга. Тэрээр эндээс гарахыг л хүсэж байна. Гэхдээ намын ч өмнө, өөрийнхөө ч өмнө сэтгэлийн сэвгүй цэвэрхэн гарахыг хүсэж байна.

	Дьяков түүнийг албархуу угтлаа. 

	— Сургуулийн явдлыг дуусгая, таны хүлээсэн зүйлүүдийг биччихсэн хэмээн тэрээр албархуу өгүүлж,  

	— Одоо та тэр бүхэндээ өөрөө улс төрийн үнэлэлт өгөх хэрэгтэй гэв. 

	— Ханын сонин гаргасныг би алдаа гэж хүлээж байна гэж Саша хариулав. 

	— Хувь хүний алдаа... хэмээн Дьяков тосгуулан авч,  

	— Гэтэл алдаа чинь бодит шалтгаантай, бодит үр дагавартай байдаг. Тийм шүү дээ? гэв. Тайллага эхэлж байгаа нь энэ. Дьяковын хувьд хүн гэдэг бол зөвхөн протокол бөглөхөд зориулсан нэг нэгж, тэр протокол нь нөгөө хүнд ял онооход л хэрэгтэй зүйл. 

	— За Панкратов, ингэхлээр таны алдааны бодит шалтгаан, бодит үр дагавар юу байх вэ?

	Саша Дьяковын хүүхэд царайг ажиглан харав. Түүнтэй Арбатад тааралдсан байх юм бол ч... 

	— Учрыг нь олно оо хэмээн Дьяков унзад дуугаар өгүүлж,  

	— Танай сургуульд улс төрийн эрүүл уур амьсгал байсан бол тийм ханын сонин гаргах бололцоогүй байх байсан. Гэтэл улс төрийн эрүүл уур амьсгал байсангүй. Криворучко намын эсрэг нууц байгууллагыг удирдаж байсан. Тэр нь одоо илэрч оролцогчдыг нь улайлгаж баривчилчхаад байна. Тэд нар манай энд байгаа, тэгээд хамаг хэргээ хүлээцгээсэн... гэв.

	Иймэрхүү улс үйлдвэр дээр конторт шигдчихээд тоо бүртгэгчид, норм зохиогч хийх буюу боловсон хүчний хэлтэст юм хийсэн нэртэй байдаг сан. Дьяков мань хүнийг ер яах вэ дээ? Тэрээр наян килограммын торхнуудыг үүрч чаддаг юм чинь, бас мод унагааж бэлдсэн ч газардахгүй. Бригадын дарга Аверкиев дээр юм уу, дивизийн захирагч байсан Морозов дээр буцаад очсон ч болно, тийм улс хаа л бол хаа байгаа, тэд бол жинхэнэ ард түмэн... Харин энэ мэтийн Дьяковчууд бол чухамдаа намын жинхэнэ дайснууд.

	Дьяков саяынх нь хэлсэн зүйлийг сонсоод Саша мэл гайхна хэмээн горьдож бахаа хангах санаатай түүнийг хэсэг зуур харснаа үргэлжлүүлэн ярив. 

	— Панкратов, та туршлагагүй хүн юм, та тэдний занг мэдэхгүй байна. Криворучко оюутнуудын дургүйг хүргэхийн тулд нийтийн байрны барилгын ажлыг удаашруулж сунжруулж байсан, энэ бол оюутан олон түмнийг улс төрийн хувьд төөрөгдүүлэх гэсэн тактик. Ийм уур амьсгалд л Панкратов таны гаргасан шиг ханын сонин гарах бололцоотой болсон байна. Та хүссэн ч бай, эс хүссэн ч бай, Криворучко болон түүний балмад бүлгийнхний гарт өөрийн эрхгүй зэвсэг болж, тэд нар таныг хувьсгалын эсэргүү зорилгодоо ашигласан байна. Чухам ийм учраас л та энд байна шүү дээ. Та бас тэгээд өөрийнхөө алдааг улс төрийн талаас нь үнэлэхийг хүсэхгүй байгаа. Гэхдээ, Панкратов минь, түүнийг үнэлэхэд оройтоогүй байна. Бидэнд итгэж болно шүү.

	“Бидэнд итгэж болно шүү...” Итгэх цагтаа итгэж явсан, одоо больё! Яг ийм үгэнд чинь итгэж явсан, ийм үг хэчнээнийг сонссон билээ, өөрөө хэчнээнийг ярьж явсан билээ. Энэ бол хүний үг биш, бөөгийн хараал. Лозгачёв, Азизян хоёр бөөлж байсан, Баулин бөөлж байсан, Столпер бөөлж байсан, одоо энэ Дьяков бөө бууж байна. Гэтэл энэ бөөгийн ширээн дээр гэм буруугүй хүмүүсийн амь нас дэнжгэнэж байна. Дьяков Саша руу харав. 

	— Панкратов, та намайг ойлгов уу? 

	— Би таныг ойлголоо. 

	— За сайн байна, яг тэгээд биччихье. 

	— Гагцхүү үнэмшмээр л болгож үзээрэй хэмээн Саша Арбатын аль ч банди андуурч ойлгохооргүй онцгой аясаар өгүүлэв. Гэтэл энэ мунаг толгойт юу ч ойлгосонгүй. Хүн айлгах чадвар, хүний хувь заяаг шийдэх эрхэндээ эрэмшин итгэж, азарган тахиа шиг ихэмсэг царайлчхаад эндшээ, яг энэ шорон дотор өөр шиг нь ийм дүрэмт хувцастай бусад нөхөд нь энэ бүхэн худал хуурмаг зүйл, бөөгийн наадам гэдгийг нүдээрээ үзэж, эрт орой алин боловч энэ бүхэн дуусна гэдгийг мэдээд амь насаараа дэнчин тавьж хүмүүст тус нэмэр болж байгааг огт мэдэхгүй байж байна. 

	— Тэгэлгүй дээ хэмээн Дьяков ихэмсэг хариулав. Дьяков Сашагийн хэргээ хүлээсний тэмдэглэлийн нооргийг урьдчилаад зэхчихсэн тул цаас руугаа шагайж, бэлэн маягтаа бөглөчхөөд нүдээр гүйлгэж уншсанаа дараа нь Сашад уншиж өгөв. 

	— Өөрийнхөө хийсэн хэрэг болон энд ямаршуухан зан байдалтай байснаа тунгаан бодохын хамт түүнд чин үнэн сэтгэлээсээ үнэлэлт өгөхийг эрмэлзэж, үүний өмнө өөрийн мэдүүлсэн зүйл дээр доорхыг нэмэн мэдүүлж байна: Октябрийн хувьсгалын арван зургаан жилийн ойгоор намын эсрэг ханын сонин гаргасан болон энэ ханын сониныг гаргах ажилд Руночкин, Ковалёв, Полужан, Позднякова нарын оюутныг татан оролцуулснаа миний улс төрийн алдаа гэж хүлээж байна. Криворучког өмгөөлж байснаа мөн миний улс төрийн алдаа гэж үзнэ. Эдгээр алдаа нь сургуулийн орлогч захирал Криворучкогоос сургууль дээр бий болгосон улс төрийн байдлын үр дагавар болсон юм. Октябрийн хувьсгалын арван зургаан жилийн ойгоор ханын сонины намын эсрэг дугаар гаргасан явдал сургууль дээр Криворучкогийн явуулж байсан намын эсрэг чиг шугамын хэсэг мөн гэдгийг би хүлээн зөвшөөрч байна”.

	Тэрээр сайх хуудсаа Сашагийн урд тавилаа. 

	— Панкратов, би зөв бичиж үү, үгүй юу, шалгаарай тэгээд гарын үсгээ зурчих. 

	— Би ийм юманд хэзээ ч гарын үсэг зурахгүй гэж Саша Дьяковын нүд рүү эгцлэн харж өгүүлэв.

	Арбатын амьдрал хуучин янзаар үргэлжилсээр. Дөрөвдүгээр сарын нар гэгээвчээр шагайж, бас гудамж замыг ээн бүлээцүүлнэ. Цэцэрлэгт гудамжны хунгарласан цас харлан доош сууж, сэрж буй газрын бүлээн амьсгал замын хучилтын завсар заалхайгаар уугин савсаж байна. Сургуулийн хүүхдүүд хөндлөн гудмуудаар пальто, малгайгүй гүйлдэж, хөл бөмбөгөө элдэнэ. Байшин барилгыг тойруулан барьсан шат үзэгдэх болж түүн дээгүүр өрлөгчин, будагчид зэгдэн засах, будах, гүйцээж барих ажил хийж байна. Арбатын талбай дээрх хөдөлгөөнд саад болж байсан цөөхөн модтой бяцхан цэцэрлэг, хэдэн байшин энэ тэрийг буулгаж зайлуулжээ. Москва шинэ шинэ үйлдвэр, шинэ шинэ гацаа тосгоноор тэлэн өргөжиж, түр байшин сууцаар шавуулж байлаа.

	Оройн цагаар Арбатад “Арбатский Арс”, “Карнавал”, “Прага”, “Художественный” кино театруудын гэрэл чимэглэл урьдын адил гялалзан яралзаж байна.

	Пальтоныхоо захыг буулгаж эрээн алчуураа хүзүүндээ задгай орхиод, биеийн өнгөтэй нимгэн оймс татаж өндөр өсгийт өшиглөсөн Арбатын охид, бас Доргомилов, Плющихийн охид явган замаар хөлхөлдөнө. Сашагийн байшингийн үүдээр мөн хэсэг багачуул холхин байна. Варя Улаан Армийн ордонд цэргийн сургуулиудын төгсөлтийн үдэшлэгт очих гэж яарч яваа тул тэдэн рүү нөхөрсгөөр гap даллаад дэргэдүүр нь өнгөрлөө. Варя ийм мундаг сүртэй үдэшлэгт хэзээ ч оролцож үзээгүй билээ. Тайзан дээрх тэргүүлэгчдийн байранд орон даяар нэр цуунд гарсан цэргийн жанжид байна. Варя Будённыйг өөрөө таньсны гадна Серафимийн шивгэнэн нэрлэсэн хүмүүсийн дотроос насандаа үзээгүй гоё хүн болохоор нь Тухачевскийн нэрийг тогтоож авав. Варя хурал цуглаан, илтгэл тайланд дургүй ч гэсэн энэ үдэшлэгийн баяр ёслолын байдал, сүртэй сайхан танхим, цэргийн домогт дарга нарын төгсөгчдөдөө бэлгэдэн ерөөж байгаа цэргийн гавьяаны сайхан зам, төгсөгчид нь ирээдүйгээ алдарт армийн командлагчаар төсөөлж, армийн командлагч нар нь залуу насаа идэрхэн төгсөгчидтэй зүйрлэн дарга, цэргийн ялгаа арилж эрчүүдийн, цэрэг эрсийн амь нэгссэн өөриймсөг уур амьсгал энэ тэрийг шохоорхон дур булаагдав. Цэргийн дарга нарын авгайчуул хүртэл онцгой янзын хүүхнүүд шиг санагдана. Тэд нар нөхрийнхөө мэргэжлийн аюул осол, зовлон зүдүүрийг хуваалцдаг улс. Энэ үдэшлэгт уригдсан бүсгүйчүүд ч гэсэн цэргийн албан хаагчдын тэр амьдралтай хэдийн нэгдэн нийлсэн мэт ёс төртэй байцгаана. Варя тэднийг год анхааралтай ажиглав. Зарим нэг нь маш гоё хувцасласан байх аж. Улаан армийн дуу бүжгийн чуулгыг Варя үүнээс өмнө төдийлөн сонирхдоггүй байсан бол өнөөдөр тэр нь сайхан санагдав. Цэргүүд сэтгэл гижигдсэн агсам сайхан жинхэнэ орос дуу, бүжгээ хэрхэн дуулж бүжиглэж байгаа нь үнэхээр сэтгэл татжээ.

	Ордны амралтын танхимд үлээвэр хөгжимд фокстрот, румба, танго бүжгийн ая ямар ч жааз хөгжмийнхөөс дутахгүй сайхан эгшиглэж байна. Ийм байдалд энгүүн хөгжилтэй, сэргэлэн жавхаатай цэргийн сонсогчдын дэргэд өргөн шалбуур өмд, хурц эрээн зангиа, олигтой цэвэрлээгүй шаахайтай залуус тун эв хавгүй харагдах ажээ.

	Нина ч бас өнөөдөр үглэж зовоохгүй, сайхан зантай шал өөр болчихсон байна. Гунигтай байхыг үзэхүл тэрээр Максимтай суухаасаа татгалзаад цаадах нь бүр явж байгаад харамссан хэрэг байх.

	Серафим бас маргааш Алс Дорнод руу явна. Харин Варя бол энэ тухайд харамсахгүй байгаа. Учир юун гэвэл түүний авгай болохыг зөвшөөрч байгаагаа өнөөдрийн үдэшлэг дээр хэлсэн. Сургуулиа төгсгөөд түүн рүү очно. Үлдсэн энэ нэг жилд бол Серафим түүнд захиа бичиж, бүсгүй хариулж байх болно. Тэгэхлээр сургуулийн болон байрных нь бүх найз охид түүнийг Алс Дорнод руу нөхөр лүүгээ явна гэдгийг мэдэж авах юм. Түүний танил охидоос хэнийг нь ч Алс Дорнодод хүлээж байгаа хүн байхгүй учраас Варя дахиад л найз охидынхоо дундаас ялгараад явчихна. Тэрээр театр, кино, мөсөн гулгуур луу ганцаараа явж байна, бүжигт бол ерөөсөө явж байхгүй. Явж гэмээж нь Зоятой л бүжиглэнэ. Гэвч эр хүнтэй ч бас бүжиглэж болно л доо, гэхдээ тэдэнтэй огт танилцахгүй... Баярлалаа... Үгүй ээ, уучлаарай... Би чадахгүй л дээ... гэх жишээтэй. Хүний анхаарал татсан, Алс Дорнод руу явах гэж байгаа, хэн ч халдашгүй ганцаараа, ганц бие бүсгүй л байх юм. Сашагийн тухайд гэх юм бол Варя Софья Александровнаг зөнд нь орхихгүй, энэ бол Сашаг мөн орхихгүй гэсэн үг. Ингэхлээр Алс Дорнодод түүнийг Серафим хүсэн хүлээж, энд Москвад Софья Александровна, Саша хоёрт бас хэрэгтэйг бодохоос мань хүн өөрөө өөртөө улам сонин өвөрмөц санагдана.

	Варяд хөгжилтэй сайхан байлаа. Серафим тэр хоёр сайхан бүжиглэж, цэргийн дээд дарга нар хүртэл авгайчуултай цуг тэднийг харуулдан байна. Варя Тухачевскийн зогсож байгаа булангийн тэнд аль болохоор удаан эргэлдэхийг хичээнэ.

	Максим Нинатай бүжиглэнэ. Тэрээр сайхан зантай, шантгар хамартай малигар царай нь малилзан байна. Максимын нөхөд Нина руу очиж дараачийн бүжигт урихад мань хүн буланд зогсоод аанай л цагаан цайлган сэтгэлээр инээмсэглэн түүнийг хүлээнэ. Тэрээр ханхар цээжтэй, чац сайтайн хувьд яггүй тэнхээтэй болохоор олонх тэнхээтэй хуний нэгэн адил хүчээ ашиглахаас айж, хэн нэгнийг шүргэх, аль нэг юмыг гэмтээхээс болгоомжилж явдаг ажгуу.

	Галч байсан эцэг нь ууж согтуурсаар байгаад архины цагаан солио тусаж үхэхэд лифтчин ээж нь дөрвөн хүүхэдтэй хоцорсон юм санж. Максим хамгийн том нь байжээ. Багадаа ядуу зүдүү явсны харгайгаар юманд аригтай ханддаг зан сууж, сургуульд байхад нөхөд нь тэр занг нь харамчид тооцон, элдвээр нямбайлахад нь доог тохуу хийцгээдэг байжээ. Тэрээр самаа хулдаасан гэрэнд, цаасан тэмдэгтийг түрийвчинд, зоосон тэмдэгтийг хэтэвчинд, бал нь хугарчих вий гэж харандаагаа төмөр хошуувчинд хийж утасны дугаар, хаягтай тэмдэглэлийн дэвтрээ олон он жилээр хадгалж ирсэн бөгөөд эд юмны бөхөд, идэш уушны өегд дуртай, гэхдээ хоолонд их мөнгө зарж сураагүй, өлсөх цангахдаа хүрвэл түүнээс буцдаггүй нэгэн билээ.

	Хамгийн аж ахуйч сурагч хэмээн сургуульд байхад нь түүнд хамаг биет ажлыг өгдөг байжээ. Тэрээр протокол хөтөлнө, гишүүний татвар хураана, районы заавар бичгийг үдэж хавтаслана, тайлан гаргана. Юманд гүйх, мэдээлэх, зарлах, бичих, ухуулах хуудас наах, баяраар улаан даавуу олох, хамт олноороо театрт юм үзэх билет авах, дугуйлан, семинарт бүртгэж авах, санал хураахад тоо гаргах гэх бүх ажил Максимд л ноогдоно. Энэ бол үүнээс илүү юм хийж чадахгүй гэснийх биш юм. Зүгээр л ингээд сурчихсан, бүгдээрээ үүнд дасчихсан хэрэг.

	Максим нөхдөөсөө нэг, аягүй бол хоёр нас ах байсан болохоор тэднийхээ маргааныг өчүүхэн зүйл гэж ойлгодог, тоглоом наадам болгож, бодь сэтгэл гарган цаадуулынхаа гайхшийг барна. Эр хүний гүйлгээ ухаан гаргаж элдэв муу юмыг тойрч сурсан, хэрэгтэй үед баашилж чаддаг ч гэсэн итгэл үнэмшил болсон үзэл бодлоосоо хэзээ ч ухарч, нөхдөдөө тэрсэлж яваагүй. Насны эрхээр яваандаа цэрэг хүний энгийн хээгүй гэлтэй нугаршгүй бат нэгэн чанар хөгжин бэхжиж хоногшин үлджээ. Максим хугацаат цэргийн алба хаасныхаа дараа цэргийн дунд сургуульд орсон юм. Тэгснээр материаллаг хангамжтай болж амьдралаас залхаж гүйцсэн эмгэг хуучтай ээждээ, гэр орондоо тус нэмэр болж чадахтайгаа болжээ. Түүнээс гадна Максим дэг журамд дуртай. Улаан Армийн дарга гэдэг чинь идэр залуу, эрч хүчтэй, боловсрол, мэдлэгтэй хүмүүс гэж бодохоос цэргийн эрдэм түүнд сайхан санагджээ. Тэрээр цэргийн албанд, зөрчил буглан даамжирч байгаа хил дээр л байж байх ёстой. Хэдий ингэж санавч мань хүн Москвагаас явж байгаадаа гунигтай байв. Найз нөхдөөсөө, Нинагаас, Саша Панкратовоос, Лена Будягинаас, Вадим Марасевичээс салж одоход гунигтай байжээ. Энэ залуучууд бол өөрөө болон өөр шиг нь мянга мянган багачуул байшингийн чийгтэй харанхуй хонгилоос өндийн ирсэн тэр нэгэн аж амьдралын амьд биелэл билээ.

	Максим жаахан байхдаа ээжийнхээ оронд заримдаа шат шүүрдэнэ. Нина түүнд тусална. Тэр нь Максимд хэцүү байснаас тэгсэн бус, энэ ажил бол аливаа бусад ажлын нэгэн адил хүнийг гутаахгүй гэдгийг байрны хүмүүст харуулах гэсэндээ тэгсэн хэрэг. Энэ бол комсомолын хүний үйлдэл, нөхөр ёсны дэмжлэгийн илрэл байсан юм.

	 

	Максим үүнээс шинэ ёс суртахууны учир утгыг аль ч номоос уншсанаас илүү ойлгосон билээ. Дараа нь, бүр есдүгээр ангид байхад нь нэг аймшигтай явдал болсон... “Московский комсомолец” гэдэг нисэх онгоц барих фондод цуглуулсан мөнгийг нь эцэг нь түүнээс хулгай хийгээд архидчихсан байжээ. Гучаад рубль гэдэг чинь тэр үедээ л бол яггүй их мөнгө. Максим гучин рубль хаанаас олох, нөхдийнхөө өмнө өөрийгөө яаж зөвтгөхөө мэдэхгүй тул амиа хорлох санаатай байжээ. Нина тэр байдлыг нь анзаарч, тулган шаардаж байж үнэнийг нь хэлүүлээд тэр даруй Сашад бүх зүйлийг ярьжээ. Саша түүнд,  

	— Иш-ш зайлуул, амь насаа яасан хямдхан үнэлдэг хүн бэ гэж хэлжээ.

	Тэгээд ээжээсээ арван тавыг, Марк Александровичаас арван тавыг аваад Максимд тэр мөнгөө өгсөн юм. Тэрээр одоо тийм анд нөхдөөсөө салж байна. Саша түүнийг аварсан, гэтэл мань хүн Сашагаа хамгаалж байж чадсангүй...

	Нина бүр арын хороонд цуг нуугдан тоглодог байх үеэс Максимд аятайхан санагддаг байжээ. Өсгөлөн товир биетэй, шийдэмгий зантай Нина сургуульд байхдаа бас л аятайхан санагддаг байсан. Түүний эв дүйгүй, зөрүүд, арчаа муутай байдал нь аятайхан санагдана. Бүсгүй өөрт нь хайргүй юм шиг байдагт мань эр итгэдэггүй. Цаадах нь өөрөө ч түүнийгээ мэдэхгүй юм чинь. Тэрээр Серафимийг тэднийд зориуд дагуулж очсон. Тэнэг биш, хөөрхөн, сайхан залуу юм чинь. Варя түүнтэй сууг гэж дагуулж очсон. Тэгэх юм бол Нинагийн Варяг хөл дээр нь тавихаас нааш юу ч шийдэж чадахгүй хэмээн шалтаг болгоод байгаа гол шалтгаан арилна. Гэтэл Нина ингэж бодож байжээ... Армийн командлагч нар үнэхээр биширмээр сүртэй догь харагддаг, гэхдээ тэд чинь улс төрийн бодлоготон, стратегичид, төрийн зүтгэлтнүүд, Максим бол улс төрийн бодлоготон, стратегичийн аль нь ч болохгүй, улаан цэрэгт жагсаалын сургууль л заана... Нэг хоёр!.. Нэг хоёр!.. За тэр, ханхар цээжтэй, улаа бутарсан хацартай, толийтол самнасан цайвар хүрэн үстэй эр өөрийг нь хүлээгээд зогсож байна. Савхин гутал нь гялалзана, товч нь гялалзана, шинэхэн суран бүс нь хяхарна, бүжиг хийхийн үес гутлынх нь төмөр тах зүймэл шалан дээр тожгононо. Сайхан хичээнгүй албан хаагч болно... Харамсалтай хэрэг! Илүү юманд хүрч чадах л хүн. Дайн болбол бүгдээрээ л дайтна, одоохондоо бол ажиллаж амьдрах хэрэгтэй байна. Нина энэ бүхнийг Максимыг цэргийн сургуульд орох гэж байхад түүнд хэлсэн билээ. Цаадах нь үгэнд нь ороогүй. Арга ч үгүй, Максим өөрийн бодолтой байх, өөрийнхөө дураар шийдэх эрхтэй. Гэтэл бүсгүй ч гэсэн хувь заяагаа өөрөө шийдэх эрхтэй шүү дээ. Тэгээд Нина Москвагаас явахгүй, Максимтай суухгүй гэж хатуу шийдсэн ажээ.

	Вахтанговын театрт гол дүрд нь бүдүүн пагдгар Горюновыг тоглуулж “Гамлетийг” найруулан тавьжээ. Юра Шарок тэр театрынханд дуртай тул Вадим Марасевичид утасдаж жүжгийн билет олж өгөхийг гуйгаад тэднийд орой очно гэж хэлжээ.

	Москвагийн нэрд гарсан дотрын эмч профессор Марасевич Гагарины гудамд байдаг Эрдэмтдийн ахуйг сайжруулах төв комиссын эмнэлэгт сард нэг удаа зөвлөгөө өгдөг бөгөөд түүнд үзүүлэх гэж хагас жилийн өмнөөс захиалга бичүүлдэг ажээ. Пироговын гудамжны эмнэлгийг профессор Марасевичийн эмнэлэг, Анагаах ухааны дээд сургуулийн тэнхимийг профессор Марасевичийн тэнхим гэцгээнэ. Тэрээр гагцхүү ойр дотнынхоо хүмүүсийг гэрээрээ үзнэ. Удам судар яривал украйны аль нэгэн гетман элэнц хуланц нь байсан Марасевич мөн профессор эмч агсан эцэг шигээ Москвагийн сэхээтнүүдийн дотор эрт дээрээс уламжилсан тогтвортой хэлхээ холбоотой, Москвагийн унаган хөвүүн билээ. Староконюшенный гудам дахь тэдний гэрт Игумнов, Станиславский, Прокофьев, Нежданова, Гельцер, Качалов, Сумбатов-Южин, Мейерхольд энэ тэр ирцгээнэ, бас Луначарский ч орж гардаг байжээ. Тоглолтоор яваа өрнөдийн аль ч нэрт жүжигчин, ид шохоорхол татаж байгаа аль ч дуучин чинээлэг боловч эмх замбараа муутай энэ айлаар орохгүй гарна гэж байхгүй. Зочдоо ганган охин нь угтана. Дарайтал цардсан бүтээлэг дэлгэж, дээд зэргийн болор эдлэл гаргана. Голдуу л тоглолтынхоо дараа ирдэг залуухан жүжигчид тугалын мах, хулд загасны ягаан мах энэ тэр лүү амтархан орж явчихна. Залуучууд бүгдийг бужигнуулж өгнө. Заримдаа хоолны ширээнээс босоогүй байж л шууд зохион бодож, товч үзэгдэл жүжиглэцгээнэ. Вадим тэр даруй цээжээр шүүмж хэлэхэд тэр нь профессор Марасевичид яггүй хурц ярьж байх шиг санагдана. Вадим их сургууль төгсөж, урлаг судлаачийн диплом авсан, лекц уншиж, заримдаа экскурс хөтөлдөг, харин одоо бол театрын шүүмжлэгч болох гэж оролдож байгаа аж.

	Профессор Марасевич боржом рашаан балгаж суух завсар эв нь таарвал өөрийнхөө буюу эцгийнхээ эмчилгээний практикаас нэг хоёр хөгтэй явдлын тухай ярихаас буцахгүй, гэхдээ арван хоёроос хойш удаан суух дургүй, өөрийн нь мэргэжлийн хүмүүс дэглэм сахих ёстой хэмээгээд бүгдэд нь тавтай нойрсохыг ерөөж өрөө рүүгээ явна.

	Вика нь бас театр, кино хоёрт өөрийгөө сорьж үзсэн боловч нэртэй жүжигчид, найдлага төрүүлж байгаа найруулагчид, санасандаа хүрч байж салдаг сэтгүүлчид энэ тэртэй хайр сэтгэлийн явдал жаал тогтоосныг эс тооцвол одоогоор олигтой болсон юм үгүй байлаа. Тэдгээр хайр сэтгэлийн явдал нь цэцгийн баглаа, захидал бичиг, зоогийн газар, такси унаа гэхчлэн их л дээгүүр эхэлдэг бол хэрүүл маргаан хийж, харилцан муудалцаж, утсаар тайлбар тавиад дуусдаг билээ.

	Тэр амрагийн ажил ганцхан Юра Шароктой л элдэв намжиргүй эхэлж, мөн тийнхүү ердийн байдлаар дуусжээ. Тэр хоёр Арбатад санаандгүй тааралдаж, хаврын наранд ээвэр талаар нь ханиндаа жаахан явсны эцэст Юра,  

	— Манайд оръё, миний яаж суудгийг хар л даа гэж хэлжээ.

	Айлд орж хүн яаж суудгийг харна гэдэг нь юу гэсэн үг болохыг Вика сайн ойлгож байжээ. Гэвч энэ маягаар урьсан нь түүнийг шууд уургалжээ. Түүнээс гадна Лена Будягинатай нууцаар өрсөлдөх сэтгэл нь бас түлхсэн хэрэг. Юра, Лена хоёр уулзахаа больсныг тэрээр мэдэхгүй байжээ.

	Юра яаж аж төрж суудагтай танилцах “ажлыг” тэр хоёр олон жил явж байгаа юм шиг элдэв олон таван үггүй амжуулцгаав. Нөгөө их юм үзэж, одоо байгалиас заяасан зөнгөөсөө давахаа больж яваа бусад хонгоруудтайгаа жишихэд Юра зохих түвшинд байжээ. Гэтэл энэ өрөө, энэ хариугүй байр, эцгийнх нь хэн гэдгийг санагдуулж байгаа энэхүү индүүдсэн даавууны үнэр энэ тэр даанч...

	Бүсгүй Юраг наалдаад салахгүй, хөөж зайлуулах хэрэг болох байх гэж боджээ. Тэрээр хүн хөөхийг ганц бие эр хүн рүү гудиггүй ордог шигээ юман чинээ бодохгүй. Гэтэл Шарок бузгай хүн юм санж. Нөгөө оёдолчны хүү гэсэн чинь ийм эр байдаг байна!

	Харин Юра хүүхний аяыг бушуухан дагасан нь учирсаад байх юмгүй байж. Хүйтэн биетэй, маанаг гэлтэй тэр хүүхэн түүний сэтгэлийг огт хөдөлгөсөнгүй. Мань хүн түүнийг бас Ленатай харьцуулж үзэж л дээ. Гэтэл дээрдэх юм байсангүй. Үгүй тэр, хүний ор луу хэнэггүй орж байгааг нь! Тэгж бодохоос завхай юм болгоныг авгайтайгаа зүйрлүүлж үздэг бэртэгчин хүний хор шар буцлаад ирэх нь тэр. Юра өнөөдөр бол Вадим дээр “Гамлетийн” билетийн талаар иржээ. 

	— Юмхан амсах уу гэж Вадим санал болгов. 

	Тэр хоёр Шарокийнхны бүх байрнаас илүү зайтай тэдний хоолны өрөө рүү орцгоолоо.

	Парвагар уруултай, жижигхэн нүдтэй, шилүүснийх шиг сахлаг хөмсөгтэй Вадим тун хомхой идэж гарлаа. Гадаад төрх нь ийм байтал дуу хоолой нь гайхмаар, сэхээтэн хуний уяхан уянгатай эр хонгор дуу.

	Вадим шөл идэж байгаа хэр нь талханд цөцгийн тос зузаан гэгч нь түрхэх зуур,  

	— Тэр нөхөр чинь шүүх эрхийг (юрисдикция) хууль цаазтай (юриспруденция), ховор нандин зүйлийг (раритет) тэнцвэртэй байдалтай (паритет), тохиолдсон явдлыг (прецедент) өрсөлдөгчтэй (претендент) хооронд нь хольж хутгана шүү дээ. Гэтэл тэр чинь шинэ хүн, түүнийг гавшгайч гэнэ үү, шинэ дайчин гэнэ үү, юу гэж нэрлэх нь хамаа байхгүй. Өөрийн гэсэн сэдэвтэй, зүгээр ч үгүй гол сэдэв шүү, өөрийнхөө баатартай гарч ирж байгаа юм, баатар нь ирээдүйн баатар шүү. Ингэхлээр бид манай ирээдүйг зуун грамм цөцгийн тосоор сольчихно гэж үү дээ! гээд тосныхоо савыг цааш нь түлхсэнээ,  

	— Гэтэл тэр гашуудагсад чинь чухамхүү энэ зуун граммаар гашуудаж байгаа шүү дээ гэв. 

	Ирээдүйн баатруудын тухай Вадимын яриа Юрагийн үл мэдэх тэр ертөнцийн тухай мэдлэгт эрхбиш юухан ч гэсэн нэмэрлэж байгаа тул тэрээр нэг их дургүй ч үгүй сонсов. Саяхан Вадим яг эсрэг юм ярьж, уран чадварыг дөвийлгөн магтаж, муу дурыг зүхэж байсан юм. Тэрээр сайн муу юмны ханшийг андана гэж байхгүй, хэзээнээсээ хүчтэнийг бараадах дуртай болохоор дунд сургуульд байхдаа Саша Панкратовоос, их сургуульд байхдаа бас нэг хүнээс салдаггүй байсан бол одоо дүйнгэтүүлэх яруу найргийн тухай өгүүлэл бичдэг нэг нэрд гарсан шүүмжлэгчийн дэргэд байх болжээ. Гэхдээ Юра Вадимыг тууштай биш байхыг олж үзээгүй. Марасевичийн гэр, жүжигчид, бодох санаашрах юмгүй нэр цуунд гарсан хөгжилтэй олон хүн энэ тэр Юрад сайхан санагдана. Тэрээр алдар гавьяандаа эрхэлсэн энэ улсын ярианд шижээргүй хөнгөмсөг янз байгааг олж мэдрэх агаад тэгснээсээ болж тэдний алдар гавьяа овжин аргаар санаандгүй олдсон ойр зуурын хөнгөн шингэн юм шиг санагддаг болой. Тэд нар хээ шаагүй юм шиг хэр нь хэн ч халдашгүй дархан амьтад шиг байцгаадаг билээ.

	Толиотой сайхан царайтай, эрүүндээ дэгжин сахалтай, зөөлхөн булбарай гартай, язгууртан шинжтэй, мөн л халдашгүй дүр төрхтэй профессор Марасевич Юрад бас л сайхан санагдана. Юра, Вадим хоёр одоо бараг өдөр болгон тааралддаг болжээ. Вадим түүнийг театрт оруулж өгнө. Юра Вадимгүй ганцаараа ч театр явна. Түүнээр юм уу түүний гэрт танилцсан хэн нэгнээр утасдуулж байгаад л явчихна.

	Ёстой сайхан цаг! Гучин дөрвөн оны хавар Юра Шарокийн сэтгэлд удтал хоногшин үлджээ. Прокурорын газар түүний нэрийг одоохондоо батлаагүй байгаа. Гэхдээ Малькова тун удахгүй бүх юм шийдэгдэнэ гэж амласан. Юра санаа зовох юмгүй, эрх чөлөөтэй явах сүүлчийн хэдэн сараа дуусгаж байгаа тул аль болохоор сонирхолтой өнгөрөөхийг хичээнэ. Гагцхүү Ленагийн тухай дурсан бодохуйд сэтгэлийн тав алдарна. Тэрээр театр ороод бүсгүйг олж харахаасаа айвч бас мөн олж харах сан хэмээн горьдож үзэгчдийн танхимаар хараа бэлчээнэ.

	 

	Лена өвдсөнөөсөө хойш театрт нэг ч удаа юм үзээгүй байжээ. Тэрээр гэрээсээ бараг гараагүй, хэнд ч утасдаагүйн гадна Сашагийн талаар захиа бичицгээх гэж байсан тэр өдрөөс хойш нөгөөдүүлтэйгээ ч тааралдаагүй ажээ.

	Өнөөдөр Гера Третьяк түүн дээр санаандгүй хүрээд ирэв. Тэрээр мөн элчин сайдын охин бөгөөд тэр хоёр бага байхдаа үерхэж, заримдаа Лондон, Парис, Берлин энэ тэрд цуг явж таарч байсан, харин Москвад ирсээр бараг сураг тасарсан юм санж.

	Гера ухаан сэргэлэн, хэл ам хурц, бараан үстэй аятайхан бүсгүй. Тэрээр шал дэмий аар саархан юмыг хүртэл тун донжтой ярьж чаддаг тул Лена түүнийг сонсон инээмсэглэн суув. Нэг удаа өмнөд Уэльс руу цуг явж Кардиффт хямдхан буудалд бууснаа дурсацгаав. Тэр буудалд бас Шотландын хөл бөмбөгчид буудалласан байж таараад тэдний хоёр нь эмэгтэйчүүдийг арван дөрвөн наснаас нь хүнтэй суухыг зөвшөөрдөг нэг орон руу оргож явцгаахыг тэр хоёрт санал болгосон билээ. Лена, Гера хоёр тэгэхэд дөнгөж арван тав хүрээд байсан. Фонтенбло ордныг явж үзэхэд тайлбарлагч хүүхэн Наполеоны орыг үзүүлээд түүний чацыг метр тавин хоёр сантиметр байсан гэж хэлж байсныг санацгаав. Гера гайхахдаа метр жаран хоёр байлгүй гэсэн. Гэтэл нөгөө авгай дорхноо гомдож, нөхрийнх нь чац метр тавин хоёр сантиметр, түүнийг Наполеонтой адилхан чацтайг нийтээрээ мэднэ гэж билээ.

	Тэр нь яагаад ч юм бэ, одоо жигтэйхэн инээдэмтэй санагдаж мань хоёр баахан хөхрөв. Гера ирж нэг оройг өнгөрүүлсэнд Лена баярлаж суулаа. Явахад нь түүнийг тэврэн үнсээд гунигтай гэгч нь “Чи намайг битгий мартаж бай л даа” гэж өгүүлэв.

	Варя, Нина, Макс гурав Улаан Армийн ордонд бүжиглэж, Юра Вадим Марасевичийнд оройн зоог барьж, Лена Будягина дээр Гера Третьяк зочилж ирсэн тэр нэгэн орой найман цагийн орчим Софья Александровнад нэг хүн утасдаж, маргааш өглөө арван цагт Бутырын шоронгийн захиргаан дээр ирж Александр Павлович Панкратов хэмээх хүүтэйгээ уулзах хэрэгтэй гэж хэлжээ. Дулаан хувцас, мөнгө, хүнсний зүйл авч очих ёстой гэнэ. Ярьсан хүн нь өдрөөс өдөрт товч тодорхой хэдхэн зүйл хэлж дадсан төлөв тайван дуутай хүн ажээ. Тэгээд хэлэх юмаа гүйцэнгүүт юм асууж барихыг хүлээлгүй харилцуураа тавьчхав.

	Тэр хүн ямар нэгэн чухал тоймтой юм хэлэхээ мартаж дутуу ярьчих шиг Софья Александровнад санагдан үүнээс болж бүх юмыг нь ёсчлон бэлтгэж чадахгүй болох нь гэж айж орхилоо. Юм мартчих вий, будилуулчих вий гэж айхдаа саяын хүний хэлсэн бүх юмыг тогтоож авах гэж бачимдан мунгинав. “Маргааш, арван цагт, Бутыркад, уулзалт, дулаан хувцас, хүнс, өөр юу билээ... Ээ халаг, мартчихлаа, өөр юу билээ... өө тийм, мөнгө, замд хэрэглэх мөнгө...” Тэгээд Софья Александровна юм мартахгүйн тулд нэгд нэгэнгүй цаасан дээр тэмдэглэн авав. Мөнгө, хүнсний зүйл гэдэг нь цөллөг гэсэн үг. Дулаан хувцас гэдэг нь Умард нутаг буюу Сибирь гэсэн үг.

	Бүх зүйлийг шөнөдөө багтааж эмхэлж бэлтгэх хэрэгтэй болсон тул Софья Александровнад цөхөрч суух цаг байсангүй. Гагцхүү хүүгээ ингэж магадгүй гэж урьдаас юм бэлтгэх нь муу ёр гэж санаад юу ч бэлтгээгүй байсандаа өөрийгөө түмэнтээ буруутган гэмшив. Саша өвлийн пальто, үстэй малгай, ноосон цамц, зузаан ороолттой явсан, харин эсгий гутал байхгүй, гэхдээ түүнийг хааш нь ч цөлсөн бай одоо дөрөвдүгээр cap юм чинь энэ удаа эсгий гутлын хэрэггүй. Өвөл л хэрэг болно, тэр болтол эсгий гутал явуулчихна. Одоо бол түүнд савхин гутал л хэрэгтэй. Тэнд шавар шавхайтай учраас муу шаахайтайгаа явбал бүр баларна, ганц хэрэг болж аминд орох юм чинь савхин гутал. Гэтэл Сашад савхин гутал байхгүй. Нэмэрт нь дэлгүүр аль хэдийн хаачихсан, онгорхой ч байсан савхин гутлыг бичгээр өгдөг юм чинь өөрт нь бичиг байхгүй юм чинь. Барааны зах дээрээс тэнгэрт хадсан үнээр авч болно, гэхдээ савхины оронд картонон гутал атгуулчихсан байхаас буцахгүй газар. Гэвч зах бас аль хэдийн хаачихсан. Тэгтэл Вера эгчид нь яг Сашад таарах дөчин размерын хээгүй бөх савхин гутал зуслангийнх нь байранд байсан нь санаанд оров. Дараа нь ямар ч үнээр хамаагүй тэд нарт савхин гутал олоод өгнө, одоо тэр байгааг нь Сашад өгөх хэрэгтэй.

	Тэгээд Вера руу утасдлаа. Вера нөхөртэйгөө зуслан руугаа яваад өгсөн, нөгөөдрөөс нааш ирэхгүй гэнэ. Ийм азгүй юм байх гэж!

	Дүү Полина нь гэртээ утас байхгүй. Уул нь хажуугийнх нь айл утастай. Полина тэр айлынхантай найзалдаг байх үеэс Софья Александровна тэр утасны дугаарыг мэддэг боловч түүнийг дуудаж өгөхөө больcoop хэдэн жил болж байгаа, бас Полина ч өөрөө битгий утасдаж байгаарай гэж захисан билээ. Софья Александровна тэр айл Полинаг дуудаж өгөхгүй, тэр ч байтугай загнах байх гэж санаа зовж байсан боловч арга буюу утасдлаа.

	Харилцуураас эрэгтэй хүний сэргэлэн дуу сонстов. 

	— Өршөөгөөрэй, танд түвэг удаж тусгүй юм болж байна, даанч яаралтай хэрэг гараад... Та Полина Александровнаг дуудаж яриулж өгөхгүй сэн болов уу? гэж Софья Александровна гуйв. 

	— Ямар Полина Александровна вэ? 

	— Танай айлын хүүхэн, хорин зургаадугаар байрных, та намайг өршөөж үзээрэй, би эгч нь юм. 

	— Юу гэнэ вэ, та чинь...

	Гэвч тэр хүн утсаа тавьсангүй, харилцуурыг эмэгтэй хүн авлаа. 

	— Танд хэн хэрэгтэй юм бэ? 

	— Та намайг өршөөж үзээрэй хэмээн Софья Александровна царайчлан өгүүлж – Танай айлын Полина Александровнагийн эгч ярьж байна аа. Энд нэг тоогүй юм болж, тун яаралтай хэрэг гараад, юу яагаад... Та надад миний дүүг дуудаж, хичээж тус болж болов уу гэв. 

	— За хэмээн хүүхэн дурамжхан дуугарав.

	Софья Александровна зөндөө хүлээсний эцэст Полина утсан дээр ирэв. Тэрээр Сашад муу юм болж гэдгийг гадарлаад сандарчихсан бололтой байв. 

	— Сашаг маргааш цөллөгт явуулах гэж байна. Верагийн зуслан руу явж савхин гутал авчрах хэрэгтэй байна гэж Софья Александровна хэлэв. 

	— Ээ гай, ээ гай хэмээн Полина уулгалан дуу алдаж, – Игорь маань халуунтай байгаа, гэтэл Коля арван нэгээс хойш ирнэ. Яадаг юм билээ? Коляг эргэж ирэнгүүт би танай руу очъё, харин зуслан явж амжихгүй болчихно шүү дээ гэв. 

	— За яах вэ, хүрээд ир, юм бэлтгэхэд тус болно биз. Савхин гутлын тухайд би л нэг арга бодохоос биш гэж Софья Александровна хэлэв. 

	— Юу авч очих вэ? 

	— Юу ч хэрэггүй, бүх юм байна.

	Гудамж гэх юм байхгүй зөвхөн зөрөг замтай зуслангийн шинэхэн тосгон дундуур хаагуур явахаа харанхуй шөнөөр олох эсэхээ мэдэхгүй ч гэсэн тийшээ өөрөө л явах хэрэг болж дээ. Гудам зөргийнх нь нэрийг хэн ч мэдэхгүй, байшингуудынх нь дугаар холилдчихсоныг хэлэх үү, бас тэгээд айлууд зусландаа гараагүй болохоор асууж сураглах ч хүн олдохгүй дэг ээ. Гэвч явахаас өөр арга байхгүй. Гэтэл өөрөө зуслан руу яваад өгвөл дэлгүүрт хэн явах билээ? Тэрээр Варя руу утасдлаа. Варя эзгүй байлаа, Нина ч бас байсангүй. Милица Петровнаг гуйх уу? Зүрхээ хайрлаад явахгүй л дээ, жаахан сүүтэй бидон ч барьдаггүй юм чинь, хүнсний юм зөндөө авах хэрэгтэй байхад тэр нэмэргүй. Талх, хатаасан талх, сахар, лаазалсан өтгөн сүү, витамины дутагдалд орчихсон учраас нимбэг, бас утсан хиам, бяслаг, гахайн утмал мах авах хэрэгтэй... Энэ бүхнээ цаасан дээр жагсааж бичээд Михаил Юрьевичийн хаалгыг тогшив. Цаадах нь халаадтай, ширээн дээрээ тонгойчихсон нэг юм нааж байв. 

	— Тун эвгүй л байна, даанч өөр арга алга. Энэ нэрс нь байна, мөнгө энэ, сайн утсан хиам байхгүй бол дутуу утсаныг авч болно, цаг агаар ийм байхад муудахгүй, бас загасны төрлийн юм олбол зүгээр сэн, гэхдээ дэндүү шорвог юм бол хэрэггүй.

	Михаил Юрьевич хавчмал шилнийхээ дээгүүр түүн рүү ширүүн харлаа. 

	— Та чинь харанхуй шөнө хотоос гадагш яаж явах хүн бэ? Тэгээд хэзээ эргэж ирэх болж байна?

	— Би шөнийн суудлаар эргээд ирнэ, нэг цаг өнгөрсхийгээд явдаг юм.

	— Трамвай зогсчихсон шүү дээ. Аргалаад яваад ирнэ ээ.

	— Та дэлгүүртээ яв, би эгч рүү чинь оччихоод ирье гэж Михаил Юрьевич хэлэв.

	— Юу гэсэн үг вэ? Михаил Юрьевич минь, зөндөө хол шүү дээ, дөчин наймдугаар километр. Буудлаас минут явган явна, тосгонд гэрэл гэгээ ч байхгүй, зам харгуй ч бэрх, шавар шавхай ч их, та юу хэлж байна, тэгж болохгүй, таныг алчих ч юм билүү. 

	— Хаягаа хэлчих, чадвал замыг нь зурчих, би хувцсаа өмсөөд орхиё гэж Михаил Юрьевич хэлэв.

	Софья Александровна чадах чинээгээрээ зурж байдаг хэрээрээ тайлбарлав. Галт тэрэгний зогсоолын дэргэд мухлаг бий, өвөл мод бариад хадчихдаг юм, тэр мухлагийн баруунтайхнуур зүглэнэ шүү, тэгвэл яг нөгөө хэрэгтэй зөрөг рүүгээ орчихно. Зөргийг л олох хэрэгтэй, гол нь тэр. Түүнийгээ олчихсон хойно бол зүүн гap талаасаа гурав дахь гудамж, ер нь ч Гуравдугаар ногоон гэдэг нэртэй юм, даанч хаяг байхгүй л дээ, хүүхдүүд зун ховх татаад үгүй хийчихсэн байна билээ. Зуслангийн байрны дугаар нь хорин зургаа, хаалган дээрээ бичээстэй байгаа. Хашааг нь танихад амархан. Наад цаад хоёр талд нь битүү хашаа, дунд нь хайсан хашаа байгаа, тэр нь яг Верагийн зуслан. Харин хамгийн гол юм мухлагаас л шууд баруун тийшээ зүглэх хэрэгтэй.

	Михаил Юрьевич давхац гуталтай, донхор үстэй малгайтай, хуучин янзын хавчмал шилтэй, хөмсөг зангидан додигор зогсож харагдавч эл хуль шавар шалбаагтай гацаагаар бэдэрч явна гэж санавал арчаагүй байхаар санагдана. Шөнөжингөө эрж хайж ч магадгүй, гэтэл өглөө ажилдаа явах ёстой хүн. Софья Александровна цагаа хартал яг ес арван тав болж байсан тул дуу алдав. Жижүүрийн дэлгүүр аравт хаана.

	Трамвай дүүрэн хүнтэй байсан тул Софья Александровна торговол торгог, хөөж гаргахгүй нь лав гэж бодоод хоёрдугаар вагоны урд үүдээр ороход хэн ч түүнийг торгосонгүйд тэндээ зогсоод билетийнхээ мөнгийг дамжуулав. Дэлгүүрийн дараа зөндөө ажил байгааг бодов. Чемоданаа ойр найр хэрэглээгүй болохоор цоож нь бүтэн эсэх, түлхүүр нь хаа байгаа энэ тэрийг ч мэдэхгүй ажээ. Цоожгүй бол болохгүй. Саша эрүүгийн ялтнуудтай нэг хэсэгт таарчхаж магадгүй, тэгвэл цаадуул нь хамаг юмыг нь хуурайлчихна.

	Саша нь эрүүгийн ялтнуудтай цуг таарч хамаг юмаа алдаж доромжлуулж, зодуулж магадгүй гэж бодохоос хүү нь ингэж тамлуулж, хөөгдөх туугдахдаа хүрч, ад үзэгдэн, эрх мэдэлгүй болтлоо их зовлонд нэрвэгдсэнийг Софья Александровна дахин мэдрэв.

	Одоо түүний явж байгаа энэ Москва хот, энэ их бөөн гудамж талбай, гэрэл гэгээ, машин трамвай, дэлгүүрийн үзэсгэлэн энэ тэр шал хуурамч мэт санагдана. Лаваар хийсэн хувцас өмсгөдөг хиймэл хүнээс авхуулаад бүх юм хар дарсан зүүдэнд байгаа юм шиг агаад трамвайны цагаан гэрэлд сүүтгэнэн хөдөлж, нэгэн зүгт жирэлзэн довтолгох ажээ.

	Тэрээр Охотный ряд гудамжны тэнд трамвайнаас буулаа. Аравт арван тав дутуу байна. Дэлгүүрийн үүдээр хүн явж байхыг зогсоолын тэндээс үзэв. Онгорхой байна! Яарсандаа түргэн түргэн алхаж амьсгаадан явав. Тэгээд дэлгүүрийн үүдэнд ирмэгц хүн оруулахгүй хэдийн хаалгаа барьчихсан, баахан улс бөөгнөрөн, минут хүрэхгүй хоцорсондоо хорсож хараал зүхэл тавьцгааж байхыг үзэв. Зарим нэг нь чихэлдээд орчихыг оролдовч чадахгүй байна. Бүдүүн худалдагч авгай хаалгаа барьжээ.

	Софья Александровна бас чихээд орчих гэж үзсэн боловч даанч чадсангүй. Цөөвтөр ч гэсэн хэрдээ оволзож байгаа тэр хүмүүс түүнийг дор нь шахаад гаргачихжээ. Дараа нь хүмүүс цөөрч дэлгүүрээс тарах хүний хөл сийрсээр доторх гэрэл бүдгэрээд явчихлаа. Тэг тэгсээр цөм тарж одов. Ганцхан Софья Александровна л зогссоор байна. Тэрээр хаалга онгойх тоолон худалдагчаас оруулахыг гуйна.

	Осгоруутсан минчгэр улаан царайтай худалдагч авгай паргиа дуугаар,  

	— Ээж гуай, та зай болоорой, битгий саад хийгээрэй! гэхээс өөр юм эс хэлнэ. 

	— Гайгүй шүү дээ, би танаас гуйж байна. Дэлгүүрээс хэсэг хөгжилтэй залуус шавааралдан гарч ирж, нэг нь сэргэлэн гэгч нь,  

	— Ганц шил юм авах гэсэн авгайг оруулаач! гэж хашхирав.

	Тэгээд хөгжилтэй залуус Охотный ряд гудамж руу гүйлдэцгээв. 

	— Би танаас гуйж байна шүү дээ, одоохондоо орж болохоор л байна хэмээн хаалга онгойх бүрд Софья Александровна царайчлан гуйсаар байв.

	Хаалга цоожилтол ингэж шалаад салдаггүй зөрүүд амьтад орой болгон таардаг юм чинь худалдагч авгай дасчихсан болохоор түүнийг огтхон ч тоосонгүй. 

	— Битгий дайраад бай! Хаалганаас холд! Цэвэрлэгч авгай нар шар үртэс асган шалаа шүүрдэж худалдагч нар лангуун дээрээс бараагаа хурааж яарцгааж харагдана. Софья Александровна зогссоор л байв. Хаалга барьж байсан авгай хамгийн сүүлчийн хүнийг гаргаад цаашаа явав. Софья Александровна хаалгыг түлхээд дотогшоо орж явчихлаа. 

	— Хаачих нь вэ?! гээд нөгөө бүдүүн авгай гүйж ирэв. 

	— Би гарахгүй ээ гэж Софья Александровна аяархан өгүүлэв. 

	— Одоохон хэсгийн цагдаад тушаачихна аа! гэж бүдүүн авгай сүрдүүлэв. 

	— Хүүдээ, шорон руу юм аваачиж өгөх гэсэн юм хэмээн Софья Александровна гудамжны жаварт мөхөөлдөс, хуушуур зардаг энэ худалдагч авгайн осгоруутсан муухай царай руу харж, – Маргааш хол явуулна, замын хүнс бэлтгэх хэрэгтэй байна гэв.

	Худалдагч авгай санаа алдав. 

	— Цөмөөрөө худлаа ярина, цөмөөрөө л ямар нэг юм хэлнэ. Бидэнд чинь бас амралт байх ёстой шүү дээ.

	Софья Александровна дуугарсангүй.

	Хүүхнүүд пальтогоо өмсөн цүнх, тороо эмхэлнэ. 

	— Михеева, мөнгийг нь аваад орхи! гэж худалдагч авгай тэртээ булан руу хашхирав.

	 

	Полина ирэв. Бүр шөнө орой болсон хойно Михаил Юрьевич, Вера хоёр гутал авчирлаа. Тэгсэн чинь дөч биш дөчин нэгэн размер юм санж, гэхдээ л хэрэг болно. 

	— Гоёлын хром биш ажил аяны хар гутал. Ноосон оймстой дулаахан ч, эвтэйхэн ч, тэгээд сайхан таарна гэж Вера ярилаа.

	Вера гутлаас гадна өргөн оосрыг нь сааж сунгаж болдог үүргэвч авчирчээ. 

	— Идэх юмаа үүргэвчинд, хувцас хунараа чемоданд хийчих.

	Эгч дүү гурвын дотор хамгийн шаламгай, юманд эв дүйтэй нь Вера бөгөөд их хотын хаяанд байдаг улс шиг ажилсаг гавшгай билээ. Хар хүн нь анчин, загасчин, хүүхдүүд нь цаначид, тойрон аялагчид, зусландаа аж төрж цэцэрлэг, ногооны ажлаа янзална. Тухайн үедээ Софьяг нөхрөөс нь салгах гэж зүтгэн “Чи дэндүү номхон амьтан юм” гэж үглэдэг байжээ. Тэгээд дүүгээ өмөөрөн Павел Николаевичтэй муудалцдаг байсан мөртөө түүний үгийг даадаггүй, эцсийн бүлэгт Панкратовынхоор орохоо больсон юм.

	Вера өөрөө бүх юмыг сайхан чадмаг сурамгай эмхлэн янзалж, халбага, сэрээ, хутга, сэнжтэй аяга өгөх хэрэгтэй гэв. Софья Александровна ийм юмнуудыг таг мартчихаж. Бас сахлын хутгыг нь мартчихаж. Эргэлтээр оруулдаг юмаа л бэлтгэж байгаа царай нь тэр, одоо чинь замд хэрэглэх юм эмхэлж байгаа учраас юу ч өгч болно, зөвшөөрнө шүү дээ. 

	— Өөрт нь их мөнгө өгөхийн хэрэггүй хэмээн Вера сургамжилж, – Замдаа хулгайд алдчихаж мэднэ, дараа нь тэр газар луу нь гуйвуулсан нь дээр. Маргааш уулзахлаараа очингуутаа цахилгаан өгөөрэй гэж хэл, чи тэгээд өөрөө хүлээн авах гэсэн хаягаар гуйвуулчихна биз. Дажгүй ээ, залуу хүн тэснэ! гэв.

	Гэхдээ Верагийн энэ үг биш, харин юмыг жин тан янзалж ажил хэрэгч эрч хүч ундарч байгаа нь сэтгэл тайвшруулна. Чухамхүү амьдрал энэ бөгөөд энэ нь ч Сашаг мөн амьдралд бэлтгэж байгаа болой.

	Софья Александровнагийнд гэрэл асаатай байсныг Нина анзаарсангүй, харин Варя үзэж анзаарсан ажээ. Гэвч Софья Александровна заримдаа шөнөжин гэрэлтэй хонодог, энэ тухай өөрт нь ярьж байсан болохоор тэрээр төдийлөн нэг их тоосонгүй. Нэмэрт нь түүний толгойд маргааш орой Макс, Серафим хоёрыг үдэж мордуулахаар төмөр замын буудал руу явна гэдэг ганц бодол эргэлдэж байлаа.

	Улаан Армийн ордны бүжиг шөнийн хоёр цаг хүртэл үргэлжилжээ. Трамвайнд амжиж суухын тулд олон хүн эрт явахад Нина бас явъя гэж санасан боловч Варя, Серафим хоёр түүнийг үлдээх гэж ятгажээ. Макс үнэн цагаан сэтгэлээсээ инээгээд юм дуугарсангүй. Нина ганцаардаж тэр хоёрын үгэнд орсон юм байж.

	Тэд нар шөнийн хүйтэн Москвагаар явган явцгаав. Варя галошгүй бас нимгэн алчууртай. Серафим түүнд цуваа нөмөргөж цэрэг малгайгаа өмсгөсөнд цаадах нь гудамжны гэрлийн дэргэд бяцхан толиндоо тольдож харлаа. Малгай нь томдоод дух руу нь бүрхэж орж ирчхээд байвч зохиж байгаа гэдэг нь тун догь, харахад хөөрхөн залуу цэрэг болжээ. Серафим Варягийн мөрөн дээгүүр өрөөсөн гараараа тэврээд Макс, Нина хоёрын ард нь яваа бөгөөд урьд хоёрыгоо булан тойрох үед үнсэлдэнэ. Серафим уруулыг нь өвдтөл озох ажээ. Варя хэзээ ч жинхэнэ ёсоор үнсэлдэж яваагүй тэгээд чиг одоо үнсэлдлээ гээд сайхан оргих юм ерөөсөө байхгүй, гагцхүү өвдөхийг л мэдэрнэ. Гэхдээ энэ юу гэсэн үг вэ гэдгийг ойлгож байв. Энэ бол Серафим тачаалтай гэсэн үг. Серафим, Варя хоёр яагаад хоцроод байгааг Нина гадарлаж байсан байх, гэхдээ юу ч анзаараагүй царайлна. Гэртээ ирсэн хойноо ч элдвээр үглэж аашилсангүй, гагцхүү маргааш ажилтай учраас бушуухан гэрлээ унтраагаад хэвт гэжээ.

	Нина өглөө нь Варягийн ангийн багшид “Варя Ивановад ар гэрийн шалтгаанаар гуравдугаар хичээлийн дараа чөлөө олгохыг хүсье” гэж зурвас бичээд ширээн дээр үлдээв. Ар гэрийн шалтгаан гэдэг нь Макс, Серафим хоёрыг үдэх ажил юм. Гэвч Варя сургуульдаа явах тухай бодохыг ч хүссэнгүй. Тэрээр буудал дээр аятайхан хувцастай очмоор санагджээ. Төгсөгчид явцгааж байгаа болохоор үдэх улс олон байх болно, өчигдрийн Улаан Армийн төв ордонд үзсэн сайхан хувцастай гоё охид ч очно, тэгэхлээр Варя ирээдүйнхээ нөхрийг үдэж мордуулах гэж байгаа юм чинь тэднээс дутуугүй хувцаслаж, нас бие гүйцсэн түвшин хүн харагдах ёстой. Хар юм өмсөхгүй, чухамхүү түвшин, гэхдээ хүн анзаарахаар хувцаслана. Үсээ янзлуулж оо энгэсэг тавих хэрэгтэй, тэгэхлээр хоёрдугаар ээлжид хичээллэдэг юм чинь гуравдугаар цагаас хойш гарна гэвэл юу ч амжихгүй гэсэн үг. 

	Тэрээр Нинад үдийн хоол бушуухан бэлтгэчхээд сурах бичгээ аваад Зоягийнх руу явжээ. Зоя бас хичээлдээ явалгүй, түүний үсээ янзлах, сормуусаа эрвийлгэх энэ тэрд туслалцав. Тэрээр ган аралтай өндөр өсгийтэй ганган шаахай, хамгийн гол нь өөрт нь хааяа өмсүүлж гадуур явуулдаг байсан ээжийнхээ далайн мигуйн арьсан дээлийг өмсүүлэхээр өгөв. Варя одоо түүнийг өмсвөөс Зоягийн хэлсэнчлэн далайн мигуйн арьсан хэвнэгтэй, ганган шаахайтай, мөн Зоягийн ээжийн цагаан алчуурыг зангидсан үнэхээр дуу алдам сайхан, насанд хүрсэн дориухан хүүхэн болжээ. 

	Варя тэгж тэгж дөнгөж таван цаг гэхэд бэлэн болоод Нина руу утасдав. 

	— Би шууд трамвайны буудал руу очъё. 

	— Чи хаанаас ярьж байна вэ? 

	— Сургуулиасаа.

	Тэр хоёр трамвайны буудал руу зэрэг ирцгээв.

	Нина түүнийг таньсангүй... 

	— Юун багт наадам бэ? 

	— Хувцасны өлгүүр хаалттай болчхоод Зоягийн пальто, алчуурыг авсан юм. 

	— Зоя яах билээ? 

	— Минийхийг өмсчихнө. 

	— Ном чинь хаа байна? 

	— Ширээндээ орхичихсон, буудал руу чирч явалтай биш дээ?!

	Хувцасны өлгүүр хичээлийн үеэр түгжээтэй байж болох ч гэсэн Варя худлаа хэлж байгаа нь андашгүй байв. Үнэхээр Зоягийн пальтог өмссөн юм гэж санахад түүнийх ч гэсэн адилхан түгжээтэй байх ёстой шүү дээ. Гэвч Нина түүнийг хоргоож улайлгая гэсэнгүй. Ямар жаахан хүүхэд биш удахгүй хүнтэй суучихна, Серафимтай суух гэж байгаа нь л яамай, зөв залуу шүү, тэгэхээр амьдралаа өөрийнхөө санаснаар зохионо биз, бас Серафимаа өөрийнхөө хүссэнээр л үдэж өгөг дээ.

	Галт тэрэгний буудлын тавцан хүнээр пиг дүүрэн битүү байв. Нина, Варя хоёр яах учраа олохгүй тавцан руу гарах зам дээр хүрч зогсов. Тэгтэл Макс, Серафим хоёр тэдэн рүү хэдийн даллан тосон гүйж яваа харагдав. Тэгээд хэдүүлээ нийлээд суудлын галт тэрэгний хажуугаар битүү улсын хоорондуур чихэн замд хэрэглэх хүнс, ойр зуурын боодолтой юм барьсан эрэгтэй, эмэгтэй хүмүүсийн дундаас шинель, малгайгаа вагондоо орхичхоод суран бүстэй цэрэг цамцтай толгой нүцгэн байгаа Улаан Армийн энэ цоо шинэхэн дарга нар, шагшим сайхан залуусыг цэцэг навчтай ирж, тэврэн үнсэж байгаа бүсгүйчүүдийн дундаас өөрсдийнхнийгөө хайгуулдан мөн л яарч бачимдаж яваа хүмүүсийн дотор бие биеэсээ төөрчих вий хэмээн болгоомжилсоор нөгөө хоёрынхоо вагон руу зүтгэцгээлээ... Идэр залуугийн ид хаваар баяр хөөр болж, шуугьж шаагьсан хэр нь тохитой томоотой энэ залуус бол зөвлөлт улсын цэргийн догшин сүрт хүч юм. Нина тэднийг хараад чухамхүү энэ улаан хацартай сэргэлэн хөвүүд тулалдаанд хошуучлан орж, хамгийн түрүүнд бүх юмыг биеэрээ амсах юм байна гэж бодов. Өөрөө ч гэсэн ийм амгалан, ийм тэнхээтэй Максимын дэргэд л байж байх ёстой болов уу гэж бас боджээ. Энэ маань ингээд явчихлаар түүний амгалан зан, цайлган сэтгэл үгүйлэгдэнэ дээ.

	Серафим өөрийг нь хайрын харцаар ширтэж, бусад дарга нар мөн хараа гүйлгэж байгаад Варя сэтгэл хөөрөн бахдаж зогсов. Тэрээр санамсаргүй бараг Нина шиг өндөр болчхоод, энэ хавьдаа хамгийн ганган бүсгүй нь байлаа. Түүн шиг дэгжин далайн мигуйн арьсан дээлтэй, гоё алчууртай хүн алга. Төмөр замын буудлын хөл үймээн, уурын тэрэгний сэтгэл татам нууц далдын алсын замд дуудсан дохио чимээнд Варягийн сэтгэл догдлон хамаг царай нь улаа бутарна. Макс түүнийг кино жүжигчинтэй адилхан байна хэмээж Серафим амь наснаасаа илүү хайртай гэж шивнэн, Нина хүртэл ийм дүүтэйдээ сэтгэл хангалуун инээмсэглэнэ.

	Варя нас бие гүйцсэн сүйт бүсгүйн ёсоор Нина, Макс, Серафим гурвыгаа харахаас биш, ийш тийшээ сэлбэлзээд байна гэж хүн бодох вий хэмээн өөр хэн рүү ч эс харна. Эргэн тойрныг харж гэмээ нь тодорхой тэр гэсэн юмгүй, галт тэрэг болон галт тэрэг рүүгээ яарч яваа хүмүүсийг л бүхэлд нь зүгээр харж байв.

	Тийнхүү зүгээр л зэргэлдээх тавцан руу хартал Сашаг үзэв.

	Тэрээр хоёр цэргийн хооронд явж байв. Өмнө нь урт шинельтэй нэг жижигхэн дарга яаран бөөн улсыг ярж, ард нь мань хүн хоёр цэргийн хооронд үүргэвч үүрчихсэн, гартаа чемодантай явж байх ажээ.

	Саша өөр дээр нь хүний хараа туссаныг мэдсэн юм шиг эргэж харахуйд түүний цаас шиг цагаан царай, цыганых шиг ногтон хар сахлыг Варя тодхон үзлээ. Цаадах нь явж байгаа цэргийн сонсогчид, Макс, Нина, Варя энэ тэрийг гүйлгэн харсан боловч хэнийг ч танихгүй цаашаа эргээд, тээр тэнд нэг тавцан дээр зогсож байгаа галт тэрэг рүү явлаа. Тэдний өмнө хойно шуудай, чемодан, хайрцаг барьсан хүмүүс яаран алхацгааж, зарим нь гүйцэж түрүүлэн тэг тэгсээр нөгөө хэд чинь олны дунд уусан алга болов.

	Варя Сашагийн далд орсон зүг рүү харсаар л байв. Тэрээр дохионы хонх дуугарсныг ч сонссонгүй, хүмүүс салах ёс хийлцэж, Нина Максын духан дээр үнсэж, Серафим өөр лүү нь зүтгэн нүд рүү нь ширтэж байгаа энэ тэрийг ч анзаарсангүй. 

	— Варя, сэрээч! гэж Нина хэлэв. 

	— Би сая Сашаг харлаа. 

	— Юу гээд дэмий яриад байгаа юм бэ?! гэж Нина хашхирах шахам өгүүлснээ Варя үнэн юм хэлж байгааг гэнэтхэн ойлгов. 

	— Түүнийг харгалзагч нар авч явна, сахалтай болчихсон байна хэмээгээд Варя чемодан савтай гүйлдэж яваа олон хүний дотор Саша явсаар байгаа, тэгээд өөрөө түүнийг дахиад олж харж чадах юм шиг зэргэлдээх тавцан руу ширтсэн чигээрээ...- Сахалтай болчихсон байна, яг өвгөн хүн шиг гэж гүвтнэв.

	Тэрээр нулимс асгаруулан мэгшив. 

	— Бүр хөгшин өвгөн... 

	— Болиоч, чи буруу таньсан хэрэг гэж Нина хоолой нь чичрэн өгүүлэв. 

	— Варя, чи эндүүрч байна, түүнийг ингэж явуулах учиргүй гэж Максим хэлэв. 

	— Хаанаас даа! Яг мөн байсан... Би таньсан... Тэр эргэж харсан, царай нь цав цагаан, бүр өвгөн хүн шиг байсан гэж Варя тасалдуулан өгүүлэв.

	Балмагдаж гүйцсэн Серафим Варяд гараа өглөө. 

	— Варя, баяртай. 

	— Хувхай цагаан, яг үхсэн юм шиг цагаан! Тэгээд чемодан чирч явсан, цаадуул нь зүгээр явж байхад мань хүн чирч явсан... хэмээн Варя мэгшин уйлав.

	Ичиж улайсан Серафим Варягийн сормуусны хар будаг зурваслан гоожиж, нулимсандаа норсон хацар дээр нэгэнтээ үнсэв.

	Галт тэрэг зугуухан хөдөлж, сонсогчид зарим нь гишгүүр дээр, зарим нь үүдний тавцан дээр зогсоод гар даллацгаахад үдэж байгаа хүмүүс мөн rap даллан, элдэв ерөөл тавин хашхиралдаж, галт тэрэгтэй зэрэгцэн хошуурцгаав. Макс мөн гар даллаж байна. Серафим ч бас даллах ажээ. 

	Харин Варя буудлын тавцангийн голд уйлсан хэвээрээ алчуураараа нүүрээ арчин будгаа нялж, нулимсандаа хахаж цацан зогсоно. Айх гайхах зэрэгцсэн Нина түүнийг тайтгаруулах санаатай,  

	— Боль л доо, одоо яах вэ дээ. Софья Александровнагаар дайрч юу болсныг мэдэж авъя гэв.

	Нэг эмгэн хажуугаар нь өнгөрч явснаа Варяг харж өрөвдөн толгой сэгсрээд,  

	— Хөөрхий охид цэргийн багачуулынхаа хойноос уйлцгааж байна хэмээв.

	 

	 

	 

	 

	 

	
ТӨГСГӨЛИЙН ҮГ

	 

	Генерал Максим Иванович Костины командалсан гвардийн буудлагын корпус 1944 оны зургаадугаар сарын 20-нд Сарны хотоос баруунтаагуур Рафалувка станцын орчимд хүрэлцэн ирж, Ковелиэс зүүнтээгүүр ой дотор байрлав.

	Шилжин байрлах ажлыг нууцгай хийжээ. Цэргүүд нүдэнд төдийлөн өртөхөөргүй төмөр замын зөрлөг, бяцхан буудлууд дээр галт тэрэгнээс бууцгааж, өөрсдийгөө сайтар өнгөлөн далдлаад ой руу явж орцгоожээ. Генерал Костин гагцхүү шөнийн цагаар нүүж байхыг тушааж гол нуурын усанд орох, юм угаах, радиогоор холбоо барихыг хориглохын хамт аливаа мэдээг шифрлэн нууцалж, утсаар аль болохоор ярихгүй байх тушаал буулгажээ.

	Максим Иванович Костин Москвагийн орчимд хороо, Сталинградад дивиз командалж явжээ. Тэгээд Северский Донецэд корпус хүлээн авч, Изюм-Барвенковын зэрэг давшилтын үйл ажиллагаа, Донбассыг чөлөөлөх, Днеприйг гатлах тулалдаан, Ингул, Өмнөд Буг гол дээр болон Одессийг чөлөөлөх тулалдаануудад оролцсон ажээ. Түүний нүүрэн дээр олон хүн, үй олон хүн амь эрсдэж, Максим Иванович хохирлын мэдээг алагдсан, шархтсан, сураггүй алга болсноор нь ангилан гарын үсэг зурна. Хүмүүс, тэдний амьдрал, тэдний үхэл бол дайны эд эсүүд байсан юм. Түүний өгч байсан тушаалууд бас л дайны эд эсүүд, тийм учраас ёсчлон биелэгдэж байжээ. Генералын сайхан сэтгэлийнх нь цаана тавьсан зорилтдоо хүмүүсийг захируулах чадвар, энгийн хээгүй байдлынх нь цаана зоримог, санаанд оромгүй шийдвэр гаргаж чаддаг цэргийн даргын нарийн ухаан, гаднаас нь харахад хүний аясаар юм шиг зангийнх нь цаана албаны харилцааг ухаарах нарийн ойлгоц, хэрэгтэй нөхцөлд ухрах, зайлах чадвар нуугдаж буй бүлгээ. Түүнийг Жуков мэддэг бас үнэлдэг учраас армийнхаа командлалтай харьцахад нь хувийн зарим бэрхшээл учирдаг ч гэсэн өндөр чацтай, өөрийнхөө гучин таван насанд арай ахадмаар нүсэр биетэй энэ залуухан генералын хээгүй зан, цагаан цайлган сэтгэл, түүний хөдвөр хүний гүндүүгүй царай энэ тэр армийн командлагч догшин Чуйковыг хүртэл балмагдуулдаг болой.

	Корпус зургаадугаар сарын 20-нд хүрэлцэн ирсэн, түүнээс гурав хоногийн дараа, зургаадугаар сарын 23-нд Белоруссыг чөлөөлж, улсын хуучин хилийн зааг дээр давшиж хүрэх зорилготой “Багратион” хэмээх байлдааны ажиллагаа эхлэв. Энэ ажиллагаанд 166 дивиз оролцлоо. Гэтэл генерал Костины корпусыг харьяалсан армийг ажиллагаанд оролцуулахгүй байв. Эдний арми арай хожуухан Ковель-Люблины чиглэлээр германы хамгаалалтыг сэт цохиж Баруун Буг гол руу гарах ёстой байсан юм санж. Энэ давшилтад бэлтгэхэд зориулж cap орчмын хугацаа өгчээ. Цэргийн анги нэгтгэлүүд түрүү түрүүчийн хүнд тулалдаанд хохирол хүлээж, бие бүрэлдэхүүн дутуу болсны гадна эндхийн газар нутгийн төвөгтэй байдлыг бодолцох юм бол нэг cap бол тун давчуу хугацаа.

	Генерал Костины корпус үүний урьд өмнө зүгт Украин, Молдавын тал газар байлдааны ажиллагаа явуулж байсан бол энд эрэг татам хавиараа балчигтай өдий төдий гол горхи торлон хэрсэн намагт ойн дундуур давших ёстой байжээ. Цэргүүд зам харгуйд овоолсон саад, нууцалсан миныг арилгах, ухмал нүхнүүдийг тэгшлэх, бага шиг гол усыг гатлах, намаг дээгүүр модон зам дэвсэх, намаг, хүлрийг туулах зэрэг сургууль хийцгээв. Германаас чөлөөлөгдсөн орон нутгийн хүн амаас корпуст дайн байлдааны туршлагагүй олон хүн нэмэгдэж орж ирсэн тул тэднийг дор хаяхад зэвсэг эзэмших наад захын ажилд сургах хэрэгтэй болжээ.

	Максим Иванович дивизүүдийнхээ командын цэг рүү очихдоо эхлээд “виллисээр”, дараа нь мориор явна. Эдний корпусын дивизүүд байрласан газар бол зарим хэсэгтээ нарс, хус, нигүрс, царс ургасан холимог ойтой асар өргөн намаг юм. Намгийн энд тэнд элсэрхэг арлууд байвч тийм арал дээр ухсан газар гэрт ч гэсэн ус тунасан байх тул цэргүүд нарсны мөчир дэвссэн майханд байрласан нь дээр гэж үзнэ. Максим Иванович, гадаа зургаадугаар cap болчихсон дулаахан байгаа юм чинь цэргүүд майханд байх нь зүйтэй, бас нойроо сайн авч, гэдэс сайн гарах ёстой хэмээн бодож энэ талаар нарийн шалгаж хянадаг ажээ.

	Манай цэргүүд долоодугаар сарын 3-нд Минскийг буцаан авч фронтыг 400 км урт зайд сэтлэн тастаад шуурхай урагшлан давшиж байв. Максим Ивановичийг нэг хорооны командын цэг дээр байхад энэ мэдээ ирсэн тул өөрийнх нь корпусын давших хугацаа өөрчлөгдөж магадгүй гэж санаад байрандаа хуучнаасаа эрт эргэж иржээ. Гэвч армийн штабаас ямар ч шинэ шийдвэр ирсэнгүй. Энэ өдрийн орой ч гэсэн Максим Иванович урьдын адил штабын удирдлагуудыг цуглуулж, илтгэл мэдээллийг сонсохын хамт цэргүүдтэй уулзахад юу санаа зовоож байсан тухай ярьж, үүрэг даалгавар өгч ердийн байдлаар өнгөрөөв.

	Максим Иванович цугласан хүмүүсийг шөнө дунд өнгөрч байхад тараагаад кителийнхээ захны товчийг тайлав. Тамхины утаа дүүрчихсэн тул салхи оруулах хэрэгтэй байлаа. Тэрээр өөрөө тамхи татдаггүй ч гэсэн өөрийнхөө хээрийн байранд хүртэл тамхи татахыг хориглож эс чадна. Зөөврийн жижиг мотор байрнаас холгүй жигдхэн нүргэлнэ. Максим Ивановичийг унтахаар хэвтэнгүүт түүнийг унтраана. 

	— Нөхөр генерал аа, таныг авто үйлчилгээний шинэ дарга хүлээж байна гэж туслах нь илтгэв. 

	— Яах гэсэн юм бол? 

	— Хүрэлцэн ирж ажилдаа орсон тухай илтгэх гэнэ. 

	— Штабын даргад илтгэг. 

	— Би тэгж хэлсэн чинь танд илтгэнэ гээд байгаа юм. 

	— За яах вэ, тэгвэл орог.

	Максим Иванович газрын зураг руугаа тонгойв. Давших хугацааг өөрчлөх байх гэсэн бодол толгойд эргэлдээд салж өгдөггүй. Хөдлөх тушаал хэзээ л бол хэзээ ирж мэдэх учраас яг бэлэн байх хэрэгтэй билээ.

	Хаалга хяхтнав. Максим Иванович зургаа орхиод эргэж харлаа...

	Хээрийн погонтой хуучин ч гэсэн биед нь аятайхан таарсан шинельтэй, саравчтай малгайтай, брезент гуталтай офицер үүдэнд зогсож байв. Анивалзсан дэнлүү зураг дэлгэсэн ширээг гэрэлтүүлэхээс цаашгүй байсан тул тэр офицерын царай харагдсангүй...

	Тэглээ ч гэсэн өөрийг нь үүдэнд чимээгүй тэнсэн хүлээж буй хүний төрхөөс бүүр түүрхэн танил байдал мэдэгдэх шиг болж Максим Ивановичийн дотор хачин оргиод явчих шиг болов...

	Сайх офицер гараа өргөн ёсолж, 

	— Нөхөр генерал! Гвардийн хошууч Панкратов таны мэдэлд алба хаахаар хүрэлцэн ирлээ гэж тов тодхон илтгэв. Гараа буулгаад “номхон” чигээрээ зогсоно.

	Арай ч үгүй байлгүй. Нээрэн гэж үү? 

	— Алив томилолт оо! гэж Костин гэнэт сөөнгөтсөн дуугаар өгүүлэв.

	Офицер цүнх дотроосоо томилолтоо гаргаж урагш нэгэнтээ алхаад Максим Иванович руу сарвайв.

	Гэтэл генерал ширээ рүүгээ эргэж, эргүүлгэн хүрдэн дээгүүрх гэрлийн утаснаас татахад чийдэн дээшилж байрыг бүрэн гэрэлтүүлсэнд тэрээр офицер луу дахин эргэж харвал Саша мөн гэдэг нь эргэлзээгүй болов!

	Максим Иванович томилолтыг авлаа... Нээрэн, яг мөн, Панкратов Александр Павлович...

	Тэрээр офицер луу хараагаа шилжүүлэв... өөдөөс нь өөрийнх нь хүүхэд ахуй нас, идэр залуу үе, өөрийнх нь Арбат ширтэж байх шиг... Чингэвээс Максим Иванович биеэ барьж чадалгүй өөрийн эрхгүй, 

	— Саша, чи юу? гэж хоолой нь чичрэн асуулаа. 

	— Би гэж офицер хариулав.

	 

	Саша... Амьд явна... Хаанаас гараад ирэв ээ? Яаж? Ямар замаар?

	Максим Иванович дайныг давж байгаа төдийгүй дайны өмнөх жилүүд, 37, 38, 39 оныг туулан өнгөрүүлсэн юм. Испани, Хасан нуур, Халх голын тулалдаанд шалгарсан цэргийн сайн дарга нар, үнэнч нөхдийг нь түүний нүүрэн дээр баривчилж ард түмний дайсан гэж зарлаж байсан билээ. Тэд нар нь үнэхээрийн дайсан байсан уу? Тэрээр энэ бүхнийг үнэмшихийг хүсээгүй, хэдий ч үнэмшихгүй байж чадсангүй, эсвээс амьдралаа зориулсан ажил үйлстээ зүтгэх аргагүй болох сон билээ. Энэ тухай бодохгүй байх нь л хамгийн зүйтэй байсан. Тэдгээр хүмүүс арилан үгүй болж, өөрийнх нь үл мэдэх хэн ч буцаж ирдэггүй өөр ертөнц рүү халин одсон.

	Гэтэл тэр ертөнцөөс Саша гараад ирлээ. Арван жилийн дараа шүү! Яаж энэ олон жилийг өнгөрөөв? Яаж амьд үлдэв? Ямар учраас чухам өөр лүү нь, өөрийнх нь корпуст түүнийг томилов? Үүний цаана юу байна вэ? Таньснаа дэмий л мэдэгдчихлээ, нэрээр нь шал дэмий дуудчихлаа...

	Офицер дахин гараа ёсолж, 

	— Нөхөр генералд илтгэж болох уу? гэв.

	Үгээ тов тодхон хэлж байна... Дуу нь мөн дөө, Сашкагийн дуу... Тэглээ ч гэсэн, тэгсэн ч гэсэн... 

	— Сул зогс! Илтгэж болно. Саша гараа буулгав. 

	— Нөхөр генерал! Бүх юм тодорхой байсан нь дээр биз. Би 58 дугаар зүйлээр шийтгүүлсэн хүн, миний хувийн хэрэгт тэмдэглээтэй байгаа. Танай корпуст ирье гэж би гуйгаагүй. Би тан руу ирэх дургүй байсан юм. Гэтэл тушаал бол тушаал. Тайлбар тавих юм огт олдоогүй. Бид хуучин танил гэж цорын ганцхан юм хэлбэл хэлэх л байсан. Гэвч удирдлага тийм шалтгийг юу гэж тоох вэ дээ. Харин миний улыг шагайж явах ёстой хүмүүс тэр тухай анаад авах байсан юм. Тэгсэн бол танд түвэг удаж мэдэх шүү дээ. Тийм учраас намайг фронтын штабт буцаахыг хүсье. Би бол хошууч, гэтэл энэ ажил хурандаагийн албан тушаал юм байна, энэ бол үнэмшилтэй шалтгаан. Ингэж шийдвэл та бид хоёрын хэн хэнд нь хамгийн зүйтэй болох байх.

	Максим Иванович дуугарсангүй. Тэнгэр минь! Энэ чинь өөрийнх нь хайрлаж явсан нөгөө хуучин Сашка мөн байна. Сашка шулуун шударга зарчимч хүн болохоор хүнд гай болохгүй хэмээн бүх юмыг өөрөө л үүрсээр явна. Бодоход ямар л өөдтэй амьдрал үзээж дээ, гэтэл яг хэвээрээ, яг хуучнаараа байж байна! Максим Иванович руу өөрийнх нь ил цагаан, эрэмгийн зоримог, аргалах зохицохыг үл мэдэх идэр залуу нас нь дахиад ширтэн байна. Ийнхүү дүрэлзэн ассан дурсамжийн дотроос хуучин Макс агсан өөрийгөө бас олж үзээд, цаг самуун жилүүдэд бий болсон нэгэн совиндоо дөрлөгдөн шолбойж, өөрөө жинхэнэ хэн билээ гэдгээ умартан хэдэн хормын зайд арчаагүй байдалд орж муу юм бодсондоо ичиж орхив. 

	— Нөхөр генерал, явж болох уу? 

	— Аль вэ Саша, хувцсаа тайл, уулзан золгосны хундага тулгая гэж Максим Иванович хэлэв. 

	— Максим, чухам энэ учраас л би чам руу ирэх дургүй байсан юм, би чамайгаа эрхбиш мэдэлгүй яах вэ дээ гэж Саша үнэн санаанаасаа өгүүлэв.

	... Максим Ивановичийн хоолой зангирч шүүрс алдаад Сашагийн мөрөн дээр гараа тавьж, 

	— Баярлалаа, Саша... Миний тухай тэгж бодож яваад чинь баярлалаа. За тэр яах вэ, суу! гэв.

	Тэгснээ Сашаг орхин үүд рүү түргэн очиж хаалга нээгээд, 

	— Бидэнд хоёр аяга юм, зууш, цай бэлтгээд орхи гэж туслахдаа тушаав. 

	— Максим хэмээн Саша дахин өгүүлтэл Максим Иванович, 

	— Больж үз! хэмээн түүний үгийг таслаад, 

	— Энүүхэндээ бол албан тушаалаар ч, цол хэргэмээр ч би ахмад нь шүү гэв.

	 

	 

	Миний хоёр баатрын уулзалтыг би ингэж төсөөлж байна. Гэхдээ сайх зураг хожим яг энэ байдлаараа үлдэх эсэхийг би мэдэхгүй. Романы баатрууд өөрийн өөрийнхөө амьдралаар замнах чадвартай байдаг болохоор түүнийг зөвхөн тэмдэглэн буулгахаас өөр юм зохиолч хүнд эс үлдэх бөлгөө. Дараачийнхаа романыг бичиж амжих уу, үгүй юу гэдгээ би бас мэдэхгүй байна. Хувь заяа минь надад дахиад хэдэн жилийн нас хайрлавал би үргэлжлүүлэн хүүрнэж, ямар ч гэм буруугүй мянга мянган хүнийг аж төрөлд нь эгүүлэн оруулж, тэгэх боломжгүй нэгэнт төрөл арилжсан хүмүүсийн ариун шударга нэрийг сэргээн тогтоосон 1956 он, Хорьдугаар их хурлыг хүртэл хуучлахаар найдаж байнам.

	 

	 

	 

	 

	 

	 

	
Заметки

		[←1]
	 Москва хотын төв гудамж. Энэ гудамж нь XIV-XV зуунд үүсэн бий болсон бөгөөд “арба-тэрэг”, “батан-түгжрэх” гэсэн турк үгнээс гаралтай ажээ.




	[←2]
	      Чека – (Чрезвычайная комиссия) Зөвлөлтийн Аюулаас Хамгаалах хороог 1917 оноос 1922 он хүртэл Хувьсгалын эсэргүү ба ажил тасалдуулагчидтай тэмцэх Бүх Холбоотын Онцгой комисс гэж нэрлэж байсан. 1922 оноос Улс төрийн ерөнхий газар нэрлэх болсон. 
 




	[←3]
	      Серго - Георгий Константинович Оржоникизегийн намын нууц нэр
 




	[←4]
	      Торгсин - “Торговля с иностранцами” гэдэг орос өгүүлбэрийг товчилсон ба алт буюу гадаадын валютаар худалдаа хийдэг дэлгүүр
 




	[←5]
	      Хаант Оросын мөрдөн байцаах болон улс төрийн эрэн сурвалжлах байгууллага
 




	[←6]
	      Явж байгаа янзаараа явж байг (фр.)
 




	[←7]
	      Эдийн засгийн шинэ бодлогыг (1921 - 1929) социалист эдийн засгийг бий болгох зорилгоор В. И. Ленин боловсруулсан юм.
 




	[←8]
	      Хаант Оросын цэргийн дунд сургууль.
 




	[←9]
	      Осоавиахим - Батлан хамгаалах, нисэх болон химийн байгуулалтад туслах нийгэмлэг.

